
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Октябрийн социалист их хувьсгалын 50 жилийн ойд зориулав.

НАЙМДУГААР БҮЛЭГ

	Толгой сүүл хоёртоо «эм» дагалдуулсан ачааны арван гурван тэрэгний цуваа ойн хуссан замаар хоёр дахь цагтаа явж байв. Тэр хуссан зам яв явсаар мэддэг улсын хэлэхээр бол Юхновын засмал руу ордог ажээ.

	Өчигдрийн борооны дараа дахиад л хуурай салхи хонгиурдсан өдөр байлаа. Замын хоёр талаар намар цагийн ой шар, улаан хослон хэдэн километр үргэлжилснээ тэртээ тэнгэрийн хаяа өөд зурвас татан одсон намрын хар бараан тариалангийн талбайгаар солигдож дахиад л ой залгана. Салхинд хөөгдсөн хорчгор шар навчнууд цаг үргэлж машины дугуй доогуур хийснэ. Үе үе үүлэн завсраар нар цухуйхуйяа бие тавигдан дулаарч сэтгэл сэргэнэ.

	Синцов аль машинд суух, ямар үүрэг гүйцэтгэж явах вэ гэдгээ Шмаковаас бүр машинд суухаасаа өмнө зэвсэг өгч байх үед асууж билээ.

	Серпилиний нарийн бичгийн дарга нь ч, бие хамгаалагч нь ч, бичээч нь ч ер юм бүгдийг нь хийж байсан тул гэнэт санаандгүй ингэж салчихмагц жигтэйхэн эл хуль чөлөө завтай болчихсон мэт байлаа.

	— Яараад яах вэ! хэмээн цуглааны дараа хүн болгонд сайхан зантай болон сэтгэл нь зөөлөрчихсөн Шмаков бүр «чи» хэмээн эелдгээр дуугарч очсон хойноо яах вэ учрыг нь олно биз. Дуртай машиндаа л суу, командалж хэзээ ч амжина гэв.

	Тэгээд ч Синцов цувааны дунд хэрд тааралдсан машиндаа сууж билээ.

	Түүний дэргэд, тэр үед хурандаа Барановтай хамт тосож ирсэн нөгөө улаан цэрэг Золотарев суудал таарсан байв. Золотарев нөгөө л савхин цамцтайгаа хэвээр, тэр нь гагцхүү урьдынхыг бодвол цагаан болон нүх сүв гартлаа элэгдэж эдлэгдсэн байв. Винтов нь ч гэсэн нөгөө л үүрч ирсэн нь байв. Бүслэлтэд байхдаа олзны зэвсэгт дурлаагүй нь эдүгээ хожсон байв.

	Золотаревын цаад талд өөрийнхөө булуу тэрэг буй засварын бааз хүртэл суулгаж явахыг гуйсан танкны бригадын нэг жолооч суужээ.

	Эхний үед яриа дан ганц хураалгасан олзны зэвсгийн тухай л байв. Танкны бригадын жолооч бүр ам хамхиж, эрүү эцэлгүй тэр сэдвээр тоглоом тохуу хийж явав.

	— Та нарын тэр олзны миномёт пулемёт, тэр ч байтугай их буунд чинь хэн ч шунахгүй. Харин автоматаас л болоод бөөн дайн үүснэ дээ. Taнай командлал тийм баялаг олзоо өгч яаж зүрхэлнэ вэ? Би та нарыг командалж бол ч амиа өгсөн ч автоматаа өгөхгүй сэн хэмээнэ.

	— Тэрний чинь ар тал руу аваачих хэрэг үү? Фронт дээр хаа хамаагүй хэрэгтэй шүү дээ хэмээн ёс барихаасаа илүү чин сэтгэлээсээ татгалзах нь дийлэн Синцов хариу хэлэв.

	— Фронт дээр гэнэ шүү! Та Сибирь орох гээгүй, дахиад л фронтод ирнэ шүү дээ.

	— Ирэх нь ч ирнэ л дээ. Тэгэхдээ болоогүй.

	— Нөхөр улс төрийн удирдагч та зөв тайлбарлаж байна хэмээн өнгөндөө хүндэтгэлтэй ч гэсэн нүд нь жартайн залирхуу инээсэн чигээр жолооч хариулан, — Би л лав өгөхгүй. Та нарын автоматаас болоод ч дайн дажин бол л доо... Манай бригадын дарга ч бригаддаа үлдээ! гээд л мундагдаж орхино. Армийн ар талаас хүрч ирээд бидэнд өг л! гэнэ. Саахалт дивизийнхнээс ирээд л ганц хоёрыг ч бол өгөх юм биш үү? гээд л хөршийн ёсоор шална. Тэгтэл армийн штабаас хүрч ирээд «Энэ чинь бүр цөмийнх нь зовлон болж гүйцэх нь!» гэж хэлээд хуу хураагаад аваад явчихна. Тэр тусмаа танкчид та нар Ельнагийн дэргэд чамгүй олзтой болсон биз дээ гэж хэлнэ. Ерөөс энэ Ельнагаас болж... зантайхан тулалдаан болсон хэр нь олзны зэвсэг тийм их биш шүү... Тийм ээ, баян биш... гэлээ.

	Тэгснээ яриа Ельнагийн дэргэд саяхан болсон тулалдаанд шилжив. Синцовын ойлгосноор бол тэдэнтэй хамт яваа жолооч тэр тулалдаанд өөрөө оролцоогүй, харин хүнээс сонссон яриагаа тун сүртэй ярьж байв. Түүний ярьж буйгаар бол Ельнагийн дэргэд германы бүхэл бүтэн арми, найман ч дивиз байсан, тэднийг зантайхан шиг цохисон, гэтэл эцэст нь манайх яльгүй бүтэлгүйтсэн гэнэ. Жолоочийн үгээр бол хэрэв хөршийнхөн нь дөнгөөгүй сэн бол (чухамдаа ямар «хөрш» яаж дөнгөснийг тэр тодруулсангүй) германчуудыг цөмийг нь эрлэгт явуулчхаж болох байжээ.

	Машинд сууж явагсад цөмөөр тэр яриаг анхааралтай сонсон замын энхэл тонхолд сэгсчүүлэн донсолсоор дуулж амжаагүй үг өгүүлбэрээ бие биенээсээ лавлан асуусаар явав.

	— Тэгвэл тавиад туучихсан хэрэг шив дээ хэмээн жолоочийн эрлэгийн тухай ярихад хэн нэг нь харамсан асуув.

	— Цөмийг нь ч тавиад туучхаагүй л дээ хэмээн жолооч хэлээд! харин тэр новшнууд чинь техникээ чирээд тонилчихсон л доо... Би олзолсон зэвсэг нэг их биш гэж яриад байна шүү дээ гэв.

	Ельнагийн дэргэд германчуудыг, тэгэх тэгэхдээ найман дивизийг нь тасар татан балбасан гэдгийг дуулаад тэнд явагсад цөм баяссан боловч эхэлсэн хэргээ эцэс туйлд нь хүргэн, цөмийг нь тонилгоогүйг өөрсдийгөө гомдоосон гомдол мэтээр нэг зэрэг тусган авч байв. Германчууд өөрсөдтэй нь адил бүслэлтэд ороосой хэмээн машинд явагсад цөм учиргүй их хүсэж байв.

	Хэсэг чимээгүй явсны дараа Ельнагийн дэргэд тулалдаанд их хохирол хүлээсэн үү? гэж хэн нэг нь асуув.

	Юу гэж хэлүүштэй юм дээ... хэмээн танкны бригадын жолооч тодорхой бус өгүүлээд хэн нь яаж вэ гэх юм уу даа, дахиад л нөгөөх хүн хүчний хохирол уу, материал техникийн хохирол уу гэдгээсээ л болох юм даа, тэрчлэн яаж тооцоолохоос болох л доо... гэв.

	Хохирол их байсан юм байна. Гэвч жолооч энэ тухай хэлэхийг хүсэхгүй байна гэдгийг Синцов ойлгов.

	— Нисэх онгоц юу болж байна? хэмээн дахиад нэг нь асуув.

	— Алга байхыг харж байгаа биз дээ? хэмээн жолооч тэвшний ирмэгээс гараа салган тэнгэр өөд заагаад бид явж байна, давгүй л байна. Гэтэл заримдаа шуудуунаас хоншоор цухуйлгахын аргагүй өдөр байдаг л байлаа. Харин одоо бол бид хэтэрхий зоримог явж байна. Үнэндээ ч яах вэ, сүүлийн өдрүүдэд нам гүм болж, тун цөөн нисэж байна. Тэр байтугай энэ ер яах л гээд байгаа бол? гэж айдас хүрэх юм гэв.

	— За тэгээд ер нь хохирол аль хэр вэ? хэмээн анхлан асуусан байлдагч шууд тулган бас асууж, ухаандаа танай бригад дайн эхлэхэд хэчнээн хүнтэй байсан, одоо хэчнээн үлдээд байна вэ дээ? гэв.

	— Юу гэж хэлүүштэй юм бэ дээ... хэмээн жолооч булзааруулан анхны тулалдаанд хохирол үзсэн, дараа нь бүслэлтээс гарсан, бас хүмүүс нэмэгдсэн, дахиад хохирол үзсэн, тэгтэл зам зуур бас хүмүүс бидэнд ирж нийлсэн... гэлээ.

	— Ийм явдал бидэнд ч тохиолдсон л доо хэмээн хэд хэдэн хүн зэрэг дуугарав.

	— Биднээс төөрөлдсөн хүмүүс өөр бусадтай ч нийлсэн байж болно хэмээн жолооч их хашир зааж үргэлжлэн, — Тэгтэл дараа нь шинээр эмхлэн бүрэлдүүлэхтэй зэрэг ахиад л шинэ тоо гарч ирсэн. Дараа нь Ельнагийн дэргэд тулалдаан болсон. Одоо тэгээд дахиад л сэлбэг хүчин хүлээж байна... Тэгэхээр чинь яаж тоолох юм бэ? Жишээ нь би Слонимаас авхуулан энэ бригадад яваа хүн гэв.

	Чам шиг тийм хүн олон уу? гэхэд

	Тоолж үзээгүй, мэдэхгүй байна! хэмээн жолооч адрав.

	Синцов дахиад л: «Олонгүй юм байна даа!» гэж бодов.

	— Захидал одоо яаж авч байна? Хээрийн шуудан хэр ажиллаж байна даа? гэж Синцов асуухад

	— Захиа ирж л байна. Удаан ч гэж хэлээд яах вэ, түргэн ч гэж хэлээд яах вэ. Төрөл төрөгсөд нь хэр ойр холоос л болж байх шив дээ. Жишээ нь улс төрийн удирдагч танайхан хаана вэ дээ? гэвэл.

	— Мэдэхгүй! хэмээн Синцов хүйтнээр хэлэв.

	Энэ сэдвээр яриа дэлгэхийг Синцов хүссэнгүй.

	— Мэдэхгүй байх шиг л чухамдаа тусгүй юм ч алгаа гээд жолооч санаа алдсанаа дуугүй болчхов.

	Тийнхүү санаа алдахыг нь сонссон Синцов «Магадгүй энэ хүний ч гэр бүл нь алга болчихсон байж болох юм. Эсвэл энэ хүний гэр бүл алга болчхоод харин минийх энэ завсар олдсон ч юм бил үү, бүү мэд. Дайнд ч дандаа золгүй явдал тохиолддоггүй бас хааяа зол заяа ч тохиолддог шүү дээ» гэж бодов.

	Тэгээд Синцов машины тэвшний ирмэг тохойлдон доош харж машины дугуй доогуур жирэлзэн өнгөрөх саарал тууз мэт газрыг ширтэн гөлрөөд одоо зол жаргал, золгүй явдлын алин нь хүлээж байдаг бол? Охин минь юу болоо бол? Намайг фронт дээр байх хоорондуур хадам ээж маань охинтой минь Москвад эргээд ирээ бол уу? эсвэл тэндээ, Гроднод үлдээ бол уу, тэгвэл ч юу ч мэдэгдээгүй байгаа л даа. Мэдэгдэх ч үгүй гэсэн үг... Маша маань ч юу болж байдаг юм бол?

	Армид мордоо бол уу? үгүй бол уу? гэхчлэн бодлогоширч эхлэв.

	Синцов өнөөдөр өглөөнөөс хойш захиа бичих гээд амжаагүй болохоор орой очих газраа хүрсэн хойно бичихээр шийдэж билээ.

	— Хэрэв гэр бүл нь Москвад байвал захиа долоо хоногт хүрэх болов уу гэж Синцов асуувал,

	Бүтэн хагас долоо хоног болоод хүрнээ гэв.

	Аа, жишээлбэл, Вязьма хүртэл?

	— Вязьма хүртэл арай удна л даа. Хэдийгээр ойрхон ч гэсэн Москвагаар дамжиж, тойруу явна... Вязьма маань Смоленск мужийнх, гэтэл Смоленск маань фрицүүдийн гарт байгаа шүү дээ! гэлээ.

	Синцов золтой л «Юу?» хэмээн асуучихсангүй «фрицүүд» гэдэг үгийг анх удаа дуулав.

	Фашистуудыг чинь одоо тэгж «фрицүүд» гэж нэрлэж байгаа шүү дээ хэмээн Синцовын царайд гайхахын тэмдэг илрэхийг олж харсан жолооч маань дуртай тайлбарлаж, — Тэнд, бүслэлтэд байхдаа сонсоогүй гэж үү? гэлээ.

	— Сонсоогүй хэмээн Синцовын өмнөөс Золотарев хариулахад

	Тэгвэл ертөнцөөс бүр тасарч гүйцжээ хэмээн жолооч тас тас хөхрөв.

	Тасарчээ гэж чи яг хэллээ хэмээн Золотарев танкны бригадын жолоочийн өвдөг алгадаад. Жишээ нь, намайг л аваад үз л дээ. Бараг бүтэн гурван сар болоход л жолоо барьсангүй гэв.

	— Энэ гурван сард бариагүй ч энүүхэнд байна аа! хэмээн арын өнцөгт сууж явсан нэг хүн хөгжилтэй шингэн дуугарч. Гэлээ ч гэсэн гомдол гаргаагүй л явна. Тэвчээд л явж байна. Гэтэл мань хүн жолооныхоо хойноос нулимс унагаж байдаг... гэлээ.

	Машин дотор нирхийтэл хөхрөлдөн, урьд урьдынхаас ёжтой гашуун хэд хэдэн үг нэмэрлэн, яриа хөөрөө дэгдэн, хэдэн минут цөм ам амандаа хөгжөөн шуугиан болсноо дахиад нам гүм болчхов.

	— Энэ муу жолоогоо санах юм байна шүү хэмээн Золотарев жолоочийнхоо ажлыг битүү хэлэн, танкны бригадын жолоочийн тохойноос барьсаар, — Одоо ингээд суучихсан гээд кабин руу зааснаа тууж явах юм сан гэв.

	— Ачааны тэрэг барьж байсан уу? гэвэл

	— Үгүй ээ, хөнгөн тэрэг. Цоо шинэхэн «эм» байсан юм. Дайны ердөө өмнөхөн ломбыг нь авсан байсан юм гэв.

	— Бөмбөгдүүлчихсэн юм уу, аль эсхүл хаячихсан уу? гэхэд

	— Шатаачихсан... тийм тушаал өгсөн юм... гэлээ

	— Ямар хүнийг авч явсан юм бэ? хэмээн танкны бригадын жолооч асуухад,

	— Аа. нэг... гэж Золотарев эхэлснээ Синцовын харцтай тулгараад, нааш нь юу ч нэмж хэлсэнгүй.

	Золотаревын саяын нэрийг нь хэлэхийг хүсээгүй хүнийг хэрхэн үхсэнийг нөхцөл байдлын эрхээр хоёул гэрчлэх билээ.

	Бүслэлтэд орсны хоёр дахь cap дээр Синцов нэгэн орой Серпилинээс ээлжийн тушаалаа аван Хорышевын отряд өөд урт туягар хөлөөрөө газар хэмжин алхалж явсан сан.

	Тэр нэгэн оройн байдал барагцаалбал бүслэлтэд орсон эхний хоногийнх шиг болчхоод байж билээ. Шөнө нь засмал гарах буюу яг үнэнээр нь хэлбэл тулалдах хэрэгтэй байв. Өөр арга алга байлаа.

	Синцов Хорышевтой яриа хөөрөөгөө дуусгачхаад буцахынхаа өмнө тамхи татахаар суув. Хорышев өгөөмрийн гайхамшгийг үзүүлэн балгалзаж, үрж нунтагласан хуурай навчтай хольсон бүтэн нэг ороох мохоорын нунтгийг цаасан дээр нь асгаж өгчээ.

	Эргэн тойрон бутан дотор Хорышевын отрядын байлдагчид байрласан агаад буу зэвсэг нь номын ёcoop байсан нэг нь амарч, бусад нь буу зэвсгээ цэвэрлэн, тулалдаанд бэлтгэж байлаа.

	Золотарев бас Хорышев Синцов хоёрын дэргэд винтовоо цэвэрлэн суухдаа гол төмрийг бууны тосгүйгээр хуурай арчина гэдэг чинь хатсан талхаар хоолойгоо үрэхтэй эгээ адил хэрэг хэмээн гомдол тоочиж байв.

	Баранов тэднээс хориод алхмын цаана нэгэн дов дээр суугаад, олзны парабелум буутайгаа ноцолдож байв.

	Синцов чухамдаа л өнөөдөр Серпилиний даалгавраар Хорышевоос Барановын тухай асуухад цаадах нь Баранов нэг л өөдтэй байлдаж өгөхгүй, аль л хөнгөн хялбар юм эрээд байна... гэсэн базаахгүй хариу хэлж билээ.

	— Саяхан нэг байлдагчтай автоматаа парабеллумаар сольсон. Ёстой шөвгөө тэвнээр сольсон гэсэн үг хэмээн Хорышев өөрийнхөө бодлыг тайлбарлан, — Автомат нь хүртэл хүндрээд байхгүй юу! Чи бид хоёрын хэн нь ч байг тэгж солих уу даа, үгүй юу? Би л юм бол тэгж сольсноос духаа хага мөргөж үхсэн нь дээр! Цусныхаа эцсийг хүртэл тулалдъя гэж бодсон хүн ажил үйлсээ тоглоомоор солих уу даа, үгүй юу? гэж билээ.

	Баранов тийнхүү бусдаас зайтай дов дээр суугаад, нөгөө тэр парабеллумаа оролдсоор байлаа.

	Синцов бүр яах гэж тусдаа суугаа юм бол? гэж бодов. Тэгээд өөрийнхөө байдалтай эвлэрч чадаагүйдээ л тэгээ байлгүй дээ. Хүмүүс ч үүний нь мэдрээд ойртдоггүй биз дээ гэж өөрөө өөртөө хариулж билээ.

	Барановын тухай ингэж бодоод тамхиа нэг сайн сорсноо Золотарев руу харвал тэр нь хорхой нь хүрсэндээ нүд буруулан сууж байлаа. Тэгэхлээр нь ороосон тамхиа өгч «Май, хэд сор!» гэв.

	Золотарев ороосон тамхийг нь хоёр хуруугаар маш болгоомжтой аваад, гүнзгий ч гэсэн, их хороочихгүйг хичээн огцомхон сороод, Синцовт эргүүлж өгөв.

	Тэгтэл яг энэ үеэр буун дуу тас хийв.

	— Хэн буудаад байна? хэмээн Хорышев ууртай догшин чийхарсан хоолойгоор хашхиран босон харайв. Тэд засмал замд хариугүй ойрхон байсан учраас тэгж наадаж хэрхэвч таарахгүй байлаа.

	Гэтэл хэнээс ч асуухын хэрэгцээгүй болж Баранов үхчихсэн хэвтэв. Буун дуу түүний парабеллумаас гарсан агаад тэр сум улаан халз нүүрэнд нь тусан, толгойных нь талыг зад татчихсан байв. Баранов өдөр тутмын аюулаас цөхрөнгөө бараад буюу тэр шөнийн болох гэж буй тулалдаанаас айсандаа, эсхүл яагаад ч юм, түүнээс одоо ямар асуултай биш... өөр ямар нэг шалтгаанаас болоод өөрийгөө буудчихлаа гэж Синцов боджээ.

	Синцовын энэ тухай илтгэхэд Серпилин толгой сэгсрээд:

	— Өөрийгөө буудсан гэхэд итгэхгүй байна. Санаандгүй буудчихсан л даа. Уг нь ч санаандгүй тохиолдолд ч гэсэн учир шалтгаан байдаг. Алдаж эндэх, өөрөө өөртөө анзааралгүй хандах, цэвэрлэхдээ хааш яаш загнахаас өгсүүлээд тэр тусмаа буу нь мэдэхгүй өөр буу шүү дээ. Тэгээд л хохь болох нь тэр. Санаатай ч санаа үгүй ч өнгөрөв шүү дээ гэж хэлэв.

	Синцов өөрийнхөө бодлыг баримталсан чигээр хоцорсон боловч энэ тухай нэг их улаан бодсонгүй. Олон хүний амь үрэгдсэн тэр шөнийн ширүүн тулалдаан уг явдлыг тэр дор нь мартагнуулан замхруулж билээ.

	Гарз хохирол тохиолдох бүрийн тоолонгоор нэрсийн жагсаалтаас хасдаг заншлаараа Синцов энэ удаад ч тийнхүү Барановын нэрийг дарж орхив. Уг хэрэг үүгээр зүйл дуусав.

	Тэгээд эдүгээ Золотаревын харцтай тулгарснаа, түүний жолооч агсан хүн нэрийг нь хэлэхийг үл хүссэн, тэр хүний амь насыг үрсэн ой дахь буун дуун тасхийх чимээг хоёул нэг зэрэг санав.

	Миний өссөн төрсөн тосгон, гэр орон тэр харагдаж байна хэмээн танкчин жолооч баясан хашхираад, кабины оройг балбаж, 

	— Түр зогсоод орхиоч, би эндээс засварын бааз руу эргэх хэрэгтэй гэв.

	Түүний буусан тэр газар шинэхэн гарсан зам ойн гүн рүү одсон байв. Ойн захад дөрвөлжин нүхэн дотор өнгөлөн далдлах тор татаж бүтээсэн агаарын их буу байх агаад ойн гүн рүү одсон замаар хоёр «Т-34» танк давхар үетсэн мөр үлдээн хүржигнэсээр явж одов.

	«Засвар хийж дуусаад шалгаж байгаа байх нь » хэмээн засварын баазын тухай хэлсэн саяын жолоочийн үгийг санаад Синцов бодов.

	Тэд ойн замыг өнгөрөөд, хайрцагтай сум пиг дүүрэн ачсан ачааны цоо шинэхэн ногоон тэрэгнүүдийн цуваатай зөрөн цаашлав. Ачааны тэрэгнүүдийн бас нэг ийм цуваатай бүр түрүүн анх гармагц тааралдаж билээ. Агаарын их буутай анх тааралдаж буй нь энэ бус бөгөөд хагас цагийн өмнө нэг гүүрээр гарах үес өтгөн төгөл дотор гялсхийн харагдаад далд орж билээ.

	Хаа нэг газар ойн дээгүүр утаа суунаглаж харагдана. Синцов бас нэг газар хүнд их бууны батарей байхыг анзаарч билээ. Гүүрэн дээр харуул зогсжээ.

	Тэртээ дээгүүр манай гучаад бөмбөгдөгч онгоц сөнөөгч онгоцнууд дагалдуулан баруун зүг нисэж өнгөрөв.

	Бүслэлтэд амссан зовлон зүдүүрийн дараа эдүгээ танай сэтгэлийг ямар юм юу юунаас илүү онцгойлгон тайвшруулав? хэмээн Синцовоос асуувал армийн энэхүү амгалан тайван байдалд орсон шинж тэмдэг, цэргийн журам дэглэм л сэтгэлийг минь тайвшруулсан гэж хариулах байсан биз ээ. Энэхүү шинж тэмдэг түрүүчийн явдлууд ахиад давтагдалгүй, арми энд баттай зогсож авсан, тэгэх тэгэхдээ аль хэдийнээс баттай зогссон, тэгэхлээр германчуудад түрэгдэн ухрахгүй хэмээн амлах мэт байлаа. Энэ бүхнийг Синцов нүдээрээ үзсэн билээ.

	Синцов германчуудын тухай санахдаа ганцхан зүйлийг л хүсэж байлаа. Биднийг тэд яаж байсан бэ, бид бас тэгэх ёстой. Биднийг тэд яаж нааш нь хөөж элдэж байсан шиг тэднийг бид тэгж бас буцаагаад элдэнэ. Биднийг тэд агаараас хэрхэн буудаж, бөмбөгдөж байсан шиг тэднийг бид бас тэгнэ, биднийг тэд танкаар хэрхэн хөөж, няц дарж, хэрхэн бүсэлж, хоол унд сумгүй хядаж, хэрхэн олзлон тууж, өршөөлгүй хөнөөж байсан бэ, тэр бүхнийг яг л өөрсөд шиг нь гүйцэтгэх ёстой гэж л бодож байлаа. Хүсэх хүсэхдээ хэзээ нэгэн цагт өш хонзонг мартагдана, үзэн ядах үзэл чинь яваандаа арилна гэж ямар нэг хүн хэлж зүрхэлбэл битгий солиор гэж улаан нүүрэн дээр нь даажигнан инээхээр тийм их хүсэж байлаа.

	Синцов явах зуураа хэзээ нэг цагт довтолгоо болох нь л болно! хэмээн ирээдүйн довтолгооны тухай бодсоор явав.

	Энэ бүхний хажуугаар бас өөр нэгэн бодох санах юмгүйн жаргал юм уу амарч буйн бодол байв. Синцов энэхүү хоёр cap хагасын дотор газар, тэнгэр, хус, нарс, ойн цоорхой, төгөл эдүгээ замын хажуугаар жирэлзэн өнгөрч буй өтгөн гацуур ой сэлтийг ханатлаа харжээ. Бүслэлтэд байхад заримдаа зүрхний цохилт хүртэл сонстохоор тийм нам гүм байдаг сан... Гэтэл тэнд германчуудын ар талд юм бүхэн өөр, юм бүхэн эндэх шиг биш байсан байжээ. Нарс, хус, газар ус, тэр байтугай нам гүм нь ч эндэхээс шал өөр байжээ хэмээн бодно.

	Одоо нүдний урдуур жирэлзэн өнгөрч буй юм бүхэн сэтгэлийг баясган, аз жаргалыг санагдуулна. Өөрсдийнх нь сууж яваа машин, урд талын тэрэгний кабин дотроос цухуйсан Хорышевын салхинаа хийсэн яваа танил хонгор шар үс, хөхрөн харагдагч гачуур модод, шаргалтан дуниарах хус модод, хэсэгхэн төгөл ой, тал, яндангийн утаа, хүн амьтан, агаарын их буу, тэнгэрт дүүлэн яваа өөрийн онгоц, урд талын машин дээрээс нэг сонстон, нэг тасалдан буй дуу энэ бүхэн цөм аз жаргал байлаа.

	Синцов энэ бүх аз жаргалд умбан, салхинд цохиулан нулимс гаран байвч аз жаргалт нүдээрээ орчлонгийн бүх юмыг хомхойрон шунаглаж ширтээд намрын жихүүн хүйт шинелийн захаар шурган жиндүүлж буйг мэдрэвч учир шалтгаангүй инээмсэглэн баяссаар явав.

	Мөн Синцов лугаа яг нэгэн адилаар үе үе өөрийнхөө бодолд автан дуугүйхэн инээмсэглэсээр, цувааны сүүл дарсан «Эм»-ний арын суудалд батальоны комиссар Шмаков хошууч Данилов, бяцхан биет эмч эмэгтэй хоёрын дунд суугаад, хажуугийн шилээр хоёр тийш ээлжлэн харсаар явлаа. Заримдаа тэр бүхнээсээ хөндийрөн, урд талын суудалд сууж яваа хилчид-жолооч, бие хамгаалагч хоёрынхоо өргөн ханхар дал мөрийг хоромхон зуур бас харна.

	Олзолсон зэвсэг өгөхөөс болж үүссэн өглөөнийх нь гомдол бүрмөсөн биш ч гэсэн, ямар ч атугай алга болсон байлаа. Энэ зүйл эдүгээ нэгэнт өнгөрсний дээр Шмаковын бодож байсныг бодвол зэвсгээ өгөхийн үес байлдагчид ихээхэн уужуу тайвуу байсан учир тийм их чухал зүйл шиг санагдахаа больсноос тэр гомдол ийнхүү гүвэгдэн арилсан ажээ. Хүмүүсийг гомдоочих болов уу хэмээн эмээсэндээ амиа тавих шахам үзэлцсэн тэр хамгийн гол зүйл нь ийнхүү уужуу тайвуу өнгөрсөн учраас сэтгэлийн гүн дэх гомдол нь аандаа намжин буурчээ.

	Бүслэлтэд байх бүх хугацааны турш нэг ч ёо гээгүй бяцхан доктор маань өнөө өглөө гэв гэнэт бие нь базаахгүй болж, халууран машины буланд эвхрэн биеэ хураан бондойж, зам турш унтав. Харин Шмаков цонхоор харан, Даниловын өөр лүү нь сунган, сунгах бүрийдээ болгоомжтой торхийлгэн онгойлгох төмөр хайрцаг дотроос «Казбек» тамхи авч амтархан татсаар явав. «Эм»-д сууна уу гэж хилчин урихад гомдол, хор шар нь оволзон буцалсаар байсан үе тул Шмаков татгалзахаар завдсан билээ. Дараа нь хамт сууж, машин хөдөлсөн хойноо сонор сэрэмж, хий хоосон хардлага хоёрын талаар Даниловтай маргаанаа үргэлжлүүлмээр санагдсан боловч хоёулхан яваа бус доктор эмэгтэй, хошуучийг дагасан хоёр байлдагч байсан болохоор түр хойшлуулж билээ. Тэгснээ хагас цагийн дараа маргахын сонирхол ч байхгүй болж билээ.

	Тэгээд цааш явах тусам ядарч зүдэрсэн биз, сэтгэл санаанд нь баяр баясал, тэр ч байтугай энэ бүх явдлын дараа ямар нэгэн ид шидээр эсэн мэнд, бүрэн бүтэн, нэр төртэйгөөр тулалдан тэмцэлдсээр гарч ирсэндээ сэтгэл хөдлөн уярч байв.

	Эцэст аяллын эхний цагийн шувтрах үесээр Даниловт уурлахаа бүрмөсөн болиод, дуугүй явснаа болин ам нээв. Машин доторх дуу шүүгүй байдал Шмаковын санаачилгаар үүссэн боловч хамгаас түрүүн өөрийг нь шаналгаж эхэлжээ.

	— Таны фронтын ар тал ч зэгсэн хол юм аа даа? гэж Шмаков яриагаа эхлэв.

	— Юуны нь хол байх бил ээ? хэмээн шулуун шударга шазруун зангаараа өглөө нь таалагдсан батальоны комиссар эдүгээ гомдохоо больсныг хараад сэтгэл таатай болсон Данилов тэгэхээс тэгэх гэж татгалзан, — Жирийн л нэг газар! фронт том, бид нэг жигүүрт нь байсан хойно арга байж уу даа. Хэрэв ар талын албан байгууллагыг нэг жигүүрт нь ойрхон байрлуулчихвал нөгөөгөөс нь холдоно шүү дээ гэв.

	— За ар талын албан байгууллагууд ч яамай, бурхан мэдэг, тэр яах вэ хэмээн Шмаков ар талын тухай энэ яриа зүгээр л яриа эхлэхийн шалтаг байсан юм гэдгээ ойлгуулаад түүнд орвол Москва маань яаж байна гэдгийг яриач, айхавтар зэрэмдэглэсэн үү? гэвэл,

	— Би өөрөө очиж үзээгүй. Харин нүдээр үзсэн хүний ярихыг хоёр хоногийн өмнө сонссон. Эвдэрч сүйдээд байсан юм нэг их байхгүй. Нэвтрүүлэхгүй байгаа гэнэ бил ээ! гэв.

	— Энэ чинь л сайхан хэрэг! хэмээн Шмаков баярлан, — Би долоодугаар сарын дундуур фронтод хүрч ирэхдээ өөрөө Москвагийн болон өөр нутгийн хүмүүст тийшээ онгоц очоогүй байна, очих гэвэл тийш нь нэвтрүүлэхгүй шүү дээ! хэмээн сэтгэлийг нь тайвшруулж явлаа. Гэтэл бүслэлтийн үеэр есөн шидийн ухуулах хуудас уншлаа... Тэр хуудаснуудыг олохоор цөм л хэнд авчирч өгдөг гэж санана? Комиссартаа... тэгэхлээр бишгүйдээ уншлаа! хэмээн инээмсэглэж, — Тэгээд үе үе Москвагийнхаа төлөө санаа зовон аягүй болдог байлаа. Тэдний бичиж байгаагаар бол ч Москва маань үнсэн товрог болсон юм шиг л байсан. Худал залж байна гэдгийг нь мэддэг ч гэсэн хэр зэрэг залж байгаа бол? гэж бас бодно шүү дээ гэж ярив.

	— Маш их худал залдаг юм гэж Данилов хэлээд, — Москвад хоёр хувийн ч эвдрэл болоогүй гэж ярилцаж байна гэв.

	— Энэ чинь л сайхан хэрэг хэмээн Шмаков баярлан давтана.

	Шмаков Москвагийн тухай асуултаа эхлээд түүн дээрээ зогссонгүй, өөр бусад янз янзын асуулт: Ар тал, фронт, хохирол, хүмүүсийн санаа сэтгэл, ер нь л толгойдоо орсон бүхний тухай урьд шөнө танкны бригад дээр нойргүй өнгөрүүлэхдээ ярьж амжаагүй тэр бүхнийхээ тухай Даниловаас асууж гарав.

	— Та намайг бүр, шууд халдан дайрч аваад, дайны байдалд орж амжаагүй байхад минь дайрч гарав шүү хэмээн эцэст тэсэж чадсангүй хэлээд тэр болгон инээдэггүй Данилов инээд алдав.

	— Давгүй ээ, тэвчигтүн! хэмээн Шмаков инээгээд, — Би их тэвчсэн. Хоёр cap хагасын дотор фашистуудын хоосон чалчилтаас өөр нэг ч хэвлэлийн үг олж хараагүй хүн шүү дээ би! гэв.

	Шмаков Даниловаас өөр хэдэн асуулт асуугаад, эцэст нь фронтоос нааш цааш захиа хэр зэрэг хурдан ирж очиж байна гэдгийг асуув. Хүн гэдэг цөм л адил л болохоор бас цөм нэг ижил юманд сэтгэлээ зовоож байх шүү дээ... 

	Данилов сүүлийн асуултад хариулчхаад, саравчтай малгайгаа хамартаа тултал доош даран шилээ маажаад дараачийн асуултыг хүлээтэл харин асуултын оронд гэв гэнэт чанга бус ядарсан хурхираан сонсов. Шмаков сэтгэл хөөрөн баяссан баярт ядаргаандаа ийнхүү дийлджээ... 

	Алив, буугаарай буугаарай, сэрээрэй... гэх дууг Шмаков нойрон дундаа сонссон боловч яагаад ч сэрж өгөхгүй байв.

	Алив сэрээч гэм!.. гэх нь дуулдав.

	Нүдээ нээвэл машин зогссон байв. Урд талын суудал дээр байсан жолооч, бие хамгаалагчийн аль алийг байхгүй доктор эмэгтэй ч бас алга байв. Харин Данилов машины гадна зогсчихсон хаалга онгойлгоод өөрийг нь хүчээр татаж байв.

	— Алив, шуудуунд ороорой!.. онгоц! хэмээн Данилов ууртай тэгэхдээ нэг их онцгой тэвдсэн байргүй зандчиж байв.

	Шмаков харайн бууж шуудуунд үсрэн оров. Доктор эмэгтэй ч бас тэнд суучихсан, гарынхаа араар нүдээ нухлан гэмшингүй инээж байв. Нойрмогтоо болоод хэчнээн ч явсан, хэчнээн ч унтсанаа доктор эмэгтэй мэдэхгүй байв.

	Эргэн тойрон битүү ой. Цуваа туждаа зогсоод, таг чимээгүй болжээ. Машин дээр нэг ч хүн үлдсэнгүй, замын хажуугийн шуудуунд орж амжжээ. Хоёр юм уу, гурван хүн л зам хөндлөн гүйж харагдав.

	Баруунаас олон онгоц ирж явав. Тэд их өндөрт яваа ч гэсэн их ойрхон, тэгэхдээ яг дээр нь хараахан ирээгүй явав.

	— Магадгүй манайхан буцаж яваа юм болов уу? хэмээн хэдийгээр сунжирсан. тасалдангуй нүргэлээн нь манайхан биш гэдгийг харуулж байсан ч гэсэн гол нь доктор эмэгтэйг тайвшруулахын үүднээс Шмаков итгэл муутайхан хэлэв. Гэтэл доктор эмэгтэйн сэтгэл ерөөс бачимдаагүй байв.

	— Одоо харъя л даа хэмээн Данилов егөөдөнгүй хэлээд

	Аль өндийж сууцгаах уу? гэв.

	Тэгээд Данилов Шмаков өөд инээмсэглэнгүй харснаа түрүүлэн өндийж явган суув. Тэгэхдээ гартаа наалдсан элс шороог нямбайлан сэгсрэв.

	Шаналгаатай хэдэн агшин өнгөрч, онгоцнууд одоо яг толгой дээгүүр гарч ирэв. Онгоцнууд германых агаад хэрэв бөмбөгдвөл тэднийг ономооргүй байв. Шмаков энэ тухай Даниловт хэлэв.

	— Тийм ээ, хэрэв л биднийг хараад, хажуу тийшээ эргэхгүй бол хэмээн Данилов хариулаад, — Ахиад хоёр гурван минут хүлээсэн нь дээр гэв.

	Гэтэл онгоцнууд хажуу тийшээ эргэсэн ч үгүй урьдынхаа чиг барин, тэр л өндөртөө явж өнгөрөв. Тэгтэл тэднийг урдаас нь агаарын их буугаар үргэлжлэн галлаагүй ч гэсэн зэгсэн мэргэн галлаж эхлэв. Их бууны тэсэрсэн сумны цагаан бөмбөлөг онгоцнуудын доохонтой хэд хэдэн утаа болон замхарснаа дараа нь дээр нь, хажууд нь тусаж эхлэв. Дараагаар нь нэг онгоц утаа манан татаад, улам бүр өтгөн утаа олгойдуулсаар хажуу тийшээ жишүүлдэн ойчив. Тэсрэлтийн цагаан бөмбөлгүүд агаарт ахин үзэгдэж эхэлсэн боловч энэ удаад онгоцнуудын тэртээ ард хоцров.

	— Ээ дээ чи, хажуугаар нь! Юугаа харна вэ чи? хэмээн доктор бүсгүй арга нь барагдан хашхирснаа, шуудуун дотроос түрүүлж босон харайв. Баярлан хөхсөн царай нь хүүхэд адил тэр дорхноо хорсон эгдүүцсэн царайгаар солигдов.

	— Иш, ямар шунаг юм бэ? Нэгийг нь ч болов цээрлүүллээ. Энэ маань ч болов талх гэсэн үг шүү дээ! хэмээн Данилов хэлээд, — За яах вэ, машиндаа сууцгаах шив дээ! гэв.

	Тэгээд хилчнийхээ саравчтай ногоон малгайг авч, хүмүүсийг машиндаа суу гэж даллаж гарав. Германы онгоцнууд гарч ирсэн дараа сэвгүй байсан баяр баясгалан нь унтарч, хүмүүсийн төлөө хариуцах хариуцлагаа мэдэрсэн Шмаков, — Та минь... би та нарыг орхилоо. Цувааны дунд нэг газар нь явъя. Хорооны комиссар түрүүнд нь, та сүүлд нь яв. Ингэсэн нь дээр. Нөхөр докторыг танай асрамжид орхиё хэмээн инээмсэглээд, хүмүүс сууж явсан машинуудын хажуугаар гүйгээд явчхав.

	Пагдгар, буурал Шмаковыг машиныхаа хажуугаар тамирчин хүн шиг нэгэн жигд гүйдлээр өнгөрөхөд настай хүн гэхэд итгэмгүй хөнгөн шингэн мэтээр машинд яваа Синцовт санагджээ. Шмаков:

	— Зүрх одоохондоо гайгүй байна давгүй ээ! хэмээн Синцов болон машин дээрээс харж байсан бусад бүх хүнд хандаж, амьсгаадалгүй, баясгалантай хэлээд, — Тавин хоёр насаллаа шүү дээ гэв.

	Шмаков бас нэг машины дэргэдүүр өнгөрснөө нэгэн машинд хүрч кабинд нь бус, тэвшинд сууж тэнд сууж явсан байлдагчдыг баяр хөөр болгов. Тэгээд Синцов явах замын турш түүний нүцгэн бөндгөр буурал толгойг харсаар явав.

	Цуваа замдаа дахин орсон хойно тэртээ урд чигтэй тэсэрсэн бөмбөгний тэсрэлтээс газар тэнгэр хэдэнтээ доргив.

	Цөм л дахиад тэсрэх чимээ хүлээсэн боловч тэсэрсэнгүй

	— Тийм ч мундаг бөмбөгдсөнгүй дагаа. Ердөө л хэд унагаад гарлаа бололтой! Ta юy гэж бодож байна, нөхөр улс төрийн удирдагч аа? хэмээн Золотарев асуув.

	Синцов бас тэгж л бодож явав. Хүмүүсийн санаа сэтгэл гутарсангүй. Өөрийн агаарын их буучдын буудсан, харан байтал нэг онгоц унагасан энэ бүхэн германы бөмбөгдөгчдийн гарч ирсний улмаас үүссэн түгшүүрийг нь намжаан санаа сэтгэлийг нь тэгшитгэв.

	Хэдэн километр яваад саатал гарав. Цуваа явсаар саяхны бөмбөг унасан яг тэр газар хүрч очив. Алдагдалдаа хорссон германчууд жижигхэн гол дээгүүр тавьсан гүүрний ойр буй агаарын их бууны батарей руу хэд хэдэн бөмбөг мулталжээ.

	Агаарын их буунууд гэмтэлгүй хоцорсон ч гэсэн нэг бөмбөг яг тэр гүүрний дэргэд унаж гүүрээр гарах замыг эвдлэн тэсрэлтийн долгионы хүчинд гүүрний хучлагын хагас болон хашлага хуу татагдсан байв.

	Цуваа эхлээд зогссон боловч «Эм» тун хянуур явж гарахад хойноос нь ачааны тэрэгнүүд дараа дараагаар гарч эхлэхийг Синцов холоос харав.

	Тэгээд өөрсдийнх нь машин бараг гүүр дээр тулж ирэхийн үес Синцов суудлаасаа босон урд тэрэгнүүдийнхээ хэрхэн гарч буйг сонирхов. Энэ үес гүүрэн дээгүүр яг л Шмаковын суусан ачааны тэрэг гарч байв. Хучлага нь хуу татагдан хаягдсан гүүрний гулдан дээгүүр дөрвөн метр хэртэй газар ачааны тэрэг хучлагын сууринд байсан хоёр бүдүүн дүнзэн дээгүүр аажуухан атлаа дугуйгаа яг унуулан гарав. Хойд юм уу, урд дугуй нь яльгүй л хазайвал машин халтиран онхолдох байлаа.

	Кабинд нь Хорышевын сууж явсан дараачийн тэргэнд чухамдаа л тийм явдал тохиолдов. Жолооч нь бусдыгаа бодвол арай туршлага багатай байсан бололтой, жолоогоо яльгүй буруу тийш нь залтал хойд дугуй нь дүнзнээс гулсан аз болоход кардаанаараа нэг модноос дүүжлэгдэн, урд дугуйгаараа нөгөө модноос торгоогдон хий тогтов.

	Хэн ч гэмтсэнгүй, харин нэг байлдагч л түлхэлтэд үсрэн хашлага даван голд унаад, эдүгээ нөхдийнхөө инээд доог болсоор улнаасаа аваад толгойгоо хүртэл шал норчихсон гарч ирэв.

	Мөчийн дараа Хорышев гүүр дээр зогсчихсон командалж, өөрийнх нь болон Синцовын сууж явсан машинаас үсрэн буусан хүмүүс ойчсон машиныг босгон модон дээр нь тавихын тулд хамтран чармайж самбаалаг ажиллахаар хөдлөв.

	Шмаков нөгөө эрэг дээрээс гараа хомойлгон амандаа бариад хүлээх үү, яах вэ хэмээн хашхирчээ. Гэтэл замын шуудуу даган машинтайгаа ачааны машины дэргэд ирээд гүүр дээр зогсож байсан Данилов саравчтай ногоон малгайгаараа дохин, хүлээхийн хэрэггүй шүү. Олон хүн бөөгнөрөхийн хэрэг юу бил ээ? хэмээн хашхирав.

	— Явагтун! Юхновын засмал хүртэл яльгүй үлдсэн, Таван километр яваад зөрлөг тааралдана. Тэндээсээ зүүн гар тийш эргээрэй. Бид та нарыг гүйцээд очно. Урд чинь яваа «Эм» ч заагаад өгнө? хэмээн хашхирчээ.

	Шмаков машиндаа суугаад цааш хөдлөн бусад машиныг гүйцэж эхлэв. Гэтэл гүүр дээрх ажил арван таван минут хэртэй үргэлжлэв.

	Эцэст ачааны тэрэг гүүрээр эсэн энх гарлаа. Данилов гараагүй буй бусад машины хүмүүсийг жолоочоос бусдыг нь буухыг тушааж цөмийг нь өөрийнхөө хяналтаар ганц ганцаар нь цувруулан гаргав.

	Тэгээд хамгийн сүүлийн ачааны тэргийг голын цаана гарахад сая «Эм»-дээ сууж хойноос нь хөдлөв. Машинууд цувааны толгойд хөдөлсөн бусад машинаа гүйцэхээр Юхновын засмал чигтэй цааш цуварлаа.

	Хэдэн цагийн өмнө Ельнагийн урд хойд хоёр талаар германы танкны корпус Баруун фронтыг сэтлэн манай армийн ар талыг нухчин сүйдэлж, арваад километр дотогшилсон гэдгийг цувааны толгойд яваа армийн улс төрийн хэлтсээс ирсэн хорооны комиссар ч, эмхлэн бүрэлдүүлэх хэлтсийн дэд хурандаа ч, цувааны дунд яваа Шмаков ч, цувааны сүүл дарж яваа Данилов ч, ер хэн нь ч мэдээгүй билээ.

	Цувааг хоёр хэсэг таслан хуваасан гүүрний дэргэдэх аргагүй саатал нь тэд бүгдийг буюу бараг цөмийг нь үхэгсэд, үлдэгсэд болгон хоёр хөсөгт нэгэнт хуваачхаад байсныг тэдний хэн нь ч мэдсэнгүй.

	Өөрийнхөө суусан ачааны тэргийг Ельнагийн ойн замаас Юхновын засмал руу эсэн энх эргэсэн сүүлчийн машин гэдгийг Шмаков мэдээгүй байлаа.

	Цувааны сүүлч фронт руу салаалан бараг зэрэгцээ ордог ойн энэ замаар явсаар арван минутын дараа Юхновын засмалд гарахдаа манай ар тал руу германы танк, хуягт тээвэрлэгчдийн толгойн отрядын сэтлэн орж ирэх чухамдаа яг тэр үетэй нь тааралдана гэдгийг Данилов яахан мэдэх билээ.

	Данилов үүнийг мэдэлгүйгээр үхлийн өөдөөс уужуу тайвуу урагшилсаар л байв.

	— Одоо засмал хүртэл ахиад дөрвөн километр хэртэй явна. Энэ маань нийт замынхаа гуравны нэгийг туулна гэсэн үг хэмээн Данилов эмч эмэгтэйд хандан, — Бие чинь ямар байна? гэлээ.

	— Гайгүй! гээд доктор эмэгтэй халуунтай духандаа гараа хүргэн жаахан халуураад байна, тэгсхийгээд гайгүй болно л доо. Зүгээр зүгээр, та тамхиа тат хэмээн Даниловыг тамхиныхаа хайрцгийг гаргаж ирснээ болиод хармаандаа хийхийг ажин, — Би тамхи татдаггүй мөртөө утаанд дуртай байдаг юм хэмээн зоримог байдлаар худал хэлээд, хошуучийг эргэлзүүлэхгүйн тулд хэдийгээр унтмааргүй байсан ч нүдээ анив.

	Доктор эмэгтэй нүд аниастай явсаар байсан агаад харин Данилов тамхиа татаж, Шмаковтай хийсэн өглөөнийхөө маргааныг дотроо бясалган, өөрөө өөртэйгөө хэлэлцсээр явав. Дэглэм бол дэглэм л байх ёстой, нэгэнт л тогтоогдсон бол армид түүнийг зөрчдөггүй. Харин чин үнэнийг хэлбэл тухайн энэ зүйл дээр зэвсэг хураая гэсэн сэтгэл над байгаагүй юм шүү гэж бодно. Би хэрэв Шмаков байсан бол яах байсан бэ, байраа солиод үзье л дээ. тэгсэн бол өглөө бас л аягүй байх байсан биз ээ. Хувцас форм үнэмлэх бичиггүй, ганц нэг, хоёр гурваараа гарч ирнэ гэдэг нэг хэрэг, гэтэл бүхэл бүтэн цэргийн анги зэр зэвсэгтэйгээ, үнэмлэх бичигтэйгээ, таних тэмдэгтэйгээ гарч ирнэ гэдэг өөр хэрэг. Тийм болохоор ар тал руу явж байлаа ч гэсэн хүмүүсийн тэр олзолсон зэр зэвсгийг нь үлдээхэд бүрнээ зүйд нийцэх зүйл байлаа. яах вэ зэр зэвсэгтэйгээ яваад л бахархацгааж л байг. Дараа нь энэ бол бидний хэрэг зохих ёсоор ажиллаж, хүмүүсийн сэтгэлийг гомдоолгүйгээр аятайхан шалгаж, ямар нэг үл бүтэх этгээд гараад ирдэг юм аа гэхэд илчлэх хэрэгтэй гэж бодож явав.

	Хилчин байснаа онцгой хэлтсийн хүн болж хувирсан цагаас нь авхуулан өөрт нь учирч байсан бусад зарим зүйлийн адилаар өнөөдрийн явдал ч Даниловын сэтгэлийг нэг л эвгүйцүүлж байв.

	Хилийн албанд удаан байхдаа их юм үзэж туулсан, Халхын голын байлдааны үеэр шархтан, отрядаасаа үлдсэн хүмүүсийн хамт Ломжийн дэргэдээс зайлж явсан Данилов сонор соргог ой сайтай, өө сэв оломхой, итгэж ч чаддаг, итгэхгүй байж ч чаддагаараа онцгой хэлтэст хамгийн таарах хүний нэг байлаа. Биеэ тоохыг үзэж чаддаггүй ч гэсэн ганц болдог газраа онож ажилласан гэдгээ мэдрэн, жинхэнэ тагнуул, хорлон сүйтгэгчдийг олон жилийн турш илрүүлэн барьж байсны хувьд үнэн баримтыг хуурамчаас нь ялгаж чаддаггүй зарим ажилтны дэргэд өөрийнхөө давуутайг ухамсарч байлаа. Гэтэл даан их мэрийж юмыг ялгаж чаддаггүй тийм ажилтан мөн гардаг л байлаа. Ийм ажилтнуудтайгаа Данилов өөрийнх нь илэрхийлснээр, «адилхан л үзэлцдэг» байжээ. Данилов Онцгой хэлтэст ажиллаад удаагүй ч гэсэн нэг тийм ажилтныг эвлэршгүй тэмцлийн дүнд илчлэн гэмт хэргийг нь уудалжээ.

	Гэтэл чухамхүү энэ хошууч Данилов өөрөө ч мэдэлгүйгээр, үхлийн хар савраас дөнгөж саяхан мултарсан хүмүүсийг үхлийн өөдөөс авч явсан нь энээ.

	— Миний хэлээд байсан нөгөө зөрлөг одоохон тааралдана хэмээн Данилов хэлээд, доктор эмэгтэй рүү харснаа түүний унтаж байхыг үзээд хажуугийнхаа шилийг онгойлгов.

	Яг энэ агшинд анхны сум тэсрэн, германы танкнууд Юхновын засмалыг хөндлөн огтлон шулуухан тал дундуур гарч ирж буйг Данилов үзэв.

	Машинаа эргүүлэх нь хожидсон хэрэг байсны дээр Данилов цуваагаа хаяад, ганцхан хар амиа аврахгүй нь лавтай байлаа. Машиныхаа хаалгыг дэлгэн чулуудаад, машин дотроо хэзээ ямагт авч явдаг автоматаа шүүрэн хамгийн түрүүнд зам дээр үсрэн буув. Хойноос нь бас автоматаа барьсаар хилчид нь үсрэн буув.

	— Буугаач! гэж Данилов доктор эмэгтэйд хашхираад, гараас нь суга татан угзран гаргав.

	Зам дээр тийм гэхийн тэмдэггүй юм болж эхлэв.

	Түрүүчийн ачааны тэрэг зам хөндлөн онхолдоод шатахад бусад нь нэг нэгнээ, мөргөн тоормослов. Сум засмал дээр ч замын хоёр хажууд ч тэсэрсээр байв. Хүмүүс ачааны машинаас үсрэн зам, шуудуунд ойчин, тал дундуур гүйлдлээ. Танк тэдэн рүү их буу, пулемётоороо зогсоо зайгүй шүршсээр байв. Нэг танк зам дээр давхин ирж цувааны дагуу ачааны машинуудыг дараа дараалан хамж шуудуу руу түлхэн машинаас үсэрч буусан хүмүүсийг няц даруулж гарав. Танкнуудын хойноос явсан хуягт тээвэрлэгчдээс германы автоматчид үсрэн бууж хажуу тийш таран автоматаа хажуу бөөрөндөө барьцгаан амьд үлдсэн бүгд рүү шуурган галаар шүршин ханаруулж гарав.

	Дөрөвний гурав нь зэвсэггүй гар мухар хүмүүсийг цуглуулан тэднийг командална гэвэл нэгэнт хожимдсоны дээр бололцоогүй хэрэг байлаа. Тэгэхлээр зугтаж буй хүмүүсээ автоматын галаар болохын хэрээр хаацайлан хамгаалж, өөрийнхөө амийг аль болох үнэтэй өгөхөөс л өөр юм үлдсэнгүй байлаа.

	Данилов өөрийнхөө хоёр хилчинтэй чухамдаа л ингэв.

	Данилов машины ард шуудуу дотор хэвтчихээд хэрэв ийм мөчид баярлах тухай ярьж болдог ахул ганцхан зүйлд баяссан нь германчууд хялбар ялж буйдаа мансууран, хуягт тээвэрлэгчдээсээ үсрэлдэн бууж, өөрийг нь харалгүй ойртон гүйж ирэхийн үест ядаж хэдий нь ч болов унагаж авах бололцоо гарсан явдал билээ.

	Данилов эргэн харав. Ард нь замаас цааш сөөг бут залгажээ. Манайхны хэд хэдэн хүн германчуудад галлуулсаар тэр бутанд орж амжих нь харагдав.

	Цаашаа эргээд гүй, бут руу ор, амьд гарахыг бод! хэмээн Данилов шуудуун дотор зэрэгцэн хэвтэж буй доктор эмэгтэйн мөрийг тохойгоороо нудран, — Бушуулаач даа, хождох нь байна шүү! гэв.

	Гэтэл доктор эмэгтэй өөдөөс нь дув дуугүй гөлийн харснаа цааш эргэж гүйхийг ч, амьд гарахыг ч алий нь ч хүсээгүй бололтой ажээ. Харин гар буугаараа германчууд руу хэд буудан, дараа нь үхээд, ахиад юу ч үзэхгүй, юу ч мэдэлгүйгээр өнгөрье, миний хувьд болох нь тэр! хэмээн боджээ.

	Тэгэхэд нь Данилов түүнийг мөрнөөс нь угз татан босгоод хүчээр эргүүлэн жалганаас гаргаад түлхчхэв. Дээр ил гармагц арчаагүй эргэн харахад хажуугаар нь хоёр улаан цэрэг гүйлдэн өнгөрвөл нийтийн урсгалд автагдан тэдний хойноос харайлгав.

	Даниловын үзсэн шиг юм үхэхийнхээ өмнө хүн битгий үзээсэй билээ, бурхан минь. Зэвсгээ хураалгасан гар мухар хүмүүсийг германчууд хэрхэн улаан халз буудан унагаж байгааг, тэд замаар хэрхэн амь тэмцэн зугтаж буйг нүдээрээ үзэж билээ. Ердөө хэдхэн хүн үхэтхийн унахынхаа өмнө эцсийн удаа арга цөхрөн ганц хоёр буудаад ойчиж байсан боловч олонх нь амиа солих гэдэг хүний хамгийн эцсийн баяраасаа хагацан зэр зэвсэггүй гар мухар алагдаж байлаа. Тэдний зугтахад араас буудан унагана. Гараа өргөн зогсоход урдаас нь буудан унагана.

	Тэрхүү өөрийн эрхгүй хайр найргүй хариуцлагыг хүн хамгийн муухай зүүдэндээ ч гэсэн бодож олохгүй байхад үүнээс дутуугүй аймшигтай хариуцлага эдүгээ Даниловын хувьд ноогдсон билээ. Үүнтэй харьцуулахад үхэх нь амар хялбар, аймшиггүй ажил байлаа.

	Тэгээд ч Данилов энэхүү үхлийг сэтгэлдээ огтхон ч айх юмгүйгээр хүлээн авч билээ, Доктор эмэгтэйг шуудуунаас гарган түлхчхээд, германчууд руу гал нээн, германы сум өөрийнх нь толгойг хага цохихоос өмнө таван германыг унагаж амжив.

	Даниловын амьдралдаа хамгийн сүүлчийн удаа сонссон зүйл гэвэл ганцхан минутын настай үлдсэн бие хамгаалагчийнхаа, гуравхан алхмын чандаас германчууд руу тулган автоматаар шүршихийг л сонсож билээ.

	Үүнээс хойхно хэдхэн эгшний дараа германы автоматчид шуудуунд хэвтээ гурван хүүрийн дэргэд зогсож байв. Хацраа суманд яруулсан германы ахлах дэслэгч цусанд нэвчин пэмбийсэн хацартаа алчуураа наан, хөл дороо хэвтэж буй нас барсан орос хошуучийн тод ногоон петлицийг тонгойн харж байв.

	
ЕСДҮГЭЭР БҮЛЭГ

	Юхновын засмал дээр болсон явдлаас хойших гурав дахь өдрийн орой сүйрэл болсон газраас тавиад километрийн алсад гурван хүн өтгөн ой дундуур явж байв. Чухамдаа яг хэлбэл түүний хоёр нь буюу улс төрийн удирдагч Синцов, цэрэг Золотарев хоёр л хөлөөрөө явж, гурав дахь цэргийн их эмч Овсяникова буюу эдүгээ замдаа Синцовын амарчлан дуудаж сурснаар Таня өнөөдөр үдээс хойш явж чадахаа больсон байв. Түүнийг майхан цуванд хийн, мөрлөвч том уут аятай мөрлөн бүслээд тэр хоёр бие биенээсээ халаа аван ээлжлэн үүрсээр явав.

	Одоо Синцовын үүрэх ээлж байв. Синцов газар шүргэх шахам бөгтийн, амрах хүртэл үлдсэн мянган алхмаа аман дотроо тоолсоор урагш зүтгэж явав. Суларч мэдээ алдсан гараасаа алдаж доктор эмэгтэйг газар унагахгүйн тулд майхан цувны үзүүрийг гар ороон атгажээ. Түүний халуунтай толгой Синцовын мөрөн дээр дэрлэн хий гишгэн тэнтэр тунтар гэхийн тоолонгоор нь мэдээгүй мэт санжганана. Заримдаа, нүд рүүгээ урсан ирж буй халуу оргисон хөлсийг гарынхаа араар арчихаар түр бөхийн зогсохдоо баруун тохой дээгүүрээ майхан цуван дороос доктор эмэгтэйн хөл унжиж явааг харна. Нэг хөл нь савхин гуталтай, нөгөө нь булгаранхай, нүцгэн хүүхдийн адил хачин жижигхэн ажээ. Өөр үед үлдсэн бол энэ тээш ганцхан Синцовт ч гэсэн юухан байх вэ хэмээн санагдмаар боловч эдүгээ тамирдаж түүртсэн хоёр эр хүн бүтэн дөрвөн цаг ээлжлэн үүрсний эцэст даанч тэнхэлгүй болсон мэт санагдаж байлаа. Тэгээд Синцов бүр анхнаасаа зогсож дамнуурга мод бэлдэж авдаг байж хэмээн амаа барьж явав. Одоо л амрахаар зогсохдоо хийж авахаас яагаад ч барахгүй дэг ээ! хэмээн бодно.

	Тэнд засмал дээр эхний үед амь аврагдсан хэний нь ч болов эдүгээ алхам бүрд аль ч чиглэлд болов, санаандгүй өөр тохиолдол. өөр аюул, өөр амьдрал, өөр үхэл отон хүлээх мэт байлаа.

	Замын солгой этгээдийн өтгөн ширэнгэд нуугдан шөнө болохыг хүлээж байсан хүмүүсийг нар жаргахын үед ойг самнасан герман автоматчид олж цөмийг тэр дор нь хяргажээ. Өөр үед бол германчууд тэднийг олзлон авч болох байсан боловч хэн нэгнийх нь тэнэсэн сум буюу магадгүй аль нэгнийх нь этгээд мэргэн сум энэхүү яргыг танкныхаа цамхаг дээрээс ажиглан зогсож байсан СС-ын танкны хорооны даргыг дор нь нам унагаасан учир германчууд тэр санаандгүй явдлын өш хонзонг ийнхүү хайр найргүй авчээ.

	Харин тэгтэл хамгийн найдваргүй газар хэмээн санагдмаар замын баруун гар талын намхан бут руу зугтаасан хүмүүс амьд үлджээ.

	Сүйрэл болсноос хойш цагийн дараа дэслэгч Хорышевыг тойрон цугларсан хэдэн байлдагч цаг алдалгүй, түүний командаар эргэн, үдэш болохын хэрд Климовичийн бригадын танкчидтай учирч, одоо тэдэнтэйгээ хамт шинэ бүслэлтээс гарах хэрэгтэй боллоо.

	Ойд орж германчуудаас аль болохоор холдохыг бодон шулуухан хойд зүгийг барьж явсан тэр хүмүүс, Вязьмаг эргэн тойрон бүслэх гэсэн том цагаригаа бушуухан нийлүүлж авахаар яарч явсан германы танк, явган цэргийн цувааны яг тэр зурвас руу улаан халз орчихжээ.

	Синцов эдний нэгэнд орсон ажээ. Машинаас харайн буунгуут шулуухан ой руу зугтаж аль болохоор амжин холдох гэсэн ганцхан бодол өвөрлөн, аврагдсан эхний цагтаа зогсоо завдалгүй явжээ. Буун дуу сонссон, танк хараад, хуягт тээвэрлэгчдээс германчуудын үсрэн бууж буйг үзмэгц хоёр гар нь хэзээ ямагт автомат дүүжлээтэй явж дадсан цээжээ хий хоосон тэмтэчжээ.

	Гэтэл автомат ч байсангүй, юу ч байсангүй, тэр байтугай гар буу ч байсангүй. Тэгэхтэй зэрэг машин дээрээс үсрэн бууж ой руу гүйсэн билээ.

	Синцов цагийн дараа Золотаревтай тааралджээ. Хэдэн километр тувт гүйсээр, эцэст зогсон, амьсгаагаа дарах санаатай хөгшин нарс налтал Золотарев нөгөө уранхай савхин цамцтайгаа хэвээр харин мөрөндөө винтовтой хүрч ирсэн нь сонин байлаа.

	Ямар тушаал байна, нөхөр улс төрийн удирдагч аа!

	Урьд нь дарга байснаар барахгүй, одоо ч дарга хэвээр үлдэх ёстой гэдгээ бүхэл бүтэн цаг мартчихаад гуньж гутарсан зэр зэвсэггүй яваа хүнийг Золотаревын энэ анхны үгнээс өөр сэхээ оруулж, биеийг нь өөд татуулж чадах шилдэг үг ертөнц дээр байхгүй байсан билээ.

	— Одоо шийдье хэмээн Синцов тайвуу харагдахыг хичээн Золотаревыг харахаасаа винтов руу нь илүү харан хэлэв.

	«За бас яах вэ, хоёул боллоо, бид хоёрт дор хаяхад бас винтов байна» хэмээн бодоод бүрмөсөн тайвшрахын тулд,

	— Хоёул сууж тамхилъя гэв.

	Хоёул мөн тэр дороо нарсныхаа ёроолд сууж Синцов хармаанаасаа дөнгөж задалсан «Казбек» тамхи гарган тамхилав.

	Климовичийн тушаалаар өнөөдөр зэвсэг хураалгах үеэр түүний ар тал хариуцсан туслах нь бүслэлтээс гарч ирсэн бүх дарга нарт «Казбек» тамхи тарааж билээ,

	— Бид хоёр ч баян байна шүү, нөхөр улс төрийн удирдагчаа хэмээн Золотарев сэтгэл хангалуун тамхиа сорон залгингаа хэлэв.

	Баян байлгүй яах вэ! Хоёулаа дундаа нэг винтовтой байна гэж Синцов хэлэв.

	Танд гар буу байхгүй юм уу? хэмээн Золотаревыг асуухад

	Автомат олго гэсэн байлдааны хүнс хэрэглэлийн албаны даргын гарын үсэг бий! хэмээн Синцов эгдүүцээд, — Хэрэгцээ гарвал түүгээрээ буудна даа! гэв.

	Давгүй ээ, яаж ийгээд болно, нөхөр улс төрийн удирдагч аа! хэмээн Золотарев өрөвдөнгүй хэлээд, Синцовын хойноос хагас цагийн урьдаас эхлэн дагаж явсан хаашаа явна, тийшээ дагаад байлаа, харин шуудхан хүрч ирсэнгүй хэмээн тайлбарлав.

	Ийнхүү хоёул хамт тамхиа татаж суух зуураа Синцов cap хагасын өмнө ийнхүү хамт суугаад, тамхиа татаж Барановыг харж сууснаа санав.

	«Энэ байлдагч дахиад л бас даргатайгаа хоёул гарах учиртай хүн байж дээ!» хэмээн тэр золигийн Барановын төрх араншны төлөө өөрийн эрхгүй гашуун хариуцлага хүлээж явсны нь санан Золотаревын тухай бодов. «За заавал хоёул байдаг нь ч юу бил ээ? Ойд бид хоёулхнаа ч биш, өчнөөн олуул байгаад шөнөдөө бүхэл бүтэн бүлэг цуглуулчих ч юм бил үү, хэн мэдээв» хэмээн бараг тэр даруйхандаа бодов.

	Гэвч тэр найдвар талаар өнгөрөв. Тамхилж сууснаас хойш хагас цагийн дараа тэд бяцхан биет эмч эмэгтэйтэй тааралдав. Тэгээд шөнө болтол дахиад нэг ч хүнтэй тааралдсангүй.

	Алив хүнд заяасан чадал тэнхээ дуусах цаг хэзээ нэгэн цагт ирдэг бололтой. Эцэж цуцахыг мэддэггүй энэ бяцхан эмэгтэйд одоо яг л ийм явдал тохиолджээ. Бүслэлтийн үеэр хэчнээн ч их ажил хийж, толгой өндийхөд аймшигтай үед шархтнуудыг боон, хэчнээн ч их газар мөлхсөн бэ дээ! Гэтэл одоо өрөөсөн хөлөө чирэн доголж, арай ядан гэлдрэх агаад халуурснаас царай нь час улайн, эцэж турж гүйцжээ. Ташаанд нь хэзээ ямагт явдаг гар буу нь хүртэл дааж давшгүй хүнд болсон шиг санагдана. Шмаков бүр өглөө түүнийг эмнэлэг рүү явуулах гэсэн боловч тэрээр өөрийнхөөрөө зүтгэн дийлээд бусадтайгаа хамт яваад өгчээ. Өөрийнхөөрөө зүтгэсний шан нь энэ болжээ!

	Синцов Золотарев хоёрыг үзээд учиргүй баярлан, тэднийг тосон байдаг чадлаараа хурдан догонцохдоо золтой л уначхаагүй билээ.

	— Ямар сайхан хэрэг вэ, ямар аз вэ? хэмээн хүүхэд адил дахин дахин шулганан, Синцовын шинелийн захаас барьчхаад, — Өөр хэн ч байхгүй юу? Ердөө л та хоёр уу? Өөр хэнийг ч харсангүй юу? хэмээн шалгаав.

	— Аа өөрөө! хэмээн Синцов эргээгээд асуувал.

	— Би юу? Үгүй. Ой руу зугтаж орохыг нь л харсан. Дараа нь миний хөл булгараад ганцаархнаа болсон. Шмаков яаж тааруулж, ачааны машин дээр очиж суув аа, бөөн аз шүү! хэмээн гэнэт баясан дуу алдав.

	— Шмаковын суудаг ч сайн хэрэг, харин та л... гэтэл

	— Ийм юм болохыг мэдсэн бол ч суухгүй хүн л дээ, тэр чинь хэмээн доктор эмэгтэй Синцовыг комиссарын тухай муу юм сануузай хэмээсэн шиг түргэхэн хэлэв.

	— Тэр ч мэдээж л дээ хэмээн Синцов инээмсэглэж, — Хэрэв мэдсэн бол ч... гээд үгээ таслав.

	Тэгснээ Синцов гашуун бодлоосоо зайлсхийх мэт гараа урагш дохин сэгсрээд, доктор эмэгтэйг амьд байгаа нь л яамай, бидэнтэй уулздаг нь их юм гэж хэлэв.

	— Ямар юмны нь сайн байх вэ дээ? хэмээн хэлээд хөлөө заан, — Хөлөө булгалчихсан, бас халуураад байна гээд Синцовын алгыг духандаа наагаад, — Тийм байгаа биз? гэв.

	— Зүгээр ээ, дүү минь! хэмээн цэргийн их эмч Овсянниковаг доктор гэхэд дэндүү залуу, дэндүү бяцхан санагдсан Золотарев тийнхүү хэлж, — Зүгээр ээ, дүү минь! хэмээн өрөвдөнгүй дахин хэлэв. Тэгснээ үүрээд ч болов хүрэх газраа хүрнэ! Таны хүн амьтанд үзүүлсэн их тусыг бодохгүй, хүргэж өгөхгүй хүн гарвал ч тэр хүн нохойноос дор амьтан гэсэн үг! гэв.

	Тэгээд өнөөдөр гурав дахь өдөр дээрээ, Золотаревын өнөө сайхан сэтгэлийн үүднээс хүссэн тэр ёсоор нь доктор өдөр нь булгалсан хөлөөрөө хий гишгэн, шагайгаа бас мулталчхав. Тэгээд тэд таван цаг дараалан ээлжлэн үүрсээр яваа нь энэ билээ.

	Доктор шагайгаа мулталчихсаны дараа ч гэсэн явах гэж оролдон, Синцовоор гутлаа тайлуулан үеийг нь оруулахаар оролдуулав. Доктор эмэгтэй сууж газраас цухуйсан үндэснээс барин Золотарев араас нь бүслэхээр нь тэврэн Синцов докторын хэлсэн ёсоор хүчлэн хөлсөө асгаруулан байж хөлийг нь эргүүлэн татаж гарав. Өвдсөнөөсөө арай ядан шивнэж буй зөвлөгөөг нь даган оролдоод оролдоод тус болж чадсангүй. Майхан цуваа хүүдийлж уяад доктор эмэгтэйг үүрэхээс өөр аргагүй болов.

	Тийнхүү Синцов үүрч алхаагаа тоолон явсаар буй нь энэ агаад амрах болтол үлдсэн алхам нь гурван зуу... хоёр зуун тавь... гээд л хорсоор байв.

	Гэтэл доктор эмэгтэй Синцовын явахад ямар хүнд буйг нь мэдрээд, хагас мэдээгүй байдлаасаа сэргэн яг чихэнд нь тулган уухилж:

	— Намайг орхи! дуулж байна уу, намайг орхи... Надаас болж та нар зовж байхад хэцүү байна. Би ганцаараа хоцорвол над ч амар байна... гэж хэлэв.

	Доктор эмэгтэй үнэн юм хэлснээс гадна одоо өөрөөсөө илүү бусдыг бодож байсан болохоор түүнийг ингэж хэллээ гэж зэмлэх аргагүй байлаа.

	Эцэст тэд цөм амрав. Докторыг Синцовын үүрч явах үес өөр бусад тээшнээс нь хөнгөлж тус болохын тулд Синцовын шинелийг нөмөрч явснаа Золотарев нэгэн довцог дээр дэвсэв.

	Өвчтөн хөдөлж эхлэв. Түүнийг шуудай адил үүрч явах үес хамаг бие нь хөшчихжээ.

	— Яах вэ, эндээ хонох уу? хэмээн доктор эмэгтэй бүдэгхэн асуухад

	— Одоогоор үгүй ээ.. Хэвтэж амар. Яахыгаа одоо ярилцъя гэж Синцов хэлэв.

	Тэгээд Золотаревыг хуруугаараа дохин дуудаад хоёул жаахан холдож

	— Яах вэ? Өдөр бид шал дэмий яарчихжээ. Шууд л дамнуурга хийж авдаг байж гэв.

	— Юун «яарахтай мантай» нөхөр улс төрийн удирдагч? хэмээн Золотарев татгалзан, — Тэгэхэд чинь яг зам харагдаад, машин цувж байгаагүй юу. Хэрэв бид тэнд дамнуурга хийхээр саатсан бол фашистууд бидэн дээр хүрч ирээд «гут морген» гээд айлтгаж байх байсан шүү дээ гэв.

	Тэгсэн ч байж болох юм хэмээн Синцов зөвшөөрч, — Харин одоо? Дамнуурга хийлгүй горьгүй байна гэлээ.

	Дамнуурга хийх биш ээ, нөхөр улс төрийн удирдагч, харин бушуухан явж шөнө болохоос наана айл амьтны бараа хараад тэндээ энэ хүнээ орхих хэрэгтэй байна хэмээн Золотарев итгэл төгс хэлж, — Цаашдаа ингэж явбал үхнэ гэв.

	Аа германчууд? Гурван тосгоны бараа харлаа, хаа л бол хаа байна шүү дээ.

	— Тэгээд яагаа вэ, ой дундуураа л яваад байя. Ойд ямар нэг сууц тааралдаж юу магад, хүн амьтангүй хоосон л байв гэж үү.

	— Ганцаарыг нь орхиход аймшигтай байна.

	— Яалаа гэж ганцаарыг нь орхих вэ? Хүн амьтан дээр орхиё.

	— Тэглээ ч гэсэн аймшигтай байна.

	— Тэгээд гар дээрээ үхүүлсэн нь аймшигтай биш байна уу? гэж Золотарев хэлээд чагнаснаа дуудаж байна гэв.

	Тэгэхэд хоёул тохиролцож чадалгүй доктор дээрээ эргэж ирэв. Эмэгтэй хэвтэж байснаа тохойлдон нүүрнээс нь халуу оргин, тэдэн өөд түгшүүртэйеэ ширтэн

	— Та нар гэнэт яагаад яваад өгөв өө? гэвэл

	— Бид чамайг юунд орхих юм бэ, Таня! хэмээн Синцов хэлэв.

	Гэтэл доктор эмэгтэй Синцовын бодсон юмыг бодоогүй энэ талаар ер сэтгэл түгшээгүй байжээ.

	— Та нар надгүйгээр юунд шийднэ вэ? Нэгэнт л хамт яваагаас хойш хамтаараа л шийдье гэв.

	Тэгье л дээ хэмээн Синцов илэн далангүй байхаар шийдэж, — Золотарев бид хоёр таныг цааш авч явах дамнуургын тухай ярилцсан юм. Тэгээд дараа нь таныг хол замын ая даахгүй байх гэж бодоцгоолоо гэхэд

	— Зүйтэй хэмээн тэдний юу хүсэж байгааг ойлголгүйгээр ямар ч шийд болов гаргахад нь хөнгөвчлөхөөр бэлдэн дуугарав.

	— Тэгээд ингэж шийдлээ. Бид айл амьтан олоод таныг орхино. Өөрснөө цааш нэвтрэхээр явна гэхэд доктор сүүрс алдан:

	— Ээ тэнэг тэнэг, ёстой нэг мангуу шидэл!.. гэв.

	Доктор эмэгтэй хөлөө булгалчхаад тэдэнтэй хамт явж чадахгүй болсондоо өөрийгөө ингэж хараан зүхэж байв. Тэдний зөв гэдгийг ойлгож байсан ч гэсэн тэдэнгүй хоцорсноос одоо үхсэн ч тийм аймшигтай биш юм шиг санагджээ.

	Тэд сайтар амарч аваад цааш хөдлөн үдшийн харуй бүрий эхлэхээс урдхан ойн гүн рүү орсон хүн амьтан багавтар явсан бүдэгхэн замтай тааралдав.

	Синцов тэр замд орохоор шийдэв. Гэвч тэр замаар орсонгүй гэхдээ хэрэг болж юу магад вэ хэмээн баримжаа алдалгүй түүнээс нэгэн жигд хэмжээ барьсаар явлаа.

	Нэг цагийн дараа зам явсаар хэд хэдэн бяцхан байшин, мод хөрөөддөг нэгэн урт байшин бүхий ойн цоорхойд хүргэж өгөв. Ойн цоорхойд машин, хүн амьтан юу ч үл үзэгдэнэ. Модны хөрөө ч ажиллахгүй байв. Гэхдээ жигдхэн хураасан дүнз, зүсмэл банз сэлтээс нь үзвэл саяхан болтол энд ид ажилтай байсныг харуулах ажээ.

	Золотарев тагнахаар явж Синцов доктор эмэгтэйтэй хоцров.

	— Иван Петрович хэмээн доктор бүдэгхэн дуудаж, — Хэрэв муу улс байвал намайг битгий орхиорой доо. Тэгсэнд орвол над гар бууг минь өгөөрэй, би өөрийгөө буудчихна гэв.

	— Яагаад муу улс байх юм? Бид хэдээс сайн улс байхгүй хэрэг үү? хэмээн Синцов ууртай хариулав.

	— Золотарев та хоёр бол сайн улс, хар л даа, намайг хэчнээн ч үүрч явна даа? Тэр байтугай ичмээр байна.

	— За боль боль хэмээн мөн л нөгөө ууртай чигээрээ, — Та хэндээ тэгж хэлнэ хамаагүй, харин над тэгж бүү хэлэгтүн! Бид тантай гурван cap хамт байсан болохоор таныг мэднэ. Манж үг хэрэг алга! Хэрэв би хөлөө булгалчихсан байвал та намайг ингэж үүрэх байсан биз дээ? гэж Синцовыг хэлэхэд

	— Таныг бол хэцүү л дээ, та ийм урт юм чинь! гэж хэлээд Синцовын уртад биш, харин энэ гонжгор өндөр хэр нь төлөв дүнсгэр явдаг улс төрийн удирдагч одоо өөртэй нь гагцхүү сайхан сэтгэлээсээ зориуд ууртай ярьж байгаагаас бус өөр юундаа ч тэгээгүй гэдгийг мэдэн инээмсэглэж, — Та авгайтай юу? хэмээн хэсэг дуугүй байснаа аль эртний л асууя гэж бодоод явсан юм. Гэтэл та дандаан л ийм ууртай... гэтэл

	— Одоо уургүй болчихоо юу? гэлээ.

	— Үгүй дээ, ердөө л асууя гэж бодлоо гэхэд

	— Авгайтай, нэг охинтой. Бас тан шиг Таня гэдэг юм хэмээн уруу царайлан дуугарав.

	— Та юундаа ингэж уурласан юм бэ? Би ямар тантай суух гэж байгаа биш гэж эмэгтэй хэллээ.

	Энэ үгийг сонсоод, түүний зовж шаналсан царай өөд харснаа хүн яагаад бие биеийнхээ бодлыг ингэж дандаан ойлгохгүй байдаг байна аа гэсэн мэт жижигхэн хүүхдэд хэлж буй шиг уужуу тайвуу бөгөөд эелдгээр:

	— Ай тэнэг минь тэнэг л байна даа та... Би эхнэр, охин хоёрынхоо хаа байгааг ерөөс мэдэхгүй байна. Авгай маань лав тан шиг л фронт дээр байгаа байх. Би энэ бүхнийг ганцхан удаа бодсон. Аа таны тухай бол би таныг энэ ертөнц дээр хамгийн сайн, бас хамгийн хөнгөхөн эмэгтэй гэж бодож явдаг хэмээн инээмсэглэн, — Таныг үүрэхэд хүнд гэж санаж байна уу? Танд ер нь жин гэх юм алга! гэв.

	Доктор хариу дуугарсангүй, ердөө л сүүрс алдсанаа нүдний нь буланд нулимс гүйлгэнэв.

	— Харж байна уу? тэр хэмээн Синцов, — Би таныг баясгаад орхилоо гэж санасан чинь харин... хөөе, Золотарев тэр ирж явна гэв.

	Золотарев түрүүнээс тэдний бодож байснаар германчууд тэнд байхгүй, харин мод хөрөөдөх газар хүмүүс лав бий гэдгийн зөв болохыг батлав. Арван таван минут хэртэй ойн захад хэвтэн ажиглахад нь захын байшингаас таяг тулсан тахир дутуу хүн хоёр ч удаа гарч тэнгэр өөд харан, онгоцны чимээ чагнажээ. Дараа нь нэг охин гарч ирснээ, буцаад гүйгээд орчихжээ.

	— Өөр нэг ч хүн харагдахгүй байна! гэхэд

	— Тэгвэл яах вэ, очих шив дээ хэмээн Синцов хэлэв.

	Синцов доктор эмэгтэйгээ үүрсэнгүй, харин майхан цувтай нь хамт хүүхэд адил урдаа өргөөд явлаа.

	— Аль эсхүл би бүр байшинд нь орж сайн үзээд ирэх үү? хэмээн Золотарев сэрэмжлэв.

	Гэтэл Синцов зөрж

	— Германчууд л байхгүйгээс хойш, шулуухан яваад оръё. Бид чинь хүн юм уу, биш юм уу? гэв.

	— Өөрийнхөндөө, өөрийн нутагтаа дайнаас урд бол өөрөө ч байг, хэн ч байг, эргэж хургалгүйгээр дуртай цагтаа гар дээрээ өвчтэй эмэгтэйг өргөсөөр орж болох байсан тул одоо тагнаж явах гэдэг ердөө л басамжилсан хэрэг мэт гэнэт санагджээ.

	— Тэнд үл бүтэх этгээд байна гэдэгт итгэхгүй байна. Хэрэв байвал бидэнд винтов байна гэж Синцов хэлэв.

	Ийнхүү докторыг гар дээрээ өргөн явсаар захын байшинд хүрээд хөлөөрөө үүдийг нь цохив.

	Үүдний тээгийг айн байж тайлсан арван тав хэр насны охин өргөн ханхар цээжтэй, ширүүн харц, туранхай нүүртэй өндөр эр майхан цуванд ороолттой нэг эмэгтэйг өргөсөөр зогсож байхыг харав. Түүний том гар ядарсандаа болж салганан байх агаад хоёр ханцуй дээр комиссарын улаан таван хошуу хадаатай нь нүдэнд дорхноо тусав.

	Тэр өндөр хүний ард уранхай савхин цамц бүхий намхан пагдгар хоёр дахь хүн зогсож байв. Энэ хүн нь винтовтой ажээ.

	— Хаана хэвтүүлэх вэ, аль заагаад аль охин минь! гэснээ түүний айн дүрэлзсэн нүдийг хараад, эелдэгхэнээр, — Харж байна уу. бидэнд зовлон учирчхаад байхыг хэмээн нэмж хэлэв.

	Охиныг хаалга цэлийтэл онгойлгоход Синцов доктор эмэгтэйг өргөсөөр дотогш орж эргэн тойрон шалавхан тойруулан харвал тасалгаа хот маягийн байдалтай ажээ. Орос маягийн зуух, хана дагасан өргөн лангуу, хоолны шүүгээ, хулдаасаар бүтээсэн ширээ, цаасан тор бүхий ханын тавиур сэлт байх ажээ..

	Чамаас өөр хүн байна уу? хэмээн доктор эмэгтэйг гар дээрээ барьсан тэр чигээр охиноос асуув.

	Байлгүй яах вэ, байна гэх сөөнгө тэдний дуу араас сонстов.

	Синцов хагас эргэж харвал Золотаревын хэлсэн өрөөсөн хөлтэй, таяг тулсан хүн нөгөө тасалгааны хаалгаар гарч ирэв. Тэр хүн залуу бус, нүсэр том биетэй, үс нь өрвийж унжсан, бамбайж хөөсөн нүүр нь өтгөн шар сахал самбай болжээ.

	Синцовыг доктор эмэгтэйгээ лангуун дээр тавихаар ойртвол тэр хүн гар занган болиулж

	— Байзнаарай. Аль Ленка гүйгээд зочлох тасалгааны орон дээр бий дэвсгэр аваад ир. Хөнжил, цагаан даавууг нь орхиорой. Ганцхан дэвсгэрийг нь л аваад ир, аль аль шалав! Эс тэгвэл эд чинь хүлээж барахгүй нь гэв.

	Синцов гэрийн эзний өөдөөс цоо ширтэх адил эгцлэн харвал сэтгэлд нь оволзон байсан бүх зүйл, дайн байлдаан бүслэлтэд байгаа ч гэсэн зовлонд учирсан зөвлөлтийн хүн нөгөө хүнээсээ дутуу гэж үзсэн бүхнээ цөмийг нэхэх эрхтэй гэсэн шийдмэг байдал нүүрэн дээр нь тодрон илэрсэн бололтой.

	— Юуг нь хар аа вэ? Та бүхнийг ирсэнд баясахгүй байна гэж үү? хэмээн гэрийн эзэн асууж, — Юун даа баярлах бил ээ? Германчууд хүрч ирвэл, бид чинь улаан зам дээр нь шүү дээ. Та бид бүгдээрээ дуусах нь тэр. Тэгвэл яах хэрэгтэй болох вэ?.. гэснээ лангуун дээр дэвсгэр яаран тэвдэн дэвсэж буй охин руугаа эргэн, — Нааш нь , нааш нь , энэ зах руу нь, дэрэн доор нь нугал, урт нь яг таарна хэмээн туслалцав,

	Синцов, доктор эмэгтэйг түүн дээр тавиад нуруугаа арай ядан тэнийлгэв. Хамаг шөрмөс нь суначихсан юм шиг санагджээ.

	— Та мөн зоригтойёо! хэмээн Синцовын ханцуй дээрх улаан таван хошууг хараад, «Та» гэж хүндлэн бишрэх, тоглох хоёрын дундуур хэлж, — Эргэн тойрон германчууд хоёр дахь өдрөө цувж байхад та комиссар хувцастай явж байдаг... Ленка, уух ус авчирч өг! Харж байна уу, хүмүүс ядарч зүдрээд, юм уух гэж байхыг!.. Аль та минь, зочны ёсоор сууцгаа гээд таягаа хананд түшүүлэн тавьж, ширээний өнцгөөс барьж мухар сандал нужигнуулсаар түрүүлэн суув. Тэгснээ, би та нарыг зооринд нууж болох л байна. Би ч айхаа хүрвэл айдаг, айхгүйгээ хүрвэл айдаггүй хүн шүү! Эндээ хоноцгоох уу? гэв.

	Синцов толгой дохив.

	Дараа нь яах вэ? гэлээ.

	Үүр цайхын үеэр, өөрийнхөн рүүгээ нэвтрэхийн тулд эндээс явна, өвчтэй докторыг энд нь орхивол зүгээр сэн, хөлөө булгалчихсаны дээр халуураад байгаа юм, хэвтэж амрах хэрэгтэй. Германчууд ирсэн ч эмэгтэй хүн нэг их хар сэжиг төрүүлэхгүй, биз тэр тусмаа ямар шархтай юм биш өвчтэй юм чинь гэж Синцов хэлэв.

	— Доктор хүн юм бий. Би танай эхнэр юм байх гэж бодсон юм гэж гэрийн эзэн хэлэхэд

	— Яагаад тэр бил ээ? гэж Синцов асуув.

	— Хэн хүнийг хүн болгон ингэж гар дээрээ бөөцийлөөд байхгүй шүү дээ. Доктор хүн юм бий хэмээн гэрийн эзэн дахин хэлээд таягаа авч өвчтөний толгойн тушаа очсоноо

	— Ингэтлээ ч өвчинд баригдах гэж дээ! гэж хэлээд духан дээр нь гараа тавьж хамаг бие нь халуу шатаж байна. Хижиг үү? гэв.

	— Бишээ, хатгалга, лав уушгины өрөвсөл байх хэмээн доктор хоолой дээр зангирсан бөөн хар юмаа залгиад хэлэв. Цусан суулга ч байлаа гэсэн айх юм алга. Манайхан цөм хижигтээд өнгөрсөн юм. Аа хөл чинь яачихсан юм? гэвэл

	— Мулталчихсан гэв.

	— Хөлийг чинь маргааш үзнэ, магадгүй уураар утах хэрэгтэй ч байж болзошгүй. Хөлийг чинь энхрийлээд байж болдоггүй эд шүү. Нэг удаа тэгж маяглаад орхисон чинь одоо болтол хазганаж байна. Танилцацгаая, намайг Бирюков Гаврила Романович гэдэг юм. Манай эцгийг Роман гэдэг байсан. Харин овгийг маань манай хөвчийнхөнд хүчээр шааж өгсөн юм даа хэмээн инээмсэглээд, докторын халуу шатсан гарыг атган, дараа нь Синцов Золотарев нартай гар барин танилцав.

	Охин нь хувин сэнжтэй аяга хоёр барьсаар орж ирэв.

	— Эхлээд тэр хүнд... хэмээн өөрийнхөө зан төрхийг харуулсан бүдүүн гүдэс санаа тавимхай байдлаараа доктор эмэгтэй рүү дохиж, — Хаанаас явж байна даа, та минь? Хэд дэх өдрөө? гэв.

	Синцов өөрийнхөө хувь заяанд инээд нь хүрэн, хэрэв тэр бүхнийг цөмийг нь тоолбол далан гурав дахь өдөртөө явж байна гэж хэлэв.

	«Яахаараа тэгдэг хэрэг вэ?» гэсэн асуултын хариуд яагаад ингэснээ товчхон тайлбарлав.

	Бирюков тэр байтугай гайхан шогширч исгэрэв.

	— Ээ дээ мөн ч хатуухан будаа таарчээ дээ хөөрхий! Юу ч гэж хэлэлтэй юм бэ дээ, өнөөдөр зүгээр байснаа л маргааш нь эргэж урваад л пижигнэчих юм байна шүү дээ. Алив Ленка хэмээн сайхан загнаж, — Дэвсгэрээ энд орхичих» тэгээд доктортой цуг зочны өрөөнд унт, бид эрэгтэйчүүл яах вэ эндээ хэвтэнэ гэв.

	Охин баярлан дэвсгэр засахаар ум хумгүй гүйн одов. Охин эцгийнхээ ийм шийд гаргасанд тун бахархжээ. Тэгээд хэдэн мөчийн дараа Синцов доктор эмэгтэйг зэргэлдээ өрөөнд тор бүхий өргөн том хоёр хүний орон дээр аваачиж хэвтүүлэв.

	— Ээх, ямар сайхан юм бэ, бүр үнэмшмээргүй шахам, хэмээн доктор шивнэснээ аль миний дүү хувцас тайлалцаад өгөөч гэв. Тэрээр эрэгтэйчүүдийг гараад явчихсан гэж санасан ажээ. Гэтэл тэд тэнд байснаа энэ үгийг сонсмогц шалавхан гарцгаав.

	Ленка, алив нааш түргэн ирээрэй! хэмээн охиноо гал зууханд эргэж ирэхэд нь Бирюков дуудав.

	— Юүгээн вэ? хэмээн охин хаалган цаанаас тэвчиж ядан цухуйв.

	— Битгий гоншигноод бай, нааш ир! Наашаа хүрч ирээд цаад хаалгаа сайн хаачих! гэв.

	Охин хүрч ирэв.

	— Хувцсыг нь тайлахдаа дотуур хувцас нь цэрэг хувцас байвал бас солиорой Ээжийнхээ цамцыг авч өг. Цэргийн хүний юм бүхний нь цуглуулж, модны агуулахад аваачиж хийгээрэй Хаана хийхээ мэдэж байгаа биз дээ? Өчигдрийн өнөө цэрэг хувцас хийсэн газар, тэгэхгүй бол чинь эмэгтэй хүн гэдгийг нь харахгүй шүү дээ. Үнэмлэх бичгийг нь аваад над өг, би хадгална. Аль эсвэл та аваад явах юм уу? хэмээн Синцов өөд эргэн асуувал

	— Өөрт нь байг. Дараа хэрэг болж мэднэ гэв.

	— За байз. Юу ч гэж хэлүүштэй юм бэ дээ? хэмээн Бирюков инээмсэглэж, — Өчигдөр манайхыг дайраад нэг хүн өнгөрсөн... цолыг нь хэлэхээ болъё хогийн амьтан... Идэх уух юм ч гуйсангүй, ердөө л хувцсаа сольж өмсөхийн түүс болсон. Хармаандаа байсан хамаг мөнгийг цөмийг нь гаргаж ирээд, над руу сарвайж, «Май, цөмийг нь чи ав» гагцхан оронд нь л нэг сольж өмсөх муу юм өгөөд орхи!» гэдэг байна. Би тэгээд өмд цамц хоёр өгсөн, бүтэн юм л даа, уранхай юм байсангүй. Тэгээд харсан зүг рүү нь явуулчихсан, хаашаа л явна, явж л байг. Айсандаа уруул нь хөдлөхөөс биш дуу ч гарахгүй, сүнс нь хальчих гэж байгаа хүний чинь одоо яах ч вэ дээ? Үнэмлэх бичгийг нь хувцас хунартай нь хамт оршуулчихсан. Гэтэл та энэ чигээрээ л яваад байх бодолтой байгаа хэрэг үү? гэв.

	Синцов толгой дохив.

	Хэрэв германчууд тааралдвал? гэхэд

	— Тулалдахгүй юү хэмээн энэ болтол ярианд оролцоогүй байсан Золотарев дуугарав.

	— Чи энүүгээр хэдийхэн тулалдах вэ дээ? хэмээн гэрийн эзэн хананд түшүүлээстэй байсан винтов өөд толгойгоороо заагаад үнэндээ ч германчуудаас хэтэрхий сүрдэж байна шүү. Би бас харж л байна, хэт их сүрдэж байна! гэв.

	— Аймшигтай юм чинь дээ! хэмээн Синцов хэлэв.

	— Тэр ч үнэн л дээ хэмээн гэрийн эзэн бодлогошронгуй хэлээд, — Ойрхон байхад аймшигтай, холоос бүр ч сүртэй л дээ гэв.

	Тэгээд тасалгаа дотуур гүйж өнгөрсөн охиндоо докторын хувцас хунарыг сольж дуусмагцаа идэх уух юм бэлд гэж хашхирав.

	Охин нь нааш цааш гүйн, цонхныхоо наагуур шуудайгаар хөшиг татан, ширээн дээр идэж уух юм зэхэж байх зуур гэрийн эзэн өөрийнх нь хэлснээр, «амьдралынхаа туужаа» товчхон ярив.

	— Намайг хэн, юун хүн юм бэ гэдгийг та нар надаас асуух эрхгүй юм шигээр бодож байна аа даа янз нь! хэмээн өөрөө яриа эхэлж, — Би та нарынд биш, та нар манайд ирээд байна! Гэхдээ та нар над дээр хүнээ орхиод явах гэж байна. Тэгэхээр ямар хүнд орхисноо мэдэхийг зүрх сэтгэл чинь шаардана биз дээ! Тийм үү, үгүй юү? гэв.

	Чухамдаа л тийм гэж Синцов хэлэв.

	— Хараа тэр! Бүр «чухамдаа!» гэж байхыг нь, хэмээн гэрийн эзэн инээмсэглэв.

	Тэгээд өөрийнхөө амьдралыг эх адаггүй нэг юм ярьж байснаа өөр нэг юм хутган ярилаа. Амьдрал нь бүтэлгүй байсан ч гэсэн их юм үзсэн толгой ажээ.

	Дээр үед иргэний дайнд оролцож явснаа отрядын бэлтгэл даргаар халагджээ. Намын гишүүн явсан, мод бэлтгэх газар ажил бүртгэгчээр ажиллаж явсан гэнэ. Тэнд байхдаа ууж согтуурч байгаад хөлөө хөлдөөж хөлгүй болжээ. Мэс засалч байсангүй учир бага эмч нь дүнз хөрөөдөх адил хөлийг нь хөрөөдөөд хаячихжээ. Дараа нь зэрэмдэг болсондоо гутран тувт уух болж, уруудан доошилсоор хамаг байдгаа дуусан уугаад, намаас хөөгджээ. Зах зээлээр ч тэнүүчилж үзжээ. Тэгээд зургаан жилийн урьд ийшээ ирж хамт ажиллаж байсан нэг нөхрийнхөө бэлэвсэн авгайтай суужээ.

	— Үүний ээж нь хэмээн охины цаана байгаа хана өөд толгой дохиод, — Хоёр хүүхэдтэй, хоёулаа минийх биш гэв.

	Ийнхүү тэр эмэгтэй өөрийг нь эргэлт буцалтгүй унасан нүхнээс нь татаж гаргасны хүчээр одоо амьд мэнд явж, энэ мод хөрөөдөх газар механикаар ажиллаж, төрүүлээгүй ч гэсэн хоёр хүүхдийн эцэг болж суугаа ажээ.

	Дөрөв хоногийн урьд эдний гэр бүлд гай тохиолджээ. Мод хөрөөдөх газар ажиллаж байсан байлдагчдаас дайны тухай яриа сонсоод арван дөрвөн настай хүү нь гэнэт алга болчихжээ. Тэр өдөр дэргэдүүрээ өнгөрсөн цэргийн ангийг лав дагаад явчихсан бололтой. Шөнө нь ээж нь бас хэнд ч хэлэлгүйгээр хүүгээ эргүүлж авчрахаар мөрдөөд явчихжээ.

	— Ингээд цөм эргэж урвачихдаг байна. Эргэн тойрон германчууд цуваад байдаг, тэгтэл авгай маань гурав дахь хоногоо алга. Та нарыг хаалга цохиход түүнийгээ гэж бодсон. Хэчнээн ч жил уугаагүй вэ дээ, тэгснээ өчигдөр гуньсандаа баахан балгаж орхисон. Нэг цэрэг литр хэртэй юм орхисон байсан юм. Ленка маань хориглоод хураагаад авахлаар нь, алгадаад авснаа хүртэл санаж байна. Согтчихоод тэр л дээ. Алгадсан гэж энэ маань хэлэхгүй байна. Гэхдээ би дотроо мэдээд байна. Энэ маань гар хүрээгүй амьтан... Алив Ленка, наад юмаа хураа хураа, тэнд саванд яльгүй жаахан дарс үлдсэн байх ёстой, өчигдрийн чиний өнөө хурааж авсан... гэв.

	Тэр литрийн хэмжээтэй саванд нь жаахан юм үнэхээр үлдсэн байв. Тэгээд эрэгтэйчүүл талтай шилэн аяганы дунд дундуур уугаад, цэл хүйтэн хэтэрхий их давсалсан төмс идэцгээв.

	Аа тэнд юу болж байгаа вэ? хэмээн гэрийн эзэн үүд өөд дохиод, — Цаад хүндээ идэх уух юм аваачиж өгсөн үү? гэв.

	— Та нараас түрүүнд гэж охин хариулав.

	— Тэгэлгүй яах вэ, зүйтэй... 

	— Золотарев ууж, идэж дуусаад сэтгэл хангамжтай янцагласнаа олон таван үггүйгээр дэргэдээ винтовоо тавиад охины авчирч өгсөн өвсийг хананы дэргэд дэвсэж савхин цамцаа нөмрөн унтахаар хэвтэв. Синцов докторыг эргэж үзмээр санагдсан боловч охин хаалган дээр хориглон, дөнгөж caя унтсан гэв.

	Синцов эргэж ширээний ард суув.

	Өөр юм идмээр байна уу? гэж гэрийн эзэн асуувал:

	— Баярлалаа. Өлсөж байгаад цочир идээд хэтрүүлчих болов уу? гэж айж байна.

	— За яах вэ, нээрэн тийм байж болох юм.

	Бирюков дэнгийн голыг яльгүй эргүүлэн дээшлүүлээд тохойгоо ширээн дээр тавив.

	— Нөхөр улс төрийн удирдагчаа, хэлээд өгөөч энэ ер нь юу болоод байна аа! Ажилчин тариачны улаан Арми чи одоо миний урд сууж байна. Нэгэнт чи армийнхаа хувцсыг тайлаагүй байгаагаас хойш би чамайг хүндэтгэж байна. Гэхдээ би чамаас асууж байна. Энэ ер нь юу болоод байна вэ, тэгээд хэдий болтол ингэж үргэлжлэх юм бэ? Үүнийг анх удаа, ганцхан тантай ярьж байна гэж битгий бодоорой. Байлдагчидтай ч ярилцаж үзлээ. Энд бас нэг ахлагч дэслэгч сууж байсан, мод хөрөөдөх ажлыг хянаж байсан юм, тэр үнэндээ тоймтойхон юм мэддэг байсан л даа... Дивиз командалсан генерал ч байсан. Фронт руу хараахан хөдлөөгүй байхдаа манай энд ойд байсан юм. Ёстой нэг эрэлхэг дайчин генерал байсан юм билээ. Өө хэлэх юм алга хилээс цааш хүмүүстэйгээ гарч ирсэн юм. Тэгээд дивизээ бүрдүүлж аваад фронт руу явсан. Тэгээд би түүнээс асуусан л даа. «Нөхөр генерал, та энэ хүртэл ухарна гэж зүүдэндээ ч бодоогүй, зүрх сэтгэлдээ ч тааварлаагүй байсан байх. Энэ тухай та над ярьсны хэрэггүй, ингэж бодоогүй явсан гэдгийг тань би өөрөө хэлүүлэлтгүй мэдэж байна! Гэвч таны санаснаар болсонгүй. Тэгээд та одоо юу бодож байна, эндээс дотогшоо ухрах уу, үгүй юу? Энд, миний гэрт германчууд ирэхгүй биз? Үүнийг илэн далангүй хэлээд аль!» гэж асуусан юм гэв.

	Ингэж хэлээд Бирюков өөдөө харан, орон гэртэйгээ салах ёс гүйцэтгэж байгаа юм шиг аажуухан эргүүлэн гэр доторхоо цөмийг харав.

	— Над юу гэж хариулсан гэж санана! «Яалаа гэж дээ! Бид маргааш урагшаа, тулалдаанд орж тэдний чинь таягаараа тууж орхино. Тэгээд юу ч бол эхний ээлжид Ельнагаас тэднийг чинь таягдан хаяна» гэсэндээ. Тэгээд яасан гэж санана. Нээрэн л давшиж, Ельнагаас элдэж гаргасан даа! Гэтэл одоо юу болж байна? Генерал манайхаас баруун тийш давшиж, Ельнаг эзэлж авсан байтал харин германчууд хойноос нь өчигдөр энэ рүү хүрч ирж байдаг. Тэгээд бас хаачсан гэж санаж байна? Өчигдөр холбоочин хүүхэн Уграгаас Знаменка руу утасдахад нь өөдөөс нь германаар шулганасан гэнэ билээ. Гэтэл энэ маань биднээс зүүн тийш тавин мод газар шүү дээ!

	Тэгж таарахгүй! гэж Синцовыг хэлэхэд

	— Харин аль нь ч л байж таарамгүй байна! Генерал Ельнаг чөлөөлчхөөд байхад, германчууд Знаменкад байж байдаг. Тэр генерал одоо хаа байна вэ? Над хэлээд аль! гэв.

	— Хаа хаа гэнэ шүү! хэмээн Синцов гэнэт уурласнаа хаа нэг газар л бүслэлтэд үзэлцэж байхгүй юу. Бид ч гэсэндээ бас ингэж гэнэдээгүй бол... Мөн яаж ийгээд л Могилеваас Ельна хүрсэн юм даа. Сөхөрчихвөл мөн сөхөрчихмөөр үе ч байсан, бид тэгээгүй л юм даа! Тэгэхлээр бусдуул маань биднээс дор гэж үү? гэлээ.

	— Доргүйгээр барахгүй, дээр ч байж болох л доо. Гэтэл германчууд та бүхнийг ахиад бүсэлчихлээ шүү дээ! Ер ингэхийг нь хүлээх хэрэгтэй байсан уу? Харин өөрснөө түрүүлэн эндээс нь ч, тэндээс нь ч багалзуурдаж авах хэрэгтэй байсан байж мэднэ. Гэтэл тэднийг түрүүлээд хулхи руугаа дэлсэхийг нь хүлээгээд байж байдаг. Бас нэг асуулт байна, тэсээд байж чадах уу, үгүй юу? Хэрэв тэсэж чадахгүй юм бол тэд чинь хэвтээ хүнийг ч балбадаг амьтад шүү дээ! Чи ч гэсэн байлдагчтайгаа — хэн бэ дээ! Та хоёр чинь хэвтээ хүн л гэсэн үг шүү дээ гэхэд Синцов

	— Биш гэв.

	— За тэгвэл яах вэ, мөлхөө... гэвэл

	— Үгүй мөлхөө хүн ч биш, бид өөрсдийнхөн рүүгээ яваа улс. Тэдэн дээрээ хүрнэ гэлээ.

	— Германчууд тааралдвал яах вэ? гэхэд

	— Ална гэлээ.

	— Танк тааралдвал яах вэ? Бас л алах уу?.. миний бодлоор бол юу ч тааралдалгүйгээр, өөрийнхөн дээрээ очин очтолоо амар тайван яваасай гэдэг хүсэл л байна. Яагаад вэ гэвэл хэрэв одоо та нартай юм тааралдвал та нар алахаасаа өөрснөө алуулна.

	— Мэдэхгүй гээд Синцов дуугүй болсноо Могилевын гүүрийг гатлан, Серпилиний дивизэд хоцорсон тэр өдрөөс хойш амссан туулсан бүхнээ санаандаа цөмийг эргэн харж, — Харин олныг биш юм гэхэд алж чадахыгаа цөмийг нь л алсан гэдэг нэг зүйлийг л мэдэж байна гэв.

	— Үүнийг мэдэж байна. Аа юу мэдэхгүй гэж? «Мэдэхгүй» гэж хэлсэн шүү дээ.

	— Манай бүх техник хаа байна гэдгийг мэдэхгүй байна. Газраас ч, тэнгэрээс ч үхэр долоогоод арилгачихсан юм шиг л байх юм!

	Аа гэтэл тэдний онгоцнууд хэмээн Бирюков дуугүй болсноо — цаг болоод л Москва руу ёнгинолдоод байх юм, ёнгинолдоод байх юм. Орой нь зүүн тийшээ яваад шөнө дунд эргээд л байна. Шатан дээр гарч зогсоод хэр олон буцаж байна? Тэнгэрт ямархуу дүнгэнээн гарч байна? гээд л сонсох л юм, сонсох л юм. Юу гэх вэ дээ, унт даа унт! Элдэв юм ярьж үйлийг чинь үзсэнд бүү юм бодоорой. Гэхдээ чи миний ярилцсан сүүлчийн улс төрийн удирдагч ч байж болох юм, маргааш болоход би германчуудтай ч ярилцах болох юм бил үү. Өөрийнхөн дээрээ хүрч очоод илтгэсэн үедээ, намайг ингэж хэлж байна гэж хэлээрэй. Та бүхэн Москва хүртэл, Кутузов шиг ухрах төлөвлөгөөтэй ч байж болох юм. Гэхдээ хүмүүсээ бодох хэрэгтэй. Ангал сүв болгоны бясаа бүхэн Зөвлөлт засагт дурладаггүй ч гэсэн би бясаа яриагүй, хүмүүсийн тухай ярьж байна. Ингээд явчих төлөвлөгөөтэй байгаа над чин үнэнээсээ хэлчихвэл л болоо, тэгвэл би ч бас эндээс яваад л өгөх сөн. Гэтэл одоо юу болж байна? Одоо би эндээ суугаад, германчуудыг ирэхэд Лазарийг дуулаад зогсож байх хэрэг болж байна уу? Би ч хэн болж байна, намаасаа хөөгдсөн, Зөвлөлт засагтаа дургүй, яахаа больсон этгээд болж байна уу... Тийм үү, үгүй юү? Намайг ийм хувь тавиланд орхиод яах юм бэ? Би ч бас яваад өгсөн нь дээр шүү дээ. Ингэж л хэлээрэй, улс төрийн удирдагч аа! Хэлэхгүй л дээ. Хүрч очоод л — «Таны мэдэлд хүрэлцэн ирлээ» гэж хэлээд л чиний хэлэх юм гүйцнэ биз дээ гэв.

	Яагаад тэр бил ээ? гэхэд

	— Тэгээд л тэр. Докторынхоо төлөө санаа бүү зовоорой. Ганцаарыг нь дайсанд өгчихгүй ээ гэв.

	— Би санаа зовохгүйгээр барахгүй, танд бат итгэж байна.

	— Танд ахиад юу ч үлдэхгүй нь байна хэмээн Бирюков дахин хуучин хэвийхээ байдалд орж царай барайн инээмсэглэснээ, дэнлүүнийхээ голыг тултал эргүүлээд, лангуун дээр гаран нажигнатал хэвтэж, нааш цааш жаахан эргэж хургаж байгаад хурхирч эхлэв.

	Синцов аадар өөд гөлрөн хэвтвэл түдэлгүй ямар ч аадар байхгүй юм шиг болж, харин оронд нь харанхуй хар тэнгэр харагдан, түүн дундуур Москвагийн зүг яваа бөмбөгдөгч онгоцнуудын нүргэлсэн дуу л сонстож байх шиг санагдав. Тэгээд зүүрмэглэж эхэлтэл нүүрэнд нь гэнэт хүүхдийн гар шүргэв.

	— Нөхөр улс төрийн удирдагч аа, таныг дуудаж байна хэмээн охин явган суучихсан шивгэнэж байв.

	Синцов босож хөл нүцгэн чигээр охины хойноос дагасаар зэргэлдээ өрөөнд оров.

	— Юу гээ вэ? Бие чинь муу байна уу? хэмээн Синцов доктор бяцхан эмэгтэйн дээрээс бөхийн асуухад

	— Үгүй ээ, бие зүгээр байна, харин та нарыг мартаад юм уу, эсвэл би унтаж орхиод салах ёс гүйцэтгэлгүй та нарыг явчих магад гэж би айж байна гэлээ.

	— Салах ёс гүйцэтгэлгүй явахгүй. Салах ёс гүйцэтгэж байж явна гэвэл

	— Та миний гар бууг над орхиод яваарай. Миний дэрэн дор байж байг. Мэдэв үү? Би танд өгчихмөөр л байна, гэвч над бас хэрэгтэй шүү дээ гэв.

	Гэтэл Синцов гар бууг чинь өгөхгүй, яагаад гэвэл над үнэхээр хэрэгтэй, харин өөрт чинь бол хөнөөл болж мэднэ гэж ямар ч эргэлзээгүйгээр шууд хариулав.

	— Та өөрөө бод л доо, хувцас хунарыг чинь нуучихсан, тэр ч байтугай өөр цамц сольж өмсгөсөн. Гэтэл дэрэн дор нь гар буу байж байвал юу болох вэ? Германчууд ирэх ч үгүй, танд ерөөс хэрэг байхгүй, за ирдэг ч юм гэхэд танд хор болохоос цаашгүй... гэрийн эзэнд өөрцгүй хэмээн Синцов нэмж хэлээд, үүгээрээ түүний эсэргүүцлийг нь зогсоон, — Унтаж үз. Нээрэн, бие чинь сайжраа юу? гэлээ.

	— Нээрэн нээрэн... Серпилинтэй хэрэв тааралдвал миний тухай яриарай. Мэдэв үү? гэж эмэгтэйг гуйхад

	— Мэдлээ гэлээ.

	Тэгээд Синцов түүний халуу шатсан гарыг атгав.

	— Миний бодоход таны халуун улам ч ихэссэн юм шиг байна гэвэл,

	— Дандаа л юм уугаад баймаар санагдах юм, бусад нь ч яах вэ ээ гэв.

	Нөхөр улс төрийн удирдагч аа хэмээн босгон дээр түүнийг охин зогсоож, — Би танд юм хэлэх гэсэн юм... гэснээ чимээгүй болоод, эцгийнхээ хурхирахыг чагнаж, — Та Татьяна Никовлаевнагийн төлөө санаа зовсны хэрэг байхгүй. Та манай эцгийг (охин «эцэг» гэж хэлсэн бөгөөд «хойд эцэг» гэж хэлсэнгүй) тийм ууртай, тусгүй хүн гэж битгий бодоорой. Аав маань ээж, дүү хоёрын хойноос санаа зовоод үйлээ үзэж байна... Та бүү зовогтун, түүний яриаг тоосны хэрэггүй, намаас хөөгдсөн энэ тэр гэдэг нь аль хэзээний явдал! Аав харин дайн эхэлмэгц районы намын хороон дээр шууд очиж намд буцааж аваач гэж гуйсан. Тэгээд ойн аж ахуйн намын товчоогоор авч хэлэлцсэн. Гэтэл дараа нь цөмөөр армид яваад өгчихсөн болохоор хурал бололгүй өнгөрсөн юм. Та түүнээс бүү айгтун! гэв.

	— Би айгаагүй байна аа гэхэд

	— Би ч гэсэн чадах бүхнээ хийнэ! хэмээн охин дахин сэтгэл хөдлөн шивнэв. Би Татьяна Николаевнаг садны нэг хүн гэнэ! Бид хоёр ингэж тохиролцсон. Комсомолын гишүүн хүний ёсоор хэлсэндээ хүрнэ! гэж хэлэв.

	— Аа чи бүр комсомолын гишүүн хүн үү? гэж Синцов асуувал

	— Тавдугаар сараас гишүүн болсон гэлээ.

	— Батлах чинь хаа байна гэж асуухад

	Үзүүлэх үү? хэмээн бэлэн зэлэн асуув.

	— Хэрэггүй, харин ямар нэг эмч хүн олж, хөлийг нь бариулбал зүгээр сэн. Би барьж чадаагүй, бариачийн чадвар бас хэрэгтэй гэв.

	— Би олноо! хэмээн охин нөгөө л бэлэн зэлэн байдлаараа

	Би цөмийг нь хийнэ! гэв.

	Тэгээд охиныг бага эмч үнэхээр олж авчран, хэрэгтэй бүхнийг хийнэ, энэ доктор бяцхан эмэгтэйн төлөө амиа ч болов өгнө гэдэгт Синцов итгэжээ.

	Синцов дахин хэвтэж энэ удаад толгойдоо нэг ч бодох санах юмгүйгээр даруйхан унтчихав.

	Гэгээ ороход сэрэв. Нойрон дунд нь үүр цайчихсан юм шиг санагдсан боловч нүдээ нээгээд харвал байшинд тас харанхуй чигээрээ байв. Нүдээ аних гэтэл цонхоор урт гэрэл цэлсхийгээд алга болов. Энэ бол мод хөрөөдөх газар луу ирж яваа машины гэрэл л байж болох байв.

	Синцов босон харайнгуут гутлаа ч түрийлж амжаагүй байхдаа Золотарев гэрийн эзэн хоёрыг түлхчин сэрээв.

	Цонхоор гэрэл дахин зурсхийв.

	— Германчууд ирж байна! Хүлээв ээ мөн хэмээн Бирюков сөөнгөтөн хэлээд, — Зугтаарай, зугтаарай! гэв.

	Тэгснээ өрөөсөн хөл дээрээ догонцон нэг гараараа хана түшин явсаар хашаа руу харсан цонхны жаазыг нь угз татан цэлийтэл онгойлгов.

	— Алив! хашаа дамжин, тэндээсээ ногооны хашаагаар гараад мод руу ороорой. Та хоёрыг харахгүй байх. Бушуул, бушуул! гэв.

	Нээлттэй цонхоор хэд хэдэн машин ирж яваа дуу сонсогдлоо. Синцов эхлээд Золотаревыг гарган, гутлаа ч өмсөж амжилгүйгээр гутал, ороолтоо хамж бариад, цонхоор харайн гарав.

	— Тэд ам мөлтөс амжиж гарчээ. Нэг машин явсаар байшингийн дэргэд ирж зогсоход, араас нь бусад нь цуварсаар ирлээ. Германаар чанга чанга ярих тодхон сонстоно. Машинд пиг дүүрэн хүн суужээ.

	Синцов Золотарев хоёр ногооны хашааг өнгөрөөд, хураалттай дүнзнүүдийн завсраар гүйсээр ойн захад хүрээд амьсгаагаа дарахаар түр суув. Синцов гутлаа өмсөх завсар тал тал тийшээ гэрэлтүүлсээр эргэцгээж буй германы машинууд руу харсаар байв. Тавхан минутын урьд Синцов Золотарев хоёрын гарсан тэр байшингийн нэг цонх гэрэлтсэнээ дараа нь нөгөө цонх нь гэрэлтэв. Тэр гэрэл сайн таглаагүй шуудайны захаар энэ хүртэл харагдаж байв.

	Синцов энэ гэрлийг хараад яахын ч аргагүйгээ мэдрэв. Нэг цагийн урьд бол тэнд хэвтэж буй эмэгтэйг ядаж энэ винтов гар буу хоёроороо хамгаалах санж. Гэтэл одоо түүнийг үл таних хүмүүсийн нинжин сэтгэл дайсны өршөөл хоёрт найдан, ямар ч хамгаалалтгүйгээр ганцаарыг нь орхисон байлаа.

	Золотарев яг л ийм юм бодож суув.

	— Халуундаа дэмийрч байж эсэн бусын юм ярьчих бий дээ! гэж хэлснээ — Алив тамхи татах уу, нөхөр улс төрийн удирдагч аа. Зүрх оволзоод хачин байна шүү гэж нэмж хэлэв.

	— Харчих юм биш биз! гэхэд

	— Зүгээр харахгүй. Шинелиэрээ халхалъя... гэв. Тийнхүү гурвуул биш хоёул үлдээд, хувь тохиол хоёр өөр тийш нь чулуудах тэр үеийг хүртэл зургаан хоног хамт явав.

	Дайсны зэвсэглэсэн лагерь дундуур нэвтрэн өөрсдийнхөн рүүгээ зэр зэвсэг, хувцас, таних тэмдэгтэйгээ яваа хоёр хүнд тохиолдож болох тэр бүхнийг энэ зургаан хоногт цөмийг нь үзэж туулжээ. Тэр хоёр өлсөх, даарах үхлийн аюулыг олонтой туулж билээ. Хэд хэдэн ч удаа олзлогдох, үхэх хоёрын ирмэг дээр тулж, өөрсдөөсөө хорьхон алхмын газар германчуудын ярих, тэдний зэр зэвсэг хангинах, герман бензин ханхлах, герман машины дүнгэнэхийг сонсож явлаа.

	Тэр хоёр аравдугаар сарын яс янгинам хүйтэн шөнө хөлдөж үхэх шахан дөрвөн ч удаа ойд унтаж, хоёр удаа айлд хонож билээ.

	Тэр хоёр айлын нэг нь баярлаж, нөгөө нь өөрсдөөс нь бус харин тэр хоёрын унтаж буйг германчууд мэдвэл яана хэмээн ухаан алдталаа айжээ. Гэвч унтсан хоёр айл нь хоёул тэр хоёрыг цэргийн хувцастай явааг нь онцгой анхаарсан юм. Түрүүчийн айл нь бахархан биширч, хоёр дахь нь хар амиа бодон айн бэмбэгэнэж байв.

	Эхний айлаас үүрээр гарч явахдаа Золотарев

	— Чухам л ёстой орос хүмүүс гэдэг чинь энэ шүү дээ! Тийм биз, улс төрийн удирдагч аа! гэвэл цаадах нь:

	— Тийм ээ, ёстой үнэн! гэж билээ

	Харин хоёр дахь айлаас үүрээр гарч явахдаа Синцов нь Золотаревтаа:

	— Ийм хар амиа бодсон амьтдын сүнсийг нь халиаж байхын тулд ч болов энэ хувцсаа үхэн үхтлээ тайлахгүйдээ бүр! гэж хэлж билээ.

	Идэх уух юмны нь үнэд зуун рубль яах гэж өгье гэж зөвшөөрөв. Тэгэхийн оронд улаан нүүр лүү нь нулимчихгүй дээ! хэмээн Золотарев дургүйхэн хариулав.

	— Би тэр зуун рубль өгснөөрөө нулимсан хэрэг шүү дээ, түүгээрээ нүүрээ арчина биз! Сэтгэл нь тамлаг! гэхэд

	— Хүүгээ цэрэгт яваа гэж хэлсэн биз дээ! Ийм өөдгүй эцэг эхийн төлөө цусаа асгаруулна гэдэг ч мөн азгүй хэрэг байна даа! хэмээн Золотарев сэтгэл нь тайвширч өгөхгүй үглэсээр явав.

	— Эцэг эхээс нь гадна Зөвлөлт засаг гэж байна шүү дээ гэвэл

	— Байх нь ч байна л даа, тэгэхдээ л мөн хувьгүй ерөөл байна даа! хэмээн Золотарев зөрөв.

	Энэ яриа золтой л тэр хоёрын сүүлчийн яриа болчхоогүй билээ. Юу гэвэл тэр хоёр хагас цагийн дараа ойн эгц гүн жалга өгсөж яваад бөөрөнхий модонд ороосон утас сунгаж яваа германы хоёр холбоочинтой улаан халз тулгарчхаж билээ. Тэр уулзалт хэн хэндээ огт санаандгүй цочир болсон ч гэсэн өглөөнийхөө кофе уугаад дуу исгэчин гэдэс цатгалан маадгар яваа хоёр германыг бодох нь ээ бүслэлтээс гаран, хээрийн араатан адил сонор соргог яваа хоёр орос нь арай түргэн амжив.

	Золотарев винтовоо бушуухан хараалаад нөгөө германыхаа буугаа мөрнөөсөө авч амжихаас урьд буудаж унагав. Айж балмагдсан хоёр дахь германы нь бутан дундуур орон зугтвал Синцов хойноос нь хөөж явуут дундаа гар буугаар буудсаар сүүлчийн долоо дахь сумаараа цааш харуулав.

	Дараа нь хоёул нэг винтов, дайзтай сум хоёрыг нь аваад буудалдаан болсон газраас аль болохоор түргэн холдохын тулд ой дундуур хар хурдаараа гүйсээр эцэст өтгөн бутан дотор тамирдан амьсгаадаж ойчив. Тэгээд болсон бүх явдлыг сая л энд хэвтэж байх үедээ дараалан санав.

	Нөгөө мод хөрөөдөх газар «Герман тааралдвал яах вэ» гэж асуухад: «Тааралдвал алж л орхино!» гэсэн өөрийнхөө хариултыг санаад Синцов «алж л орхилоо шүү дээ» хэмээн бодож хэвтэв.

	— Явъя, бид хоёр нэг их хол яваагүй байх, ой самнаж юунаа нь магад... хэмээн Золотарев хэлэхэд

	— Тэгье дээ гэж хэлээд Синцов боссоноо герман винтовоо мөрөндөө өлгөөд, — Хүнд бололтой юм. Аль дивангарын винтовгүй явсаар байгаад бүр төсөөрчихжээ гэж нэмж хэлэв.

	Тэгэхэд нь Золотарев тэртэй тэргүй хамаг сумаа дуусчихсанаас хойш гар буугаа хая гэж зөвлөв. Гэвч хаяхад хайран байсан учир сум дахиад олдоно гэж хэлээд Синцов түүнээ хадгалав.

	Синцов ийнхүү сумгүй хоосон буутайгаа хоцорч билээ. Тэр хоёр шөнө нь гармаар гол гатлах үес Синцов хоолойгоор татсан усан дундуур явж байгаад хөл алдан шургачихдаа суран бүстэйгээ хамт толгой дээрээ барьж явсан герман винтов, шинель хоёроо санаандгүй алдан живүүлчихжээ. Дараа нь хэчнээн шумбаж тэмтрээд аль алийг нь олсонгүй. Тийнхүү хоёул дундаа нэг винтов, нэг савхин цамцтай хоцорлоо.

	Энэ зургаан хоногт тэр хоёрт юм бүхэн тааралдсан боловч нэг зүйл л тохиолдсонгүй, тэр нь юу гэвэл өөрсдийнхөн дээрээ хүрч чадсангүй. Дорно зүгийг барин хэчнээн ч яваад яваад өөрсдийнхөн нь байсангүй, германчууд бүр лав, дотогшоо цөмөрсөн бололтой ажээ.

	Эцсийн эцэст фронтын шугам хүрэх гэсэн мөрөөдөл нь үл биелэх зүйл мэт санагдаж байв. Ганцаардмал байдал тэр хоёрыг юу юунаас илүү шаналгаах болов. Серпилинтэй хамт Могилеваас Ельна хүртэл явсан хүнд үе нь тэдэнд одоогийн энэ амсаж яваа зовлон зүдүүрийг нь бодох нь ээ жаргалтай үе байсан шиг ч санагдаж эхэлдэг болжээ. Заримдаа тэр хоёр хоорондоо бүр энэ тухай ярилцдаг байлаа. Тулалдан тэмцэлдсээр сэтлэн гарч буй ямар нэг ангитай тааралдаж, тэдэнтэй хамт явах сан! гэж бодно.

	Харин нэг удаа зэр зэвсэг бүхий долоон байлдагчийнхаа хамт дарга хувцастайгаа яваа ахлах дэслэгчтэй үдэш орой болсон хойно тааралдаж билээ. Синцов Золотарев хоёр тэдэнтэй нэгдье гэвэл ахлах дэслэгч дургүйцсэнгүй. Гэвч ахлах дэслэгч шөнө нь бодлоо өөрчилжээ. Долоодугаар сараас авхуулан бүслэлтээс гарч явна гэсэн Синцовын яриа хар төрүүлсэн ч байж болох юм. Өглөөгүүр нь Золотарев түрүүчийн цан хяруунд цохиулсан бутан дундуур алсад сарчигнан одох хөлийн чимээг сонсов. Нөгөө найм өөрсдийг нь сэрээлгүй, аминчханаараа эртлэн босоод хэлэлгүй явсан нь тэр байв.

	— Яах вэ, хойноос нь явж гүйцэх үү? хэмээн Синцовоос Золотарев асуув.

	Тэгвэл цаадах нь:

	— Нэгэнт итгэхгүй байгаагаас хойш яваг л даа гэв.

	Гэтэл уулзан учирч нэгдээд, үзэлцэн тулалдсаар бүслэлтээс гарах тийм анги тааралдахгүй, олдохгүй байсаар л байв. Вязьмагийн дэргэдээс гарсан анги бодвол өөр замаар сэтэлж гарсан бололтой... 

	Сүүлчийн удаа тэд ойд хонов. Ойн захыг эмжээрлэн гарсан засмал замаар германы машинууд зогсоо зайгүй цувж байв.

	Тэр хоёр эгзгийг нь тааралдуулан засмал хөндлөн гүйж гараад цаашаа ой дундуур хоёр километр хэртэй дотогшлон гүнзгийрснээ гачуур модны мөчир хугалан овоолоод Золотаревынхаа цооронхой савхин цамцаар хучин хэвтэв. Өнөөдрийг хүртэл цас бороогүй хуурай байснаа оройхон бороо орж эхлэв. Тэр хоёр дулаацах санаатай бие биедээ хэчнээн ч наалдаад нэмэр болсонгүй, нойтон хүйтэн хоёр гэдэг учиргүй байв. Дээр нь бас өлсөхийн зовлон нэмэрлэв. Сүүлчийн айлаас авч гарсан юм өглөө нь дууссан байв.

	Хоёулын нь нойр хүрч өгсөнгүй.

	— Ядаж суран бүсээ живүүлчихдэг мөн тусгүйеэ хэмээн Синцов инээмсэглэмэр болж, — Гэдэс дээгүүрээ бүсэлчихвэл ядаж дулаан байх байж гэв.

	Тэр хоёр германы үүргэвчийг ухах маань яав аа идэх юм байсан байж юу магад вэ? гэлцэнэ.

	Золотарев энэ тухай эхний удаагаа харамсаж буй нь энэ биш билээ.

	— Чулуун хучлагатай зам гаталлаа энэ чинь юун зам байдаг билээ байз хэмээн баахан дуугүй болсноо Золотаревыг хэлэхэд

	Верей ордог замтай л адилхан юм, Медынь урд чигт үлдсэн. Лав Медынээс Верей ордог яг тэр зам байх гэлээ.

	— Тэр Верейгээс чинь Москва хүртэл хэчнээн бэ? гэвэл

	— Зуу орчим гэлээ.

	— Тийм байжээ... хэмээн Золотарев бодлогошронгуй өгүүлж, — Тэгэхлээр Москва хүртэл зуун километр байх нь ээ. Гэтэл германчууд дундуур явсан хэвээр л байдаг. Ухаан санаандаа ч итгэхээ болилоо... гэснээ их доогуур нүргэлэн цуурайлж өнгөрсөн хүнгэнээг чагнаж, — Москва руу! Нисэж л байгааг бодоход эзэлчхээгүй л байгаа юм байна даа! гэв.

	Хоёул хэдэн мөч чимээгүй хэвтэв.

	— Ваня, хөөе Ваня! хэмээн Золотарев дуудав.

	Тэр хоёр үеийн хүмүүс байв. Улс төрийн удирдагч Синцов одоо гучин насан дээрээ яваа бол Золотарев нь хорин долоотой байв. Тэр хоёрыг аж төрж яваа орчин ахуй, зовлон зүдүүр хоёр нь чи би болгож өгсөн тул тэр хоёр өөрснөө ч анзааралгүйгээр бие биеэ «чи» хэмээн дуудах болжээ. Тэр хоёрын амьдрал нь өөрсдийг нь хаашаа ч явж хүршгүй нэгэн уудам газар цөлсөн ч юм шиг зарим үед санагддаг байв.

	— Юу гээ вэ? гэвэл

	— Чи бид хоёр тэгээд докторыг авралгүй орхичхов оо доо гэв.

	— Аа яаж аврах хэрэг вэ?.. Хэрэв усанд живсэн бол толгой дээрээ өргөөд гарах сан. Тиймгүй болохоор яах вэ дээ? Замдаа үхсэн бол дээр байсан гэж үү?

	— Нээрэн ч тийм дээ хэмээн Золотарев зөвшөөрөв. Тэгснээ сүүрс алдаад, — Тэглээ ч гэсэн л орхичихлоо доо! гэж нэмж хэлэв.

	— Чи тэгээд юу хүсээд байгаа юм? хэмээн Синцов дургүйцэн дуугарав.

	— Аль юм хүсэхийг тэр гэхэв дээ... хүсээд хүсээд бүтэхгүй болохоор яах вэ дээ. Энэ л гомдолтой байна шүү дээ... Аа, миний юу хүсэж байгааг мэдэж байна уу? гэлээ,

	— Юу тэр вэ? гэхэд

	— «Золотарев чамайг бөмбөгний оронд Гитлер дээр хаявал зөвшөөрөх үү? Тэгэхдээ, түүнийг алаад өөрөө гамбир болж хувирна шүү!» гэж над хэлээсэй. Тэгвэл би: «Онох болов уу?» гэж л ердөө асууна. Тэгээд «Ононоо!» гэж л ам алдах юм бол: «Хаягтун!» гэж хэлэх сэн. Үнэмшиж байна уу?

	— Үнэмшиж байна аа

	— Заримдаа бас би гэж яасан заяагүй хүн бэ, жолооч болох гэж! Танкчин болж болохгүй нь юу байх вэ? дээ гэж бодох юм.

	Тэгээд яагаа вэ?

	— Зүгээр. Ядаж ганцхан удаа ч болов винтовоор бус өөрийн биеэр тэдэн рүү их буугаар буудах юм сан. Танк ч юм уу, машин ч юм уу ямар нэг юмыг өөрийнхөө хүчээр салам цохих сон! Бүслэлтээс гарч очихоороо ахиад яасан ч жолооч болохгүй! Чөтгөр аваг!

	Жолооч юм байна гэж мэдчихээд дахиад л явуулчихна биз дээ.

	— Зад нууна! Нуучихна! гээд Золотарев дуугүй болсноо Ваня хөөе Ваня! гэв.

	— Юу гээ вэ? гэхэд

	— Москваг германчууд эзэлж чадах болов уу? гэв.

	— Мэдэхгүй л дээ гэвэл

	— Чи юу гэж бодож байна? гэлээ

	— Эзэлчихнэ гэдэгт үнэмшихгүй байна.

	Дахиад л их доогуур нүргэлэн хүнгэнэх чимээ дүнгэнэж өнгөрөв.

	— Нисээд өнгөрлөө... 

	— Ваня, чи ямар сургуульд байсан бэ?

	— Эхлээд долоон жилд, дараа нь фабрик заводын сургуульд

	— Би ч бас тэгсэн. Чи алинд нь байсан бэ?

	— Би модны ангид. Аа чи!

	— Би «Ростовын хөдөө аж ахуйн машины» дэргэдэх слесарийнхад. Дараа нь?

	— Дараа нь ажилд орсон. Тэгснээ дахиад сургуульд явсан

	— Хаашаа?

	— СКИ-д

	— СКИ гэдэг чинь юу вэ?

	— Сэтгүүлчдийн Коммунист Институтэд

	— Би бол тувт ажил хийсэн. Тракторын жолооч, ачааны тэрэгний жолооч гээд л зөвхөн армид ирсэн хойноо л хөнгөн тэрэг барьсан. Аа чи юу гэж бодож байна. Серпилин эдгэх болов уу?

	— Мэдэхгүй. Эдгэнэ л гэж доктор хэлсэн.

	— Ахиад түүний ангид тааралдвал мөн сайхан аа! Аа?

	— яах вэ, гарсан хойно захиа бичье.

	— Чи урьд Вязьмад ажиллаж байсан гэж над хэлсэн байх аа! хэмээн гэнэт Золотарев асуув.

	— Вязьмад гэж хэлээд Синцов үүнийхээ дараа удтал дуугүй болов.

	Өөрөө Вязьмагийн тухай нэг бус удаа дурсан санаж байсан агаад эдүгээ Золотаревын асуултын дараа ч Вязьма хүртэл хэчнээн километр болохыг санаандаа эргэцүүлэн бодож хэрэв сэтлэн гарч чаддаггүй юм бол эндээсээ Вязьма руу эргээд, тэнд таньдаг хүмүүсээ эрж олоод партизаны отрядад оръё гэж шийдэв.

	Тэгээд германы ар талд, алс тэртээ үлдсэн. Вязьма германчуудад аль хэдийн эзлэгдсэн биз хэмээн энэ шөнө Золотарев ч, Синцов ч бодож хэвтэв. Тэнд үнэн хэрэг дээрээ юу болж байгааг энд байгаа энэ хоёрт ямар боловч хялбар байсан биз ээ.

	Энэ шөнө Вязьмаг тойрсон цагариг улам дотогшлон хавчсаар байсан ч гэсэн яг хавччихаж хэрхэвч чадахгүй байв. Тэнд бүслэгдсэн манай цэрэг германы танкны болон явган цэргийн корпустай ач тач үзэлцэн сүүлчийн ширүүн тулалдаанд амь үрэгдсээр байв. Вязьмагийн дэргэд саатсан энэхүү корпусууд л хэдхэн өдрийн дараа Гитлерийн Москваг эзлэх гэхэд нь дутагдаж билээ.

	Нийт хэмжээгээрээ гунигтай энэ аравдугаар сарын бүслэлт, Баруун болон Брянскийн фронт дээрх ухралт нь өөрийн шургуу тэвчээр тэсвэрээр гайхалтай лут хориглолтын үргэлжилсэн нэг урт гинжин хэлхээ байсан агаад ширхэг ширхгээрээ буюу бүхэл бүтэн элс манхнаараа гулсан унаж дугуйн доогуур орон тээглэх адил германы хуягласан дугуйд Москва хүртэл өнхрөх бололцоо өгөөгүй юм.

	Тэр шөнө Верейн дэргэдэх ой дотор хэвтэж, өөрсдийгөө өчүүхэн золгүй, гар мухар шахам хүмүүс хэмээн бодож байсан энэ хоёр хүн ч гэсэн энэ бүхнээ үл харгалзан өөрсдийнхөө зориг хүслээр германы цэргийн машины дугуй доогуур хаягдсан хоёрхон ширхэг элс байлаа.

	Москва хэзээ ч бууж өгөхгүй гэдгийг үл мэдэн «Буугаад өгчхөөгүй байгаа даа!» гэдэг бодлоос тэр шөнө дагжиж байсан ч гэсэн германчуудыг Москва хүртэл явуулаагүй тээглэсэн юм.

	Өглөөгүүр нь тэр хоёрыг ойрхон болж буй ширүүн тулалдааны чимээ сэрээв. Ойд дөнгөж л гэгээ орж байв. Тэр хоёр босож нэгэнт л тулалдаан болж буйгаас хойш тэнд ганцхан ч германчууд биш бас манайхан бий. аз дайрвал өөрсдийнхөн рүүгээ ч гарч очих найдвартай гэдэг нэгэн бодлыг баримтлан тэрхүү чимээний зүг явав.

	Дайн юм бүгдийг бас өөрийнхөө хэмжүүрээр хэмждэг тавилантай билээ. Бусад үед хүмүүс амьдралын дуу хоолой, гэрэлт цамхаг, цасан дундах сууцнаас гарч буй утаа руу хэрхэн тэмүүлэхийн адилаар тэр хоёр пулемётын тачигнаан, үхлийн чимээ гарч буй тэр зүг тэгтлээ тэсэж ядан яаран алхалж байв.

	Энд галын тэргүүн шугам байгаа ч юм бил үү? хэмээн Золотарев асуув.

	Синцов ч бас үүнд итгэмээр байсан боловч жаахан бодсоноо арай ч юу бол гэв. Хэрэв үүгээр галын тэргүүн шугам байгаа бол шөнө нь ийм нам гүм баймааргүй сэн. Тэгэхлээр манайхан л германчуудын дундуур сэтлэн гарч буй байх гэж бодогдоно.

	Тэд урагш явсаар байсан агаад тулалдаан ч тэдний урдаас яваад байх шиг байлаа. Бас өөр ямар нэг пулемёт биш. Чухамхүү манай «максим» хачин ойрхон, богино богинохон шүршиж байгааг нэгэнт ялган таньж болох боллоо.

	— Сумаа хэмнэж байна хэмээн Золотарев хэлэв.

	— Синцов толгой дохив.

	Тэр хоёр зуугаад метр газар явав. Ойд гэгээ орсоор л байв. Тэд өөрсдийнхнөөсөө урьтаад германчууд дээр очих бий хэмээн эмээж улам бүр болгоомжтой явлаа.

	Тэгтэл гэнэт зуугаадхан метрийн тэртээ сум тэсрэв. Тэр хоёр ухасхийн гүйлдэж, утаа манан татсаар буй сум тэсэрсэн нүхэнд орж хэвтвэл сум тэдний баруун, зүүн гар талд дараа дараалан тэсэрч эхлэв.

	Хэд хэдэн батарей нэг зэрэг галлаж буй ажээ.

	Синцов эхлээд германчууд тооцоо алдаж хоосон газар балбаж байна гэж бодлоо.

	Гэтэл сум яг нэг үргэлж зурвасаар тооцоо алдалгүй тусаж буйг үзээд тэд манайхны сэтлэх замыг хаасан гал нээж байна гэдгийг Синцов ойлгов.

	Яах вэ, жаахан хэвтэх үү, явах уу хэмээн Золотарев асуув.

	Урдхантай нь түрүүчийн адил пулемёт тачигнасаар л байв.

	— Явъя гэлээ.

	Хоёул босон харайж, сумны нүх жалга дамжин, заримдаа толгойгоороо газар шурган унаж хэвтсээр, урагш гүйв.

	— Өөрийнхөндөө нээрэн хүрнэ гэж үү? Ер итгэхгүй байна хэмээн Синцов хурдан гүйсний дараа багтран, том нарсны ёроолд дахин хэвтэх үес хэлэв.

	Энэ бол түүнээс Золотаревын сонссон сүүлчийн үг байлаа.

	Сум тэсрэв. Золотарев өндийснөө улс төрийн удирдагчаа гараа алдлан толгой, дух нь нил цус болсон хэвтэж байхыг харав.

	— Ваня! Ваня! хэмээн Золотарев мөрнөөс нь угзчин сэгсрэв.

	Гэтэл Синцов дуугарсангүй.

	Тэгэхээр нь Золотарев түүний мэдээгүй болсон биеийг мөрөн дээрээ үүрэн пулемёт тачигнах зүг явлаа. Дөчөөд алхам яваад даахаа больж өнхрөн ойчсоноо, Синцовыг дахин үүрээд боссоноо бас л ойчив. Тэгээд хэвтэж буй зуураа, Синцовыг тэртэй тэргүй аваачиж чадахгүй нь гэдгээ мэдрэв.

	Мөч хором өнгөрсөөр, пулемётын шүрших чимээ холдоод байх шиг санагдлаа.

	Тэгэхтэй зэрэг өөрсдийнхөн дээрээ бушуухан гүйж очоод, нэгийг нь дагуулан эргэж ирье хэмээн шийдэв.

	Гар хуруу нь салганан чичирсээр Синцовын үнэмлэх бичгүүдийг авч хармаандаа хийгээд, дараа нь минут хэртэй эргэлзсэнээ улс төрийн удирдагчийнхаа элэгдэж хуучирсан тасархай товчтой цэрэг цамцны ханцуйнаас нь татан тайлав.

	Золотарев хэрэв өөрсдийнхөн дээрээ хүрвэл эргэж ирнэ, гэтэл хүрэхгүй ч байж болзошгүй учир улс төрийнхөө удирдагчийг фашистуудад цамцаар нь таниулан, амьд ч бай, үхсэн ч бай басамжлан доромжлуулахгүйг хүсжээ.

	Яльгүй жаахан гүйснээ нөгөө цамцаа зулзаган ширэнгэ гацууруудын дунд чулуудчихаад цаашаа хоёр зуугаад метр газар харайлгатал өөрийнхөө дөрвөн байлдагч дээрээ буучхав. Тэр дөрөв «максим» чирээд гүйлдэж байв. Тэдний гурав нь танкчин, дөрөв дэх нь хазгай тавьсан пилотка малгай дороос нь унжсан сагсгар үс нь даахиран цухуйсан ахмад Хорышев өөрийн биеэр байж байв.

	Золотарев өөрийнхөө отрядын даргыг гүйж ирээд пулемётынхоо ард хэвтсэн тэр агшинд нь олжээ. Хорышев өөрсөд рүүгээ гүйн яваа Золотаревыг хамгаас түрүүнд хараад, ердөө л үүнийг хүлээж байсан мэт огт гайхсан шинжгүйгээр инээмсэглэн

	— Золотарев бас хүрээд ирлээ, тэнгэрээс буугаад ирдэг байна шүү! Сум бий юу? гэв.

	— Бий! гэвэл

	— Тэгвэл хэвтээд галла! Одоо фрицүүд дахиад гарч ирнэ гэв.

	— Тэдний хажуугаар хэд хэдэн танкчин, явган цэрэг гүйлдэн өнгөрснөө, модны завсар хэвтэцгээв. Цөм л сэтгэл түгшин гэдрэг ойн өтгөн буюу Хорышевын пулемётынхоо амыг эргүүлсэн тэр зүг харан хэвтлээ.

	Хорышев Золотаревыг харалгүйгээр

	— Ганцаар уу! гэж асуув.

	— Синцовтой хоёул хамт явсан гэхэд

	— Хаа байна, улс төрийн удирдагч гэлээ.

	— Их хүнд шархтсан холгүй байгаа. Та над нэг хүн өгөөч. Хоёул аваад ирье гэвэл

	— Чи тэгээд хаахна орхисон юм?.. гэв.

	— Золотарев Синцовыг тэнд л орхисон байх хэмээн баримжаалж буй тэр газар луугаа хуруугаараа заав.

	— Хаанаа шархтсан бэ? хэмээн улс төрийн удирдагчийг яаж авчирвал дээр вэ гэдгийг лав эргэцүүлэн бодсон бололтой отрядын дарга асууснаа үгээ хэлж гүйцээлгүй газар наалдав. Толгой дээгүүр нь модны цайвар навчнуудыг сийчин автоматаар шүршээд авав. Аа, та нap биднийг айлгаж байж авах санаатай юу, тэгвэл бид та нарыг шагайж байгаад авна даа хэмээн Хорышов хараал тавин хашхираад, хааш нь буудаж байгаа нь Золотарев харж амжаагүй байтал эхний нэг ээлжээ шүршээд тавьчихав.

	Золотарев дараа нь, хааш буудаж буйг сая харахад модон дундуур германчууд гүйлдэж байв.

	Хорышевын пулемёт тачигнаж эхлэхийн хамт хажуухантай нь бас нэг хөнгөн пулемёт, түүнээс цаана, баруун гар талд нэг хүнд пулемёт тус тус тачигнав.

	Толгой дээгүүр модны мөчир лүү германы автомат нэг ээлжээр шүршээд авав.

	Золотарев гүйлдэж буй германчууд руу хэд хэд буудаж амжлаа. Тэгээд германчууд хэвтэв.

	Хорышев гүйх дохио өгөв. Тэд зуугаад метр гүйгээд дахин галлах байр эзэлж авав.

	Германчууд ч өөрсдийгөө бас хүлээлгэсэнгүй, моддын завсраар хөнгөн мина тэсэрч эхлэн гүйлдэж буй германчуудын дүрс дахиад л үзэгдэж эхлэв.

	Хорышевын пулемёт, түүнээс баруун тийш өөр нэг пулемёт гал нээн, германчуудыг газар наалдуулаад дахиад л байраа солив.

	Яах вэ? хэмээн Хорышев руу мөлхөж очсон Золотарев асуугаад, — Над нэг байлдагч өгөөч, би явж улс төрийн удирдагчийг олъё! гэв.

	— Одоо чи хаашаа явах юм хэмээн Хорышев үгийг нь таслаад, тэнэг толгой минь, хаа байгаа юм бэ, алив заагаад аль! гэв.

	Тэгээд Золотарев тулалдааны явцад өөрийнх нь явах гэж бодсон тэр газар, өөрсдийнх нь буй газар хоёрын хооронд германчууд гарч ирснийг хараад хий дэмий л заав.

	— Нэгмөсөн үүрээд ирэх хэрэгтэй байсан шүү дээ, гэтэл одоо болсон хойно! хэмээн Хорышев ууртай хэлэв.

	— Тэгвэл би ганцаараа явъя гэж Золотарев хэлэхэд

	— Өөрөө өөрийгөө алъя гэхээ боль! Алив галла! Харж байна уу, германчууд ирж явахыг гэв.

	Үнэндээ ч нээрэн, германчууд модны завсраар гүйлдэн энэ удаад урьдынхаас бүр ч ойрхон ирсэн учир Золотарев сэтгэл зүрхэндээ арга барагдан цухалдсан ч гэсэн гүйлдэн ирж яваа зэвхий ногоон дүрсүүд рүү, цэргийн хүний л амьдралд хийж ирсэн бүхэнтэйгээ адил нямбай хичээнгүй бөгөөд чадварлагаар гал нээж эхлэв.

	Дэслэгч Хорышев өөрийнхөө арваад байлдагч, арваад танкчдын хамтаар тэр шөнө германы ар талыг сэтлэн гарч байсан Климовичийн танкны бригадын зөвхөн нэг жигүүр дээр тулалдаж байсан ажээ.

	Климовичийн бригад өөрийн ээлжид байлдан тулалдсаар байсан Баруун фронтын зөвхөн нэг хэсэг нь байсан агаад германы ар талаар гаран, Москвагийн дэргэдэх ойг хүний өөрийн хүүрээр дэвсгэрлэн, тэр шөнөө, дараачийн нь бүтэн өдөр, бас дараачийнх нь шөнө дунд хүртэл үзэлцэн зүтгэсээр. хүнийхээ тэн хагасыг алдаад сая нэг германы бүслэлтийн цагаригийг сэт татан гарч чадаж билээ.

	Тэд энэхүү гайхамшгийг бага гал, их цусаар бүтээсэн боловч тэднийг гарч ирсэн хойно нь амруулахаар ч илгээсэнгүй, хүн хүчээр ч сэлбэсэнгүй, харин гарч ирсэн тэр газар нь үлдээжээ.

	Галын тэргүүн шугам улам бүр Москва тийш түрэгдэн ухарч байсан энэ өдрүүдэд германчууд үүгээр нэг, түүгээр нэг цөмрөн орсоор байв. Тэгээд тийм нэгэн цоорхойг бүслэлтээс дөнгөж гарч ирсэн ангиар бөглөхдөө тэдэнд тэр дор нь хүнс хоол, гранат сум залгуулан өгч билээ.

	Тэр хүмүүс бүслэлтээс гарсан тэр өдрийнхөө орой тулалдаанд дахин орсон агаад тэгэхдээ дорно зүг чиглэсэн фронтоор биш, өрнө зүг чиглэсэн фронтоор тулалдаж байлаа. Тийнхүү Москва тэдний урд бус ард нь байсны дээр цөөн ч гэсэн ахиад хэдэн их буутай болж, баруун, зүүн гар талд нь хөрш бий болсон байв. Тэд хэмжээнээс хэтэртлээ ядарч зүдэрсэн ч ингэж эргэсэндээ баяртай байлаа.

	Золотарев хэдийгээр ердөө л жагсаалын цэрэг, өчүүхэн хүн байсан ч гэсэн өөрийгөө азгүй хүн хэмээн үзэж байлаа. Гэлээ гэвч бүслэлтээс гарсны нөгөөдөр нь өөрийгөө танкны бригадын дарга дэд хурандаа Климович дээр заавал орох хэрэгцээтэй гэдгээ нотолж чадаж билээ.

	Климович битүү асгарсан суман дороос цэвэр азаар эсэн мэнд гарч ирээд, ажиглах байрнаас командлалын байранд ирээд сургуулийн эвдэрхий барилгын дэргэд зогсож байв. Дуулгаа тайлан, шүршүүр дор зогсох адил хуссан бөндгөр толгойгоо цутган буй намрын бороон дор сэтгэл хангамжтайяа луглайлган тослоо.

	— Ийм бороо долоо хоног орвол ч сүйдийг нь хийнэ ээ, харж байна уу, зам эвдэлж байгааг нь. Цөмд нь муудаа, тэр тусмаа германчуудад хэмээн хажуудаа зогсож байсан танкчин ахмадад хэлэх зуур ирж яваа Золотарев руу нүднийхээ булангаар харав.

	Та юу гээ вэ? гэж асуув.

	— Золотарев илтгэв. Бригадын дарга өөртэй нь удаан ярих завгүй буйг мэдэрсэн боловч Климович байж ядан яарсан царай гаргалгүйгээр үгийг нь сонсож байв. Харин нөхөр дэд хурандаа таныг таньдаг байсан гэж улс төрийн удирдагч өөрөөс нь би сонссон гэж Золотаревын хэлэхэд л үгийг нь нэг тасалжээ.

	— Танилын тухайд гэвэл дэмий хэрэг! хэмээн Климович яриаг нь таслаад, — Таньдаг таньдаггүй ялгалгүй, тэдний төлөв өдөртөө хэчнээн олон толгой өргөж байна вэ? Дайнд танил ямар хамаатай бил ээ?! гэв.

	Харин байтал нь өдий төдий шилдэг хүмүүс амь үрэгдсэн учир хэн нэг ганц хүнийг өрөвдсөндөө биш, шударга зүйн ёсоор бусад бүх хүнийг харамсах сэтгэл дууны нь өнгөнд илхэн байв.

	— Золотаревыг цамцныхаа хармаанаас Синцовын үнэмлэх бичгийг гаргаж ирэхэд бас л хэдхэн үг хэлэв.

	— Хойноос нь эргэж очоогүйдээ сэтгэл чинь зовоод байгаа юм биз дээ? гэвэл

	— Тийм ээ гэлээ.

	— Явахдаа, эргэж ирнэ байх гэж бодсон уу? гэхэд

	— Тэгсэн гэв.

	— За тэгвэл яах вэ, өөрийгөө буруутгаад байх юм алга. Аль болох сайнаар хийх гээд бүтсэнгүй, дайны эрхээр болж л дээ! Юу болохыг нь бурхан ч тааж мэдэхгүй үе алийг тэр гэх вэ гэж хэлээд Климович аль болох сайнаар нь бүтээх санаатай гэр бүлээ Слонимаас Слуцк рүү машинаар явуулчихсан нь бөмбөгөнд үрэгдсэн, хэрэв тэгэлгүй галт тэргээр явах гэснээр нь явуулчихсан бол зургаан цаг яваад л хүрэх газраа хүрээд эдүгээ бусдын адил эсэн энх амьд байцгааж байх сан даа гэдгийг энэхэн агшинд санав.

	— Алив нааш нь!

	Золотаревын гараас Синцовын үнэмлэх бичгүүдийг аваад хажуудаа зогсож байсан ахмадад өгч:

	— Манайхны хэвтэж байгаа газар хийчих, Иванов гэж хэлэв.

	Тэр нь юу гэсэн үг байсныг тайлбарлаж хэлсэнгүй. Энэ үг тэр хоёрт хоёуланд нь ойлгомжтой байлаа. Юу гэвэл бүслэлтээс цөмрөн гарч ирэх бүх үеийн турш ахан дүүсийн шарил адил цаг ямагт тэдэнтэй хамт яваа төмөр хайрцагт тулалдаанд амь үрэгдсэн бүгдийн үнэмлэх бичгийг ширхэг дараалж хийсээр ирсэн билээ... 

	
АРАВДУГААР БҮЛЭГ

	Синцов ухаан алдан таван минут ч юм уу, нэг цаг ч юм уу, хэчнээн хэвтсэнээ мэдсэнгүй. Гэвч ухаан ороод хамгийн түрүүн мэдэрсэн зүйл нь нам гүм таг чимээгүй болчихсон байв.

	Синцов толгойгоо өндийлгөн, гараараа тулан босож суугаад нүдээ анилдуулсан цусыг амаараа арчив. Эргэн тойрон нэг ч хүн амьтан байсангүй.

	Золотарев! хэмээн эхлээд сулхан дуудсанаа хоёр дахь удаагаа Золотарев! гэж чанга хашхирав.

	Золотаревыг алагдчихсан юм байх гэж бодон газар суугаад эргэн тойрон нүдээрээ хайсан боловч амьд ч Золотаревыг үзсэнгүй, үхсэн ч Золотаревыг олсонгүй.

	Синцов толгойгоо тэмтэрч үзвэл нил цус болсон байх агаад харин ганцхан талаасаа чамархайн дээд талд л өвдөж байв. Тэгснээ хуу татагдсан арьсанд болгоомжгүй хуруу нь тээглэн өвдсөндөө дуу алдаж орхив. Духыг нь даган цус садарлаа.

	Дараа нь хөл дээрээ босов. Яагаад ч юм хамаг бие нь бээрчихсэн байсан боловч тийм ч сул биш, явж болмоор байв. Алгаа цээжин дээрээ зөнгөөрөө тавьснаа, цочин татаж аваад дотуур цамцан дээрээ хоёр цусан толбо буйг эхлээд үзэж цамцгүй байгаагаа сая л ухаарав.

	Чухам хэрэг дээрээ юу болсон нь ухаан санаанд нь орж ирсэнгүй. Синцов шал ондоо юм бодон, ухаангүй байх үедээ гадуур цамцаа тайлаад үнэмлэх бичгүүдийнхээ хамт нэг газар чихчихсэн юм байх гэж санав. Хэрэв гарцаагүй үхэх болбол үнэмлэх бичгүүдээ урж хаях буюу нуух хэрэгтэй гэдгийг урьд нь нэг бус удаа бодож явсан билээ. Тэгээд ухаангүй байхдаа энэ нь санаанд орсон байж болзошгүй гэж бодов.

	Синцов газар суугаад, эргэн тойрон тэмтэрч эхэлснээ шим тасарсан өвсөн дээгүүр зам татсан хар толбо харав. Энэ бол цус байв. Газраас босолгүйгээр, намхан бутнуудыг хоёр тийш нь ярсаар, урсгасан цусаа даган мөрдөж эхлэв. Гэвч бутан дотор үнэмлэх бичгүүд нь ч, гадуур цамц нь ч байсангүй.

	Эцэст нэгэн нарсанд хүрэв. Тэр нарсыг танив, таних танихдаа яриангүй сайн танив. Юу гэвэл сум тэсрэхэд яг энд унасан билээ.

	Яг өнөөх газар! Тэнд газар нэвчин асар их цус гоожсон байв. Тэгээд дотуур цамцтайгаа дөнгөж сая мэдсэн юм шиг дахиад элгэн дээрээ дарав. Гэвч цамц нь байсангүй.

	«Магадгүй, Золотарев намайг алагдсан гэж бодоод, цамцыг минь тайлаад авчихсан юм болов уу?..» хэмээн сая л итгэл муутайхан бодлоо.

	Алсад тулалдааны чимээ сонстов. Тэндээс буудах нь дуулдана. Тийшээ л явдаг байж! Тэгээд дахин тэр чимээг чагнаснаа гуйван дайвсаар хөл дээрээ яг босонгуут өөдөөсөө ирж яваа хоёр германыг үзэв. Нэг нь винтовтой гучаад алхмын цаана, нөгөө нь автоматаа чиглүүлэн хариугүй ойрхон ирж явав.

	— Хальт!1

	Гэдэс рүү нь буудахад бэлхэн, чихэндээ тултал ангайн хорсолтой ярзайсан тэр германы амыг хараад, өмднийхөө хармаанд аль хэдийн хоосон хэвтэж буй гар буугаа зүхэн санаад удаан зогсоовол ойчно гэдгээ мэдэн гараа өргөв.

	Синцовын ийнхүү шархтан мэдээ алдсанаас нь хойш цаг гаруй хугацаа өнгөрсөн агаад үүгээр дайран зүүн зүг одсон тулалдааны дараа германчууд ойг нарийн дараалалтай самнажээ.

	Винтовтой герман болон түүнээс цааш яваа бусад герман ой дундуур самнасаар байх агаад харин автомат барьсан нөгөө герман бууныхаа амаар хааш явахыг заагаад Синцовыг гэдрэг эргүүлэн, өглөө нь Золотаревын хамт, ирсэн тэр зүг туув.

	Хэдийгээр тэр герман тэсэж ядан хашхичиж, тэр ч байтугай автоматаараа ууц руу нь нэг удаа барагтай нэг нудраад авсан боловч Синцов аажуухан явсаар байв.

	Толгой эргэх нь арай гайгүй болоод хурдан явж болмоор байсан боловч ардаа яваа тэр германаас айсангүй учир хурдалсангүй.

	«Чөтгөр авмар, буудвал буудаг» хэмээн улам бүр холдсоор буй тулалдааны чимээг чагнан сэтгэл түвдэн явав.

	Автоматтай герман Синцовыг туусаар ойн захад винтов барьсан хоёр настайвтар германаар харгалзуулан суугаа хэдэн олзлогдогсод дээр авчирч өгөөд Синцовыг заан, тэдэнд ямар нэг юм хэлэв. Тэдний нэг нь дэвтэр гаргаж нэг чагт тавьснаа, дараа нь ямар нэг юм бичив. Бодвол Синцовыг хүргэж ирсэн германы нэрийг бичсэн бололтой. Тэгвэл тэр нь нэг эргэж харснаа буцаад явлаа. Нөгөө дэвтэр хөтөлсөн настайвтар герман Синцовын цус болсон толгойг харснаа: Зэтц дих2 гэж хэлэв.

	Синцов дөрвөн олзлогдогсдын дэргэд очиж суув. Тэр дөрвийн нэг нь гараа шархтсан, хоёр дахь нь хүзүүгээрээ боолттой, гурав дахь хүний хацар ам сэтлэгдсэн учир цаг үргэлж цусаар нулимна.

	Гартаа шархтай байлдагчийг Синцов таньдаг юм шиг байсан нь үнэн боллоо.

	— Нөхөр улс төрийн удирдагч хэмээн тэр байлдагч өөр лүү нь дөхөж шивнээд, — Энд уулздаг байжээ! Яамай л даа, ядаж цамцаа тайлж амжсан чинь гэв.

	— Яаж тайлснаа ч өөрөө санахгүй байна гэхэд

	Тайлснаас л хойш болоо шүү дээ хэмээн нөгөө л өрөвдөнгүй янзаараа шивнэж, — Зүгээр, буудуулах гэх хэн байх билээ! гэв.

	Хожим нь Синцов энэ үгийг нэг бус удаа санаж билээ.

	— Би бүр аврагдчихлаа гэж баяссаныг яана! хэмээн хэсэг дуугүй байснаа байлдагч хэлээд, — Гэтэл ингэж төгсдөг байжээ гэв.

	Энэ байлдагч засмал дээрээс, Хорышевын хамт танкчид дээр буцаж очоод бүслэлтээс гарахаар тэдэнтэй хамт есөн хоног явсан ажээ. Тэгээд өнөөдөр тулалдаанд шархадсан боолгож байгаад хоцорч германчуудад баригджээ.

	Эндээс хол уу? гэж асуухад

	— Гурван километр хэртэй гэв.

	«Тэгэхлээр Климович танкчдаа яаж ийгээд Ельнагийн дэргэдээс гаргажээ дээ» хэмээн Синцов хүндэтгэн бишрэхийн зэрэгцээ өөртөө гомдон бодов.

	— Би таныг ахиад цолоор чинь дуудахгүй хэмээн байлдагч дахин шивгэнэж, — Тэгээд байвал сонсчихно гэв.

	— Швайген! Швайген!3 хэмээн тэдний нэг нь их сүртэй байхыг хичээн хашхичив.

	Тэд олзлогдогсдыг хооронд нь яриулахгүй байх санаатай байв.

	Оросуудын сэтэлснээс хойших гурван цагийн дараа энэ ойгоос олзолсон бүгдээ германчууд ойн захын цоорхойд нэгэн цуваа болгон, эхлээд ойн замаар, дараа нь засмалаар Боровскийн зүг тууж гарав.

	Цуваанд нийтдээ дөчин хүн байсны тал хагас нь хөнгөн шархтан байв. Үүрч авч явмаар шархтсан хүн нэг ч байсангүй. Олзлогдогсдын хоорондоо шивнэж буй ярианаас үзвэл хүнд шархтсан бүгдийг тэр дор нь ойд буудсан ажээ. Үүнийг эс тооцвол харгалзагчид онцгой харгис зан гаргасангүй, ердөө л шалав явахыг шаардан, хэн нэг хүн яриа үүсгэвэл: «Швайген! Швайген!» гэж хашхиралдсаар явав.

	Энд чагт бүхий, гол нь олзлогдогсдын ерөнхий тоог бичсэн дагавар дэвтэр зохих үүргээ гүйцэтгэж эхэлсэн байж болох юм. Энэ дэвтэр цувааг дагаж яваа нөгөө настайвтар герман цэргээс мөн л настайвтар, тогоруу хөлтэй, харгалзагч олзлогдогсдын алиныг ч үл харан, газар шагайн барайж замын хажуугаар яваа дэслэгчид эдүгээ шилжсэн байлаа.

	Ингээд л өөрсдийнхөө ангилан хуваарилах газар хүртэл орой болтол тууна даа хэмээн Синцовтой зэрэгцэн догонцсоор яваа хүзүүгээ хиртэй марлаар боосон байлдагч шивгэнэж, — Тэгээд дараа нь жагсаачхаад л: «Офицер нихт?4 Улс төрийн удирдагч нихт? Юде нихт!..» гээд л асууж гардаг юм. Юде гэдэг нь эднийхнээр еврейг хэлж байгаа юм гэв.

	— Чи хаанаас мэдэв ээ? хэмээн Синцов асуувал

	— Тэнд нэг удаа байсан юм. Тэндээс зугтаад одоо дахиад орчихдог байна! Тэгээд л цөмөөс нь асууж дуусахаас нааш идэх юм юу ч өгдөггүй юм гэв.

	Энэ хүзүүгээ боосон байлдагч бол Синцовыг ойд авчрахад байсан нөгөө дөрвийн нэг байлаа. Синцов тэнд сууж байх зуураа тайлсан цамцтай нь нийлээд өөрийг нь илчилж болзошгүй хоосон гар буугаа сэмхэн хармаанаасаа гарган, нарсны ёроол руу шургуулчхаж амжсан билээ.

	Гэтэл тэр дөрвөн байлдагчийн хэн нэг нь илчилчихгүй байгаа даа? Тэдний нэг нь улс төрийн удирдагч гэдгийг мэдэж буй агаад тэр хүн Синцовыг цол зэргээр нь дуудсан учир нөгөө гурав нь сонссон байж болох байлаа.

	Ангилан хуваарилах тухай хүзүүгээ боосон байлдагчийн гэнэт ярьж эхэлмэгц Синцов энэ тухай сая л бодсон билээ. Тэгээд бодонгуутаа энэ бодлоо өөрөө өөрөөсөө зайлуулан: «Тэд хэлэхгүй, энэ хүзүүгээ боосон ч бас хэлэхгүй. Ангилан хуваарилах тухай ярихдаа хэлэх гэсэндээ бус, харин ч намайг хянуур байг гэж урьдчилан сэргийлсэндээ тэр биз...» гэж бодов.

	Хоёр цаг явсны дараа цуваа засмалаас хажуугийн замд орж хэсэг явснаа бас тэндээсээ салав. Манайхны ухсан танкны саад тэр замыг хөндлөн гулд сэт сэт татжээ. Хэсэг эмэгтэйчүүд харгалзагчдын хяналтад хүрз, нүцгэн гараараа шopoo утган тэдгээр гууг дүүргэж байв.

	— Хүний хүчийг хайрладаггүй новшнууд! хэмээн цуваан дотроос нэг нь чанга хэлэхэд

	— Шийтгэж байгаа ёр нь тэр гэж нөгөө нэг нь чанга дуугаран, — Бидний эсрэг ухсан улс одоо улаан гараараа булцгааг гэж байгаа нь энэ гэв.

	— Швайген!

	Эмэгтэйчүүд эрх мэдэлгүй хүнд хүчир ажлаасаа түр хөндийрөн, мөрөн дээгүүрээ эргэж олзлогдогсдыг харцгаав. Үүнийг тэдний харгалзагчид хараад эмэгтэйчүүдийн зүг бээрч даарсан зандрангуй хоолойгоор хашхирав.

	— Лав муухайгаар харааж байгаа даа хэмээн хүзүүгээ боосон байлдагч Синцовт хэлэв.

	Танкны саадаас цааш километр хэртэй яваад харгалзагчид цувааг их бууны суманд айхавтар сүйтгэгдсэн хүн амьтангүй нэг хоосон суурины дэргэд зогсоов. Тэр суурины захад «Төрөх газар» гэсэн хаяг бүхий бараг гэмтээгүй шахам чулуун байшин байв.

	Дайн байлдаан, эргэн тойрон эвдрэл сүйдэл болж байлаа ч гэсэн тэрхүү байшинд ямар нэг үл мэдрэгдэм шинэ юм үлдсэн ажээ. Түүнийг хавар нь юм уу, яг дайны өмнө зуны эхээр барьж дууссан байж таарна.

	Шархдагсдыг хооллуулж, шархыг нь боохын тулд цувааг энэ байшингийн дэргэд зогсоосон бололтой. Үүний аль алийг нь орос хүмүүсээр гүйцэтгүүлэв. Төрөх газрын гал зуухны шалан дээр төмс, тэжээлийн манжин хоёр овоолоотой байв. Хоёр эмэгтэй зуухан дээр хувин, паалантай төмпөн хоёрт зутан буцалгаж байв. Гал зууханд утаа, шороо, ногооны хальсны үнэр ханхлах ажээ. Энд олзлогдогсдод бус, нөгөө нүх булах газар шорооны ажилд хөөгдсөн хүмүүст зориулан идэх уух юм бэлджээ. Гэвч цувааг дагаж яваа дэслэгч энд юу байдгийг мэдэх учир цувааг дагуулан урт дэрсэн хөлөөрөө шууд наашаа алхсаар иржээ.

	Гал зууханд ердөө аравхан хөнгөн цагаан сав байсан тул олзлогдогсод дэс дараалан зогсоцгоов. Тогооч эмэгтэй түүхий шахам төмс, манжин бүхий усан шөлийг нэг нэг шанага хийж өгөөд дэс дарааллаар дөхөн очиж буй хүмүүсийн дотор яваа хэт ядарч туйлдсан хүмүүсийг харах бүрийнхээ тоолонгоор чангаар санаа алдан шогширно.

	Усан шөл шазлам халуун байсан ч гэсэн нөхдөө хүлээлгэхгүйн тулд цөм л хэл амаа түлэн яаран тэвдэн оочилно. Гэтэл тогооч эмэгтэйн дэргэд нэг герман зогсоод илүү хийчих вий, хэн нэг нь дахичих вий хэмээн хянаж байв.

	Синцов хэл амаа шазлан байж тавагтай шөлөө цөмийг нь идчихээд золтой л буцаагаад гаргачихсангүй. Амаа гараараа таглан хоолой дээрээ ирсэн огиудсыг буцааж залгиад, шархтныг боож байсан хажуугийн өрөөнд оров.

	Урьд нь төрөх өрөө байсан байж таарах энэхүү тасалгаанд эдүгээ ердөө ганц ширээ, хоёр мухар сандлаас өөр юмгүй ажээ. Нэг хананых нь дэргэд хиртэй цагаан даавуугаар бүтээсэн өвсөн дээр юу тааралдсанаар хучсан хэдэн хүн хэвтэнэ. Хэн нэг нь гиншин ёолно. Эмэгтэй хүн бололтой.

	Тахир гилжгий биетэй настай сувилагч эмэгтэй, арслан мэт толгойтой нас дээр гарснаас буюу германчууд зогсоо зайгүй шавдаж буйгаас үе үе салганан буй, чадмаг хүчтэй гартай их эмч хоёр шархтнуудыг боож байв. Хэрэв гал зууханд байсан тэр герман тувтан: «Генуг! Генуг5» гэж байсан бол энэ герман гагцхан «Шнеллер! Шнеллер!»6 гэж давтана.

	— Тэсээрэй! хэмээн Синцовыг мухар сандал дээр суугаад толгойгоо тавьж өгөхөд нь их эмч хэлэв.

	Шарх дээр нь шуугьсан устөрөгчийн давхар исэл асгаад, арьсны нь тасархайг дарвайлгаад захыг дагуулан үсийг нь хэд гүжирмэг хайчилснаа, ёолтол нь иод түрхэн, дээр нь ямар нэг юм тавьж хуруугаараа өвдтөл нь дараад дараачийн сандалд суулгахын тулд түлхэж сувилагчид:

	— Боо! гэв.

	Синцов өндиймөгц хуруугаа бяц цохиулсан өөр нэг хүн оронд нь хэдийнээ суужээ. Сувилагч охорхон хөл дээрээ хазганан явж мөрөө далжгануулсаар Синцовын толгойг боож эхлэв. Тэр хоорондуураа ямар нэг юм уурлан үглэнэ. Юу гээд байгааг нь Синцов эхлээд эс ойлгосноо Николай Николаевичид тайвуу ажиллах ч бололцоо өгөлгүй, зогсоо зайгүй шавдаж байна хэмээн германчуудыг хараан зүхэж байгааг нь ойлгов. Хоёр хөгшин — их эмч, санитар хоёр бодвол нэг дор насаа бартал хамт ажиллаж буй агаад тэгээд одоо сувилагч өөрийнхөө мэс засалч эмчийн төлөө шархтнуудаас илүүгээр санаа зовж байлаа.

	Синцов өөрөө сандал дээр сууж байхдаа харж чадаагүй мэс засалч эмчийн царайг сая л харж, малын домч шиг ажиллахаас аргагүй болсон энэ хүн ямар их зовлон тэвчиж буйг нь ойлгов. Сахисан герман цөмийг хүлээхгүй учир энэ хүн өөрийн гүжирмэг боловч аргагүй сурмаг гараараа аль болох олон шархтныг үзэж гаргах сан гэж байлаа. Буурал сахал, өргөн палигар хамар, мигуйны адил ёрдгор, ширүүн сахалтай, арслангийн адил нүүр нь их хүч гаргаснаас хөлс гоожин, золгүй агаад ширүүн догшин мэт харагдах бүлгээ. Хэрэв болдог сон бол энэ цаг ямагт автомат адил: «Шнеллер! Шнеллер!..» хэмээн давтан хашхичиж буй заналт германыг мэс заслынхаа хутгаар хоолой руу нь бүлээд авах сан биз ээ.

	Яг цагийн дараа цувааг дахиад жагсаав. Зарим шархтныг боож амжсангүй боловч тогоруу хөлт дэслэгч цагаа хармагц үүнээс хойш үлдэгсэд цөм ямар ч падгүй болов. Харгалзагч нар олзлогдогсдыг тогтоосон газар нь хүргэхийг яаравчлан улам ч ууртай догшин хашхиралдан, алхаагаа ширүүсгэв.

	Гэвч энэ бүхэн гэнэт болиод, цувааг удтал зогсоов. Тэдний урд германы машины цуваа зам түгжчихсэн байв. Тэдгээр машин огт эцэс төгсгөлгүй мэт үргэлжилнэ. Олзлогдогсдын цуваа эндээс замаас гараад тойрч болох байсан авч энэ хэсэгт ой замын хоёр талаас шахсан байсан учир тогоруу хөлт дэслэгч ой дундуур орох дургүй байсан бололтой.

	— Ингэж зогсдог байжээ! хэмээн хүзүү нь боолттой байлдагч Синцовт хэлэв. Тэр хоёр дахиад л хамт явж байв.

	— Чамайг боож амжсангүй юу? хэмээн Синцов асуувал

	— Минийх ч шарх биш л дээ, хатги... Зогсоод байдаг хэрэг болж дээ хэмээн тэр ярьж, — журам дэглэмтэй гэж санаж байна уу? Ямар ч журам дэглэм байхгүй, бас замбараагүй улс. Эртүүд бас лагерь луугаа тууж явах үед миний зугтаагүй байсан хоёр хоногт бас л дандаан ийм түгжээстэй байсан юм. Тэгээд тэр болгоны тоолон манай онгоцнууд чинь одоо хаачиж орхидог байна? гэж бодож явсан сан гээд дуугүй болсноо их мөрөөсөнгүйгээр, — Дотроо онгойлгож нэг тамхи татах сан, ээ чааваас даа! гэв.

	Синцов хариу юу ч дуугарсангүй, гэвч цаадах нь дуугүй байж тэвчсэнгүй.

	— Чамайг боож байхад шалан дээр хэвтэж байсан хүмүүсийг харсан уу? гэв.

	— Харсаан, нэг нь лав эмэгтэй хүн шиг байна лээ... гэж Синцов хэлэхэд

	— Ганц биш ээ, цөмөөрөө! Тогооч эмэгтэй шөл хийж өгөх зуураа тэгж хэлсэн. Цөмөөр гаргүй болсон хүүхнүүд гэнэ. Манайхан танкны саадын дэргэд нэг газар нь мина булчихсан юм байжээ. Тэгтэл тэр эмэгтэйчүүдээр улаан гараар нь ухуулсан гэнэ. Тэгээд мина дэлбэрэхэд үхсэн нэгийг нь тэнд нь шууд булчихсан гэнэ билээ гэв.

	Синцов олзлогдсон анхны минутаасаа эхлэн бүтэн өдөржингөө үхтлээ гуньж гутран явснаа одоо гэнэт германчууд өөрийг нь буудна уу яана, хүрнэ үү, байна уу, хүрч чадалгүй зам дээр өнхөрч ойчоод буудуулна уу?.. энэ бүхэн ямар ч падгүй биш боллоо. Ийнхүү юу болсон ч гэсэн амиа аврахыг дахин хүсэж тэгэхдээ зүгээр ч нэг амиа аврах биш, энэ эмэгтэйчүүдийн улаан гараараа булж буй танкны саадын төлөө, эмэгтэйчүүдийн тэр таслуулсан гарын төлөө германчуудыг алж устгахын тулд амиа аврахыг хүсжээ.

	Эхний хоёр «Ил» зам дээгүүр дүнгэнэн өнгөрөхөд Синцов ч, бусад олзлогдогсод ч юу болж байгааг ойлгосонгүй. Юу болж буй учрыг дараачийн агшинд германчуудын байдлаар л ойлгов. Тэд машин дээрээсээ шулуухан шуудуу руу үсрэлдэн бууж. харгалзагчид газар хэвтэцгээж байв. Онгоцнууд хойно хойноосоо шуугин өнгөрсөөр л байв... 

	Хэн нэг хүн үхэхийн өмнө орь дуу хадаад чимээ тасарвал олзлогдогсдын хагас нь зам дээр харуулдан хэвтэж, хэсэг нь ид шидэд автагдсан мэт тэнгэр өөд харан зогссоор л байв.

	— Нидер! Цу боден! Лэгт ойх!7 хэмээн газар наалдан хэвтсэн герман дэслэгч олзлогдогсод руу хашхирсаар байв.

	Дэслэгчийн хамаг тайван байдал нь сүнсгүй арилаад, парабеллум буугаа хуйнаас нь авч ядан хашхичсаар байв. Өөрөө засмал дээр чийгийн өт адил хэвтэж байхад, энэ олзлогдогсод босоо чигээрээ толгой дээр нь зогсож байгаа нь лав ичгэвтэр агаад аймшигтай байсан буй заа. Гэтэл онгоцнууд пулемётоор шүршин гялсхийн өнгөрсөөр байсан тул босох зүрх ч байсангүй, олзлогдогсдыг хэвтүүлэх тэнхэл ч байсангүй. Үгүй ээ, хэвтүүлж чадахаа л чадна.

	— Цу боден!.. гэж хашхираад засмал дээр зогссон хэвээр буй олзлогдогсдын бөөн дунд руу буудаж эхлэв.

	Өөрийнх нь дэргэд байсан хүзүү боолттой байлдагч толгойгоо барьсаар хөл дор нь унахыг хараад Синцов, — Зугтъя, нөхөд өө! хэмээн өөрөө өөртөө ч санаандгүй хашхирчхав. — Зугтъя! хэмээн бас дахин хашхираад, шуудуун дээгүүр харайн гарч, мөчир хугачин гүйхдээ араасаа бас хэд хэдэн хүн гишүү хуга гишгэлсээр гүйж буйг сонсон ой руу хар эрчээрээ харайлгав. Толгой дээгүүр пулемёт тачигнан араас тэсрэлт» автоматаар шүрших сонстов.

	Хэчнээн нь амь аврагдсаныг Синцов мэдсэнгүй. Тэд ой дундуур тал тал тийшээ зугтан бутраад, дахиад бие биетэйгээ нэг ч уулзалдсангүй. Синцов хааяа нэг амьсгаагаа дарахын тулд хэдэн минут суун, бараг зогсолтгүй явсаар байсан агаад аравдугаар сарын богинохон өдрийн сүүлчийг туж харанхуй бүрэнхий болтол явж бас шөнөжин алхав. Синцов ой дундуур үнс болтлоо шатсан нэг тосгон өнгөрч, дахиад ой дундуур, танкны саад хоёр ч хэсэг гууг гатлан, хүнгүй болж хаягдсан окоп дундуур явсаар байв. Тэр окопуудын нэгэнд таварцаглаж ойчсон нь харин ч бүр аминд нь оров. Тэгээгүй бол ч хөлдөж үхэх байлаа. Юу гэвэл тэр окопт үхсэн хүний цамц бараг цоо шинээрээ шахам, тэгэхдээ захаараа яльгүй цус болсон хөвөнтэй цамц хоёрыг авч өмсөв. Бас нөгөө нэгнийх нь дэргэд хэвтсэн чихтэй малгайг авч, шүдээ зуун байж, боолттой толгойдоо арайхийн дарж өмслөө. Бас тэнд хэвтсэн винтовыг авъя гэтэл замаг нь байсангүй, эргэн тойрон эрээд эрээд ер олсонгүй. Дараа нь хоёр ч зам хөндлөн гарсны нэг нь хөл хөдөлгөөнгүй хоосон, нөгөөдхөөр нь өөрийнх нь яваад гарсны хойно яг минутын дараа германы мотоциклийн цуваа явж өнгөрөв.

	Синцов гал түймрийн үнэр мэдрэн, улалзах гэрлийг нь харан баруун зүүн талдаа буудах чимээ ч сонсож явав. Нэг үе бүүр тал бүрд нь буун дуу тачигнаад ч байгаа юм шиг санагдлаа. Тэгэхэд нь фронтын шугам гаталж явна уу гэж санагдсан нь үнэн байжээ... 

	Тэгээд үүр цайхын үеэр, тамир тэнхээгээ бараад ойн гүнд газар унаад хэвтэж байхдаа тэсрэлтийн нүжигнээнийг өөрөөсөө зүүнтэй ч биш, баруунтай ч биш, ардаа ч биш, харин бүр тэртээ өмнөө сонсов. Энэхүү алсын тэсрэлт бол манайхны ар талд германчууд бөмбөгдөж байж болох юм гэдгийг ядарсандаа болоод сайн ухаарсан ч үгүй, тэгж толгойд нь ч орсонгүй. Харин ч бүр урьд нь фронтын шугам гаталжээ хэмээн хий хоосон бодсоноос бус, чухам хэрэг дээрээ гатлаагүй өмнө минь буй хэвээрээ юм байна гэж бодов.

	Юу болсон ч амиа аврахаар шийдэж, амиа хий эрсдэхгүйг хүсэн намгийн уснаас баахан уучхаад, бутан дотор мөлхөн орж хэвтэв. Синцовт өдрөөсөө шөнөд нь илүү найдлага байсан учир харуй бүрий болохыг хүлээн фронтыг шөнө гаталсан нь дээр гэж шийдэв. Ийнхүү шийдээд, хэдэн цаг үхсэн мэт унтаад үүр тэмдгэрч эхлэв үү, үгүй юү сэрэв.

	Синцов босон, яваад яваад үл дуусах тэрхүү ой дундуураа бас таван километр хэртэй цаашлан алхав. Нэг удаа хажууханд нь хүний ярих чимээ сонстоод, буун дуу ойрхон тас гэхэд нь цочин ухасхийж билээ. Хэрэв Синцов энэ ярих чимээ, буун дуу хоёрын зүг очсон бол тэнд байсан эмнэлгийн батальоны байр луу шулуухан орчих байсан билээ. Гэтэл фронтыг гатлаагүй, энэ яриа тэр буун дуу хоёр бол германых, тиймээс цаашаа л явах нь зөв гэж боджээ.

	Эцэст бараг тас харанхуй болохын алдад ойгоос гарч танкны саадын гуу ухсан нэг талд оров. Тэр гуунуудыг гаталсаар ямар нэг өвөлжөө бууц, араараа бургасан хашаатай гурван байшинд дөхөж ирлээ.

	Синцов нэгэн дов дээгүүр гаран захын байшин руу очив. Эргэн тойрон таг чимээгүй, нам гүм ажээ. Байшин хүн амьтангүй мэт санагдаад, бүр гадаа нь очтол, байшингийн булан тойрон хувин барьсан нэг настайвтар байлдагч гарч ирэв.

	Ёстой л энэ ч ид шид гэмээр байлаа! Энэ байлдагч гартаа хувин барьчихсан худаг руу хээвнэг явж байгаа чухамдаа өөрийнхөн рүүгээ гарч ирлээ гэдэгт нь эргэлзээ үлдээсэнгүй.

	Синцов тэр байлдагч руу, байлдагч Синцов руу хараад зогсчхов. Хувин барьсан тэр байлдагчаас Синцов насаар залуу байлаа. Юу гэвэл түүнийг харахад дөч орчим настай байв. Гэтэл Синцов одоо өөрөө ямархуу харагдаж байгаагаа төсөөлөхгүй байжээ. Тийм ч учраас хувин барьсан нөгөө байлдагч хоёр, гурван агшин хэртэй өөрийг нь сүрхий ширтсэнээ

	— Өвгөн гуайд юу хэрэгтэй вэ? гэж асуухад нь ихэд гайхав.

	Энэхүү арван хоёр хоногт сахал самбай нь ургасныг Синцов мэдэж байсан боловч сахлын нь тэн хагас буурал болсон гэдгийг төсөөлөөгүй явжээ.

	Синцов хувин барьсан байлдагч өөд юу ч дуугаралгүй, алхам урагшилбал тэр нь гэдрэг ухарч:

	— Чамд хэн хэрэгтэй вэ? гэж асуув.

	Гэвч Синцов урьдын хэвээр юу ч дуугаралгүй, хоёр гараа сунган, байлдагчийн гарыг хувинтай нь хамт харжигнуулан сэгсчиж гарав.

	Тэгснээ сая нэг ам нээн. Гарч ирлээ! гэв.

	— Гарч ирэх нь ч иржээ хэмээн гарт нь хувин санжганасаар буй тэр байлдагч хэлэв. Учир нь Синцов нөгөө л хэвээр сэгсчсээр байв

	— Мөн аягүй зөрж дээ! Бидний эндээс эргээд галын тэргүүн шугам хүртэл хориод километр зайтай. Гэтэл надаас түрүүн нэг ч хүнтэй тааралдсангүй гэж үү дээ! гэв.

	— Үгүй. Шөнө нь яваад, өдөр нь ойд хэвтээд байсан. Дахиад өнөө шөнө явна гэж бодож явлаа гэхэд

	— Та ямар тушаалтай хүн бэ? хэмээн гэнэт «та» болчихсон тэр байлдагч асуугаад. Синцовын тал нь бууралтсан сахлыг нүд салгалгүй ширтэн харж, — Хурандаа хүн үү? Эсвэл түүнээс дээгүүр үү? гэв.

	Нээрэн генерал хүн бүслэлтээс гараад өөр дээр нь хүрээд ирсэн юм биш байгаа!.. гэсэн байртай сониучирхлын оч нүдэнд нь тодров. Цагийн байдал ийм хүнд хэцүү байхад тийм явдал тохиолдвол багагүй баярлуулах байсан билээ.

	Гэвч Синцов түүний урмыг хугалав.

	— Би улс төрийн удирдагч хүн гэлээ

	— Тэгвэл, нөхөр улс төрийн удирдагч та, нэг бол намайг хүлээж бай. Би одоохон худгаас ус аваад ирье, эсвэл намайг дагаад яв. Дараа нь би таныг манай улс төрийн ахлах удирдагч дээр хүргэж өгье. Та яг түүний байшингийн гадна хүрч ирээд байна! гэлээ.

	Синцов худаг руу дагаж очин, өөрийнхөө азад одоо хэр нь үл итгэн, түүний ус авахыг хүлээн зогсож байв. Тэгснээ буцаад байшин руу дагаж очив.

	— Догь сахал тавьжээ хэмээн хэлэх зуур тэр байлдагч Синцовыг үүдний пинд оруулаад тэнд хувинтай усаа тавьж пингийн доторх хоёр хаалганы нэгийг нээгээд, — Нөхөр улс төрийн ахлах удирдагчаа, илтгэж болох уу? Дөнгөж сая бүслэлтээс гарч ирсэн улс төрийн удирдагчийг тан дээр авчирлаа! гэв.

	Байшинд ширээний цаана дунд хэр насны нэг хүн суугаад сонин дээр тавьсан тогооноос шөл оочилж байв. Тэр хүн Синцовтой тааралдсан нөгөө л байлдагчийн үе насны хүн агаад бас л дөч эргэм насны бололтой байв. Тэр хүн эмэгтэй хүний маягаар шанаагаа тулан уйтгарлан гиюүрч сууснаа хаалга дуугарахад мөн л тэр чигээрээ эргэн харав. Нүүр царай нь эелдэг зөөлөн, яльгүй хүүхэмсэг царайтай агаад нэг хөндөлтэй агаарын тээврийн хөх петлицээс нь Синцов нисэхийн ангид ирчихжээ гэж дүгнэв.

	Улс төрийн ахлах удирдагч нэг хөлдөө савхин гуталтай нөгөөдөө ноосон оймстой байв. Өрөөсөн гутал нь шалан дээр хэвтэх агаад, гараар зорж урлан хийсэн таяг ширээ түшүүлээстэй байв.

	«Энэ байлдагч лав зорж өгөө байх даа» хэмээн Синцов үүнээс илүү чухал, өөр бусад түмэн зүйлийн тухай эдүгээ бодож болох байсан боловч яагаад ч юм чухамдаа ийнхүү бодов.

	Алив ор ор хэмээн тэр улс төрийн ахлах удирдагч яльгүй өндийснөө гараа сунгаад, — Ингэж ч үйлээ үзэх гэж дээ? хэмээн өрөвдөнгүй хэлээд, — Өлссөн үү? гэв.

	— Гол нь цай л! гэж Синцов хэлэв. Хоёр дахь өдрөө хэлэн дээрээ юу ч тавиагүй яваа ч гэсэн давын өмнө л дулаацахыг хүсэв.

	— Цай яах вэ, тэртэй тэргүй байна гээд ширээн дээр байсан данх өөд дохисноо, — Алив, одоо үүнээс ид хэмээн халбагаа талхаар арчиж тогоотой шөлөө сонинтой нь түлхэв.

	Синцов халбагыг нь аван идэж эхэлбэл улс төрийн ахлах удирдагч яаж идэж байгааг нь биш, харин өөрийг нь ширтэн харсаар суув.

	Синцов хэдхэн халбагадах дутуу байснаа ийнхүү ширтэж буйг нь мэдээд малгайтай суугаагаа гэнэт санав. Тэгмэгц тогоо, халбаганаасаа хачин дургүй салж малгайгаа авахаар хоёр гараараа ноцолдож өвдсөнөөс ёолон арайхийж авав. Нэг газраа нэвчсэн цусанд боодолтойгоо яльгүй наалдсан байжээ.

	— Шархтсан юм уу? хэмээн цустай хар толбо бүхий боодлыг нь харснаа улс төрийн ахлах удирдагч асуув.

	Синцов сүүлчийн хоёр халбагыг халбагадаж гүйцсэн хойноо сая:

	— Айхавтар юм бишээ. Харин ухаан алдуулж, арай гэж сэргэсэн шүү. Шарх нь өөрөө бол ч ердөө л жаахан арьс ховхорсон... гэв.

	— Хаа боолгосон юм? хэмээн асуунгаа улс төрийн удирдагч сияан аяганд цай хийж дөхүүлэв.

	Ингэж асуух нь зүй ёсны хэрэг байв. Синцов малгайгаа авалгүй явсан учир боодол нь бараг шинээрээ хоцорчээ. Тэгээд хаа хэрхэн боолгосноо яриад, түүнээсээ эхлээд бусдыг нь цөмийг ярив.

	Өмнө нь суугаа улс төрийн ахлах удирдагч бас зургаа, долоодугаар сард бүр хилийн тэндээс бүслэлтээс гарч ирээд, эмнэлэгт баахан хэвтэж хугацаанаас өмнө эмнэлгээс гарч гуравхан хоноод дахин фронт дээр иржээ. Тэрээр Синцовын яриаг сэтгэл өрөвдөн сонссоноо, энэ бүх явдал тохиолдсон хүн эдүгээ амьд мэнд, ерөнхийдөө эрүүл бүтэн өмнө минь сууж байгаагаас хойш гайхалтай юм ердөө ч алга гэж үзэв.

	— Фронтоос хорин километр хэтрээд шулуухан нисгэгчид дээр буучихна гэж чухам санаанд ч үгүй явлаа шүү! гэж хэлээд Синцов хоосон аягаа урагш түлхэв.

	Энэхүү эндүүрлийг улс төрийн ахлах удирдагч нэг бус удаа тайлбарлах хэрэг гарч байсан бололтой инээмсэглээд.

	— Петлиц рүү харсны хэрэггүй. Энэ бол би бүр дайн эхлэхээс урд нисэх буудлын үйлчлэх батальонд комиссараар ажиллаж байсан юм. Бид нисгэгчид биш, барилгын батальоныхон, түрүүчийн дарга комиссар нарыг маань германчууд ганцхан бөмбөгөөр данснаас хассан. Намайг шууд эмнэлгээс, шинэ даргыг маань районы цэргийн комиссар нарын газраас ирүүлсэн юм. Өдөржин, шөнөжин гурав дахь өдрөө ухаж байна. Эхний өдөр ухсан зурвасаа орхичихсон гээд уурсан толгой сэгсэрч, — Миний хувьд гэвэл ч ингэж ухаад л орхиод байснаас Москвагийн төлөө тулалдаанд явган цэргээр балбаж явсан нь дээр байна! Хэдийгээр винтов хүрэлцэхгүй байна гээд ярилцаад байгаа ч гэсэн. Хаа нэг газар хэвтэж л байгаа даа, бид л мэдэхгүй уйлагнаад байгаагаас бус гэв. — Тэгвэл Москвагийн дэргэд хүнд байгаа хэрэг шив дээ? хэмээн Синцов шаналангуй асуув.

	Хамгийн хүнд нь ард хоцорлоо гэж Синцов энэ дайнд хэчнээн ч олон дахин бодсон бэ дээ, тэгтэл ахиад л ард биш, урд нь байж байдаг! Тэгээд анх удаа чанга хэлсэн «Москвагийн дэргэд» гэдэг энэ үг хэдийгээр өөрийнх нь амаар хэлэгдсэн ч гэсэн гэнэт хирдхийн тавгүйцүүлэв, Москвагийн дэргэд!.. Энэнээс аймшигтай юм гэж хаа байх вэ.

	— Бид ч яах вэ дээ, сохор номин шиг газар л ухаж байх үүрэгтэй улс, гэхдээ хүнд ажил бололтой гээд дуртай дургүй хэлснээ дуугүй болоод, Синцовын цонхигор царай, боолт сэлтийг харан, — Эмнэлэг энүүхэнд ойрхон шүү дээ гэв.

	Синцов толгой сэгсрээд:

	— Үгүй, нэгэнт л тиймээс хойш би байлдахыг хүсэж байна! Хэрэв зөвшөөрвөл танай энд унтаад өглөө явъя гэв.

	— Хаашаа? гэхэд

	— фронт руу, аль тааралдсан сэлбэг хүчтэй нийлээд явъя. Үнэмлэх бичиггүй болохоор одоогоор илүү дутуу юманд санаа тавихгүй, байлдагчаар авна биз! гэлээ.

	Энэ үгэнд улс төрийн ахлах удирдагч гайхсангүй.

	Синцовын бүр ярианы дунд үеэс авхуулан ийнхүү үнэнээ хэлэхийг нь хүлээж байсан билээ. Учир нь бүслэлтээс үнэмлэх бичигтэйгээ гарч ирсэн хүмүүс түүнээ бахархал болгон гаргаж яриагаа эхэлдэг билээ. Ярьж ярьчхаад өөртэй нь ярьж суугаа хүн: «За юуг нь зохиож ядаад байгаа юм бэ дээ? Германчууд ойртоод ирэхлээр нь урчихаа л биз, аль эсхүл булчихаа л биз. Ойлгомжтой хэрэг!.. Тийм явдал гардаг л юм. Тэгэхэд юунд нь л худал хэлээд байгаа юм бэ дээ?» гэх байртай, үл итгэн өөр лүүгээ тувтан ширтсээр буйг сая л гэв гэнэтхэн мэдрэв.

	— Тийм л бол яах вэ хэмээн улс төрийн ахлах удирдагч чангаар хэлээд, — Та өөртэйгөө уулзсан тэр байлдагч Ефремовтой хамт хоногтун. Би явлаа. Намайг авахаар булуу тэрэг ирчих шиг боллоо гэв.

	Үнэндээ ч цонхны цаана саяхан машин хүржигнэн ирээд чимээгүй болчихсон билээ.

	— Бидэнд ажил зөндөө. Энд ч ухах, тэнд ч овоолох... тэгэхээс биш яах вэ дээ... хэмээн цааш үргэлжлүүлэх гэснээ болив. Өөрийнх нь итгэхгүй юмыг Синцовын хэлчихсэнээс хойш тэр нэг л их илэн далангүй ярихаа больж билээ. Тэгээд унтагтун гэж давтан хэлээд, — Өглөө бид таныг батальоны даргатай хамт явуулууз... Ефремов, хөөе Ефремов!.. гэж дуудав.

	— Би ирлээ, нөхөр улс төрийн удирдагч аа! хэмээн байлдагч босгон дээр цухуйв.

	— Алив, гутал өмсүүлэлцээд өгөөч, Ефремов... Шархтсанаас хойш л бүр бөөн ажил гэв. Энэ үгийг Синцовт хандаж хэлжээ. Юу гэвэл улс төрийн ахлах удирдагч ийнхүү туслуулж буйдаа нэрэлхжээ.

	Ефремов тонгойн гутлыг нь баривал улс төрийн ахлах удирдагч өвдсөндөө ярвайсаар хөлөө дүрэв. Дараа нь ширээ түшүүлээстэй байсан таягаа авч доголсоор гарав.

	Синцов улс төрийн ахлах удирдагчийн хойноос гарсан боловч тэр нь явдал дундаа Ефремовт хэдэн үг хэлээд эргэж ч харалгүйгээр булууныхаа кабин руу авиран гарч суув.

	— Сахлаа хутгаар хусдаг уу хэмээн Ефремов машиныг харцаараа үдэх зуур асуувал.

	— Хусдаг гэлээ.

	— Тэгвэл таны сахлыг хусах уу? гэв.

	Синцовт татгалзах тэнхэл ч байсангүй, хүслэн ч байсангүй. Толгойгоо гэдрэг налан суугаад, үс сахлыг минь хусаж байна хэмээн мэдрэх гэдэг бас хачин шүү!

	Ефремов үс сахлыг нь хусах завсраа батальон гурав дахь зурвасаа ухаж байна, гэтэл манайхан улам л ухраад байдаг. Синцов батальоны даргатай биш, харин комиссартай тааралдсан нь яамай, германчууд өнөөдөр танкны саадын шуудууг бөмбөгдөн хэдийгээр тэнцэх хүн цөөн ч гэсэн тэнд хорин хүнийг эрэмдэглэсэн. Бөмбөг ямар ялгах биш, түүнд тэнцэх, тэнцэхгүй гэж байх биш... хэмээн ярьсаар байхад Синцовын нойр улам бүр дийлэн, зүүрмэглэж, нойрон дундаа арай ядан сонсож байв.

	Сүүлдээ бүр унтаад өгснөө, гэнэт цочин толгойгоо гэдгэсхийлгэвэл шанаа дээр нь огтолчхов.

	— Тэгнэ ээ тэр! Унтаж болохгүй, тэгвэл огтлоод алчихаж мэднэ хэмээн Ефремов зэмлэнгүй хэлээд, тогоон дор байсан сонины булангаас чимхэн таслаад огтолсон газраа наав.

	Ефремов Синцовын үс сахлыг хусаж дуусаад гадагш гарч гар дээр нь хэдэн аяга ус хийж өгвөл Синцов боолтоо норгохгүйг хичээн гар нүүрээ угаав.

	— Шинээр, дахиад босож өгөх үү, яах вэ? гэж Ефремов асуув.

	Гэвч Синцов татгалзан:

	— Хөндөхөөс айж байна гээд нойрмоглон эвшээлгэв.

	Хоёул нэгэн бяцхан тасалгаанд орвол, тэнд бага сага эд аж ахуй, хүнс хоол, шуудайтай төмс, байцаа сэлт... байхаас гадна нарийхан лангуун дээр дэвсгэр дэвссэний хажуу ирмэг нь унжих ажээ.

	— Түүн дээр унт хэмээн Ефремов лангууг заав.

	— Та өөрөө яах вэ? гэсэнд

	— Цэрэг хүний үүрэг тусдаа шүү дээ, Батальоны дарга ч ирж болзошгүй гэв.

	Синцов толгойгоо лангуун дээр тавихаасаа урьд шахам унтаад өгөв. Тэгээд шөнө дөл сэрэв.

	— Бос, бос, алив босооч хэмээн Ефремов сэрээгүй хүнд «та» гэхийн хэрэгцээгүй гэх бодлоор дугтчиж байв. Тэгээд Синцовын сэрж лангуун дээрээс хөлөө унжуулмагц, дорхноо «та» хэмээн та босогтун! Таныг батальоны дарга дуудаж байна!гэв.

	Синцов босож гутлаа өмсөж байх зуур Ефремов гарч зэргэлдээ тасалгаанд оров.

	— Тушаалыг ёсоор биелүүллээ! гэх дуу Синцовыг пин дотуур өнгөрөх үес сонстов.

	— Мэдлээ. Наашаа орог, шургачиж унатлаа ядарч байхад бас... гэх залуухан хүний дургүйцсэн дуу сонстов.

	Дугараг цайвар царай, зурсан адил гоёмсог хөмсөг, яльгүй бүлтгэр нүдтэй бяцхан пагдгар ахлах дэслэгч ширээний цаана керосин дэнгийн дэргэд сууж байв. Захаа хүртэл шавар шавхай болсон шинель бээрэн нөмөрчээ. Өмнө нь байгаа сандал дээр бас шавар шавхай үсчсэн саравчтай малгай нь хэвтэв.

	— Орж болох уу? хэмээн Синцов үүдэн дээр Ефремовтой зөрөнгүүт асуув. Ахлах дэслэгч түүнд «Явж болно» хэмээн дорхон нь гаргасан ажээ.

	— Сайн байна уу? гэхэд

	— Яаж мэндэлдэг вэ, тэр ёсоор мэндлэгтүн! гэж ахлах дэслэгч түргэн бөгөөд ууртай хэлэв.

	Синцов урдаас нь дуугүй харснаа, мухар сандал дээрээс малгайг нь авч ширээн дээр тавиад суув.

	— Бос! хэмээн ахлах дэслэгч хашхирав.

	Синцов суусаар л байв.

	Ахлах дэслэгч гар бууныхаа хуйнаас шүүрч

	— Бос! хэмээн дахин хашхирав.

	— Битгий айлга, аймхай амьтан хэмээн Синцов огтхон ч хөдлөлгүй дуугарч, — Би улс төрийн удирдагч, тушаалаар тантай адилхан хүн, түүнээс гадна над зогсох хэцүү байна. Тийм ч учраас би суучхаад байна. Тэр тутмаа та бас сууж байна гэв.

	— Танай үнэмлэх хаа байна? гэвэл

	— Үнэмлэх байхгүй ээ гэв.

	— Үнэмлэхгүй байсан цагтаа улс төрийн удирдагч биш! Бос! гэлээ. Тийнхүү тэр хоёрын сайн юм огтхон ч ёрлоогүй яриа эхлэв. Тэр хоёр удтал бие биеэ ширтсэнээ, энэ хүн рүү буудсан ч түүнийг босгож хүч хүрэхгүй юм байна гэдгээ ахлах дэслэгч ойлгов бололтой.

	— Би энд комиссартай уулзсан хэмээн эцэст, нүд буруулан, тэгэхдээ харьяаныхаа захирагдагч хүнтэй ярих адил тоомжиргүй, түрүүлэн ярьж, — Түүнийг бодох нь ээ би бол үл итгэгч Фома байгаа юм. Тийм учраас өөрийнхөө паянг над дахин ярь! гэлээ.

	Энэ явдал гэнэт санаандгүй болсон учир Синцов шууд учрыг ойлгосонгүй.

	— Тэгье яах вэ, би паянгаа дахиад танд ярья хэмээн удтал дуугүй байсны эцэст битүүхэн шүд зуун хэлэв.

	Энд ямар ч журам дэглэмтэй байлаа гэсэн чи бид хоёр хоёул адилхан цэргийн албан хаагч улс, бүслэлтээс гарч ирэхдээ чухамдаа ахлах дэслэгч чиний командад буй ангийн байрлал руу гарч ирсэн болохоор, хэдийгээр цөмийг нь ангийн комиссарт ярьсан ч гэсэн, ангийн даргын хувьд цөмийг дахин ярихыг шаардах нь эрх зүйн чинь хэрэг гэдгийг дахин цаг үед нь Синцов санав. Тэгээд биеэ барин цөмийг нь эхнээс нь аваад дуусан дуустал шулуун шударгаар ярилаа.

	Синцов ярьсаар л, ахлах дэслэгч итгэхгүй суусаар л байв. Ахлах дэслэгч нас залуу, санаа муугийн дээр балмагдсан хүн байв. Биеэ тоосон мөртөө чадвар мөхөс хүмүүст байдаг зангаар бусдад үл итгэх гэсэн түүний хорон санаа нь өөрийг нь тарчлаан, балмагдсан сэтгэлийнх нь улмаас үүсэн гарчээ. Ахлах дэслэгч өөрийнхөө хүслээр фронт дээр ирсэн ч гэсэн Москвагийн дэргэдэх энэ аймшигт явдал дотор ормогц, анхныхаа өдөр задгай талд бөмбөгдүүлээд золтой л сүнс нь хальчихсангүй, тэгээд тэр аймшиг нь эдүгээ гурав дахь өдрөө салж чадаагүй явав. Өмссөн хувцас нь үүрэг болгож буй ёсоор урьдын байдлаараа байхыг хичээн, өөрийнхөө айж тэвдсэнийг нууж хаасан хэр нь захирагдагсдаа аймхай хулчгар гэж дүрэмдэн загнаад, дуугарахыг нь хүртэл хорин цагддаг байж. Гэвч өөрөө өөрийгөө хуурч эс чадна. Тэгээд эдүгээ Синцовын урд суугаад, түүний ярьсан бүх зүйлийг өөрөө бол хэзээ ч давж гарч чадахгүй сэн билээ гэдгээ сэтгэлийнхээ гүнд мэдэрч байлаа. Бүслэлтийн гурван сарыг ч тэвчин даахгүй, эцсийн энэ цагаа хүртэл комиссарынхаа хувцастай ч явж зүрхлэхгүй, шархтай атал буудах суман дор зугтаж ч чадахгүй гэдгээ мэдэж байлаа. Энэ бүхнийг өөрөө хийж чадахгүй гэдгээ мэдэж байсан хэр нь өөрийгөө хамгаалах сэтгэлийн үүднээс бусдыг ийм юм хийх чадвартай гэдэгт итгэхийг хүсэхгүй байлаа.

	Синцовын үгийг ахлах дэслэгч сонсохдоо Синцовт итгэж болохгүй гэсэндээ бус, харин өмнөө сууж буй энэ хүнийг худал хэлж байна хэмээн өөрөө өөрийгөө үнэмшүүлэхийг туйлаас хүссэндээ, бас түүнээс ч илүү энэ хүн германы хорлон сүйтгэгч байж болзошгүй, энэхүү хорлон сүйтгэгчийг фронт дээр ирээд дөнгөж гуравхан хоноод буй атлаа фронт болон эмнэлэгт байгсдын заримаас нь хаа хамаагүй илүүгээр цагийн нөхцөл байдлыг ялган салгаж учрыг нь олж чаддаг ахлах дэслэгч Крутиковаас өөр чухамдаа хэн ч бариагүй гэгдэхийг туйлаас хүссэндээ л үнэмшиж чадахгүй байв. Айн бэмбэлзэх дотоод сэтгэлдээ хүлэгдэн, комиссарынхаа эелдэг дөлгөөн бүхнийг ойлгодог харцнаас энэ хэдэн өдөр хэдэнтэй бултан биеэ хурааж явсан ахлах дэслэгч өөрийнхөө хурц ухаан, хатуу шаардлагаар, бас өөрийнхөө хар амины төлөө аймшигт баригдсан үедээ иймэрхүү загварын хүмүүсийн их балгалзуур байдаг албаны хэнээ хичээл зүтгэлээрээ ядаж энд одоо тэдний дээр гарч авах тохиолдол учирсанд баяртай байжээ.

	Тэгээд хэд хэдэн ч удаа өөрийнхөө улаан цайн үл итгэгч асуултаар Синцовын үгийг таслан:

	— Нэг ч үнэмлэх бичиггүй атлаа яаж болдог хэрэг вэ? Өчнөөн олон хоног явсан гэх, хөвөнтэй цамц чинь бараг цоо шинээрээ байдаг! гэж хэлэв.

	Синцов энэ удаад ч биеэ барин, үүнийг алагдсан хүнээс авч өмссөн юм гэдгээ тэвчээртэй тайлбарлав.

	Тэгээд ахлах дэслэгчийг гэнэт;

	— Хачин түүх байна даа. Толгойгоо шархтаад ухаангүй унасан гэх! тэгээд түүнийхээ дараа дөчин километр шахуу явган алхсан гэх! хэмээн хэлэхэд нь Синцов тэсэж чадсангүй шулуухан босож хөвөнтэй цамцаа яаралгүй тайлж тавиад гадуур дотуур цамцаа өөд нь яран:

	— Харав уу? гээд хажуу бөөрөндөө буй хоёр шархыг хуруугаараа заагаад, — Үүнийг танд үзүүлэхийн тулд зориуд хадаасаар цоо хатгасан юм гэж хэлснээ, — боолттой толгойгоо заан, — Үүнийг бас хуурч халхлахын тулд боосон юм. Ямар ч шарх байхгүй. Тайлж харуулах уу, танд? хэмээн эгдүүцэн хэлэв.

	— Би таныг үздэг доктор биш битгий дэмийр! хэмээн ахлах дэслэгч амандаа хамгийн түрүүнд орж ирсэн үгийг сандрахдаа хэлэв.

	Синцов хэдэн эгшин түүн рүү хүлээн ширтэж зогссоноо «Мөн ч таарч дээ!» гэж хэлээд, цамцаа доош буулгаж хөвөнтэй цамцаа мөн түрүүчийнх шигээ яаралгүй өмсөв.

	Ахлах дэслэгч өөрт нь гэнэт орж ирсэн шударга бодол буюу энэ хүний над ярьсан бүх юм цөм яахын аргагүй үнэн гэсэн бодлыг өөрөөсөө арай ядан зайлуулав. Ийнхүү зайлуулсан учир гэвэл энэ бодол өөрт нь тааламжгүй байв. Тэгээд Синцовт итгэхийг хүссэнгүй, үүний нь ч Синцов мэдрэв.

	За яах вэ явж унт! Маргааш тантай дахин ярьж учрыг чинь олъё! хэмээн ахлах дэслэгч эцэст их учирлангуй хэлэв.

	Синцов юу ч дуугаралгүй босон өөрийнхөө өндрийн хэрээр дээрээс нь харснаа, баяртай ч гэж хэлэлгүй гараад явчхав.

	Ахлах дэслэгч Крутиков ганцаар хоцорсноо суудлаасаа босон, хананы цаана Синцов орондоо хэрхэн орж хэвтэхийг чагнан, чимээ аниргүйн дунд минут хэртэй зогссоноо, цаашдаа энэ хүний талаар хэрхдэг юм билээ гэдгийг бодон тасалгаа дотуураа нааш цааш хэд алхав.

	Энэ зурваст тулж ирсэн дивизийн онцгой хэлтсийнхэн барилгын батальоныхныг шахан захын хоёр байшинд нь өнөөдөр яг байгаа, Саахалт тосгон руу, Ефремоваар зурвас явуулах хэрэгтэй. Онцгой хэлтсийнхэн өнөө шөнөдөө ирж энэ этгээдийн учир олохын тулд Ефремовыг даруй явуулах хэрэгтэй гэж шийдэв.

	Энэ бүхнийг маргааш болтол хойшлуулж болох байсан боловч нэр алдрын хойноос хөөцөлдөх ад хэнээ нь нөгөө л өөртөө итгэхгүй гайтай юмтай нь хослоод өөрийнхөө бодлын үнэн зөвд бушуухан итгэх юм сан гэсэн санаа ар нуруу руу нь түлхээд болж өгсөнгүй. Тэгээд ширээн дээрээс цүнхээ авч, аяныхаа тэмдэглэлийн дэвтрийг гаргаад Онцгой хэлтсийнхэнд зурвас бичиж, нугалаад Ефремовыг дуудав.

	Пинд мухар сандал дээр атиралдан зүүрмэглэж байсан Ефремов нойрмоглон дургүйцсээр орж ирэв. Ахлах дэслэгч тасалгаандаа нааш нааш холхин тогтож ядаад буй нь сайны тэмдэг биш гэдгийг Ефремов бүр зүүрмэглэхээс урьд гадарлаж билээ.

	Ефремов тушаал сонсон зурвасыг аваад нэг сайн санаа алдсанаа: «гүйцэтгэе!» гэж хэлэн, энэ бүхнийг дэмий явдал гэж тооцон ахлах дэслэгч өөд нэгэнтээ зэмлэх мэт ширтээд винтовоо мөрөндөө чулуудчихаад хаалгыг нь тас хаан гарч одов.

	Харин ахлах дэслэгч тасалгаа дотуур баахан холхисноо ширээнд очиж суумагц эцэж ядарсандаа болоод цүнхээ дэрлэн өөрийн эрхгүй нам унтав.

	Ахлах дэслэгч айх бодолтойгоо үзэлцэн ядарч туйлдахын зэрэгцээ шуудуу, окоп ухаж шороо овоолон, танкны хориг тавьж гурван хоног бараг унталгүй, махран ажилласан тэд хэрхэн ядарсан бэ, тэр л янзаар ядарсан учир нүдээ анив уу, үгүй юу хоромхон зуур залуу хүний бат бөх нойроор унтжээ.

	Тэгээд окоп хориг, харан байтал нь тэсэрсэн бөмбөг, толгойныхоо боодлыг хуу татах уу гэсэн ууртай догшин улс төрийн туранхай удирдагч энэ бүхний алин нь ч ухаан санаад нь ч, хар дарсан зүүдэнд нь ч орсонгүй. Харин зүүдэнд нь гэнэт хагацан холдож байгаадаа сэтгэл түгшин эмээсэн, өрөвдөм арчаагүй, эелдэг хонгор царайтай нэгэн бүсгүйн царай цаг үргэлж жирэлзэн, дахин дахин үзэгдэх ажээ. Крутиков тэгээд нойрон дундаа ямар нэг юм бувтнан уруул нь хөдлөв. Крутиков зүүдэндээ энэ царайг үзэж, цулцгар хацраа ширээндээ наан, инээмсэглэн байхуйяа өөрийнх нь жинхэнэ царай Синцовын үзсэн өнөөх царайтай огтхон ч төсгүй байлаа... 

	— Илтгэхийг зөвшөөрнө үү» нөхөр ахлах дэслэгчээ... 

	Нойрмоглон давхийж сэрсэн ахлах дэслэгчийн өмнө Ефремов винтов мөрлөөтэй, гараа чихтэй малгайдаа тулган ёсолсон зогсож байв. Ефремов цээж гэдгэр цэх зогсож байх авч эелдэг дөлгөөн нүдэнд нь доогтой инээдэм тодрох ажээ.

	— Илтгэхийг зөвшөөрнө үү? Өөрөө хүрээд ирснээс хойш зугтахгүй байлгүй, маргааш өглөө болтол тэндээ байг гэж тэд хэлж байна. Түүнээс гадна бас өөрсдөд нь ажил их байна, хүсвэл яах вэ маргааш нааш нь хүргүүлнэ биз, эс хүсвэл тэр л биз гэж байна. «Өөрсдөд чинь дарга удирдлага гэж байгаа биз дээ, тэдэндээ зохих тушаалын дагуу илтгэхгүй юу?» гэж байна. Тэгээд бас: «Хорлон сүйтгэгч хүн гэж арай тийм байдаггүй байлгүй, тайван унтаж амраг. Айсны хэрэггүй гэж ахлах дэслэгчдээ хэлээрэй!» гэж байна хэмээн хэлээд Ефремов бүр илэн далангүй жуумалзав.

	— Явж болно хэмээн ахлах дэслэгч ууртай хэлэв.

	Гэвч Ефремов гаралгүй зогссоор байв. Тэгээд малгайгаа яаралгүй авч, тэндээсээ нөгөө ахлах дэслэгчийн өгсөн зурвасыг гаргаж ширээн дээр тавив.

	— Энэ цаасаа аваад яв гэсэн. Тэгээд «Өөрсдийнхөө албан хэрэгт үднэ биз, манайд ийм цаас бишгүйдээ бий» гэж хэлсэн гэв.

	— Яв гэж танд хэлсэн шүү дээ! хэмээн Ефремовын үгэнд тодорч буй доогийг мэдэрсэн боловч түүнийг илчлэх бололцоо эс олдсон ахлах дэслэгч Крутиков уурсан хашхирав.

	Ефремов гарч пин дотор харанхуйд инээд нь хүрснээ, бяцхан тасалгаандаа оров.

	«Үүний нь энэ улс төрийн удирдагчид ярих сан! Ёстой инээдэм болно доо. Даанч унтаж байна» хэмээн инээд нь хүрчээ.

	Гэтэл Синцов унтаагүй байв. Ефремов түүнд лангуугаа тавьж өгөн хажуугаар нь зэрэгцэн шалан дээр хэвтээд, Онцгой хэлтэс рүү очсон сонин түүх болон ахлах дэслэгчдээ илтгэсэн зүйлсээ дороос нь шивгэнэн ярьж гарвал энэ бүхэн Синцовын сэтгэлийг огтхон ч баясгасангүй.

	Өчигдөрхөн таньдаггүй байсан, хүний хүн нөгөө нэг хүндээ хэчнээн их зовлон авчирч болдог байна вэ? Синцовт тэр ахлах дэслэгч үл итгэн, Синцов түүнийг үл хүндэтгэн, тоогоогүй ч гэсэн, хэний ч өмнө тэр тусмаа бүр энэ нөхрийн өмнө огт буруугүй гэдгээ мэдэрч байсан ч гэсэн, өөрийгөө азгүй хүн гэж үзжээ.

	Синцов сэрүүн, нүд хараастай хэвээр Золотаревыг бодсоор хэвтэн: «Амьд болов уу, үхсэн болов уу? Намайг тэнд, ойд ухаан алдахад юу болсныг түүнээс өөр хэн ч хэлж мэдэхгүй. Золотарев миний төлөө санаа тавьсан нь тэр юм болов уу, аль эсхүл би ухаан алдахдаа тэгж өөрөө хувцсаа тайлаад, нэг газар булчхаад, дараа нь олоогүй юм болов уу? Аль эсвэл би өөрөө ч мэдэхгүй, юу болсны нь тааварлаж ч мэдэхгүй өөр ямар нэг юм болсон юм болов уу?.. Тэгвэл энэ итгэхгүй байгаа хүмүүст чинь юу гэж яриад байх юм билээ дээ? Мэдэх юмаа ярих юм уу, эсвэл мэдэхгүй юмаа санаанаасаа яриад байх хэрэг үү!..»

	Ийнхүү өөрөө өөрөөсөө асууснаа, бүслэлтийн эхний өдөр мөрний гармаар гатлах үес Серпилиний хэлэхэд толгойд нь лав (үүрд шингэсэн тэр нэг үг: «Комиссарынхаа таван хошууг өөрөө хуу татаж хаяснаас хананы наана зогсож буудуулсан дээр» гэсэн тэр зүйл ой ухааны нь гүнд эргэлдсээр байв.

	Синцов олзлогдсон эхний цагт тэнд уулзсан нөгөө байлдагчийн: «тайлж амжаа юү?..» гэсэн асуултыг санав. Дараа нь гэнэт итгэлгүй болж хувирсан улс төрийн ахлах удирдагчийн нүдийг санаад, тэгснээ ахлах дэслэгчийн асуултыг хилэгнэн саналаа. Над нэгэнт итгэхгүй байгаагаас хойш Онцгой хэлтэс гэдэг маань яг миний очвол таарах газар мөн хэмээн сэтгэлийнхээ гүнд уужуу тайвуу бодоод тийшээ очъё байз, бүр заавал очъё гэж шийдэв. Ахлах дэслэгчийн ярилцсан яриа тэгтлээ голд нь орон гомдоосон учир өөр өөр нүүр царай харагдан, өөр өөр үл итгэсэн асуулт сонстон, «Ухайс даа! Чамайг одоохон илчилнэ дээ!» хэмээн тавлаад байх шиг санагдаад явчхав. Тэгж ярихгүй ээ, алба үүргийнхээ ёсоор эхнээс нь аваад дуусан дуустал нь шалгах ёстой тэр газар луу нь л очъё. Очих очихдоо бүр одоо хойшлуулалгүй очъё. Шалгавал шалгаж л байг! Хэрэв чаддаг л юм бол. Чаддаггүй юм бол жагсаалын цэргээр явуулаад тулалдаанд шалгаг! гэж эргэлтгүй шийдэв.

	Синцов лангуунаас хөлөө буулган, гутал, малгай, хөвөнтэй цамцаа өмсөөд, тайван хурхирсаар буй Ефремовын дээгүүр алхан пин рүү оров. Хоёр дахь хаалганы завсраар нарийхан зурвас гэрэл пингийн шалан дээр тусаж байв. Синцов хаалгыг нээн, тэр тасалгаанд орж очив. Ахлах дэслэгч түрүүлгээ харан, дэрэнд толгойгоо шигтгэн унтаж байв. Шавар шавхай болсон гутлаа тайлан сонины уранхай дээр тавьжээ. Хуйтай буу бүхий суран бүс нь хажуугийн нь мухар сандал дээр, цүнх нь ширээн дээр тавиатай байлаа. Дэн нь хамаг шилээ тортог болгож гүйцсэн хэр нь асаатай л байв.

	— Ахлах дэслэгч! гэж Синцов дуудсанаа, дуугаа чангалаагүй хэвээр, — Ахлах дэслэгч! гэж дахин дуудав.

	Гэвч ахлах дэслэгч үхсэн мэт унтжээ.

	Синцов түүнийг сэрээж, Онцгой хэлтэс рүү, харгалзагчтай ч байна уу, харгалзагч үгүй ч байна уу нөхөр улс төрийн удирдагч юу гэж л соёрхоно тэр ёсоор нь даруйхан явахаар шийдсэнээ хэлэх гэж эхлээд бодож билээ. Гэвч түүнийг хоёр удаа дуудаад, сэрэхгүй болохоор нь бодлоо өөрчлөв. Синцов ширээ рүү очиж, цүнхий нь яаралгүй онгойлгоод, түүн дотор аяны тэмдэглэлийн дэвтрээс хуудас цаас урж мөн тэр дотроос нь ховилд шургуулаатай байсан нямбайлан үзүүрлэсэн харандааг нь сугалж аваад хэдхэн үг бичээд, ярианыхаа үеэр нөгөө ахлах дэслэгчийн шүүрч байсан тэр гар бууг нь сандал дээрээс авч зурвас дээрээ тавиад орхив. Бүр хаалганд тулж очсоноо тэрхүү уxaан сэхээгүй унтаж буй ахлах дэслэгч, шатаж дуусаж буй дэнлүү, дээр нь гар буу тавьсан зурвас сэлтийг дахин нэг доогтойёо эргэн харжээ.

	«Чи жинхэнэ хорлон сүйтгэгчтэй учирсан бол ч ингэж айна байх аа» хэмээн бодов.

	Гадаа бүр гэгээ орчихсон байсан бөгөөд зам өвөлжөөний гаднаас нэгэн толгой руу өгсөн, тэндээс хоёр мод хэртэй тосгоны захын байшин бараантан харагдаж байв. Харанхуйд тэр толгой дээгүүр хэрхэн алхсанаа Ефремов түрүүнд нь ярьсан байсан болохоор хааш явах тухайд эргэлзэх юм байсангүй.

	Километр хэртэй явснаа Синцов урдаасаа сүнгэнэж яваа булуу тэргийг, гаргахын тулд замаас гарав.

	«Ахлах дэслэгчийг авахаар яваа болов уу» гэж бодсоноо ахлах дэслэгч сэрээд, ер ямар гэгчийн сүртэй хөл үймээн болох бол хэмээн инээд нь хүрснээ цааш алхлаа.

	Байшингийн гадаа машин дуугарахад Ефремов сэрэв. Босон харайж цонхонд татсан шуудайгаа хуу татахад гадаа гэгээ аль хэдийн орчихсон байв. Эргэж харвал улс төрийн удирдагч орон дээрээ байхгүй байв. Ахлах дэслэгч дээр ороо юм болов уу? гэж бодоод зэргэлдээ өрөө рүү шагайв. Гэвч ахлах дэслэгч бас машины чимээ сонсоод нойрон дундаа яраглан дүлсээр, хоёр гарынхаа ар үеэр нүдээ нухан өрөөндөө ганцаар хэвтэж байв.

	Ефремов гадагш гарч улс төрийн удирдагчийг салхинд гараа юм байлгүй гэж бодон байшин тойрч үзээд, — «Нөхөр улс төрийн удирдагч аа; нөхөр улс төрийн удирдагч аа!» хэмээн хэдэнтээ дуудвал хэн ч хариу өгсөнгүй.

	Тэгмэгц пинд орж яльгүй азнаад илтгэх нь гарцаагүй болсноос хойш нэг ч их удааширсангүй тасалгаанд оров.

	Ахлах дэслэгч орон дээрээ суугаад, нүдээ нухсаар

	— Машин ирээ юү? Аль эсхүл би буруу дуулаа юу? гэж байв.

	— Улс төрийн удирдагч алга! хэмээн цэх зогсон Ефремов хэлэв.

	— Юу алга гэж?

	— Алга гэм! гадаа ч алга, хаана ч алга хэмээн Ефремов хэлэв.

	— Тэгнээ тэр! Онцгой хэлтсийнхэн л гээд байдаг! Яваад өгчхөж. Явчхаж муу золиг хорлон сүйтгэгч!.. хэмээн өөрийнхөө зөв байсанд бах нь ханасан хүний дуугаар ахлах дэслэгч Крутиков хашхирав. Энэ агшинд түүний царай Ефромовын царай хэчнээн баяргүй байсан бол түүний царай яг л тэр хэмжээгээр баяртай байв.

	Энэхүү үед тэр хоёрын хэн хэн нь Синцовын зурвасыг олж хараагүй байв.

	Салам хараалгасан Ефремов тасалгаанаасаа нэгэнт гарcaн хойно ахлах дэслэгч Крутиков буугаа шүүрэн авснаа сая зурвасыг олжээ. Балмагдсандаа буугаа хажуу тийш нь түлхчхээд зурвасыг хэд хэд уншив. Еэ бурхан минь, Ефремов байхгүй байсанд л хамгийн их баярлав. Зурваст «Онцгой хэлтэс рүү явлаа» гэсэн дөрөвхөн үг байсан боловч дээр нь тавиастай байсан өөрийн нь гар буу энэхүү зурваст хийсэн хамгийн эгдүүтэй хорон тайлбар байсан учир ахлах дэслэгч басамжлуулсандаа золтой л уйлчихсангүй.

	Энэ үед Синцов мөрөөрөө зам даган алхсаар л байв. Өглөө байсан боловч замд хэд хэдэн цэргийн хүнтэй тааралдав. Гэвч Синцов мөн тэдний л адил сахал самбайгаа хусчихсан, адил хувцаслачихсан учир хэн ч анзаарч харсангүй. Синцов таван хошуу тэмдэг бүхий чихтэй малгай өмссөний дороос толгойных нь боодол цагаан зурвас татан яльгүй цухуйж байв. Бас хөвөнтэй цамц, их муудсан савхин гуталтай явав. Гэвч хүн бүхний гутал шинэ байгаагүй билээ. Синцов бас винтовгүй байлаа. Бас л хүн болгонд винтов байсангүй. Нэг үгээр хэлэхэд тэр өглөө замаар явсан унаатай явган хүмүүсээс Синцов нэг их ялгагдаад байх содон юмгүй байжээ.

	Шийдвэр гаргана гэдэг агуу их үйл ажээ. Ядарч зүдэрсэн явдал нь хүртэл шал ондоо болжээ... Синцовын очихоор яваа тосгон өвөлжөөний тэндээс харахад яг зам дээр юм шиг санагдаж байсан бол үнэн хэрэг дээр замын яльгүй хажуухантай ажээ. Замд тааралдах гүүр бөмбөгдүүлэн хэмхэрсэн тул түүнийг тойрон шинэ зам гарчээ. Тэндээс цааш зам шулуухан одсон агаад тосгон руу орохын тулд баруун гар тийш эргэх хэрэгтэй байв.

	Ачааны тэрэгний гаргасан гүнзгий мөрөөр саявтархан орсон «Эм» суучхаад байсан яг тэр үед Синцов тойрох зам дээр хүрч ирэв. Жолооч нь хаалгаа нээчхээд нэг гараараа жолоогоо мушгин, дарга нь арын халхаас түлхэж байв.

	— Хөөе, байлдагч аа! хэмээн дарга нь Синцовыг хараад хашхирч Алив, наашаа ир! Түлхэлцээч! Түргэлээрэй... гэв.

	Синцов энэ захирангуй хашхираанд өөрийн эрхгүй захирагдан хүрч очоод арын халхаас барьж авав. Гурвуул хүч хамсран түлхвэл машин устай хонхроос гарлаа.

	Дарга шинелийнхээ хормойны шавар гөвөн цэх болонгоо за, баярлалаа! гэж хэлэв.

	Синцов ч бас өндийн цэх болтол хоёулынх нь харц мөргөлдөв.

	Гэтэл урд нь Люсин эсэн мэнд, эрүүл саруул, урьд л ямар байсан яг тэр янзаараа зогсож байв. Харин энэ удаад Люсин петлиц дээрээ хоёр дөрвөлжинтэй биш гурван дөрвөлжинтэй байжээ.

	Хоёул ихэд гайхсан бөгөөд Люсин Синцовоос бүр ч илүү гайхсан бололтой байв.

	— Люсин, сайн уу энэ чинь!

	Хоёул нөгөө л гайхалцсан хэвээр, гар гараа барин мэндлэв.

	— Бид чамайг бүр сураггүй алга бологсдын дансанд бичих сэн байсан шүү... 

	— Авгайд минь мэдэгдсэн үү?

	— Тэрнийг харин мэдэхгүй байна... Чи хаана байгаа вэ? Өчигдөр дөнгөж бүслэлтээс гарлаа... Чи хаашаа явж байна, сонины газар луу юу? Тэр чинь одоо хаа байгаа вэ?

	Люсин сая л Синцовын гарыг тавив. Анхны сэтгэл хөдлөлийн өнгө нүүрнээс нь арилаад, давуу байдлын төрөхөөр солигдов.

	— Галын тэргүүн шугам руу намайг явах үед Перхушковт байсан.

	— Бүр Москвагийн дэргэд гэсэн үг шүү дээ! хэмээн Синцов фронт Москвад хэрхэн ойртсоныг одоо ч гэсэн гүйцэд ухааралгүйгээр дуугарав.

	— Тэгэлгүй!.. өөр хаа байх бил ээ? Тэгээд галын шугам дээр тав хоноод байтал урьд шөнө армийн улс төрийн хэлтэст сонины газрыг Перхушковт байхаа больсон гэж хэлүүлсэн байна билээ. Москва «Гудокт» байгаа юм шиг, Москвагаас цаана Горький хавиар ч байгаа юм шиг. Бид сүүлийн үед галт тэргэнд байрлаж байсан болохоор цааш нь ч авааччихсан байж ч болох юм. Москвадаа ч байж магадгүй. Иймэрхүү явдалтай байна шүү дээ хэмээн Люсин их хөгжүүн хэлэв.

	Галын тэргүүн шугам дээр хэдэн хоног дараалан суугаад эдүгээ өд сөдөө сэгсрэн гүвсэн бор шувуу адил аюулаас мултарсандаа сэтгэл тайвшран цүнх дүүрэн материалтай буцаж яваа болохоор ийм хөхиүн сэргэлэн яваа ажээ.

	— За чи сая хаашаа явж байв? хэмээн Синцовын эцэж турсан царайг ширтсэнээ: Чиний яг тал нь үлдэж гэж хэлж болохоор байна хэмээн нэмж хэлэв.

	— Хаашаа гэнэ ээ хэмээн Синцов давтан асууж, — Нэгэнт одоо чамтай тааралдсанаас хойш чамайг л хаашаа явна, тийшээ явна, сонины газар луу. Хүргээд өгөх юм байгаа биз дээ? гэв.

	Түүний явах зам энүүхэнд харагдаж буй тосгоны захын хоёр байшингаас өөр хаашаа ч зориогүй гэдэгт Синцов тавхан минутын урьд төгс итгэлтэй явсан бол эдүгээ тэнгэрээс буусан энэ Люсинтэй хамт өөрийнхөө сонины газар очно гэхээс өөр аливаа бодол хачин санагдах байсан биз ээ. Люсинтэй уулзсан явдал бол ёстой хувь заяа байв. Тэгэхдээ мэдээж, азтай хувь заяа байлаа. Энэ мөчид түүний оронд хэн ч байсан тийм гэдэгт хэн эргэлзэх бил ээ?

	— Тэгэлгүй яах вэ, суу, суу гэж хэлэнгүүтээ Люсин агшин зуур түгдрээд: — Уг нь миний «Эм» биш, армийн улс төрийн хэлтсийнх нь ч гэсэн хүргээд өгнө... Үнэндээ саяхан хэнийг ч суулгаж болохгүй гэсэн жолооч нарын толгой авах хатуу тушаал гарсан ч гэсэн гайгүй байхаа хэмээн дэргэдээ даавуугаар гараа арчин буй жолоочоосоо асуув.

	— яах вэ суу л даа! хэмээн энэхүү гэнэт уулзсан хүнийхээ азад баярласан жолооч хэлээд, — Тэр тусмаа та өөрөө хамт авч явна гэж байгаа болохоор! гэж нэмж хэлээд, машины хаалгыг онгойлгон, арын суудлын талыг эзэлж байсан аяны эд хогшлоо зайцуулан суудал гаргаж өгөв.

	Жолооч жолооны ард, Люсин хажууд нь суухад, Синцов мөрөө атийлган, арын суудал руу багтаж ядсаар оров. Майхан цуваар бүтээсэн овоолоотой юм нуран, түлэгдсэн будааны үлдэгдэл бүхий тогоо, халбага, машины гэрлийн бүрхүүл шил сэлт харжигнан хангинасаар өвдөг дээр нь унав.

	— Та хөл доогуураа чихчих! хэмээн жолооч харжигнах чимээгээр эргэж тэнд нэг машин бөмбөгдчихсөн байснаас би бага сага юмыг нь илүү харсан юм гэв.

	Тэд зэгсэн хурдан давхиж байв. Ингээд давхиад байвал гурван цагийн дараа гэхэд Москвад орчих юм байна гэж Синцов бодлоо. Ердөө хоёрхон хоногийн өмнө өглөө нь, мөн яг энэ үеэр олзонд байсан гэж санахад бараг үнэмшимгүй байлаа. Гэтэл гуравхан цагийн дараа Москвад байж байх нь... Өөрийнх нь өмнө Люсин суугаад, тэднийг машин сонины газар луу нь авч яваатай адил энэ зүйл ч бас бараг бүтэмгүй юм шиг санагдаж байв.

	Түүнд үл гүйцэлдэх ч, халуурч дэмийрсэн үед туссан шиг нэгэн зүйл горьдлого байсан нь Маша минь хаашаа ч яваагүй байгаад хэдхэн цагийн дараа царайг нь харах юм биш байгаа гэсэн бодол байлаа.

	— Хөөе! хэмээн Синцов Люсинийг дуудав. Чухамлаа гэвэл тэр хоёр бие биеэ урьд нь бүтэн хоног хүрэхтэй үгүйтэй үзсэн тийм л танил билээ. Гэвч тэр цагаас авхуулан дайнд амссан бүхэн нь тэр хоёрыг анх уулзсан мөчөөс нь эхлэн бие биеэ «чи» хэмээх болгуулан тэрхүү ганц хоногт тийм их эртний танилын хүчийг оруулжээ.

	— Хөөе чи тэгэхэд Бобруйскийн дэргэд над гомдоогүй биз? (Синцов иймэрхүү юман дээр их эрс шулуун түс тас хүн билээ) гэж асуув.

	Синцов тэр цагаас хойш хэт их зовлон амссан учир Люсины өмнөө өөрийгөө буруутан болгохооргүй байв. Гэвч Бобруйскийн дэргэд Люсинд ямар хэцүү байсан гэдгийг тэр цагийг бодвол одоо бүр ч сайн ойлгосон тул хоорондоо гомдлын мөр үлдээхгүй сэн гэж хүсжээ.

	Люсин Синцов өөд эргэж ч харалгүйгээр тачигнатал хөхрөн, тэр ч байтугай огтхон ч юм санаагүй хүний инээвэл зохих хэмжээнээс бүр ч удаанаар тачигнатал хөхрөв.

	— Mөн ярих юмаа олов аа! хэмээн хөхрөх дундаа хэлж Нэгдүгээрт тэрний чинь аль хэдийн мартаж орхисон, юун санахтай мантай даа! Хоёрдугаарт, чиний л ачаар дайн тулaаны амт үзэж адис хүртсэн шүү гэлээ.

	«Чиний ачаар» гэдэг л чухамдаа мартаагүй буй гомдлын шинж тэмдэг байсан боловч Синцов анхаарахаа байчихсан байлаа.

	Би дараа нь, нөгөө танкчин ахмадтай уулзсан, тэр

	— Зоригтой эр, гэхдээ эгдүүтэй амьтан гэж Люсин үгийг нь таслав.

	Үгүй тийм биш, чи сонс. Тэд чамайг медальд хүртэл нэрийг чинь дэвшүүлээд, тэгээд чамайг сонины газар луугаа явчихаар нэрийг чинь дараад хаячихсан гэж хүртэл над ярьсан шүү!

	Тэр ч гайгүй хэвтэнэ ээ! гэж Люсин хэлэв. Үнэндээ бол ч түүнд огт тийм биш байлаа. Тэгээд Синцов өөд эргэн шинелийнхээ энгэрийг яраад, — Харав уу? гэв.

	Энгэр дээр нь «За отвагу» гэдэг цоо шинэхэн медаль дүүжлээтэй байв.

	— Тэдэнтэй тэдэнгүй авсаан!

	— Юуны учир!

	— Ельнагийн тулалдааны учир. Эхнээс нь аваад дуусан дуустал нэг дивизэд суусан. Taacaн юм шиг гээч. Тэр дивиз маань л яг Ельнаг чөлөөлсөн. Тэгээд дивизийн даргад баатар, над медаль хүртээсэн!

	Люсин гагцхүү дивизийн дарга, өөрийнхөө тухай, ердөө л хоёрхон хүний тухай ярих ёстой байсан юм шигээр эв дүйгүй ярив.

	— Тэгвэл намайг танкчид хараагаагүй хэрэг шив дээ! хэмээн Люсин тэсэж чадалгүй, өөртөө тааламжтай тэр сэдэв рүү дахин оров.

	— Хараагаагүй байна билээ.

	— Тэд өөр юу гэж ярьж байна?

	Өөр юу ч яриагүй. Чиний тухай яриа нэг юмны далимд цухас гараад өнгөрсөн юм хэмээн хэлэхдээ «цухас», гэдэг үг Люсиний ихэмсэг занг хөндсөнийг анзаарсангүй, ярилцаж ч амжаагүй хоёр цагийн дараа дахиад бүслэлтэд орчихсон гэв.

	Тэгээд Синцов хоёр ч удаа бүслэлтэд орсноо хольж хутган ярьж эхлэв.

	Люсин эргэж харалгүй, мөрөн дээгүүрээ хэд хэдэн удаа асуулт, анхааруулгаар яриаг нь тасалснаа, Синцовыг Мишка Вайнштейнаар явуулсан захиануудын талаар яримагц бүтэн цээжээрээ эргэн:

	Тийм үү, хөөе? Тэнд байсан хэрэг юм бий. Түүнийг чинь хэчнээн эрсэн гэж санана... ямар ч ул сураг байхгүй! Байхгүй болчихсон! гэж хэлэв.

	— Байхгүй болсоон... хэмээн бөглүү цуурай адил давтан хэлэхдээ Синцов цамцныхаа хармаанд тэрхүү хүрээгүй хуудас буюу захиануудыг нямбайлан хийж байсан Мишкагийнхаа царайг амьд адил агшин зуур барин тавин харав. Байхгүй болжээ... Гэтэл тэгэхэд цөм, сайн талаараа бүтмээр байж билээ... 

	— Байхгүй болсоон хэмээн Люсин давтан хэлж, — Чи мэдээгүй гэж үү? гэв.

	— Би хаанаас мэдэх бил ээ?.. гэвэл

	— Тийм дээ, нээрэн гэв.

	— За тэр миний өнгөрсөн паян ч яах вэ, бурхан өршөөтүгэй! хэмээн Синцов гэнэт нөгөө ахлах дэслэгчийн үгийг санаад шөнө нь тэнд суугаад, ахлах дэслэгчийн сэжигтэй асуултыг сонсон сууж байсан Синцов, эдүгээ Люсинтэй хамт Москва руу яваа Синцов хоёрын хооронд гарсан өөрчлөлтийн тухай сэтгэл уужран бодоод, өөрөө өөрийнхөө яриаг туслан, — Сонины газраар ямар сонинтой, хамгийн гол нь фронт дээр, Москва ерөөс ер нь юу болж байгааг яриач гэв.

	— Фронт дээр миний ойлгож байгаагаар бол тулалдаж л байна гэж Люсин хэлээд, — Германчууд хавчиж, бид үзэлцэж л байна. Бид өөр яах вэ дээ? гэв.

	Түүний буцаж яваа армийн байдал хэдийгээр үнэн хэрэг дээрээ хүнд, германчуудын цохилт дор ухарсаар байсан ч гэсэн Люсин сүүлчийн хэд хоногийн галын шугам дээр өнгөрүүлэн, байдал ямар байлаа ч гэсэн явснаа бодохоо сэтгэгдэл сайнтай сониныхоо газар луу буцаж явжээ. Люсиний фронт рүү явж байх тэр үед болж буй сүйрлийн тухай учир нь үл олдох баахан цуурхал, үл «мэдэгдэхийн манан бүрхэн байж билээ. Гэтэл ухралтын хамгийн хүнд бодит үнэн ч гэсэн дэргэд нь хүрээд очихлоор алсаас төсөөлөн бодож байснаас хамаагүй дээр байжээ. Түүнээс гадна Люсин амьд мэнд эрүүл бүтэн буцаж явлаа. Хэдийгээр өөрийгөө их юм үзсэн догь хүн болгож онцлон цохох гэж яарсан хүний байдлаар ялихгүй нүүрэмгий хэлсэн ч Синцовт үнэнийг хариулж билээ.

	Харин Москва юу болж байгааг мэдэх юм алга. Зарим нь ч бүр бажга алдаж байгаа байх, намайг наашаагаа гарахад тиймэрхүү царайтай байсан. Очоод үзье л дээ хэмээн байцаагч хүний аялгуугаар нэмж хэлэв.

	Энэ завсар тэд хоёр талаар нь цутгамал дөрвөлжин бетон газарт булан байгуулж буй галын цэгүүд бүхий гүүрээр гарч дараа нь зам төмөр гагнан, тэнгэрийн тэртээ хаяа хүртэл зоосон хаалтын зурвас болон танкны саад, бас өргөст төмөр утас татахаар шаасан хэдэн эгнээ гадас, дахиад бас цутгамал дөрвөлжин бетон газар булсан галын цэгүүд бүхий газруудаар явж өнгөрөв.

	— Газар сайгүй л барьж байна даа. Өчигдөр би бүслэлтээс гарч ирэхдээ шууд барилгын батальоныхон дээр буучихсан гэж Синцов хэлэв.

	Энэ яриа эхлээгүй бол уг хэрэг хаашаагаа эргэх байсныг бүү мэд. Гэтэл Синцов нэг эхэлсэн яриагаа дуусгалгүй ярьсаар байтал тэр ярианаас нь үнэмлэх бичиггүй хүнийг Москва руу авч яваа юм байна гэдэг нь Люсинд нэгэнт тодорхой болов.

	Дайны эхний өдрөөс эхлэн фронт дээр очсон Люсин шиг хүнд энэ явдал шинэ юм биш байсан боловч өөр хэн ч биш, чухамдаа Люсин өөрөө одоо германчуудыг Москвагийн дэргэд байгаа ийм үед бүслэлтээс ямар ч үнэмлэх бичиггүй гарч ирсэн этгээдийг толгой даан хариуцаж аваад Москва оруулах гэж байгаа явдал шинэ юм байлаа. Чухамдаа гэхэд үнэмлэхгүй байж мэднэ гэсэн бодол Синцовыг «Хүргээд өгөх байсан биз дээ?» гэж асуусан бүр эхний агшинд шууд төрсөн учраас ч «Тэгэлгүй яах вэ» гэж хэлэхээсээ өмнө түгдэрсэн билээ. Харин машинд суучихсан хойноо энэ тухай асууж зүрхэлсэнгүй. Синцовын төрх байдал их итгэл дүүрэн зоримог байсан учир Люсиний хэл эвлэрч өгөөгүй юм. Гэтэл одоо Синцов ямар ч үнэмлэх бичиггүй гэдгээ өөрөө аяндаа ярьчихав. Тэгээд бас тэр ахлах дэслэгчийг харааж явлаа. Люсиний бодлоор бол ахлах дэслэгч тэнэгдүү загнасан ч гэсэн ерөнхийдөө зөв л хандсан юм шиг санагджээ.

	Синцов урдаа суусан Люсиний хүзүү гэнэт мод шиг хөшчихийг ч анзааралгүй ярьсаар л байв. Люсин эргэж харахаа ч больчхоод, завсар хооронд нь асууж энээ тэрээ болдгийнхоо оронд арай ядан «тийм тийм гэж товчхон дуугарч байв.

	Гэтэл Синцов үүний нь анзааралгүй ярьсаар л байв. Ялангуяа өчигдөр ахлах дэслэгчтэй учирснаас хойш үнэмлэх бичиг байхгүй нь дахин амсах бөөн гай болно гэж санагдах болов. Гэвч юун хүн хаанаас яваа гэдгийг жишээ нь ахлах дэслэгч мэдэхгүй байсан бол энэ Люсин өөрийн нь сайн мэддэг, Могилевын эмнэлэгт мартчихаагүй бол одоо болтол ажиллаж ч байж болзошгүй тэр сониныхоо газар явж буй энэ бүхэн нийлээд, учрах гай гамшгийн жинхэнэ хэмжээ дамжааг мэдрэх чадварыг нь нэг хэсэгтээ алдагдуулжээ.

	Синцов Люсиний анхаарахаа ч больчихсоныг үл анзааран, яриандаа халаад ам хамхилгүй ярьсаар л явав. Люсин юу бодож яваа нь толгойд нь орсонгүй, гэтэл энэ завсар Люсин Синцовын ирээдүйн бүх хувь заяанд холбогдолтой зүйлийг бодож явжээ.

	Тэд шалган өнгөрүүлэх нэг газрыг үнэмлэх бичгийн тухай яриа эхлэхээс бүр өмнө, онцын нарийн шалгалтгүйгээр өнгөрсөн байлаа. Дарцаг барьсан байлдагч тооромслон зогссон машин руу нэг шагайж харснаа, дан цэргийн хүмүүс явааг хараад л явуулчихжээ.

	Гэтэл эдүгээ арван ес дэх километр дээр хатуу чангаараа онцгой Москвагийн шалган өнгөрүүлэх товчоон дээр зогсох хэрэгтэй байлаа. Люсин үүнийг бүр Москвагаас гарахдаа мэдэж авсан агаад эдүгээ Синцовыг машиндаа суулгасан энэ хөнгөн хуудуу хэрэгтээ өөрийгөө, хатуу харааж явлаа.

	«Еэ тэнэг гэж! Шууд л асуудаг байж. Тэгж асуугаад л хаашаа очихыг нь зөвлөж хэлээд, сонины газар мэдэгдэнэ гэж амлаад л ирдэг байж! Гэтэл одоо?..» хэмээн дух руугаа шаах нь холгүй зовж явав.

	— Нөхөр улс төрийн удирдагч аа хэмээн Синцовын яриа, бас Люсиний баргар царайнд түүнээс ч бүр ч их сэтгэл нь зовсон жолооч Люсиний бодолд хариулах адил хэлээд хорин хоёрыг өнгөрсөн, одоо хорин нэгийг өнгөрнө, харин арван ёс дэх дээр шалган өнгөрүүлэх товчоо гэж хэлэв.

	Люсин юу ч хариулалгүй өөрийнхөө бодолтой тэмцэлдэн хагас километр хэртэй хэсэг дуугүй явснаа гэнэт:

	— Алив зогсоодох! Түр гаръя, гэж ширүүн хэлээд Синцов өөд эргэв.

	Синцов яг энд зогсоодгийн учир нь юу юм бол хэмээн гайхан эргэлдсээр буув.

	Чухамдаа засмалын энэ хэсэг дээр эл хуль байв. Баруун талд ой, зүүн талд зуслангийн байшингууд харагдана. Синцов Москвагийн дэргэдэх энэ газрыг юу гэж нэрлэдэг сэн билээ гэдгийг санаад санаад олсонгүй.

	— Алив тийшээ очъё хэмээн, Синцовын гараас сугадан, машинаас хэдэн алхам холдуулав. Люсин зөв гэж үзэж байcaн боловч түүнтэй ярилцах ярианаасаа зовсон учир жолоочийн дэргэд ярихыг хүссэнгүй.

	— Чи сонсоо! хэмээн Люсин яриагаа зовсхийн эхэлж Москвагийн дэргэд байдал түгшүүртэй байгаа, одоо шалган өнгөрүүлэх товчоо тааралдана. Гэтэл чи үнэмлэхгүй байдаг гэлээ.

	Гэвч Люсин үгээ дуусгахаас урьд юу хэлэх гэж буйг нь Синцов цөмийг ойлгов.

	Синцовыг ядаж ямар нэг юм хариулах болов уу хэмээн Люсин хүлээсэн боловч тэр нь гөлийн ширтсээр, хэрэв хүсвэл цааш ярих, эс хүсвэл хэлсэн дээрээ зогсох бололцоог Люсинд олголоо.

	Чи юунд дуугүй байгаад байгаа юм бэ? хэмээн Люсин эцэст асуухад

	Би юу хэлэх вэ? гэв.

	— Чи машинд анх суунгуут үнэмлэх байхгүй гэдгээ ядаж над тэр дор нь хэлсэн бол... 

	Синцов таг дуугүй зогссоор л байсан агаад одоо гараа далайгаад дэлсээд авах нь уу? гэмээр аймаар царайтай байлаа. Тэр ч байтугай Люсин яльгүй ухран, хоёр хөлөө сэлгэн зогсож

	— За тэгээд яах вэ? гэж дахин асуув.

	— За яах вэ намайг шалган өнгөрүүлэх товчоон дээр аваачаад л өгчих. Би бууя хэмээн бөглүү хэлэв.

	— Эндээс ойрхон л доо хэмээн Люсин түгдрэн, — Би чамайг жаахан дөхүүлж болно. Гэтэл яг шалган өнгөрүүлэх товчооны дэргэд буулгаж болохгүй. Тийм болохоор ядаж хагас километрийн наана... гэв.

	— Хагас километрийн наана байдаг нь юу бил ээ? Шулуухан товчоон дээр аваачиж болдоггүй нь юу вэ? хэмээн Синцов товчоон дээр аваачиж болдоггүй учрыг ойлгож эхэлсэн боловч Люсинийг хайрлаад байх үндэс байсангүй болохоор асуув.

	— Яагаад гэвэл... гэснээ Люсин түгдрэв. Хамгийн хэцүү юм хэлэх хэрэгтэй болсон тул, яагаад гэвэл өөр хүнийг, тэр тусмаа үнэмлэхгүй хүнийг суулгахыг хориглосон юм. Чи өөрөө бод л доо, жолоочийг хорлоод яах вэ дээ, над ч гэсэндээ тусгүй юм болно шүү дээ. Надтай ч, надгүй ч чамайг саатуулж энэ товчоон дээр үлдээнэ!.. Гэтэл би материал авч яваа. Би өөртөө зовсондоо биш, материалдаа яарч байна! Гэтэл чамайг ингэж үнэмлэхгүй авч яваагаас болоод над шууд энд тав хоног өгчхөж мэднэ... тэдэнд тийм эрх өгсөн! Чамд унаатай байна уу, явган ч байна уу хүрээд очихын ялгаа юу байх вэ?.. гэв.

	— Тав хоног гэдэг чинь юухан байх вэ дээ гээд Синцов өөрийнхөө хүнд байдлыг үл харгалзан инээмэр болж, — Би чамтай хамт товчоон дээр очиж чи намайг тушаах, би бүслэлтээс ганцаархнаа явган яваад ирэх хоёр чинийхээр бол ялгаагүй ч байх, минийхээр бол их ялгаатай яаж яваад би яг энд Москвагийн дэргэд ирчих вэ? Хаанаас ирсэн яасныг хэн мэдэх юм! Чи намайг оргодол биш гэдгийг тайлбарлаж өгөөч? гэв.

	— Зүгээр! Чамайг саатуулаад, учир явдлыг чинь лавлаж байх хооронд би сонины газар оччихоод, бид шууд товчоо руу залгаад ярина... гэж Люсин хэлэв.

	— Чи мөн ч ярина байх аа! хэмээн Синцов зэвүүрхэн, — За чи яв, яв хэмээн ахиад Люсин рүү нэг ч харалгүйгээр газар ширтэн зандрав.

	— Чи үнэнээсээ хэлж байна уу? хэмээн Люсин уг байдлыг зөөлрүүлэх санаатай дуугарав.

	— Чи намайг угаасаа авахын хэрэггүй байж л дээ хэмээн урьдын хэвээр түүнийг үл харан арай чүү дуугараад, — Нэгэнт л авснаас хойш хүргэ. Тав хоногоос айхын хэрэг алга. Айх байсан бол яах гэж авсан юм вэ... 

	Синцов дэлсээд авна байх гэж Люсин одоо бодохгүй байв. Гэтэл Синцов яг л одоо дэлсдэг дээрээ байжээ.

	— Муу нохой! Тэр ахлах дэслэгч ядаж намайг танихгүй хүн байсан гэтэл чи... Ёстой л өөдгүй нохой байна! Хар амиа бодсон хөө!

	Тэгээд секунд хэртэй Люсин рүү үзэн ядсан харцаар хялайн харснаа эргэж, нуруугаа үүрэн гараа нужигнатал нь базлав.

	— За өөрөө л мэд! гэж хариулах үгээ олж ядан, Синцовт ямар нэг арга сонгуулж авхуулах гээд цаадах нь зөвшөөрөөгүй юм шиг уйлагнах шахам арчаагүй хашхирав.

	Люсин машиндаа сууж, хаалгаа тасхийтэл хаавал машин ч хөдлөв. Синцов буруу харан зогсоод машины яваад өгөхийг сонсож байв.

	Амьдралд нь хэзээ ч ингэж ганцхан минутын дотор ийм их горьдлого нэгмөсөн байгаагүй билээ!

	Синцов эргэж нуруугаа үүрсэн чигээр, машиныг далд орон ортол нь харан зогссоор хоцров.

	
АРВАН НЭГДҮГЭЭР БҮЛЭГ

	Долоодугаар сарын дундуураас эхлэн Maшa Артемьевагийн гурван бүтэн cap суралцаж байгаа холбооны сургууль Москвагаас гучин километр зайтай, хуучин Калугагийн засмал зам дээр, урьд ойн сургууль байсан зуслангийн байшинд байрлалаа.

	Maшa болон түүний найз эмэгтэй Нюса Журовская хоёрыг гэрээс нь юм хумыг нь авхуулахаар Москвад нэг хонох зөвшөөрөл олгож, аравдугаар сарын арван зургааны орой явуулсан байв. Тэр юмс германы ар талд ажиллахад хэрэг болж мэдэх байлаа.

	Салхитай хүйтэн орой байв. Хоёр эмэгтэй хуурай хэрэглэл авахаар Москва руу явж буй ачааны тэргэнд суужээ. Тэр хоёр даарахын эрхэнд тэвш дотор байсан сүрэл дээр ачаа бүтээдэг зузаан брезентээр хучаад хэвтжээ. Маша бие тавигдан дулаацаж, хүнс хоолонд Москва руу яваа ачааны тэргэн дээр биш, ёроолд нь ийнхүү тас харанхуй дунд хэвтсээр фронтын шугам гатлан германы ар талд шүхрээр хаягдахаар явах шөнийн онгоцонд л яваа мэт байв. Хичээл курс нь долоо хоногийн урьд дууссан учир Маша сүүлчийн заавар өгөөд явуулахыг нь одоо шөнөөс шөнөд л хүлээж байлаа.

	Маша рацитайгаа Смоленск хавийн болзошгүй гурван цэгийн аль нэг дээр хаягдаад, дараа нь хотод очиж тагнуулынхаа ажилд орох ёстой гэдгээ аль хэдийнээ мэдэж байлаа. Өөр хүний нэр дээр олгосон паспортад нь нэмэлт болгон зохиосон домгийн ёсоор бол Маша хүүхэд ахуй цагтаа эхтэйгээ хоёул Смоленскт аж төрж байсан, харин эдүгээ бол Витебскээс явах гэж байгаад амжилгүй, бөмбөгдөлтийн үеэр эхээ алдаад хэдэн cap орогнох газар эрж баахан тэнүүчилж яваад, эцэст Смоленскт суугаа нагац эгч дээрээ ирэхээр шийдсэн хүн болох ёстой байлаа. Маша шиг хуурамч нэртэй биш, харин жинхэнэ нэр устайгаа байгаа амьд хүн, нагац эгчийнх нь хаяг бол нисэхийнхээ өмнөхөн сүүлчийн мөчид тогтоож авах ёстой хаяг байлаа.

	Маша Нюсагийнхаа халуухан нуруунд цээжээ наагаад ачааны машины тэвш дотор ийнхүү хэвтэж явахдаа үл дуулдам шивгэнэн уруулаа хөдөлгөж «Вероника Вероника» хэмээн давтан үглэсээр явав.

	Вероника гэдэг бол нөгөө өөрийнх нь төлөөлөн орлох ёстой бүсгүйн нэр байсан агаад энэ нэр өөрт нь таалагдахгүй байлаа. Энэ нэрээр дуудахад ямар ч эргэлзэж гайхсан шинжгүйгээр, жинхэнэ нэр шигээ амар хялбар нэршиж хэзээ ч чадахгүй юм шиг санагдана.

	«Вероника, Вероника...» хэмээн уруул нь үл дуулдам хөдөлсөөр л явав.

	Өнөөдөр оройн тооллогын дараа сумангийн дарга нь «цөм тарцгаа! Артемьева Журавская хоёр над дээр!» гэсэн тэр эгшнээс хойш л Маша ирээдүйн явдал хаяанд тулж, ирээдүй нь одоо цаг болон хувирчээ гэдгийг мэдэрч билээ.

	Маша эндүүрсэнгүй. Сумангийн дарга Москвад буй гэр орноосоо өөрийнх нь илэрхийлснээр «иргэнийхээ» хувцас хунар авч ир хэмээн хоногийн чөлөөний хуудас олгов. Энэ бол зөвхөн Машаг ч биш, бас Нюсяг тагнуулын ажилд илгээнэ гэсэн үг байлаа. Юу гэвэл партизаны отрядуудад илгээсэн радио холбоочдыг энгийн хувцас, тоодгор үстэй дээлтэй явуулдаг билээ.

	«Дэмий ирсэн хүн дээ...» хэмээн найзынхаа тухай боддог байв. Маша энэ тухай хэд хэдэн ч удаа бодож билээ. Дэндүү эрх танхил өссөн, даанч хаширгүй, амьдралдаа хал дол юу ч үзээгүй болохоор Нюся тагнуулын ажилд тэнцэхгүй юм шиг Машад санагддаг байлаа. Түүнээс гадна Нюся гоё гоолигоороо олны нүдэнд дэндүү содон тусах учир амьтны анхаарлыг дор нь татаж болох байлаа... 

	Маша өөрийнхөө тухайд ийм юм бодохгүй байлаа. Ялангуяа долоо хоногийн урьд дасгал харайлтын үеэр шүхэр нь үл дэлгэгдэн, нэмэлт гогцоог арайхан татаж амжсан тэр цагаас хойш нислэгээс л юу юунаас илүү их айж байлаа.

	Маша сүрэл дээрээ эргэлдэн, Нюся руу хүйтэн ар нуруугааpaa налж дээгүүрээ жирвэлзэн өнгөрсөөр буй тэнгэр өөд өрөөсөн нүдээрээ ч бол хараад авах санаатай брезентээ яльгүй сөхөв. Энэ бол намрын хүйтэн оройн, од cap ч үгүй, үүл ч үгүй, хэчнээн ч ширтээд юу ч харамгүй тийм нэгэн орог саарал тэнгэр байв.

	«Сайн ч юм, муу ч юмыг мэддэг хүмүүс ертөнц дээр байх юм. Нюся ч гэсэн эцгээ бүслэлтэд байсан. Тэгээд гарч ирсэн. Одоо Баруун фронтод хээрийн эмнэлгийн голлох мэс засалч гэдгийг мэдэж байна. Эцэг нь захиа бичиж, Нюся бас эцэгтээ хээрийн шуудангаар нь хаяглан захиа бичиж байдаг... Нюсягийн ах нь шархтаж, өсгийгөө тайруулаад одоо Казанийн эмнэлэгт хэвтэж байгаа, бас л дүүдээ захиа ирүүлсээр байна... Бусад өдий төдий олон хүн захиа бичиж л, авч л өөрснөө уулзсан ч юм уу, асуусан хүнийхээ ам сураг улбааг нь дуулсан хүнтэй уулзаж учирч л байх юм... Гэтэл би гэдэг хүн өөрсдийнхнийхөө тухай сайн ч байдаггүй, муу ч байдаггүй, ядаж ганц ч үг болов мэдэх юмгүй явж байдаг... Охиныхоо тухай ч, ээжийнхээ ч тухай, нөхрийнхөө ч тухай мэдэх юм алга. Амьд мэнд явцгаадаг юм болов уу, үгүй юм болов уу? гэж тувтан бодож явахаас өөр юм алга» хэмээн Маша бодов.

	Курс төгссөний дараа хэрэв бололцоо олдвол Гродно руу явуулж өгч үзээрэй хэмээн сургуульд орсон эхний долоо хоногтоо их л гэнэн хонгороор гуйж байж билээ.

	— Яах юм хэмээн сургуулийн комиссар их ширүүн асууж билээ. Тэр комиссар Машагийн анкет, гурван үеийн түүхээс амьдралыг нь мэдэж байсан учир иймэрхүү мөчид түүнийг өрөвдөх хэрэг ч үгүй, тэгвэл хортой гэж үзээд, — яах юм? гэр орныхныгоо өөрийн биеэр аврах гэж үү? үүнийг тантай ч тангүй ч хийх л гэж оролдож байгаа, гэтэл та тэнд үзэгдсэнээрээ тэднийг ердөө л хорлож мэднэ. Тэгээд бас өөрийгөө ч хорлоно... Мөн ч мундаг үзэл байна даа гээд ууртай инээмсэглэж нөхрийнхөө хамт Гроднод бүтэн хагас жил суусан улс төрийн удирдагчийн авгай одоо эргээд тийшээ нууц ажилд очно гэдэг чинь! та чинь гэр орныхоо эрх ашгийн үүднээс сургуульд орсон юм биш биз дээ, Тэгвэл дэмий шүү!гэлээ.

	— Яалаа гэж дээ, хэмээн зарим талаар худал хэлэв. Юу гэвэл фронтын шугам гаталж очоод, эх охин хоёроо олж уулздаггүй юм гэхэд тэднийхээ тухай ямар нэг юм олж мэдэх сэн гэсэн хий горьдлого нь чухам ийшээ энэ сургуульд оръё хэмээн шийдэхэд нь ямар нэг үүрэг гүйцэтгэсэн билээ.

	Тэр цагаас хойш гурван cap өнгөрч, энэ бодлынхоо бүрмөсөн бүтэлгүй болсон ч гэсэн эх, Таня хоёр нь «тэнд» бий, амьд мэнд байсан ч тийм ч хурдан дуулчихгүй юм байна гэсэн бодолдоо эцсийн эцэст дасжээ. Гэлээ гэхдээ нөхрийнхөө тухай юу ч дуулалгүйгээр германы ар тал руу нисэх нь байна даа гэсэн бодол нь урьдын адил тэвчихийн аргагүй хэцүү байлаа.

	Нөхөр нь тэгэхэд зургаадугаар сард, төмөр замын буудал дээр сараалж төмрийн завсраар гар барин, хээрийн цүнхнийхээ оосрыг ороож бариад, вагоны явдал дунд үсрэн гарч билээ... Дараа нь түүнийг халхлан өөр нэг хүн бас үсрэн орж билээ... Тэгээд үүгээр, чухамдаа үүгээр л бүх юм тасалдсан юм.

	Маша гурван удаа хүсэлт бичсэн боловч ямар ч хариу авсангүй. Шаргуу хөөцөлдсөний хүчээр улс төрийн газар хоёр ч удаа оржээ. Нэг нь сургуульд бүртгүүлснийхээ дараа бүр долоодугаар сард, нөгөө нь саявтархан есдүгээр сард, зориуд арван хоёр цагийн чөлөөний хуудас аван байж орсон байв.

	Эхний удаа долоодугаар сард түүнд нөхрийнх нь алба хааж буй армийн «Дайчин туг» сонины газрын байрлалын мэдээ өөрсдөд нь одоохондоо алга байна гэж хэлжээ. Энэ хариулт Машагийн сэтгэлийг түгшээхийн зэрэгцээ тайвшруулав. Юу гэвэл тэд зөвхөн ч Синцовын тухай бус, бас бүх сонины газрын тухай мэдэхгүй байгаа болохоор сонины газар бүхлээрээ алга болчихгүй нь лавтай. Мэдэхгүй байгаа ч гэсэн мэдэх нь лав! гэдгийг Маша мэдэж байлаа. Тэгээд сургуулийнхаа шуудангийн хайрцгийн дугаарыг үлдээн сонины газартаа буй тухай анхны мэдээ авмагцаа ядаж хоёрхон ч болов үг биччихэж үзээрэй хэмээн хүлээн авч уулзсан батальоны комиссараас гуйж билээ.

	Хаягаа батальоны комиссараас гадна талийгаач эцгийнхээ найз өөрсдийнх нь гэрт сууж байсан Зосима Иванович Попковт бас орхиж билээ. Попков өвгөн шуудангийнх нь хайрцгийн түлхүүрийг аваад, нэг хоногийн дараа байшингийнх нь гадаа хаалганы үүдэн дээр уулзах, хэрэв захиа ирвэл тэр дор нь илгээе гэж амлаад хоцорч билээ. Гэтэл энэ хугацаанд нэг ч захиа ирсэнгүй.

	Харин хоёр дахь удаа улс төрийн газар, тэгэхдээ батальоны өөр нэг комиссар дээр хүрч ирэхэд түрүүчийн комиссар нь фронт руу бүрмөсөн явсан байлаа. Батальоны шинэ комиссар: «Тийм тийм «Дайчин туг» сонины газар бүслэлтээс бүрэн бүтэн гарч ирээд одоо ажиллах ёстой газраа ажиллаж байгаа. Эрхлэгчээр нь өнөө дайнаас өмнө ажиллаж байсан Гуреев тэр хэвээрээ. Харин бидний лавлан асуусны хариуд сонины газрын нарийн бичгийн дарга улс төрийн удирдагч Синцов амралтаасаа албан ажилдаа одоо болтол хүрч ирээгүй байна гэсэн албан ёсны хариу ирсэн» гэж хэлжээ.

	Хоёр сарын урьд юм бол Маша тийм байж таарахгүй, нөхрөө Гродно руу явахад нь би өөрийн биеэр гаргаж өгсөн энэ тэрээ хэмээн батальоны комиссарт бөөн юм урсгах байсан билээ. Гэтэл эдүгээ есдүгээр сард урьд зургаа, долоодугаар сард ойлгохгүй байсан, ойлгож ч чадахгүй байсан олон олон юмны учрыг нэгэнт ойлгож ухаарсан байсан болохоор юу ч хэлэлгүй нэгэнтээ сүүрс алдаад, баяртай ч гэж хэлэхээ умартан гараад явчхаж билээ.

	«Амралтаас очоогүй гэдэг чинь хүрээгүй гэсэн үг... «Хүрээгүй» гэдэг чинь юу гэсэн үг вэ? Хэрэв эмнэлэгт хэвтсэн юм уу өөр ямар нэг ангид байлдаж яваа бол захиа бичмээр юм. Тэгэхээр хаа нэг газар бүслэлтэд л байгаа хэрэг дээ... өөр яав гэж?»

	Маша ийнхүү бодон сэтгэлээ хатуу барихыг хичээж бусад бүх бололцоог няцаан өөрийгөө тайтгаруулж байлаа. Гэтэл бас үүний зэрэгцээгээр бараг эх хүний, охиноо дурсан санах бүр мэдрэгддэг зүрх сэтгэлийг нь шархируулан шимшрүүлсэн тийм нэгэн өрөвчхөн хайр, сэтгэлийнх нь гүнд халгилсаар байв. Тэгээд сэтгэлээ барихаа болиод, зоргод нь тавимагц том, чадалтай, өргөн ханхар цээжтэй нөхөр нь бага хүүхдээс ч жижигхэн арчаагүй мэт санагддаг байлаа.

	Тэгэхэд нь газар дэлхий, дайн дажин гэдэг хязгааргүй уудам энгүй том зүйл мэт санагдаад, хэн ч таньж мэдэхгүй өөр хэнд ч хэрэггүй нэг өчүүхэн жижиг, ганцхан хүн энэ дайнд хөл алдаж төөрчихсөн мэт санагддаг байлаа... Энэхүү энгүй уужим алс тэртээгээс ямар нэг шижим, төөрсөн түүний нь энд хоцорсон өөртэй нь холбож өгнө гэвэл ид шидийн хэрэг мэтээр ийм үед санагддаг байлаа.

	Ачааны машины дээгүүр зугуухан жирэлзэн өнгөрсөөр буй орог саарал тэнгэрийг ширтэн хэвтэж явахдаа Маша одоо яг ийм бодолд дарагдан гуньхрав. Тэнгэр цөмийг нь мэдэж байгаа мөртөө өөрт нь юу ч хариулахыг хүсэхгүй буй мэт санагдана. Нөхрийг нь одоо хаа байгаа, юу хийж байгаа, хаана хэвтэж байгаа, юу бодож байгаа, хамгийн гол нь хаа байгааг хэн нэг хүн заавал мэдэж байгаа шүү дээ.

	«Хайр сэтгэл... хэмээн Маша гэнэт бодов. Хайр сэтгэл гэдэг маань юу вэ? Түүнтэй хамт байхад бид хоёр сайн сайхан байсан тэр бүгдийг үү, аль эсвэл түүнийг санан мөрөөсөж буйг минь, эсвэл зарим шөнө миний уйлдаг энэ бүгдийг хэлж буй хэрэг үү? Өөр хүн рүү харах ч дургүй байдгийг минь үү? Эсвэл хаашаа ч явуулахыг нь мэдэхгүй байж захиа бичиж байдгийг минь хэлдэг юм болов уу? Энэ бүхэн тийм нь тийм боловч миний мэдэрч, хүсэж хэлж чадахгүй байгаа юмтай минь харьцуулбал тэр бүхэн юу ч биш ээ! Мэдэхгүй, мэдэхгүй... Гэтэл би юуг их хүсэж байна вэ? хэмээн дахин бас өөрөөсөө асууж, — Би юунаас илүү...» гээд л янз бүрийн юм бодно.

	Тэгээд сайн бодсоноо, нөхрөө хаа байгаа тэр газар л хамт байхыг хүсэж байна... хэмээн өөртөө бат нот хатуу хариулав. «Хэрвээ тэнд аймшигтай, намайг алж болзошгүй бол яах вэ? Ялгаагүй тэнд нь л очно! Хэрэв хоёулыг маань шархтуулбал яах вэ? Яадаг юм, хоёулаа шархадна. Хэрэв хоёул үхвэл яах вэ? яах вэ хоёулаа л үхнэ биз...»

	Чухамдаа энэ бодол л дайны гал түймрийн хөл дунд, мэдэхгүй... мэдэхгүй.., хэмээн дөнгөж сая бодож шивгэнэсэн тэрхүү гол асуултынх нь хариу ч байсан байж болзошгүйг хэн мэдэх билээ.

	Машины тэвш рүү сэнгэнэтэл үлээж буй салхинаас хоргодон Маша брезентээрээ дахин бин битүү хучиж авснаа нөгөө тал руугаа эргэлдэв. Нөхрийнхөө тухай бодсон бодлоосоо болоод найзынхаа яг чих рүү нь санаа алдчихвал цаадах нь гижиг нь хүрэх шиг болж бээлийгээ аваад гараараа чихээ нухлав.

	— Зальтай гэдэг нь хүнд наалдаж дулаацаад л! гэж хэлснээ Нюся шуналтайяа эвшээлгэж, — Хэрэв хий асаж байвал манайд хоёулаа очиж усанд орвол мөн сайхнаа... гэв.

	— Асаж ч байж магадгүй шүү дээ гэж Маша хэлэв

	— Ээ дээ юу л бол, мэдээнээс үзвэл ердөө л аймаар!

	Нюся хэдийгээр «аймаар» гэж хэлсэн боловч «фронтын баруун чиглэлд байдал хүндрэв» гэсэн үгтэй өчигдрийн мэдээг уншсан курсийн бусад хүний адилаар энэ хоёр ч гэсэн энэхүү мэдээний хамаг аймшгийг чухамдаа ойлгоогүй билээ.

	Тэдний сургууль амьтнаас зайдуу ажиллаж фронтын шугамын цаадах ойртон буй аюулт ирээдүйн тухай бодоод хамаг анхаарал нь тийш чиглэж байлаа. Шөнөдөө ширүүн цагаан биаз даавуу, цэргийн хуарангийн алаг хөнжлөөр хучин хэвтэж байхдаа Маша самбарын дэргэд зогсож, бас радио хүлээн аваад задалж, угсарч, тогтоосон цагт өглөө, орой, өдрийн хоол цайгаа идэж уун, шөнийн бор хоногтоо ирээдүйн тухай шивгэнэн байдаг ойн энэ сургууль дахь тайван өдрүүд хэзээ нэг дуусаж, фронтын цаадах ажил нь хэзээ эхэлдэг бол гэсэн ганцхан юм л хэзээ ямагт бодож хэвтдэг байлаа. Mаша уулзах газраа хэрхэн хүрч очих, хамт ажиллах хүмүүс нь үнэнч, найдвартай эсэх, эсвэл гэнэт урваж тэрсэлдэг болов уу? гэхчлэн бас боддог байв. Хэрэв германчуудын гарт ороод, тэд яаж ч тамлаж зовоолоо гэсэн энэхүү ойн, хүүхдийн сургуулийн чухамдаа гэвэл ойн ч, хүүхдийн ч сургууль байхаа аль хэдийн больсон... энэхүү нам гүм байшингуудад олж мэдсэн тэр бүхнийхээ тухай тас нуун дуугүй байх хэрэгтэй юм шүү хэмээн бас бодно.

	Тэдний амьдралын утга учир тийм ч байсан агаад ирээдүйн тухай бодол нь фронт дээр өнөөдөр юу болж байгаа бол гэдэг бодлыг нь Маша болон найзынх нь толгой тархинаас үе үе өөрийн эрхгүй шахан гаргадаг байлаа. Нөхөр С. ч юм уу, нөхөр К. партизаныхаа отрядын хамтаар ойд төчнөөн фашистыг устгалаа, эсвэл фашистын штабыг дайран сөнөөлөө, эсвэл бензин шатахуунтай тийм тийм цистернийг шатаасан буюу зам гүүрэнд мин булж тэсэллээ. Эсвэл эргэж ирсэн помещик барон фон Биндерлингийн байшинг шатаалаа... гэсэн фронтын шугамын цаанаас ирсэн мэдээнүүдийг л юуны урьд онцгой анхааралтай уншицгаадаг байв. Тэдний анхаарал фронтоос ирсэн мэдээн дээр төвлөрөхөөсөө өөрсдийнхөө удахгүй очих тэр фронтын шугамаас цаана юу болж байна гэдэг дээр л илүү их төвлөрдөг байлаа. Энэхүү хувиа бодох үзэл тэднүүсийн өмнө зогсож буй аюул осолтой жишээд үзэх юм бол уучлан хэлтрүүлж болох зүйл байлаа... 

	Машин гэнэт цочир тооромслов. Машагийн яг чихэн хавьд тэвшний цаана«Үнэмлэхээ үзүүл» гэсэн өнөөх л үг сонстов. Кабинд явсан, сургуулийн аж ахуйн дарга, гурав дугаар зэргийн тушаал бүхий бэлтгэн нийлүүлэгч Бурылин цаас бичгээ шажигнуулах нь дуулдаад, дараа нь бас авсан хүний гарт шажигнаснаа үнэмлэх бичгээ үзүүлэхийг эхлээд шаардсан хүний хуурай хөндий дуу дахин гарч:

	— Дээр, тэвшинд чинь юу байгаа юм? гэв.

	— Дээр манай цэргийн хоёр албан хаагч бий. Тушаалаар ахмад нь би гэхэд

	— Тэр хамаагүй ээ гэж нөгөө хүн дуугарав. Маша Нюся хоёр толгой дээрээ даржигнаж явсан брезентээ гэдрэг хаяад босож суув.

	Судас нь гүрийсэн туранхай өндөр дэслэгч тэвш дээгүүр өнгийв. Түүний ард эргүүлийн гурван ч хүн зогсож байв.

	— Алив, үнэмлэхүүдээ! хэмээн дэслэгч хэлэв.

	Маша Нюся хоёр чөлөөнийхөө хуудсыг гаргаж үзүүлэв.

	Дэслэгч түүний нь анхааралтай үзсэнээ, эргүүлж өгөөд Нюся руу ч харалгүй эргээд явчхав. Ингэж ажиглахгүй орхидог явдал их ховорхон тохиолдол байлаа.

	— Хараач ямар ууртай юм бэ? гэж Нюсяг хэлэхэд

	— Бүхэл бүтэн дөрвөн хүн хэмээн Маша гэдрэг харан өгүүлэв..

	Тэгснээ Маша: «фронтын баруун чиглэлд байдал хүндрэв» гэсэн үг бүхий өчигдөр оройн мэдээг дахин санав. Tэp мэдээ есөн сард хoёp байсан бол одоо бүхэл бүтэн дөрвөн эргүүл зогсож байгаа энэ бүхэн нийлээд Машагийн сэтгэлийг түгшүүлэв.

	«Н» маягийн хөндлөн огтлол бүхий төмрүүдээр гагнаж хийсэн танк эсэргүүцэх саад төмрүүд замын хоёр хажуугаар хөглөрнө. Дараа нь засмалаар ганцхан машин гарах нарийхан гарцтай хийсэн хаалт дундуур машин өнгөрөв. Москваг бэхлэн, xaалт хүртэл барьж байгаа гэж сургуулийнхан сүүлийн өдрүүдэд мэдэж байсан боловч мэдэх гэдэг нэг хэрэг. Хapин эдгээр хаалт боолтыг тэгэх тэгэхдээ бүр яг Москва орох зам дээр барьж буйг үзэх өөр хэрэг байлаа.

	Хэвтээч, хүйтэн байна шүү дээ хэмээн тэвшний ёроолд аль хэдийн хэвтэж амжсан Нюся хэлэв.

	Маша харцаа засмалаас арай ядан салгаад, брезентээрээ хучин Нюсягийн дэргэдүүр дахин хэвтэв.

	Уг явдал сайн ч хэрэг байсан уу, муу ч хэрэг байсан уу хэлэхэд хэцүү агаад харин ямар ч л байсан тэр хоёр Пироговын застав хүртэл дахиад хагас цаг хэртэй тэвшнийхээ ёроолд хэвтэн дулаацаад, Москвагийн захыг ч, энэ үдэш тэнд юу болж байгааг ч жинхэнэ ёсоор харж чадсангүй.

	Машин зогсов.

	— Яах вэ та хоёрыг энд буулгах уу? хэмээн Бурылин кабинаа яльгүй онгойлгож алгаараа тэвш цохилон асуув.

	Маша Нюся хоёр дараалан брезент дороос гарч, дуугүй дөрөөлөн үсэрч буув.

	Тэдний хажуугаар, гүүрэн дээгүүр винтовоор зэвсэглэсэн энгийн хүмүүсийн цуваа хөл гараа нийлүүлэлгүй замбараагүй цувж өнгөрөв. Тэр хүмүүс янз бүрийн үе насны агаад юу л байснаараа, зарим нь пальто, саравчтай малгайтай нөгөө зарим нь чихтэй үстэй малгай, хөвөнтэй өмд, цамц өмссөн байв. Тэд дуу ч дуулахгүй, баргар царайлан, зарим нь явдал дундаа тамхи татна.

	— Иймэрхүү л юм болж байна шүү дээ бүсгүйчүүл минь! хэмээн Бурылин кабинаас гаралгүй санаа алдан хэлэв. Тэд хуучин Калугагийн засмалаас эргэн, хэдхэн гудамж өнгөрсөн ч тэвшинд брезент дор явсан хоёр бүсгүйн хараагүй өдий төдий юмыг Бурылин харж амжжээ. — Иймэрхүү л юм болж байна шүү дээ, бүсгүйчүүл минь, хэмээн Бурылин хотын нөгөө захад, Семеновын заставын тэнд суудаг гэр орныхон, авгай, хоёр хүүхдийгээ бодон энэ шөнө дорно зүг хөдлөх ямар нэг галт тэргэнд тэднээ яаж ийгээд багтаагаад явуулчих юм сан хэмээн бодсоор, — Агуулахаас хуурай хэрэглэлээ авчхаад, маргааш өглөө яг долоо гэхэд энд хүрээд ирнэ, яг энэ гудамжинд бэлхэн хүлээж байна шүү, мэдээ биз гэв.

	Машин Maшa Нюся хоёрыг нарийн гудамжны амсар, явган хүний зам дээр хоёулыг нь орхиод явчихлаа.

	— Шууд манайд очих уу? хэмээн Нюся хүйтэн жаварт биеэ атиран дагжсанаа асууж, — Танайд хүн байхгүй шүү дээ гэв.

	Маша гүүрээр алсад явж одсон энгийн хүмүүсийн замбараагүй цувааны хойноос нүд бэлчээн харсаар байсны дээр түгшүүртэй бодолд дарагдсан байсан учир Нюсягийн асуултад дорхон нь хариулсангүй.

	— Тэгэх үү яах вэ? хэмээн Нюся дахин асуув.

	Машагийн байшин булан тойроод хажуухантай нь байсан бол Нюсягийнх таван хорооллын цаана байсан учир ганцаараа явах тун дургүй байлаа.

	— Үгүй, би эхлээд хувцас хунараа бэлдье. Тэгчхээд чам дээр очно гэж Маша хэлэв.

	— Тэгвэл яах вэ, би чамайг одоо хүлээж байя гэхэд нь

	— Үгүй хүлээсний хэрэггүй, чи харьж бай, би дараа очно гэлээ.

	Маша юмаа бэлдэх гэсэндээ биш, харин Попков өвгөнийд очиж, захиа ирж үү, үгүй юү гэдгийг мэдэх гэсэндээ Нюсягийнд шууд очихоос татгалзжээ. Маша үүнээ Нюсяд тайлбарлахыг хүссэнгүй. Ингэж тайлбарлана гэдэг бол нөхрийнхөө тухай, түүнийхээ төлөө сэтгэл түгшиж байгаагаа ярина гэсэн үг, өөрөөс нь сэтгэлээр хатуу биш, харин ч сул дорой дэмжлэг эрж буй тэр хүнийг зовооно гэсэн үг байлаа.

	— Тэгвэл яах вэ, би явъя даа хэмээн Машагийн түс тас зоримог байдлаас мятарсан Нюся дуулгавартайяа хэлэв.

	Ингэж хэлснээ Машаг шийдээ өөрчилж юу магад хэмээн хүлгэлзэх мэт тамхиа бухимдангуй татан зогссоор байв. Нюся Машагаас салахаас эмээн, толийтол засаагүй цэрэг шинель, дэндүү том брезент гуталтайгаа ч гэсэн үзэсгэлэн гоолиг өндөр гоёмсог тэр л янзаараа Машагийн урд зогсож байв. Түүн рүү Маша анхааралтай ширтэж хатуужил үзээгүй, гоёмсог царай, хүүхдийн адил урт нарийхан агаад чадалтай ч туяхан бие галбир бүхий Нюсяг өрөвдөн хайрлах сэтгэлээр зүрхнийхээ булгилахыг мэдрэв.

	Эдүгээ Нюся өөд хараад, урьд нэг бус удаа бодогдож байсан зүйл болох, би Нюсягаас насаар ч эгч, буйраар ч илүү юм, бас гэр бүл болсон, нөхөр хүүхэдтэйн хувьд ч эгч, хал дол үзсэнээрээ ч... илүү юм байна гэж бодлоо! Тэрээр, нөхөр хүүхдийнхээ талаар юу ч мэдээгүй ч гэсэн бий нь л бий дээ хэмээн бодов.

	Эдүгээ Нюся өөд хараад Нюся болон бусад хүүхнүүд хоорондоо ярилцахдаа зарим үе хэрэв тэр дайсны ар талд, өөрөө өөрийгөө зүйл дуусгаж чадалгүйгээр германчуудад амьдаараа баригдвал биднийг ямар хувь тавилан хүлээж байдаг бол? гэлцдэгийг бодов. Маша энэ бодлоосоо болоод золтой л дуу алдчихсангүй, тэгснээ биеэ барьж тэр бүх бодлынхоо оронд цэвэрхэн, уужуу тайвуу, гунигтайдуу сонстох дуугаараа:

	— Нюся чи ер ямар ч сайхан юм бэ дээ! гэж хэлэв. Тэгснээ өөрт нь Синцов чухамдаа л яг ингэж хэлдэг байсны нь Нюся шиг яг тийм гоё биш ч гэсэн шохоорхон дурласаар ингэж хэлдэг байсны нь , тэр ч байтугай Танягаа гаргах хариугүй тулчхаад байсан тэр үед ч, би лав гоёхон биш байна даа гэж бодож байсан үед нь ч тэгж хэлдэг байсны нь санав. Үүнийг дурсан санаснаа бүр Нюсягийн тухай ч бус, харин өөрийнхөө тухай, германы ар тал руу нисэх ирээдүйнхээ нислэгийн тухай сэтгэл түгшин бодов. Тэгснээ энэ аймхай хулчгар бодлынхоо улмаас өөртөө уурсан Нюсяд ширүүн, бараг зандрах нь халгүй.

	— Алив, яваач, чи юундаа зогсоод байгаа юм бэ? гэв. Ингэж хэлээд нарийн гудамж руугаа алхав.

	Маша хашааны гол хаалгаар орж очсоноо байшингуудын хамаг хаалга цэлийтэл онгойж байхыг хоромхон зуур анзаараад хашаан дотор орж очив. Хашаан дотор нэг ч хүн байсангүй, байшингуудын бүх цонх нууцлан халхалсан хар цаасан бүрхүүлээсээ болоод тас харанхуй байв. Тэртээ өнцгийн дээд давхарт нь Попковын суудаг долоодугаар гадаа хаалганы үүдэн дээр хашаанд хаячихсан дэвсгэрт тээглэн золтой л ойччихсонгүй.

	Байшингийн шат яндангийн доторх шиг тас харанхуй байв. Маша дээд давхарт гараад цахилгаан хонхны товчийг удтал тэмтрэн эрсэн боловч олсонгүй учир үүдий нь цохив. Дотроос хариу эс сонсогдоно. Дараа нь Попковын

	— Хэн бэ? гэсэн сөөнгө дуу дуулдлаа.

	— Би байна, Зосима Иванович гуай би Маша байна гэв.

	Маша энэ яхир өвгөнөөс одоо болтол хүүхэд ахуйн дадлаараа мятран эмээдэг байлаа.

	Өвгөн юу ч хариулсангүй, тасалгаа дундуур гэрийнхээ гутлаар шал алгадуулан явах чимээ гарснаа, хаалга руу хүрч ирэв. Тэгснээ үүднийхээ түгжээ гинжтэй удтал ноцолдон сая нэг онгойлгож:

	— Ор ор. Би ганцаархнаа, бие хариугүй байна гэв.

	Коридорт гэрэл асахгүй байсан учир Машаг дагуулсаар шууд гал зууханд оруулав. Энд дэр дэвсгэр нь үрчийж үнгэгдсэн цагаан толгойтой ор байв. Попков авгайнхаа нас барсны дараа ортойгоо энд шилжиж, нөгөө өрөөндөө эхнэр авсан хүүгээ оруулсан ажээ.

	Суу, суу! Юунд зогсоод байгаа юм? гэж хэлэнгүүтээ op дэвсгэрээ янзлаад өөрөө түрүүлэн ширээний цаана очиж суув. Тэгэхдээ урьд нэгэн цагт гоёлын дээл байсан, эдүгээ зах нь элэгдэж илэг болсон хурганы арьсан зах бүхий үстэй хуучин дээлээ шууд дотуур цамнан дээгүүрээ өмссөн тул хоолойныхоо тушаа захыг нь нийлүүлэн барьсаар суув.

	Маша өөдөөс нь харан, танил ширээний ард суув. Маша өөрийнхөө гэрт бас яг нэг ийм ширээ байдгийг санав. Машагийн эцэг, Попков хоёр яг хориод оны эцсээр ажилчны анхны энэ сууцанд хамт орох үедээ яг ийм хоёр ижилхэн хоолны сунгадаг ширээг нэг дэлгүүрээс нэг өдөр худалдан авсан байжээ.

	Хэлмээр юм юу байна даа? хэмээн Маша руу харсаар халзан хэсгийг тойрон илт өрвийсөн буурал үс бүхий хуссан толгойгоо илбэсээр асуув. Тасалгаанд хүйтэн байсан учир толгой нь даарчээ.

	— Би ямар юмаа хэлэх вэ дээ? гээд Маша мөрөө хавчиж, — Харин таныг л юм хэлж магадгүй гэж бодсон юм гэлээ.

	— Хэлмээр юм байсан бол хэлэлгүй яах вэ, гэтэл юу ч алга. Өчигдөр очиж үзсэн, хайрцаг чинь хов хоосон л байна билээ гэв.

	Маша гал үлээх адил санаа алдав.

	— Санаа алдаад яах вэ? гэж Попков бувтнан хэлснээ өөpөө бас гүнээ сүүрс алдаж хоёр долоо хоног хайрцгийг чинь эргээгүй байснаа өчигдөр үзсэн. Ивэрхийгээ хөндөөд эмнэлэгт хэвтсэн. Юу ч байхгүй хоосон байна билээ хэмээн дахин хэлэв.

	— Танайхан хаачсан бэ? гэхэд

	— Явчихсан, завод ар тийшээ нүүсэн шүү дээ... гэв.

	— Та тэгээд гэвэл,

	— Ивэрхий өвдөөд, хэвтсэн гэж чамд хэлж байна шүү дээ! Яльгүй жаахан хүнд юм өргөчихсөн чинь тэр дээ... гэлээ.

	Попков гурван жилийн урьд тэтгэвэрт гарсан боловч дайн эхлэхийн хамт цехдээ эргэж орсон билээ.

	— Одоо яах вэ, хойноос нь явах уу? гэвэл,

	Өвгөн толгойгоо сэгсрэв.

	— Хүлээх, хойноос нь нэхэж гүйцэх хоёр шиг муухай юм байхгүй. Аль нэг газар үлдсэн заводод ажилд орж мина хийнэ! Эртүүд бол яваад л өгөх байсан, харин одоо тийм хүсэл ч алга. Надтай надгүй Москвагаас дүрвэгсэд мундахгүй байна. Чи өөрөө гудамжаар ирэхдээ хараа биз дээ. Өглөө талх авахаар яваад, тэр дүрвээнийг хараад бүр зэвүү хүрч түй гээд газар нулимсан!.. гэв.

	Попков юмыг түс тас шулуун хэлчихдэг зантай хүн билээ.

	— Еврейн ниргээний үеийнх шиг л хашаанд дэвсгэр матраас хөглөрч өд сөд хийсээд л хэлэхэд ч зүдэг юм. Үгүй, одоо би Москвагаас алхам ч холдохгүй, бүр зарчмын үүднээс! гэснээ ханиалган гараа дээл дотуураа оруулж цээжээ нухлав.

	Таны бие одоо ч гэсэн базаахгүй байх шиг л над санагдах юм. Зосима Иванович гуай гэвэл

	Бас салхинд цохиулчихгүй юy даа. Эмнэлгээс гарч ирэв үү үгүй юу л салхинд цохиулчихсан! Нэгээс салаад нөгөөтэй нь... Завод маань Миас хот руу нүүсэн. Хүү маань намайг эмнэлэгт хэвтэж байхад эргэж ирсэн тэгээд Челябинск мужид тийм хот байдаг гэж хэлсэн. Чухам хаахна байдаг юм бүү мэд, газрын зураг дээр эрээд эрээд олоогүй. Ийм л юм болдог байна шүү дээ. Манай Москвагийн үндсэн гол заводыг маань газрын зураг дээр ч байхгүй тийм нэг нүх рүү аваачаад хаячихдаг байна шүү... Чи юу гэж ирээв? хэмээн Маша өөд эгцлэн харснаа, — Захианы хойноос ирсэн бол ирвэл би чам руу явуулна, эндээс зугтахгүй зовсны хэрэггүй. Банзанд хадаастай зэвтэй хадаас шиг л эндээ ялан ялтал яг сууна даа... Эсвэл германчууд Москваг эзэлнэ гэж бодож байна уу чи! гэв.

	— Яалаа гэж дээ, Зосима Иванович гуай! хэмээн Маша энэ цочир асуултад хирдхийн дуу алдвал түүний толгойд ийм бодол орж байгаагүй юм байна гэдгийг нь өвгөн ойлгов.

	Аа, эзлэхээ хүрвэл юухан байх вэ, дорхноо хэмээн Машагийн эзлэхгүй гэсэн бат итгэлд сэтгэл баясан, гэхдээ сурсан зангаараа түүнийг зориуд явуулан Попков хэлээд

	— Хээ, өнөөдөр зарим амьтдын санд мэнд нүүж байгааг харсан болоосой чи! Би нэг булиа эрийг тэгэхээс тэгж зогсоогоод: «Яв гэсэн зөвшөөрөл байна уу?» гэчихсэн чинь хамаг хармаагаа онгичиж замын талыг бараг цаасаар булчихдаг байна. Би хэн юм? Юунаас надаас тэгтлээ айгаа юм? Тэгэхлээр айж амь тэвдсэнээс өөр юм сэтгэлд нь юу ч алга л даа гэв.

	Өвгөн өврөөсөө гараа суга татан гаргаж ирээд, нүдэнд үл үзэгдэх хог хамах адил ширээн дээгүүр ууртайяа хий тойруулан базаад авав.

	— Чи тэгээд, захианы хойноос ирээгүй юм бол хаачих гэж ирсэн юм? гэвэл

	— Удахгүй биднийг фронт руу явуулна. Тэгэхлээр жаал зугаа юм авах санаатай гэртээ ирсэн хэмээн хэнд ч нууцаа үл хэлэх гэсэн сургуулийнхаа дүрмийг баримтлан Маша хариулав.

	— Тэгвэл, та нарыг бас фронтод явуулах хэрэг үү? Та нар чинь хэн гээч улс болох нь вэ?

	Маша дув дуугүй өөдөөс нь харав.

	— За, за хэлэх ёсгүй юм бол хариулсны хэрэггүй хэмээн Попков гомдож юм саналгүйгээр хэлээд, — Харин над ганцхан юм хэлээд л сэтгэлийг минь тайвшруулчих. Нөгөө Керенскийн үеийнх шиг эмэгтэйчүүдийн бүхэл бүтэн батальон байгаа хэрэг үү, аль эсвэл эрэгтэйчүүл бас бий юм уу? гэв.

	— Бий хэмээн Маша өөрийн эрхгүй инээв.

	— За тэгвэл л яамай, бурхан өршөөг. Тэгвэл бид одоо болтол энэ тухай мэдээгүй л байгаа юм байна хэмээн Попков санаа алдсанаа, сүүлийн бүх үеийн турш бодсоор ирсэн өөртөө хамгийн чухал нэгэн зүйлийн тухай энэхүү амьдралдаа их юм үзэж дуулаагүй бүсгүйтэй ярилцах уу, байх уу гэсэн байртай удтал дуугүй болов. Гэтэл одоо энэ тухай ярилцах хүн Машагаас өөр хэн ч байсангүй, ярихгүй байна гэхэд ахиад дуугүй байж тэвчихгүй байлаа. Тэгснээ, — Би эмнэлэгт нэг хурандаатай хамт хэвтэж байлаа. Тэр хүн фронтоос ирсэн ч гэсэн шархтаагүй бас над шиг ердөө л ивэрхийтэй байлаа. Үүнийг ч бас фронт дээр нэг ижил үздэг бололтой юм байна. Тэгээд би түүнээс: «Энэ «гэнэдүүлсэн» гэдэг чинь юу гэсэн үг болоод байна аа, над нэг хэлээд өгөөч! Та нар цэргийн хүмүүс хаа байж байсан юм? Нөхөр Сталин та нараас долоогоо байг, гурав хоногийн урьд яагаад мэдэж болоогүй юм? Та нарын хүнийг гэсэн сэтгэл чинь хаачсан юм? Нөхөр Сталинд яагаад илтгээгүй юм?» гэж асуулаа шүү гэлээ.

	— Тэгсэн танд юу гэж байна? Маша өөрөө ч гэсэн энэхүү зовуурьтай асуудлыг өөрөөсөө олонтоо асууж байсан хэр нь одоо Попковоос асуусан шигээр хэзээ ч тэгж аймшиггүй, шууд чанга асууж байгаагүй билээ.

	— Юу гэсэн бэ гэнэ шүү! Юу ч хэлээгүй. Өвгөн намайг харааж дайрсан. Чамд бол лав цөм ойлгомжтой юм байгаа биз? гээд Полков инээмсэглэн, — Ам цуурахын ослыг сэнхрүүлэн манай хашааны нэг залуу хатагтай өнгөрдөг сард намайг мундаг хүмүүжүүлсэн юм. Гэтэл өнөөдөр чемоданаа бариад, хашаан дээгүүр амь зулбан харайж явна билээ. Хөөрхий чааваас, тэвдэж яваад хөлөө хугалчихсан. Чи ч гэсэн, юм бүгдийг ойлгож байгаа бол, бурхан хартугай, дуугүй л явж байсан чинь дээр шүү гэв.

	— Би мэдэхгүй ээ, Зосима Иванович гуай. Бид хэд бүтэн жил хагас, бараг хил дээр яг Гроднод сууж байсан болохоор дайны тухай бодохгүй хүн хаана байх билээ дээ? Мэдээж цөмөөр л боддог байсан. Гэтэл гэнэт сохорсон юм шиг яг дайн эхлэхийн өмнөхөн Танягаа тэнд ээжтэй нь орхих гэж байдаг аа? Бусад хүн бол яах юм, мэдэхгүй, харин би өөрийнхөө болон нөхрийнхөө тухай бид яаж ингэж тэнэгтэв ээ л? гэж бодох юм байна шүү дээ. Энэ тухай бодохлоор бүр элий балай болох юм гэлээ.

	— Тэгвэл би юу гэж ойлгож байгаагаа одоо чамд хэлье хэмээн Попков удтал дуугүй байсан дараагаа шулуун шууд, тэр ч байтугай сүр бадрангуй ярьж ямар гэгчийн тийм «гэнэдүүлэг» байсан юм би мэдэхгүй. миний ч мэдлэг ном биш. Хажуугийн айлд зочид ирээд, ширээнд сууж байгаа нь хүртэл сонсогддог биз дээ? Гэтэл хажуу бөөрөнд маань бүхэл бүтэн арми татаж авчирчхаад байхад сонсохгүй байх гэж байх уу ер, мэдэхгүй байна! Гэхдээ би өөр юм хэлье. Германчуудын хүчийг бид дутуу үнэлсэн нь үнэн. Тэдний хүч асар их гэдэг бас үнэн. Тийм ч учраас биднийг шулуухан хил дээрээс авхуулан устгаж эхлэхээр орж ирсэн гээд, — Попков ширээн дээр хоёр гараа тавиад, Маша руу байдгаараа урагш зүтгэн бөхийж, — Чи одоо жаахан хүүхэд биш, ухаан орсон цагаасаа хойших юмыг санаж байгаа. Бид ер хэчнээн хэцүү байлаа ч гэсэн Улаан Армиасаа ямар нэг юмаа нарийлж байсан үе бий юу? Улаан Армидаа ямар нэг юм өгөх хэрэгтэй болоход нь ард түмэн өгөхгүй байсан цаг бий юу? Алив чи хариул тийм цаг байсан уу, үгүй юү? гэхэд

	— Байгаагүй хэмээн дуугаа хураагаад байсан Маша хэлэв.

	— Гэтэл Улаан Армид маань байвал зохих бүх юм байгаагүй юм байжээ гэж би одоо ойлгож байна. Бод л доо, фашистуудыг хэдий болтол зогсоож чадахгүй байна вэ дээ? Тэгвэл одоо би яагаад бидэнд үүнээ хэлээгүй юм бэ? гэдгийг асуугаад, үүний хариултыг л сонсмоор байна. Улаан Армидаа байвал зохих бүх юмыг нь байлгаж хил дээрээс л наашаа ухрахгүй байвал боллоо, би л гэхэд жишээ нь хамгийн дор хаяхад энэ өрөө байшингаа өгөөд, нэг тасалгаандаа сууж болох байлаа. Жишээ нь иргэний дайны үеийнх шиг нэг талхны наймааны нэгийг ч идээд байж болох байлаа... Ариун цагаан сэтгэлээсээ үүнийг яагаад хэлээгүй юм бэ? Яагаад дуугүй байгаад байсан бэ? Миний хэлдэг зөв үү, буруу юу? гэлээ.

	Өмнө нь суугаад ярьж буй, үгүй, ярьж буй бус хашхиран буй Попковын зөв үү, буруу юу гэдгийг Маша мэдэхгүй байлаа. Попковын хашхичин буй тэр зүйл хэдийгээр нээрэн гунигтай байсан ч гэсэн германчууд бидэн рүү биш, харин бид тэдэн рүү явж байхын тулд бүхнийг өөрөөр хувьсган, бүхнийг засаж залруулахын тулд юугаар ч, нэг талхны наймны нэгээр ч амь зуухаас буцахгүй, тэр ч байтугай ямар ч тулалдаан, ямар ч үхлээс үл буцах тийм их эрэлхэг зоригтой болгон, тэр их хүчийг Машагийн зүрх сэтгэлд хийж өгч билээ.

	— Давгүй ээ, Зосима Иванович гуай! хэмээн бялхан халгиж ирсэн хүч чадалдаа баярлан, хэлээд, — Бид гайгүй хүзүүг нь хуга мушгина гэв.

	— Мөн ярив аа! хэмээн Попков дургүйцэн, — Би ямаа гэж ярьж байхад чи тэмээ гэж ярьж байдаг! Эцсийн эцэст хэн нь дээрээ гарч хэн нь дороо орохыг би чамаас доргүй мэднэ ээ! Гэтэл одоо өчнөөн cap болж байхад юунд л дор нь байгаад байгаа юм!.. гэхэд

	— Яагаад яагаад дор нь байх бил ээ? хэмээн өвгөний шинэ довтолгоонд балмагдсан Маша асууж, — Хүнд хэцүү ч тулалдаж л байна гэв.

	— Тулалдаж байна гэдгийг ч мэдээнээс уншаад л байна хэмээн зүтгэсэн хэвээр хэлж, — Энд ч тэднийг цохилоо, тэнд ч олзоллоо, тэнд ч зогсоолоо гээд л... Ингэсээр байгаа хэр нь уржигдар Брянск, Вязьма хоёрыг алдчихлаа гэнэ! Энэ чинь юу гэсэн үг болж байна. Дээр нь байна уу, дор нь байна уу, таныхаар бол, цэргийнхээр бол юу гэсэн үг вэ? Чи цэргийн хүн учраас хариул! гэлээ.

	Маша юу ч хариулж чадсангүй, цонхны цаана ойрхон гэгч агаарын их буу нэг зэрэг нүргэлээд явчхав.

	— Юу болоод өнөөдөр оройтоо юм бол? гэж би бодож байсан юм хэмээн Попков уужуу тайвуу хэлээд, бүр хувьсгалаас өмнөх үеийн хуучин цаг руугаа харснаа: — Зооринд орох уу? гэв.

	— Та өөрөө гэвэл

	— Тэрүүгээр яах юм? Тогоон дотор хур шувуу суухтай л адил гэсэн үг. Гэтэл дээрээс түншээд л байх нь тэр. Гэртээ байсан нь дээр гэж шийдсэн... Тэгээд чи тийшээ орно уу яана?

	— Үгүй ээ, би тантай эндээ байна гэхэд

	— Тэгвэл гэрлээ унтраагаад, хөшгөө сөхчихье хэмээн Maшаг үлдсэнд баяссан өвгөн хэлээд, — Өчигдөр шөнө би цонхны дэргэд суугаад л хараад байлаа. Их сонин юм! гэв.

	Үстэй дээлийнхээ захнаас барьж явсаар чийдэнгийнхээ унтраалга хүрч гэрлээ унтраагаад, харанхуйд шар шархийтэл гишгэлэн явсаар цаасан хөшгөө сөхөв.

	Маша өвгөний дэргэд очоод цонхны тавиур дээр суув. Тэднийх дээд давхарт байсны дээр эргэн тойрны байшингууд намхан учир бүхэл бүтэн хэсэг тэнгэр нүдний өмнө тусан тэнд мянга түмэн алхаар цохилох мэт нижигнэж байлаа. Тэгээд энэхүү тэнгэр бүх хотын дээгүүр татсан асар том нэгэн хар бүрхүүл шиг агшин бүрийн тоолонгоор нярдхийн урагдаж, газар сайгүй тэр хагархайгаар агаарын их бууны тэсэрсэн сумны бөмбөглөг дүрсхийн гэрэлтэж байлаа.

	Байшингийн ард, хачин ойрхон агаарын их бууны батарей цуурай татуулан нижигнэж бусад бүх чимээг байн байн даран тэртээ дээр дүнгэнэх нисэх онгоцнууд хүнгэнэх нь эвдэрсэн радио шиг их буунуудын буудлагын завсраар нэгэн үе сонстоно. Бөмбөг тэсрэхэд байшин хэдэнтээ доргиод, хаа нэг газар ойрхон галын дөл хэл адил улайсхийгээд унтрав.

	Дараа нь ямар нэг юм хажууханд шунгинахыг Маша сонсов.

	— Сумны хэлтэрхий хэмээн Попков хэлээд, — Тагтанд цохиод цойлж байна гэснээ Маша өөд эргэн, — Жаахан холд» тэгэхгүй бол шилний хагархай хүрч ирээд зүсчхэж мэднэ... гэж нэмж хэлэв.

	Маша юу ч хэлэлгүй, тэнгэр өөд харан зогссоор л байв.

	— Агаарын их бууны хамгаалалт сайн учраас түүний завсраар тийм ч амар нэвтэрчихгүй байхаа хэмээн Попков чимээ түрхэн зуур намдсан эгзгийг тааралдуулан хэлэв. Гэтэл түүний хэлснийг нотлох гэсэн мэт агаарын их бууны тэсэрсэн сумнуудын шар бөмбөлгийн завсраар нэгэн том, ер бусын шap толбо дүрсхийснээ дараа нь тэрхүү хэлбэр дүрсгүй шар толбоноос шар өнцөг үүсэж, улмаар хагас дуугүй болоод олон хэсэг жижигхэн толбо болон цацагдаад дорогш харанхуй руу замхран унтрав.

	Унагачихлаа! хэмээн Попков хашхирав.

	Агаарын их бууны гал намжиж шар бөмбөлөг улам улам цөөн тэсрэх болмогц тэнгэрийн мандалд огтлолцон байсан прожекторын гэрлүүд дараа дараагаар доош бууж, тэнгэрийн хаяа руу тусав,

	— Нэг долгион өнгөрөх нь энээ хэмээн тэнгэр өөд харсан хэвээр Попков хэлээд

	— Тэгээд шөнөдөө ч Содом Гоморра8 болов уу? гэмээр санагддаг юм. Харин өглөө нь босоод гадаа гарахад энд тэнд л утаа уугьж байдаг юм. Энд ч байшин, тэнд ч байшин хуучин хэвээрээ л Москва маань бүрэн бүтэн л байж байдаг юм! гэв.

	Ингэж хэлэнгээ Попков хөшгөө буулгав. Тэгээд хоёул минут хэртэй тас харанхуйн дунд байв.

	За тэгээд дайн гэдэг чинь дуусдаг эд шүү дээ гэж Попков хэлээд, гэрлээ асааж, — Аль, хоёулаа цай уух уу? гэлээ.

	Маша баярласнаа хэлээд, үгүй дээ, больё гэж хэлэв. Юу гэвэл Нюся лав хүлээж, бүр яачхав хэмээн зовниж байгаа байх гэж бодов. Тиймээс юмаа бушуухан аваад, тэднийд хонохоор очих хэрэгтэй байлаа.

	— Баярлалаа, Зосима Иванович гуай! Дараа нэг яаж ийгээд ирнэ! гэхэд

	— Дараа гэж хэзээ тэр вэ? хэмээн өвгөн чанд асуув. Маша мөрөө хавчсанаа:

	— Төдийд гэж мэдэхгүй байна гэв.

	Попков дээлийнхээ захыг буулгаад, гаргаж өгөхдөө ер бусын эелдгээр гараа өргөн, гарынхаа ширүүн алгаар толгойг нь илэв.

	— За явдаа, яв хэмээгээд Машаг гаргаж өгөн, хаалгаа хаагаад хорхийтол гинжээр нь оньслов.

	Маша хашаан дундуур дахин гарч, гадаа хаалгаараа оров. Салхи сэнгэнэн дэлгэгдсэн хаалганы далавч доод талд нь хавчуулаастай тоосгонд үрэлдэн эл хуль эвгүй чахарч байв.

	Тэгснээ Маша гэнэт, дээр хоёрдугаар давхарт, өөрийнх нь гэрийн хаалганд буй шуудангийн хайрцагт, дугуй нүхнийх нь цаана өчигдөр биш, өнөөдөрхөн ирсэн захиа, тэгэхдээ Синцоваас биш, харин түүнийг алагдсан гэсэн тухай захиа ирчихсэн байвал яана аа?.. гэж бодлоо.

	Маша шатны түшлэг бариулаас тэмтчин барьсаар, харанхуй шатаар өгсөн гараад цэрэг цамцныхаа хармаанаас түлхүүрээ гаргаж түлхүүрийн нүхийг таамгаар тэмтэрч эхлэв. Гэтэл гарт нь гэнэт харжигнасан юм тааралдаж орхив. Маша давхийн цочиж гараа угз татан авснаа, дараа нь хэлхээтэй түлхүүр бүхий цагаригийг барив. Нэг түлхүүр нь түлхүүрийн нүхэнд хийгээтэй байв.

	Маша хаалганы бариулаас барьтал түгжээ цоожгүй байсан хаалга өөрөө онгойн дотор пал гээд явчхав. Маша чимээ аниргүйн дунд, энэхүү учир нь үл олдох юмнаас айн, дотор нь зарайн минут хэртэй хөдөлгөөнгүй зогссоноо, өөрөө өөртөө уурлан хаалга цочир нээн өрөөндөө орж явчхав.

	Эхлээд түүнд цөм таг чимээгүй мэт санагдсанаа дараа нь хоёр дахь өрөөний тэндээс тасалдангуй амьсгаалах чимээ гарч буйг олж сонсов. Маша унтлагын өрөөнийхөө босгоор алхан гэнэт гар чийдэнгээ санан, шинелийнхээ хармаанаас гаргалаа.

	Орон дээр, дан дэвсгэр дээр Синцов чихтэй малгай, хөвөнтэй цамц, уранхай савхитайгаа уруу харан толгойгоо унжуулаад унтаж байв.

	Цонхоо халхлаагүй байв. Маша гар чийдэнгээ унтраагаад, хоёр тасалгааныхаа цаасан бүрхүүлийг буулгахаар таамгаар тэмтчин ухасхийв. Дараа нь гал зуухандаа гүйж орон бүрхүүлийг нь буулгаж тэндээсээ гадаа шатан дээр гарч, хаалганаас хэлхээтэй түлхүүрийг сугалан авч дотроос нь цоожлоод хамаг унтраалга дараа дараалан дарж үзсэнээ гал зуух, үүдний өрөө хоёрт үлдсэн гэрлийг асаав.

	Ингэснийхээ дараагаар сая унтлагын өрөөнд эргэж ирэв. Үүдний өрөөний нээлттэй хаалгаар бүдэгхэн гэрэл тусна. Синцов урьдын адил уруугаа харан дэвсгэр дээрээс толгойгоо унжуулан хэвтэж байв. Маша сөхрөн суугаад нөхрийнхөө толгойг өргөн, дэрэн дээр тавив. Их дарж өмссөн чихтэй малгайных нь дороос хир болсон боодлын зах цухуйна. Тиймээс Маша малгайг нь авахаас айв.

	Синцов сэрсэнгүй. Халуурч буй юм шиг Машад санагдав. Уруулаа чамархайд нь нааж үзвэл халуунгүй зүгээр, чийгтэй хөлс дааварлан байх ажээ.

	Тэгмэгц нь Маша шинель, үстэй малгай сэлтээ ум хумгүй сандчин тайлж чулуудаад, энэхүү ухаангүй унтаж буй хүнийг түс тас хийлгэн сэрээчхэж болзошгүй хэмээн болгоомжлон гутлаа тайлаад гал зуухандаа оров. Тэгээд хийгээ асаавал асаагуурт бүдэгхэн хөх гэрэл сүүмэлзэв. Тэгмэгц том цагаан төмөр төмпөнгөө хадаасанд өлгөөстэй байсныг нь авч ус хийгээд ширмэн дээр нь тавив.

	Дараа нь гал зууханд тавьсан шүүгээгээ түлхүүрээр онгойлгон, дотуур өмд цамц, цагаан давуу, хөнжил сэлтээ гаргаж дахин орон дээрээ хүрч ирээд сая л хамаг биеэрээ нөхөр өөдөө зүтгэн цээжин биеэ ар нуруунд нь тас наалдуулан мөрөөp нь тэвэрч хамраа сарчигнатал татан, мэгшин хөдлөх ч үгүй сэрэх ч үгүй унтсаар буй нөхрөө нэг тас тэврэн, нэг холдон гашуун боловч аз жаргалтайгаар уйлж гарав.

	
АРВАН ХОЁРДУГААР БҮЛЭГ

	Эцэж ядрахын эцсийн туйлд хүрсэн хүн л Синцов шиг үхсэн мэт сэршгүй унтаж болох байлаа.

	Синцов эхнэрийнхээ ирэхээс өмнөхөн энд хүрч ирээд нүцгэн дэвсгэр дээрээ өнхрөн унамагц унтаад өгчээ.

	Энд хүрч ирээд унтсан цаг, тэнд Люсиний машинаас буулгуулж Москвагаас хорин километрийн зайтай, засмал дээр ганцаар хоцорсон тэр цаг хоёрын хооронд бүтэн найман цаг өнгөрсөн агаад энэ найман цагийг Синцов замаар тувт явган алхжээ.

	Синцов зам дээр ганцаар хоцорсон хойноо, Люсинийг цохилгүй биеэ барьсандаа харамсаж байв. Одоо тэгээд яах хэрэгтэй болов? Тэгээд яагаад энд ирсэн, хаачих гэж яваа зэргээ ямар ч байсан Шалган өнгөрүүлэх товчоон дээр очиж, тайлбарлан учирлаад үзсэн нь юу юунаас илүү зөв байлаа. Гэвч хүн тэр болгон дандаан зөвийг нь баримталдаггүй байдаг.

	Синцов засмал дээр гав ганцаараа зогсон Люсинтэй хамт ирсэндээ өөрийгөө хараан хэсэг зүхсэнээ, зориг шулуудан шийдсэнээрээ ухрахыг үл хүсэв. Нэгэнт л Москва ойрхон болсноос хойш тэртэй ч тэргүй ч сониныхоо газар хүрч очно, нөхөр Люсиний хаясан энэ газраас явсаар байгаад заавал хүрч очно доо гэж шийдэв.

	Синцов ийнхүү арга тасран бухимдаж шалган өнгөрүүлэх товчоонуудыг цөмийг нь алгасан сониныхоо газар хүрч очихоор сэтгэлдээ уйлах нь холгүй шийдэв. Хэрэв ингэж амждаггүй ч юм гэсэн хүрч очихоос нь наана баривчлаад авдаг ч юм гэлээ гэсэн ялгаа алга, юу гэвэл оргож яваагүй, оргож босохыг хүсээгүй гэдгээ нотлох хэрэгтэй болох бил ээ!

	Синцов Москва ирсэн энэ өдрөөсөө нэг хоногийн өмнө хойно орж ирж бараг амжихгүй билээ. Синцов засмалаасаа гаран, Шалган өнгөрүүлэх товчоонуудыг тойрон явсаар Москвагийн сайн мэдэх захын районд хүрч, дараа нь хэнд ч баригдалгүй мөн тэр чигээрээ явсаар чухамдаа л энэ өдөр аравдугаар сарын 18-нд Москвагийн бүр төвд орж билээ.

	Хожим нь энэ бүхэн өнгөрсөн явдал болж, хэн нэг хүн түүний дэргэд аравдугаар сарын арван зургааны тухай харамсан зэвүүцэж ярихад Синцов таг дуугүй байсаар байж билээ. Юу гэвэл: Өөрийнхөө хайрт хүний царайг аймшигт баригдан зэвхий цайчхаад буйг нь харахад хэцүү байдагтай адил энэ өдрийн Москваг дурсан санахын эцэсгүй байж билээ.

	Энэ өдөр байлдан тулалдсаар байлдагчид амиа үрж байсан зөвхөн Москвагийн ойролцоо ч биш, бас Москвагаа алдахгүйн тулд чадах бүхнээ хийж байсан хүмүүс Москвад ч хангалттай олон байлаа. Чухамдаа тийм ч учраас Москваг алдаагүй билээ. Гэвч Москвагийн дэргэдэх фронтын байдал дайны бүх үеийн туршид л гэхэд энэ өдөр хамгийн аймшигтай юм шиг санагдан, Москвад байсан олон олон хүн энэ өдөр, германчууд маргааш Москвад орж ирнэ гэдэгт итгэхэд бэлхэн амь тэвдэн байсан билээ.

	Иймэрхүү эмгэнэлтэй үед хэзээ ямагт тохиолддогчлонгоор нэг хэсгийнхний нь хатуу бат итгэл, үл анзаарагдам ажил хүн бүхний нүдэнд тусахгүй ч үр шимээ өгөхөөр завдан байхад харин хоёр дахь хэсгийнхний нь балмагдал, аймшиг, уй гашуу, арга цөхөрсөн байдал нүдэнд содхон тусаж байлаа. Чухамдаа ийм явдал байсан, өнгөн талдаа байхгүй байж ч чадахгүй байлаа. Хэдийгээр цөөн заримыг нь зугтсан хэрэгт нь шүүх шударга ёсоор гэсгээн цээрлүүлэх ёстой байсан ч гэсэн энэ өдөр хэдэн арван мянган хүн германчуудаас амиа бөөцийлөн, Москвагаас амь зулбан зугтаж, гудамж талбай галт тэрэгний буудал, дорно зүг одсон засмал зам руу цутгасан битүү урсгалаар дүүрч билээ.

	Москвагийн энэ аймшигт өдөр хүмүүс бие биеэсээ төөрөн нэг нэгнээ эрж, олж чадахгүй түгжээтэй үүд хаалга балбан зам зөрлөг, аль хэдийнээ зогсчихсон цагны дор зогсон хүлээж галт тэрэгний буудлын үймээн шуугиан дунд уйлалдаж, хашхиралдаж байсан болохоор Москвагийн гудамжаар алхаж яваа Синцовыг тэд анзаарахтай мантай байлаа.

	Люсинийг Синцов аль эрт мартсан байв. Синцовыг Москвагийн гудамжаар зомгол адил хөвүүлэн яваа энэхүү их уй гашууны дэргэд Люсинд хорссон тэр хорсол өчүүхэн бөгөөд үл шалих зүйл байжээ. Синцов одоо Люсинийг биш өөрөө өөрийгөө зүхэж явлаа. Үүнээс өөрөөр хандаж, эхлээд шийдсэн ёсоор Онцгой хэлтэс дээр очсон бол юмыг яаж мэдэх вэ, Москвагаас зуун километрийн цаана, Москвагийн хувь заяаг шийдэж буй тэр газар, өөрт нь винтов өгөх ч байсан юм билүү гэж бодож явав. Гэвч винтов олж авах горьдлоготой болохын тулд эхэлсэн хэргээ эцэст нь хүргэж, сонины газар л очих хэрэгтэй байлаа,

	Эцэст нь Синцов машин хүн хоёр битүү хахсан Никитийн хаалганаас Хлыновын мухар гудамж өөд, дайнаас бүр өмнө сонины газрын байсан «Гудок» өөд эргэв.

	Тэр мухар гудамжинд мөн л газар сайгүйн адилаар хэншүү хярвасны үнэр ханхлан, шатсан цаасны үнс чандар үе үе эрчлэн босох салхинд үлээгдэн, гүүр дээрээс хийсэж, агаарт эргэлдэн хуйларсаар байв. Сонины газрын цонхнуудыг өнгөлөн халхлах цаасаар дотроос нь бин битүү тагласан агаад цоож дүүжлээстэй хаалганых нь үүдэнд бага калибрын буу барьсан, төмөр замчны шинель бүхий харуул өвгөн мухар сандал дээр сууж байв. Өвгөн тэр мухраар юм хүмээ барин үймэлдэн хажуугаараа гүйлдэж буй үй олон хүнийг огт нь ч анзаарахгүй суух ажээ.

	Хэдийгээр бүтэлгүй талаар хариулах нь илт байсан ч гэсэн Синцов тэр өвгөн рүү очиж, энд фронтын сонины газар ирээгүй биз хэмээн асуув. Харуул толгойгоо сэгсрэв.

	«Гудок» сонины газар нүүчихсэн нь тодорхой байсан ч гэсэн Синцов бас л: — «Гудок» эндээс явчихсан уу гэж асуув.

	Танд юу хэрэгтэй вэ? хэмээн сая л нэг толгойгоо өргөн өөдөөс нь харснаа харуул үнэмлэх бичиг байна уу? Алив үзүүл! гэв.

	— Танд үнэмлэх ямар хэрэгтэй юм? гэхэд

	— Танд хариулах ёстой хүн үү, биш үү гэдгийг мэдэхийн тулд хэрэгтэй юм! гэж өвгөн ууртай хэлэв.

	«Гудок» яваад өгсөн, фронтын сонины газар хүрч ирээгүй, ирэх эсэх нь мэдэгдэхгүй байгаа гэдэг энэ бүхэн тодорхой байлаа. Гэвч Синцов тэр мухартаа зогссон чигээр цаашдаа юу хийхээ үл мэдэн, сонины газрын цонх өөд харсаар байв.

	Тэгснээ гэнэт сонины газар нэгэнт л Москвад байхгүйгээс хойш ядаж Серпилиний г эрж олж уулзах юм сан, түүнийг чухамдаа л ийш нь , Москва руу эмнэлэгт авчирсан шүү дээ... хэмээн бодов.

	«Чи түүнийг яаж олох юм бэ? Ямар эмнэлэг? Серпилин хаа байгаа гэдгийг энд болж буй энэ үймээн дунд чамд өнөөдөрхөн хэлээд өгөх юм бэ?» гэж өөр нэг ухаалаг бодол нь өөрөөс нь асууна.

	Эндээс холгүй, Арбатын талбайд армийн улс төрийн газрын байшин байж байв. Синцов өөрийг нь Гродно руу томилохын өмнө тэнд дөчин онд ямар байсныг санаад: «Тийшээ очдог юм бил үү? Гэтэл үнэмлэх бичиггүй намайг хэн оруулах вэ дээ? Тэндээ бас хэвээрээ байгаа ч юм уу үгүй ч юм уу? Ер нь юу бол... Үгүй, тийшээ очихгүй гээд хаашаа очих бил ээ? Хаашаа явдаг хэрэг бил ээ?..» гэж бодов.

	Тэгснээ өөрөө өөрөөсөө аль хэдийн зайлуулсан: «Маша маань Москвад байдаг юм биш биз дээ?» гэсэн бодол нь дахин зурсхийн орж ирэв. Синцов тэгж таарахгүй хэмээн санаандаа эсэргүүцсээр байсан хэр нь энэ үл биелэм бодол нь Хлыновын мухар гудамжнаас өөрийг нь Усачевка руу, дайнд анх мордсон гэр орон руу нь чирээд явжээ.

	Замын дунд хүрч явснаа тэрхүү бүтэхгүй юмны тухай дахин бодохгүй хэмээн биеэ албалаад, гэрт нь хэн ч байхгүй л дээ хэмээн бодов. Синцов ерөөс ямар нэг юманд найдсандаа тийшээ яваагүй бил ээ! Харин хаа нэг газар ядаж шатан дээр ч болов, нэг цаг хэртэй сууж, ухаан санаагаа эвлэрүүлж авах хэрэгтэй байлаа! Дараа нь яах вэ босоод явна л биз... Гэтэл хаашаа? За ердөө л цэргийн хороо руу очно. Тийшээ очоод л. олон таван юм хэлэлгүйгээр, сайн дураар цэрэгт явъя гэж л гуйдаг хэрэг... Ямар нэг анги, нэгтгэл эмхлэн байгуулж, хүмүүсийг фронтод явуулж байгаа нь лавтай шүү дээ!.. Тэнд яах вэ, эхний тулалдааны дараа учир нь олдоно биз! Тэр цагт энэ чухал бус, харин одоохон элсүүлэн авч, фронтод явуулах гэдэг ганц зүйл л чухал байна! За ердөө ингэдэг л хэрэг! хэмээн шийдэв.

	Гэтэл байшингийнхаа хаалган дээр тулж очоод Маша нь зургаадугаар сард, тэнд хоёрдугаар давхрын цонхны цаана зогсоод фронтод мордуулахаар юмыг нь зэхэж байсныг барин тавин ширхэг дараалан санамагцаа, хамгийн сүүлчийн энэ минутад Машагийнх нь тухай, тэр маань эндээ байж юу магад вэ гэдэг бодлоос бусад нь цөм замхран арилав.

	Гадаа хаалганых нь үүд цэлийтэл онгойчихсон, далавчин дор нь тоосго ивээстэй, явган хүний зам дээр түшлэгтэй сандлын хэмхэрхий хэвтэнэ. Синцов Москва дундуур явж байхдаа үзсэн бүхнийх нь дараа энэ явдал түүний гайхлыг төрүүлсэнгүй, тэр нугархайг хөлөөрөө өшиглөчхөөд хоёрдугаар давхарт гаран, үүдээ нударга зангидан балбав.

	Хаалган цаана хэн ч байхгүй гэдгийг аль хэдийн ойлгосон хэр нь духаа хаалгандаа наан балбасаар байсан агаад энэхүү найдваргүй, ширүүн балбалтад нь хамаг сэтгэлийг нь цухалдуулсан арга цөхөрсний хамаг хүч илэрч байлаа.

	Эцэст өөдөө цэх болсноо, гараа дохин сэгсрээд, эргэж шатаар бүдэчсээр буув.

	Хашааны хаалгаар гэрийн эд хогшил, шуудай савтай юм хашааны намхан гулданд тээглэтэл нь өндөр ачсан машин ухран гарч байв. Чулуун зам дээр нэг хүн зогсчихсон сүйд майд болж «Зүүн тийш нь, зүүн тийш нь. одоо хариул хариул!» хэмээн хашхична. Ачааны машин эцэст хашааны хаалгаар арайхийн гарав. Зам дээр навсганаад байсан хүн оодгор цэмбэн дээлийнхээ ханцуйгаар хөлсөө арчин зогсоход нь Синцов түүнийг сая танив. Энэ бол эндхийн байрны дарга, хэн ч гэдэг сэн билээ дээ. Клюшкин бил үү, Кружкин бил үү, Машаг эргүүлж эхэлсэн цагаасаа таньдаг болсон ч нэрийг нь санахгүй байгаа тэр хүн нь байлаа.

	— Хөөе нөхөөр! хэмээн Синцов хашхиран, — Хөөе нөхөөр! гэж бүр чангаар хашхираад, байрны дарга руу очиж оготор дээлийнх нь захнаас угзартал зах нь шажигнаад явчхав.

	— Нөхөр минь, солиороогүй биз? хэмээн мултрах зуураа байрны дарга хашхиран. гараа далайснаа сая Синцовыг таньж, — Тэнд балбаад байсан та юу гэв.

	— Тиймээ би гэхэд

	— Таны авгай яваад өгсөн! гэв.

	— Хаашаа? гэвэл

	— Тэр бүхнийг яаж санах вэ дээ? гэснээ байрны дарга машин өөд асаж, — Жагсаалтаа шатаачихсан, өнөөдөр цөмийг нь шатаачихсан, утасны дэвтрүүдийг ч шатаасан цөмийг нь шатаасан хэмээн машин дээрээс, бүр ч цогтойгоор дахин давтан хэлж, — Таны авгай бүр долоон сард л яваад өгсөн, цэргийн хувцастай явна билээ.

	Тэгээд одоо хаа байгаа вэ? хэмээн бүр хөдөлж эхэлсэн машины хойноос ухасхийн асуув.

	— Хөөе, хөөе, зогсоорой хэмээн байшингийн дарга гэнэт хашхиран, кабин алгадаж, — Хөөе! хэмээн машин зогсмогц Синцовыг дуудаад, — Над таны байрны түлхүүрийн өрөөсөн нь бий гэв.

	Байрны дарга портфелио шурдхийтэл татан онгойлгож бүдүүн том цагаригт хэлхсэн хориод түлхүүр багсайтал гаргаж ирэв.

	— Аль нь танайх вэ? Явагтун, түргэлж үзээрэй гэв. Синцов түлхүүрүүдийг нь итгэл муутай үзэж эрж эхлэв.

	— За, за хөөе! хэмээн байрны дарга кабиныхаа цонхоор тэсэж ядан цухуйсан жолооч өөдөө хялмалзсанаа түргэлүүлэн, — За яршиг цөмийг нь ав гэж хашхираад хэлхээтэй түлхүүрээ тавьчихав.

	Синцовт сайн бариагүй байсан учир түлхүүрүүд явган хүний зам дээр хангинан унав.

	— Та хаачих нь вэ? хэмээн машиныг урдуураа явж өнгөрөх үест Синцов асуухад

	— Улс амьтан л хаашаа вэ, тэр л зүгт! гэж байрны дарга хашхиран: — Би намын гишүүн хүн. Тэгэхээр германчуудын хүрч ирээд дүүжлэхийг хүлээх хэрэг үү, би? гэв.

	«Чи ч мөн намын гишүүн хүн юм даа?» гэж бодон Синцов түлхүүрүүдийг газраас авснаа, саяхан тэр түлхүүрүүдийг барин байсан байрны даргын үсэрхэг, булиа гарыг хорсон санав.

	Түлхүүрүүдийг дараа дараалан барилан үзэж байснаа Маша өрөөндөө зурвас орхисон байж болзошгүй хэмээн гэнэт санав. Зурвасын тухай энэ бодол өөрийг нь учиргүй эзэмдсэн учир шатаар хар хурдаараа дээш гараад, хаалгаа онгойлгон, түлхүүрүүдээ тэр чигээр нь гадна орхиод өрөөндөө гүйж оров.

	Зурвас байсангүй. Гар урлалын хийсэн тамхины үнсний сав хунгийн толгой бүхий модон завь тавиатай буй хоолны ширээн дээр ч, унтлагын өрөөнд ч, судалтай дэвсгэр, өд сөд ёрдойсон бүрээсгүй дэр хоёроос өөр юу ч үгүй нүцгэн орон дээр ч ер хаана ч алга байв.

	Шүүгээ нь цоожтой байлаа. Синцов бариулаас нь угзарч үзсэн боловч онгойсонгүй. Шал, сандал, бүтээлэггүй ширээ юм бүхнийг хуруу зузаан тоос даржээ. Гал зуухны цав гарcaн шил бүхий салхивч салхинд тарчигнана. Синцов тэр салхивчийг хааснаа, турж эцсэн гараа ширээн дээр лугхийтэл тавин суув.

	Өөрөө болон өөртэй нь хамт байсан тэр бүх хүн Могилеваас эхлэн тийм их итгэл дүүрэн даван туулсаар ирсэн бүх зүйл маань бидэнд аймшигтайгаар эхэлсэн энэ дайнд ялах уу, үгүй юу гэдэг энэ энгийн нэг асуултад хэрхэн хариулахаас үл шалтгаалан ер нь ашиг байж уу, үгүй юу? Анхны бүслэлтээс гарч ирэхдээ Ельнагийн дэргэд Шмаковт өөрийнх нь өгсөн тэрхүү нас барагсдын дансаар барахгүй, өөрийнх нь харан байтал өөрсдийнхөө үхлээр ялалтыг арилжин амиа үрсэн тэр бүхний нэрсийн урт жагсаалт Синцовын сэтгэлд хадаатай байлаа. Гэтэл харин одоо тэр бүх цусаар бичигдсэн дансны эсрэг энд Москвад өөрийнх нь өмнө уй гашуу адил аварга том асуултын хар тэмдэг тавигдав.

	Хэрэв сэтгэл санаа нь өөр байдалтай бол Москваг алдана гэсэн хамгийн аймшигт үгийг эргэлт буцалтгүй ялагдах, бүх юм зүйл дуусахаас ухаан санаандаа арай өөрөөр ялган салгаж үзэх байсан байж магадгүй билээ. Гэтэл одоо түүний сэтгэхүй, дээр дээрээс нь ачаа ачсаар байгаад эцэстээ даахаа болин живж эхэлж буй завийг санагдуулж байлаа. Эд бүхэн дээр энэ чимээ аниргүй, авгай ч байхгүй, охин нь ч байхгүй хов хоосон тасалгаа бас нэрмээс болж байв.

	Энэ байрных нь түлхүүрийг түүнд шидэж өгсөн тэр хүн маргааш Москвад германчууд орж ирнэ хэмээн боджээ. Тэр хүн аль сайн юмаа овойтол чихсэн ачааны тэргээр Москвагаас амь зулбан зугадсан бөгөөд өөрийнхөө бухан хүзүү, чухамдаа л винтов атгаж байвал зохих булиа чийрэг, үслэг гартайгаа, ямар ч тушаал шийдгүйгээр зугтсан гэдэгт тангаpar тавьж болох байлаа.

	Синцов энэхүү амь зулбасан бухын адасгад атаархсангүй билээ, тэгж ярихгүй. Гэтэл харин өөрийнх нь хармаанд намын батлах байхгүй, эндээс гурван гудамж өнгөрч очоод, анх элссэн нөгөө тэр районыхоо намын хороо дээр орж: «Намын гишүүн Синцов би Москвагаа хамгаалахаар хүрч ирлээ. Над винтов өгөөд, хаашаа явахыг хэлээд өгөөч!» гэх бололцоо байхгүй байсан нь шаналган тарчлаав.

	Тэгээд Синцов энэ тухайгаа хамгийн чухал шийд гаргах үед бидний амьдралд тохиолддогчлонгоор гэнэт «Яагаад тэгж болдоггүй хэрэг вэ? Би районы намын хороон дээр очоод Намын гишүүн Синцов, би Москвагаа хамгаалах гэж байна» гэж яагаад болдоггүй хэрэг бил ээ? Би намын гишүүн биш болсон хэрэг үү, энэ чинь? Тэр машин дээр яваа адасга намын гишүүн байхад би гишүүн байхаа больчихсон хэрэг үү? Зарим нь итгээгүй байг. Бас зарим нь одоо битгий итгэг! Гэтэл хэн болохоо би л мэдэж байгаагаас хойш яадаг юм. Онцгой хэлтэс, сонины газар, цэргийн хороон дээр очно гэж бодож болдог мөртөө намд элссэн районыхоо хороон дээр очихоос юундаа айх хэрэг билээ? Ингэж очихыг минь хэн хориглох юм бэ? Хэнд тэгж хориглох эрх олгосон юм бэ?» гэсэн бодол толгойдоо орж ирэх тэр цагийг хүрэн хүртэл боджээ.

	Синцов ширээний араас босвол толгой нь эргэн дайвалзав. Тэгээд гал зууханд орж, харанхуйд тавиур дээгүүр удтал тэмтэрч аз болоход хатсан тал талх олоод гар нүүрийн угаагуурт ус ирж буй эсэхийг үзвэл устай байв. Синцов хана руу бөхийн гоожуур дор талхаа барин дэвтээж, дэвтэн ойчсоор буй нойтон талхыг хойно хойноос нь залгин ховдоглон зажилж гарав.

	Синцов гадаа агаарын их буу нирхийхэд сүүлчийнхээ өмхийг зажилж дуусаж байв. Харанхуйлаагүй байсан цонхоор нь прожекторын гэрэл цэлсхийж бөмбөгний тэсрэлтээс байшин нь дайвалзав.

	Синцов гоожуураа хаагаад, агаарын их бууны буудлагыг чагнаснаа аюул тун ялихгүй бага байсан ч «Москвагаа алдчих хэрэг гэж үү» хэмээн өнөөдөр хэдэнтээ хамгийн аймшигтай зүйлийг дахин бодов.

	Одоо явъя! хэмээн районы намын хороог санан өөрөө өөртөө шивгэнээд хананаас холдсоноо, одоо хүрч чадахгүй нь, ялихгүй хэвтэж амаръя гэж бодлоо. Тийнхүү жаахан хэвтэж амраад явна гэж шийдлээ. Синцов хана тэмтрэн явсаар унтлагынхаа өрөөнд хүрч, орныхоо никельдсэн хүйтэн толгойноос барьж нүцгэн дэвсгэр дээр нь хавтгайгаараа шургачин унав.

	— Одоо жаахан хэвтээд явъя. Арван таван минут хэртэй хэвтээд явна даа хэмээн үл дуулдахаар шивнэв... 

	Машаг сэрж эхлэх үес Синцов нойрноосоо сэрэлгүй тэр чигээр эхлээд сүртэй, шуухитнан ёолсноо, дараа нь аягүй муухай яраглан ёолсонд Машагийн зүрх золтой л хагарчихсангүй. Эдүгээ түүнийг сэрээх гэж оролдолгүйгээр дэргэд нь бүтэн цаг суухад ч Маша бэлхэн байсан боловч Синцов сэрчихлээ. Ядарч тамирдсан ухамсрын нь гүнд унтахад нь нэг зүйл саад хийж байгааг мэдрэв. Синцов бас л сэрээгүй чигээрээ хөдөлж эхлэн, гараа сунган суниаснаа Машагийн мөрөн дээр хоёр талаас нь лугхийтэл буулган хавчиж, гэнэт өөрийг нь цохиод авсан мэт нүдээ нээв. Тэгвэл нүдэнд нь нойр ч, гайхсан зүйл ч байхгүй болон гагцхүү аз жаргал тодорсон нь Maшa өөрийнхөө бүх амьдралд үүнээс өмнө ч, хойно ч өөр хэний ч нүднээс олж харахгүй тийм нэгэн цаглашгүй аз жаргалыг олж харав.

	Синцовыг ямар аз жаргал хүссэнээ л бодож ол хэмээн бүхэл бүтэн зуун жил бодууллаа ч гэсэн хацарт нь эв хавгүй наасан энэхүү нулимс мэлмэртлээ асгаруулсан энхрий дотно царайнаас өөр юу ч бодож олохгүй биз ээ. Олон өдрийн хамаг аймшиг түүний дотроос хамгийн аймшигтай өнөөдрийн аймшиг хүртэл мянган бээрийн цаагуур орон арилав. Синцов ахиад юунаас ч айхаа болив.

	Синцов Машагийн мөрнөөс нь өргөн, толгойг нь өндийлгөн өөр лүгээ татаж өөдөөс нь харан инээмсэглэв. Түүний энэ инээмсэглэл зовж шаналсан, өрөвдөм арчаагүй биш, хамгийн жирийн, урьдын л инээмсэглэл нь байв. Маша нөхрийнхөө аймшигтай хувьсан өөрчлөгдөж, турж эцсэн нүүрийг ширтсэнээ, эхний агшинд өөрийг нь тэгтлээ айлгасан царайд муу юмны шинж огтхон ч алга гэж бодов.

	Тэгээд өөрийнхөө эргэлдэж гуйвахыг мэддэггүй, шулуун шууд цайлган цагаан сэтгэл, юмыг эргэцүүлж тойруулж бодохыг мэддэггүй зангаараа учирсан бүх явдлыг нь өөртөө доорх маягаар тайлбарлахыг яаравчлав. Үүнд нөхөр нь партизаны отряд командалж байснаа онгоцоор Москвад дуудагдаж ирж дээ л гэж бодов. Яагаад командалж байсан, яагаад чухамдаа л нөхрийг нь онгоцоор дуудаж ирүүлээ юм бол гэдгийг огтхон ч бодож санасангүй. Юу гэвэл: саяхан германы ар талаас хэд хэдэн отрядын даргыг онгоцоор авчирсан, тэднийг онгоцны буудал дээрээс шууд илтгэлийг нь сонсохоор аваачсан хэмээн өчигдөрхөн сургууль дээр нь ярьсан билээ. Энэ хэдэн сард түүний бодол санаанд Синцов чухам хэн эс болж, хаа эс байсныг тэр гэх бил ээ! Тэгээд нөхрийнхөө хүрч ирснийг анхны мөчөөс нь эхлэн чухамдаа үүгээр тайлбарлаад, түүний тухай өөрөөр дахиад ер бодсонгүй.

	Синцов Машаг тавиад өндийснөө, ханан тийшээ болж хэвтэв. Хөдлөх бүр нь хүч шаардаж байсан учир царай нь зэвхийрэв.

	— Толгой чинь яасан юм бэ? Чи шархтсан юм уу?

	Синцов Машаг тавиад өндийснөө. ханан тийшээ болж хэвтэй малгайгаа авав. Гэвч энэ удаа боодол нь наалдаагүй байсан учир өвдсөнгүй шарх биш, шалбархай гэж нөхрийнхөө хэлснийг нүд салгалгүй харж байсан Маша ч үнэмшив.

	Яах вэ, засаад дахин боож өгөх үү?

	Синцов засаж боосны хэрэггүй гэв. Уржигдар түүнийг яг номын ёсоор боож өгсөн учир хөдөлгөхийн хэрэг байсангүй. Ээж, Таня хоёр юу болсон бэ? гэж асууснаа Машагийн ярьж эхлэхээс урьд нүүрийг нь хараад л мэдэв.

	Синцов ахиад юу ч асуусангүй, тэгээд ер нь юугаа ч асуух билээ дээ? Беларусын галт тэрэгний буудал дээр торон завсраар салахын ёс гүйцэтгэж сүүлчийн удаа, фронтод явахын өмнө гар барьж байсан шигээ хэдэн мөч хэртэй дув дуугүй гарыг нь барин суув... 

	Маша турсан дээр үсээ урьдынхаас бүр ч богиносгон, тэгээд хүзүүнд нь таараагүй томдсон хэлхгэр зах бүхий цэрэг хувцастайгаа байгааг нь харахад нас бие гүйцсэн эмэгтэй биш, Синцовтой суухаас өмнөх ч биш, харин бүр зургаан жилийн өмнө Синцовын Алс Дорнод руу үдэн гаргаж байсан тэр бүсгүй шиг л болсон байв.

	— Цэргийн албанд ороо шив дээ хэмээн эцэст Синцов хэлэхэд

	— Тэгсээн гэв.

	— Би ч бас тэгж бодож байсан. Тэр бүү хэл чамтай энд уулзана ч гэж бодоогүй явлаа гэхэд

	— Тэгвэл чи бид хоёрыг бурхан энд уулзуулаа юм шив дээ хэмээн Маша догдлонгуй хэлж, — Над ердөө л өглөө болтол чөлөө өгсөн шүү дээ. Тэгээд чи ч, би ч чухамдаа нэг өдөр таарах гэж... 

	— Тэгэхлээр чи бид хоёр уулзах маш чухал учиртай л байж дээ гээд Синцов тэгснээ түүний эцэж туйлдсан нүүрэн дээр өөрийг нь өөрөөс нь хамаагүй илүү сайн мэдэх, ахмад хүний эелдэг дотно бөгөөд Машагийн тэгтлээ сайн мэдэх, инээмсэглэл тодрон, — Гайхахын хэрэггүй. Харин чи яагаад хүрч ирсэн, яагаад бүтэн cap байгаагүй, ямар гээч албанд орсон, хаана?.. гэдэг тэр бүхнээ л ярь гэв.

	Машагийн өөрт нь тохиолдсон бүх явдал тийм их сонирхолтой биш байсан учраас ярихаасаа татгалзахаар яльгүй оролдтол Синцов бугуйнаас нь зөөлхөн барьж эелдэг боловч захирангуй зогсоов.

	— Би өөрийнхийгөө чамд цөмийг нь ярина. Гэвч дэндүү нурших байх. Харин чи над хаана албан хааж байгаа? фронт дээр байсан уу, үгүй юу? гэдгээ л хоёрхон үгээр шууд хэлээд аль!

	Маша нөхрийнхөө эцэж ядарсан царай, омголтож хагарсан уруул, урьд байгаагүй гүн үрчлээснүүд, бас л ямар нэг юм, юу вэ гэдгийг нь Маша ухаж мэдээгүй ч гэсэн урьд байгаагүй өөр нэгэн зүйл буй болсон нүд өөд нь харснаа өөрийнхөө тухай нэг боль юу, ярьсны хэрэггүй, үгүй бол цөмийг нь ярих хэрэгтэй гэдгээ ойлгов. Нөхрөө шалавхан угааж, хэвтүүлж амруулах нь юу юунаас илүү чухал гэж өөрт нь санагдсан учир аль болох товчоор, үг бүрээ нарийлан байж, тэгээд сургууль дээрээс хэнд ч, хэзээ ч ямар ч нөхцөл байдалд ярьж болохгүй гэсэн хатуу заавар өгснийг ганцхан далайцаар зөрчин хамаг юмаа ярьж орхив. Үнэнийг хэлэхэд Маша эдүгээ энэ тухай огтхон ч бодоогүй билээ. Яагаад гэвэл өөрийнх нь учирсан энэ нөхцөл байдал ч, энэ бүхнээ ярьсан хүн ч ямар ч заавар дүрэмд заагдсан байж таарахгүй билээ.

	Синцов гараас нь барьсан чигээр яриаг нь сонсон ярианыхаа явцад дохих зангах болгондоо Машагийнх нь гар чичгэнэж буйг алган дотроо мэдрэн суув. Маша өөрийгөө ойрын өдрүүдэд ар тал руу хаяна, өглөө яг долоон цагт гудамжны өнцөг, Пироговкад ачааны машин ирж хүлээнэ гэдэг хоёрхон зүйлээс бусдыг нь цөмийг ярив.

	Синцов яриаг нь царай нэг ч хувьсалгүй сонссоор байсан боловч улам бүр л цонхийх шиг болж байв. Хэрэв Синцов энэ бүх яриаг гурван сарын урьд, тэр тусмаа дайны өмнө сонссон бол Машад тулгараад буй тэр үйл явдлаас нь лав айн хирдхийж, тэгээд түүнээ Машад шулуухан хэлчих байсан билээ. Гэтэл амссан бүх явдлынхаа дараагаар эдүгээ, хэдий зүрх сэтгэл нь түүнийхээ төлөө түгшүүрээр дүүрч байсан ч энэ тухайгаа түүнд нэг ч үг хэлэх эрхгүй гэдгээ мэдэрч байлаа. Машагийн хийхээр ердөө л завдан буй тэр бүхнээс дутуугүй их юм хийж буй эмэгтэйчүүдийг Синцов бүслэлтэд байхдаа үзсэн билээ. Тэгвэл Маша үүнийг хийх эрхгүй нь юу бил ээ? Яагаад гэвэл Синцов тэр эмэгтэйчүүдийг хайрлаагүй Машагаа болохоор хайрласандаа тэр үү?

	Маша яриагаа дуусган дуугүй болоод нүүр өөд нь сэтгэл түгшингүй харахад Синцов биеэ барин, — Фронтын цаад талд, манай Вязьмагийн танилууд чамтай тааралдаж ч болзошгүй юм шүү гэж хэлэв.

	— Чи Вязьмаг ар тийш нь нүүлгэж амжаагүй гэж бодож байна уу?

	— Амжаагүй байх гэж бодож байна хэмээн хэлэнгүүт Синцовын дуу эвгүй тасалдав. Энэ асуулт дээр санаанд нь орж ирсэн юм дууг нь гажуудуулж, — Бусад хоттой л адил амжаагүй байх гэж бодож байна хэмээн давтан хэлэв. Тэгээд нүүрээ нүүрэнд нь наагаад аялгуугаа өөрчлөн, жижигхэн хүүхдэд хэлэх адил сэмээрхэн, уужуу тайвуугаар чи тэр бүхнээ эцэс туйлд нь хүртэл төсөөлж лав мэдэхгүй байгаадаа гэж хэлэв.

	— Их ядарсан уу? гэж Маша асуув.

	— Синцов нүдээ аньснаа дахин нээв.

	— Их хэцүү байна уу?

	— Синцов мэдэгдэхтэй үгүйтэй толгойгоо дохив. Толгой нь эргэсэн учир биеэ барихыг хичээв.

	— Москвад хэзээ нисэж ирсэн бэ өнөөдөр үү? хэмээн Maшa бүдэгхэн асуув. Синцов нүдээ анин, ямар нэг юм санаж байх шиг Машад санагдав.

	Маша хачин бүдэгхэн асууснаас, энэ агшинд Синцов толгой эргэхтэйгээ тэмцэлдэж байснаас их гайхлыг нь төрүүлэх байсан «нисэж ирсэн» гэдэг үгийг нь сонссонгүй, харин зөвхөн сүүлчийн «өнөөдөр» гэдэг үгийг нь л сонссон учир толгойгоо муухан дохив.

	— Би одоо хувцсыг чинь тайлж угаагаад унтуулъя гэж Маша хэлэв. Ийм хиртэй заваан байгаа шигээ Машад тийм тааламжгүй эелдэг биш байгаа юм биш биз гэсэн бодол төрүүлчих вий дээ хэмээн «угаагаад» гэсэн үгнээсээ эмээн, цус шалбархай болсон хүнд гарыг нь цочир өргөн дээр дээрээс нь үнсэв.

	— Хоёулаа угаая, тэгэх үү? гэж асуугаад, өөдөөс нь харав. Синцов юу гэж хэлэх бил ээ?

	— Тэгье, тэгье, тэгэлгүй яах вэ! гэв. Өөрийнх нь өчнөөн төчнөөн удаа дурсан санаж байсан энэ чадмаг эелдэг зөөлөн, бяцхан гар өөрийг нь нүцгэлэн, угааж арчиж, унтуулна гэдгээс өөр юуг хүсэх бил ээ?

	— Би чамайг харангуутаа л ус бүлээсгэхээр гал зууханд тавьчихсан.

	— Харангуутаа тавьсан ий? Чи маань ямар ухаалаг вэ хэмээн Синцов инээв.

	— Би ухаалаг биш ээ, би ердөө л чамд туслах гэсэн юм, чи их ядарсан шиг байна.

	— Тийм ээ, яльгүй ядарсан гээд Синцов бяцхан, хөөрхөн гарыг нь өөрийнхөө заваан, том гарт атгаснаа өвдтөл нь атгах гэсэн хүслэн агшин зуур төрөв.

	— Ээ, би бүр тас мартчихаж, чи юм идмээр байна уу? гэж Маша асуув.

	— Үгүй, одоохондоо үгүй хэмээн үнэндээ ч нээрэн одоо юм идмээр үгүй байгааг мэдрэн гайхаж. Чи гал зууханд очиж бай, би энд хувцсаа тайлчхаад очъё гэснээ ширээн дээр тайлж хаясан Машагийн шинелийг үүдээр хараад, — Тэр шинелиэ харин над өгөөч, би нөмөрье гэж нэмж хэлэв.

	Синцов Машагийн шинель авчирч өгөөд гарахыг хүлээж байснаа гармагц хойноос нь харсаар хоцорсноо хөлөө шалан дээр буулган гутлаа тайлж эхлэв. Дараа нь Синцов гал зууханд цагаан төмөр төмпөн дотор зогсчихсон, Маша хүүхдээ угааж байгаа эх хүн шиг, эмнэлэгт асрагч хүн өвчтөн шархтныг хэрхэн угаадаг шигээр угаав.

	Маша ердөө л угааж эхлэнгүүтээ хажуу бөөр дээр нь шархны хоёр улаан сорви зурвас байхыг үзэв.

	— Шархтсан юм уу? хэмээн шивнэн асуувал, Синцов ч тиймээ, шархтсан юм гэж бүдэгхэн хэлэв.

	Тэгээд Маша өөрийг нь өвчтөн адил суга доогуур нь гараа оруулан мөрөөрөө тулан, орон дээр авчран суулгахад Синцов, — Над аяга ус авчирч өгөөч гэв.

	Машаг ус авчрах хоорондуур орондоо орж хэвтэв. Индүүдсэн нугалаа нь гараагүй цэвэрхэн цагаан давуу, хөнжил хоёр дээр Маша бас шинелиэ давхар хаясан байв. Биеэ угаасны дараа өмссөн цэвэр даавуун дотуур хувцсаа имэрч дараа нь цамцаа үнэртвэл хэдэн cap Машагийнх нь юмтай хамт байсан учир танил үнэртэй ус ханхалж байв. Нөгөө яг нэг ийм цамцаар нь дэрээ бүтээсэн байв.

	Авчирч өгсөн усыг нь ууж байх зуур Маша гүйн үүдээ түгжиж цонхныхоо хаалтыг сөхөн дараа нь сияан аягыг нь аваачиж тавьчхаад ирж, хувцсаа тайчин өвөрт нь орон, шинелийнхээ хормойг доогуураа татаж хуйлаад хэвтэв.

	Чи яагаад унтахгүй байна вэ? Би чамайг үхтлээ ядарсны чинь мэдэрч байна.

	— Ядрах нь ядарсан. Нойр хүрч өгөхгүй байна.

	— Чи юунд босоод суучхав?

	— Ярихад амар байна. Би чамд ярих ёстой... ярья ч гэж бодож байна... 

	— Дараа бол. Хэвтэж үз. Чи ядарсан байна. Чи учиргүй их ядарчихжээ, би сэтгэл зовж байна. Прожекторын гэрэл унтахад чинь саад болоод байна уу? Би босоод, цонхны хаалт буулгая... 

	— Над саад болсон юм алга.

	— Тэгвэл ядаж мөрөө хуч л даа. Май шинель. Чи даарна шүү дээ. Чи заавал суух гээд байгаа юм уу?

	— Тиймээ... Чамтай өнөөдөр уулзана гэдэг над юу гэсэн үг болохыг чи ядаж мэдэх ч үгүй.

	— Яагаад мэдэхгүй гэж?

	— Үгүй, чи мэдэхгүй. Би өөртөө тохиолдсон бүгдийг чамд цөмийг нь яриагүй байсан цагт чи мэдэхгүй. Би чамд одоо ер бусын ихээр талархан баярлаж байгааг минь чи төсөөлж ч чадахгүй.

	— Талархах ий? Юунд тэр вэ?

	— Над хайртай байгаад чинь

	— Ямар шал дэмий юм ярина вэ? Үүний төлөө чинь талархах хэрэг үү?

	— Болно оо, талархаж болно.

	Синцовыг зөвхөн уулзсандаа төдийгүй, ямар нэг юманд сэтгэл нь их хөдөлжээ гэдгийг Маша мэдэрсэн боловч чухам юунд? гэдгийг нь ойлгож чадахгүй байлаа. Нөхөр нь энд байж байгаад, нөхрийнхөө байлдаж тулалдсанд, шархтсан ч гэсэн амьд мэнд үлдсэнд, эцэж ядарсан ч гэсэн урьдын адил бүр чадал, эелдэг дотно гартайгаа, урьдын адил өөрт нь хайртай буйд Maшa бас баяр талархлаар дүүрэн байлаа. Маша энэ бүхэнд нь баярлаж талархаж байлаа... Гэтэл өөрт нь юунд баярлаж талархдаг билээ гэдгийг бүр чин үнэнээсээ ойлгохгүй байв. Гарыг нь үнсэж, хөлийг нь угааж өглөө гэж үү? Эсвэл урьдын адил буюу түүнээс ч илүү хайрлаж энхрийлж байна гэдэгт үү?.. Эцсийн эцэст энэ чинь жирийн л зүйл, ингэхээс өөр яах юм бэ?

	Гэтэл Синцов үнэндээ Машагийн хайр сэтгэлийн хүчинд талархаж энэ хүчийг дахин мэдэрмэгц үхлийн даваан дээр байгаа юм шиг санагдаж байсан зүрх сэтгэлээ тамлаж байсан хамаг юмаа одоо ярих тэнхэлтэй болсондоо баярлаж байлаа.

	Синцов санаа алдсанаа, энэ шөнө тэр хоёрын хооронд байсан эелдэг дотно, энхрий бүхэнтэй салах ёс гүйцэтгэж буйн адил харанхуйд инээмсэглэв. Маша тэгж инээмсэглэхийг нь хараагүй ч гэсэн мэдрээд:

	Чи инээж байгаа юм уу? Юунд инээгээ вэ гэв.

	— Чамд...

	Тэгээд тэр дорхноо царайгаа төв болгосноо, хүнд энэ мөчид түүний итгэл, тусламжаас өөр үнэтэй юм энэ ертөнц дээр байхгүй гэдгийг хэлэв.

	Яагаад хүнд гэж?

	— Хүнд ээ гэж давтан хэлэв. Тэгснээ гэнэт чи намайг хүний цамц, хүний хөвөнтэй хувцастай байхыг хараад юу гэж бодсон бэ? Чи партизаны отрядаас эргэж ирсэн л гэж бодсон байх даа? Тийм үү? гэж асуув.

	Тэгсээн

	— Үгүй үүнээс хамаагүй дор гэснээ үүнээс хамаагүй дор, бүр доор! гэж дахин хэлэв.

	Маша давхийн биеэ хураав. Ямар учиртай болохыг Маша одоо асууна байх гэж Синцов бодлоо. Гэтэл Маша тэгсэнгүй, ердөө л өндийж суув.

	Синцовыг ярьж байхад Машагийн дотор зарайн сэтгэлдээ дагжиж байсан бол Синцов харин чанга бус, нэгэн жигд ярьсаар байсан агаад хэрэв Маша түүнийг үүнээс яльгүй л муухан мэддэг байсан бол уужуу тайвуу юм шиг ярьж байв.

	Өөрт нь хэчнээн хүнд байcaн ч гэсэн Синцов цөмийг нь бүр эхнээс нь дэс дараалан ярив. Эс тэгвэл Маша ойлгохгүй байх байлаа.

	Синцов түүнд Борисовын дэргэдэх шөнийн тухай, солиорсон улаан цэргийн тухай, Бобруйскийн засмал зам болон Козыревын нас барсан тухай, Могилевын төлөө тулалдааны тухай, хоёр cap хагас бүслэлтэд байсан тухайгаа ярив. Синцов үзсэн харсан бодсон санасан бүгдийнхээ тухай, хүмүүсийн тэвчээр хатуужил, аймшиггүй чин зоригийн тухай болж буй явдлын аймшиг, учир утгагүй, мангуу болохыг хүмүүсийн гайхан шагшиж буйн тухай, яагаад ийм болов, хэн гэм буруутай вэ? гэдэг өөрсдөдөө аймшигтай асуулт гарч ирсэн тухай ярив.

	Дайн өөрийг нь хайрлаагүйтэй адил Машаг бас үл хайрлан ярьсаар л байв. Синцов өөртөө дөрвөн сарын турш учирсан хамаг зовлонгийн хүндийг, хамаг уй гашуугаа Машадаа энэ хоёр буюу гурван цагийн дотор, өөрийнхөө үгийн хүч чадал, Машагийнхаа үл мэдэхийн хэмжээ, дамжааг цэгнэж үзэлгүйгээр тоочив. Маша хэдийгээр дайныг зөвхөн сонин хэвлэл, мэдээ сэлтээс мэдэж байсан ч гэсэн, болж буй бүх юм бичиж ярьж буйгаас нь лав илүү хүнд гэдгийг хэлж өгч буй эрүүл саруул ухаан, нүд чихтэй байсан ч гэсэн түүний мэдэхгүйн хэмжээ асар их байлаа. Энэ бүхэн нэг хэрэг байсан ч гэсэн Синцовын ярьж буй зүйл цаглашгүй аймшигтай, ухаан санааг хирдхийлгэн айлгасан тэс ондоо зүйл байв.

	Маша орон дээрээ суугаад, айдсаа зайлуулахын тулд нөхрийнхөө цамцаар бүтээсэн дэрний буланг зуун сууж байлаа.

	Хэрэв одоо харанхуйд Машагийн царайг харж болдог сон байвал царай нь дусал цус ч үгүй болон цонхийгоод, нөхрийгөө ярихаа болиоч, өөрийгөө өрөвдөж, амарч, амсхийх бололцоо өгөөч дээ хэмээн дуугүйхэн залбирах адил хоёр гараа элгэн дээрээ наан сууж байлаа. Гэвч Синцов царайг нь үл харан хана өөд ширтэн нэг гараараа орны толгойноос барин нөгөө атгасан гараараа урдах агаараа хий зүсэн зүрх сэтгэлдээ хуримталсан бүхнийг Машагаасаа өөр хүнд хэлэхгүй байсан тэр бүхнээ ам хамхилгүй ярьсаар л байлаа. Тэгээд Ельнагийн дэргэд болсон сүүлчийн тулалдааны тухай, бүслэлтийг сэтэлж гарсан шөнө амссан баяр хөөрийнхөө тухай ярьсны дараа л сая нэг Машагийн хөшиж, зангирсан нүүр тавигдан битүүхэн санаа алдан ёолов. Энэ бол Машагийн давчидсан сэтгэл тавигдсан анхны мөч байлаа.

	Чи яав? гэж Синцов асуув.

	— Зүгээр ярь ярь хэмээн Маша биеэ барьж үүнээс цааш ахиад аймшигтай юм юу ч гарахгүй гэж бодоод хэлэв.

	Гэтэл хамгийн аймшигтай нь гараагүй байсны дээр Машагийн сэтгэл, давчдахын дээд цэгт хүрээд байгааг нь Синцов үл анзааран түүнд, өршөөл энэрэл үзүүлэлгүйгээр тэр хамгийн аймшигтай зүйлс болох Юхновын засмал дээр танкнуудтай тааралдсан, дахиад бүслэлтэд орсон тухай. олзлогдсон, зугтсан тухайгаа одоо тэгээд урьд нь ийнхүү сууж буй тухайгаа хийж чадах бүхнээ хийсэн, амсаж болох зовлон бүхнийг амссан, хийж чадахгүй юмаа хийгээгүй тухайгаа ярив. Тэгээд энэ бүхний дараа бас өөр нүгэлт хувь заяаныхаа төлөө хариуцлага хүлээх хэрэгтэй юм бол хаана ч, хэний ч өмнө толгой өндийлгүйгээр хүлээхэд бэлхэн байна. Тэгэх тусмаа өөрийг нь Машагаа үзсэний дараа тийм хариуцлага хүлээхээс буцахгүй гэдгээ ярив!

	— Хувь заяа, хувь заяа л гэнэ! Би ч өөрийнхөө хувь заяа руу нулимчихмаар санагдсан шүү! хэмээн дуугаа чангалан, хоолой чичирсээр хэлээд, — Энд бас ийм хачин юм болж байхыг хараад хувь заяагаа нулимчихмаар л санагдсан! Тэгэхдээ хувь заяа минь ямар ч байсан Москвагийнхаа төлөө үзэлцэхээр явах хэрэгтэй энэ л байна ердөө! Ингэх эрхгүй гэж над хэн хэлсэн юм? Тэгж ярихгүй ээ, тийм эрхтэй. Бас нэг асуулт байна! гэснээ дуу нь бүрмөсөн тасалдаад, Машагийн санахаас л анх удаа биеэ барьж чадалгүй тэвчээр алдан цухалдав. Намайг хүрч очоод, хамаг үнэнээ байсан ёсоор нь хэлэхэд, юу ч үзээгүй, ганц ч герман алаагүй, цэргийн комиссарынхаа газраас дөнгөж сая ирсэн тэр нэг ахлах дэслэгч над үнэмшээгүйн учир нь юу бил ээ? Итгэхийг хүсэхгүй байгаа нь тэр байхгүй юу? Итгэх гэж хүсэхгүй байгааг нь би харсан! Яагаад тэгж байгаа хэрэг вэ? Над яагаад итгэдэггүй хэрэг вэ? гэлээ.

	Тайвшир! гэхэд

	— Чадахгүй! гэж хашхираад, Машаг илэх гэхэд гарыг нь огло татан авав.

	Гэвч Маша үүний нь уучлав. Ийм үед уучлахгүй байж яаж болох бил ээ?

	— Тайвшир! хэмээн Маша дахин хэлэв. Синцовыг ийнхүү бачимдан хашхирч эхэлмэгц Машагийн дотор гэв гэнэтхэн тайвшраад явчхав! Юунд тэр бил ээ? хэмээвэл хашхирсан асуулт сэтгэлийнх нь гүнд хаашаа ч юм орон алга болчхов.

	Синцов дайнд аймаар туршлагатай болсон ч гэсэн энэ үед харин өөрөө илүү нөлөөтэй буй учир түүнд туслах хэрэгтэй гэдгийг мэдрэн Маша гурав дахь удаагаа, — Тайвшир. Өвгөн минь юу ярина вэ. Тэгж битгий ярь, хэрэггүй... гэж маргахын оронд учирлан гуйж эхлэв.

	Машагийн эелдэг дөлгөөн ааш Синцовын ширүүн аашийг номхотгов. Синцов зөөлрөн, хананаас хөндийрснөө, дэрэнд толгойгоо шаан, удтал хөдлөлгүй хэвтэв.

	Маша мөрөнд нь гар хүрэв.

	— Хүлээж бай, битгий гар хүр! хэмээн дэр нэвт бөглүү дугараад одоо би сэхээ ороод орхиё гэлээ. Синцовыг уйлж буй юм болов уу гэвэл үгүй байв.

	— Итгэхгүй байна гэж чи юунд ярина вэ?.. хэмээн шууд хариулахын оронд хэлэв. Итгэхгүй байна гэсэн яриа нь Машагийн сэтгэлийг юу юунаас илүү их донсолгож,

	— Яагаад итгэдэггүй юм? Аа би? гэв.

	Намайг уучил гэснээ эргэж гэдрэг харан хэвтээд Машагийн гарт уужуу тайвуу хүрэв.

	Би уучлал гуйлгахын тулд ингэсэн хэрэг үү? гэхэд

	— Ялгаагүй уучил! гэв.

	Синцов дуугүй болов, Маша ч дуугүй болов.

	Маша одоо яадаг хэрэг вэ? хэмээн бодож байх шиг санагдав. Гэтэл Маша өөр юмны тухай бодож байв.

	Маша нөхрийнхөө л амссан зовлон бүхнийг бодон, хэрэв би байсан бол энэ бүхнийг давж гарах байсан уу? хэмээн өөрөө өөрөөсөө асуугаад, лав давж гарахгүй байгаа биз ээ... гэж бодов. Маша нөхрөө фронт дээр юу болж байгаа бол хэмээн тааж ядан нойргүй унтсан тэр олон шөнөө санав. Машад нэг бол нөхөр нь олзлогдож байх шиг, үгүй бол нөхөр лүү нь дайсан буудаж байгаа юм шиг, эсвэл шархдан амь тавин халуураад: «Маша! Маша!» гэж хашхиран дэмийрч ч байх шиг, халуурсандаа төмөр аяганы амсарт шүд нь таг таг харжигнаж ч байх шиг янз бүрээр хэчнээн ч олон удаа санагдсан бэ дээ. Тэгтэл Машагийн бодсон тэр бүхэн бараг цөм үнэн байлаа. Түүнийг буудаж, шархтуулж, олзолж, уух юм гуйн: «Маша! Маша!» гэж хашхиран, уух юмаар гачигдан амь давчдаж, шархыг нь боогоод өгөх хүн ч үгүй байж байсан удаа бий билээ.

	— Чи юунд дуугүй байна вэ? Чиний бодлоор бол би яамаар байна хэмээн Синцов асуув.

	— Маша өөр лүү нь ойртон, боолттой толгойг нь гар дээрээ дэрлүүлэв. Тэгээд:

	— Би мэдэхгүй байна. Чи лав өөрөө надаас илүү мэдэж байгаа байх гэв.

	Маша үнэндээ ч нээрэн юу хариулахаа мэдэхгүй байлаа. Гэхдээ өөрийнхөө хэрхэн хайрлаж буйг л нөхрийгөө мэдрэх ёстой гэсэн гол зүйлийг мэдэж байлаа. Энэ бол нөхөрт нь хамгийн хэрэгтэй хариулт байсан агаад Синцов ч түүний сэтгэл зүрхний дэмжлэгийн хүчийг мэдрээд өөрийг нь ирэхээс урьд бараг шийдчихсэн өглөө босоод, анх өөрийгөө намд элсүүлж авсан тэр районы намын хороон дээр очиж, хамаг байдлаа ярина. Тэгээд өөрийг нь хэрхэхийг шийдэг. Харин сүүлчийн агшинд гай дайрч, зам дээр ямар нэг эргүүл баривчлаад авах вий гэсэн ганцхан зүйлээс л айж байна гэдгээ гэв гэнэт энгийн товчхон хэлэв.

	— Би чамтай хамт явъя! гэв. Гэтэл тэгж болохгүй. Юу гэвэл комендантаас олгосон цагийн зөвшөөрөл өглөө болтол, өглөө яг долоо гэхэд тэр шидлийн машин ирнэ! гэдгээ бодож амжаагүй байтал нь ийм үг амнаас нь гарч орхив.

	— Тэгэхлээр жаахан хүүхэд шиг гараас хөтлөөд, аваачиж өгөх нь шив дээ! хэмээн инээмсэглэснээ, — За яах вэ, ярилцъя л даа гэв.

	Синцов дахиад л нөгөө хуучин хэвээр итгэл төгс хүч нөлөөтэй уужуу тайвуу болчхов.

	— Өө, би нэг юм бүр тас мартаж орхиж хэмээн дахин инээх шиг болоод, — Чамд идэх юм юу ч байхгүй юу? Би бүр өлсөж үхэх нь гэлээ.

	— Чи түрүүний хэлэх нь яасан юм бэ? Би чамаас асуусан шүү дээ.

	— Тэгэхэд идмээргүй байсан юм. Чамайг байхгүйд, дайны өмнөх үеийн нэг талхны булан эрж олоод, гоожуурын усаар чийглээд залгичихсан.

	Ээ хөөрхий чааваас даа! Миний шинель дотор жаахан мантуу, нэг лааз консерв бий юм сан, чухам юуны консервыг мэдэхгүй... 

	Ямар ялгаа байсан юм! хэмээн Синцов инээд алдаж, давстай загас байсан ч яадаг юм. Дараа нь таван аяга ус ууж л орхино биз, тэгээд л болоо шүү дээ.

	Чи хэвтэж бай хэмээн Маша хөл нүцгэн шалан дээр буух завсар хэлээд, — Би аваад ирье гэв.

	Яах юм бэ?.. гэж хэлээд Синцов ч бас нүцгэн хөлөө буулгав.

	Хоёул босов. Маша шинель нөмрөн, Синцов хөнжлөөрөө ороон хоёул гал зуух руугаа очин ширээнд суув. Маша хармаанаасаа хатаад үйрч эхэлсэн боодолтой мантуу гаргаж ирвэл Синцов шинелийнх нь нөгөө хармаанаас том лаазтай консерв арайхийн сугалж авав.

	Тийм байхаа хөл дээр ийм хүнд юу байдаг билээ л гэж тувт бодоод байсан! хэмээн Синцов хөхрөв.

	Би бүр тас мартаж орхиж л дээ.

	Синцов гал зуухны хутгаар лаазыг онгойлгов.

	Тэгээд хоёул бие биеийнхээ өөдөөс харж суугаад, махан консервоос хутгаараа өлгөн, хэсэгхэн мантуун дээр тавин идэж байв. Дараа нь Синцов лаазнаас шүүснийх нь үлдэгдлийг сороод инээмсэглэснээ Маша руугаа харав.

	— Одоо чи бид хоёрыг хүн харвал их хөгийн амьтад байгаа даа. Гал зуухандаа өөд өөдөөсөө харчихсан, хөл нүцгэн сууцгаагаад л... 

	Синцов эвшээлгэснээ, гэмшингүй инээмсэглэв.

	— Хэлэхэд ичгэвтэр ч гэсэн идэж уучихсан чинь өлсгөлөн нохой шиг л нойр хүрээд явчихлаа... 

	— Ичгэвтэр юм юу байгаа юм?

	Үнэндээ түүнд ичгэвтэр байлгахгүйн тулд Маша миний ч нойр бас хүрч байна гэж бушуухан худал хэлэв.

	Хоёул өрөөндөө буцаж ирээд цуг унтдаг байх үедээ урьд хэрхэн унтах дуртай байснаараа Синцов гэдрэг харан, баруун гар дээрээ Машаг дэрлүүлэн, Маша өөдөөс нь харан, хажуу талаараа, энэ том чийрэг гарт нь зөөлхөн тэврүүлэн, хацраа наан хэвтэв. Тэр хоёрыг хэвтэв үү, үгүй юу цонхны цаана, тэнгэрт агаарын их буу дараа дараалан нижигнээд явчхав.

	— За, одоо унтахаас өнгөрсөөн хэмээн Маша өөрийгөө биш нөхрийгөө бодон харамсаж хэлэв. Маша өөрөө бол харин урьдын хэвээр л унтмааргүй байв.

	— Яагаад унтахгүй гэж? Харин ч унтана шүү дээ... хэмээн Синцов нойрмог дуугарав.

	Нээрээ ч мөчийн дараа Синцов ядарч туйлдсан, бөх нойроор үнэхээр унтахыг нь Маша мэдрэв. Синцов урьд өмнө ч заримдаа ингээд дорхноо унтаад өгдөг байж билээ. Тэгэхдээ нойрон дундаа шал ондоогоор хөнгөн, жигдхэн амьсгалдаг байлаа.

	Агаарын түгшүүр үргэлжилсэн бүх үеийн турш, бас зүүнээс хойш нэг юм уу хоёр цаг хэртэй Maшa нойр нь хүрч өгөхгүй, нөхрийнхөө дулаахан том гар дээр хацраа наан, ярьсан зүйлийнх нь тухай тувт бодсоор сэрүүн хэвтэв.

	Маша энэ бүхнийг урьд нь мэддэггүй биш, мэддэг байлаа. Тэгэх тэгэхдээ хоёр юм уу, гурав дахь хүний амнаас жаал зугаа юм дам сонссоор байгаад ихээхэн зүйл мэдэж байлаа. Гэтэл зөвхөн хоёр биедээ биш, бүх ардад нь мэдээж байлгүй яах вэ (Энэ л хамгийн аймшигтай байлаа! учирсан гай зовлонгийн бүх хэмжээ дамжааг мэдрэхийн тулд энэ бүхнийг чухамдаа л энэ өвөртөө хэвтэж буй хүний амнаас бүгдийг нь шууд сонсох хэрэгтэй байжээ.

	— Ямар гамшиг вэ? хэмээн өөрийнхөө ч, нөхрийнхөө ч тухай биш, бүгдийг нь нийлүүлээд, — Дайны тухай Маша амандаа чангаар хэлэв.

	Тэгснээ Вязьма эзлэгдсэн тухай, сүүлчийн мэдээг бодоод өнөөдөр застав дээр үнэмлэх бичиг шалгасны дараа, брезентээр толгойгоо дахин бүтээчхээд эргэн тойрон юу болж байгааг... нүднийхээ ч булангаар харахгүйгээр Москва дундуур явж яаж болов оо хэмээн өөрийгөө хайр найргүй хараав.

	«Бүр нэг бэртэгчин шиг ээ!» гэж бодов.

	Энэ дөрвөн сарын дотор нөхрийнх нь харан байтал нь хэчнээн хүн амь үрэгдсэнийг түүнийхээ ярианаас олж мэдэв. Тэд өөрсдийнхөө тухай биш, харин германчуудыг яаж зогсоох вэ гэдгийг л бодож байжээ. Тэглээ ч гэсэн германчууд Вязьмаг эзэлж аваад, Москвад ойртож иржээ. Тэгэхлээр тэднийг зогсоохын тулд тэдгээр амь үрэгдэгсдийн хийснээс, гэхдээ л зогсоож чадаагүй тэр хүмүүсийн хийснээс одоо хамаагүй их юм хийх хэрэгтэй болжээ! Тэгэхлээр бас өөрт нь ч одоо хийх гэж буй энэ ажил дээрээ их юм хийх хэрэгтэй болох нь ээ! Нөхрийнх нь яриа өөрийнх нь санаа бодлыг ямар их донсолгосныг сэтгэл түгшин бодов. Юу гэвэл энэ бүхнийг өөрийнхөө нүдээр үзэх хэрэгтэй болж байгаа, магад ч үгүй түүнээс ч долоон дор бэрх юм үзэж магадгүй, тэгэхдээ бас гар чичрэлгүй байж ч магадгүй байлаа!

	Тэгснээ авч явах юмаа эмхлээгүй байгаа, энэ ажлаа нөхрийнхөө унтаж байгаа дээр, нойрноос цаг мөч хумслалгүйгээр хийх хэрэгтэй гэдгээ санав.

	Маша толгойгоо өндийлгөн босвол нөхөр нь сэрэлгүйгээр бадайрч чилсэн гараа нэг нугалснаа буцаагаад тэнийлгэв.

	Маша босож, цонхон дээр очоод хөшгөө татаж, үүднийхээ өрөөний хаалгыг жаалхан онгойлгосноо өөр ямар нэг юм хийж зүрхлэхгүй хэсэг зогсож ор лугаа дахин ирж шалан дээр унжсан шинелийнхээ хормой дээр сөхрөн суугаад, унтаж буй нөхрийнхөө царайг ширтэж эхлэв.

	Дух нь хөлөрч, хоёр гар нь хөнжил дээрээ сул тавиатай байв. Уруулаас нь доош гарсан урьд байгаагүй хоёр тод зураас энэхүү эелдэг дотно хүнийх нь амьдралд үүрд нэгмөсөн бий болсон, тэгээд хэзээ ч арилшгүй үлдсэн ямар нэг зүйлийг нь илтгэн харуулах адил нойрон дунд нь ч арилаагүй байв. Нөхөр нь германчуудын тухай хэрхэн үзэн ядаж хорсох үзлээр дотор зарайтал ярьж байсны нь санаад, энэ дуусаагүй шөнийн тухай дахин нэг санаснаа сэмээрхэн сүүрс алдав. Маргааш юм уу? нөгөөдөр германы ар тал руу ниснэ гэдгээ өөрийнх нь төлөө санаа зовохын нэмэр гэж бодоод нөхөртөө хэлсэнгүй чигээр өнгөрөв. Түүнийг агшин зуур санаснаа аз жаргалаасаа болоод мартчихав. Хэрэв одоо тэнд, германы ар талд, тагнуулынхаа ажлыг гүйцэтгэж байхад нь, хүүхэдтэй болчихсон байвал хэрхэх вэ гэдэг тодорхой биш байлаа! Энэ тухай ярихад хэдийгээр ичгэвтэр ч гэсэн хэрэв ийм явдал тохиолдвол хэрхэх вэ гэдгээ өнөөдөр сургуулийнхаа комиссараас асуух нь зөв гэж бодов.

	«Өнөөдөр шүү дээ өнөөдөр, хариугүй явах боллоо» хэмээн цагаа харснаа бодов.

	Цar зургаа болж байсан учир юмаа бэлдэх болчхоод байв.

	Маша хувцасныхаа шүүгээг онгойлгон авч явбал хамгийн таарах зүйл хэмээн аль эртний бодсон Алс дорнодоос өөрийнхөө авчирсан, нафталин цацсан бүдүүн ноосон хуучин пальтогоо хамгийн түрүүнд цаад булангаас нь гаргаж ирэв. Дараа нь нөгөө нэг тавиурыг онгичин, цагаан эрвээхэйд яльгүй идэгдсэн ноосон алчуур болон жаахан урт өргөн болгож өмсөх хэрэгтэй байсан ээжийнхээ зарим хувцаснаас авав.

	Энэ бүхнээ ширээний хуучин бүтээлэгт боож, ширээн дээрээ тавиад, гал зуухандаа очиж, нүүр гараа гоожуур дор яаралгүй тайван гэгч нь угаан, үслэг зөөлөн алчуураар улайж, халтал нь арчив.

	Дараа нь сургуулийнхаа хувцсыг бас л уужуу тайвуу өмсөж үсээ тольгүй, таамгаар самначхаад цагаа хараад орон дээрээ суув.

	— Ваня! хэмээн нөхрийнхөө толгойн дэргэд буй дэрэнд хамраараа шурган, хацраараа хацрыг нь зөөлхөн шүргэж Ваня! гэв.

	Нөхрөө барагтайд сэрэхгүй байх гэж бодож байсан нь харин дорхноо сэрээд босож суув.

	— A!— Чи юу? хэмээн эелдэг дотно инээмсэглэлээрээ инээв.

	Дараа нь хувцас хунараа өмсчихсөнийг нь хараад:

	— Чи явах нь уу! Чи хаашаа явах нь вэ? хэмээн түгшүүртэйгээр асуув.

	Маша хагас цагийн дараа машин ирж, гудамжны өнцөгт хүлээнэ. Чөлөө өглөөний есөн цаг хүртэл учир тэр машинаас хоцорч болохгүй гэдгээ тайлбарлав.

	— За тийм бол яах вэ... ер нь тэр нь ч дээр байж мэднэ. Чи яах вэ яв даа. Би харин нар гарахыг хүлээгээд дараа нь өчигдөр чамд хэлсэн ёсоороо очно. Би хувцаслаад орхиё. Чи түргэн гарч байгаач. Би чамаас нэг л зовоод байх чинь вэ гэж хэлэв.

	— Би буруу хараад байж байя гээд Маша цонхон дээр очин хөшгийг нь нээгээд цааш харан зогсов. Гадаа харанхуй хэвээр л байв. Сонин ч хүн юм аадаа, өчигдөр зовоогүй мөртөө өнөөдөр зовох гэж ч дээ гэв.

	— Тийм нь тийм л болж байна даа хэмээн хувцаслах зуураа хэлэв.

	Дараа нь гал зуухан дотуур савхин гутлаар тор тор гишгэн явсаар, гоожуур дор очин гар нүүрээ угаахыг нь Маша цонхны дэргэд зогссон чигээр сонсож байлаа.

	— За тэгээд ямар ч байсан хэмээн эргэж ирээд, нойтон алчуураа орны толгой дээр тавингаа, — Над итгэнэ үү, байна уу фронт руу явуулна уу, эвсэл бүр муугаар эргэж гэснээ биеэ барив. Тэгтэл дуу нь хуучин хэвээр уужуу тайвуу болж

	— Эс явуулна уу, яадаг ч байлаа гэсэн, чи л ямар ч гэсэн хаягаа өгчих. Би юу болсноо чамд бичнэ гэж хэлэв.

	Маша барьц алдав. Юу гэж хариулах вэ? Маргааш юм уу, нөгөөдөр ниснэ гэж хэлдэг хэрэг үү? Ингэхийг хүсэхгүй байв. Юу ч хариулахгүй байх уу? Maшa ингэж бас чадахгүй байлаа.

	— Чи тэнд, сургууль дээрээ удах уу? гэснээ ширээний бүтээлэгт боодолтой юмыг нь нүднийхээ булангаар хараад энэ чинь юу вэ? гэв.

	— Юмаа боосон юм. Энийг маань авхуулахаар чөлөө өгсөн юм хэмээн Maшa худал хэлэхээ бодож амжилгүй хэлж орхив.

	— А-а... тэгвэл ойлгомжтой хэрэг. Ойрын өдрүүдэд хэрэг үү? гэв.

	Маша толгой дохив.

	— Гэлээ гэхдээ хаягаа өг. Та нарын тэнд чинь хайрцаг бий юу, хээрийн шуудан байх уу? гэлээ.

	Синцов цонхны тавиур дээр хэвтэж байсан шарлаж хуучирсан сонины захаас таслан авч, хоолны ширээнд байсан харандааны хугархайгаар Машагийн шуудангийн хайрцгийн дугаарыг бичиж аваад, цамцныхаа хармаанд хийснээ инээмсэглэн:

	Өнөөдрийн хувьд над буй цорын ганц үнэмлэх бичиг гэвэл энэ болж байна даа гэв.

	Дараа нь дуугүй болоход Машаг тайвшруулахаар:

	— Яаж мэдэх вэ, районы намын хороон дээрээс Серпилиний яаж ийгээд олж ч юу магад вэ, өчигдөр би чамд ярьсан шүү дээ тэр хүнийг.

	Маша толгой дохив.

	— Хэрэв тэр хүн эсэн мэнд, энд байж байвал миний тухай хэлээд өгч мэднэ. Над одоо юм бүхэн чухал байна гэвэл.

	Хүн чамд итгэхгүй байна гэдгийг би төсөөлж чадахгүй байна гэв.

	— Би бол чадна аа гэснээ өөрийнхөө хөгширч яваа, нэг л хачин эелдэг ч, ууртай догшин ч харцаараа Машагийн өөдөөс цоо ширтэн харав. Тэгснээ дахиад өөрийнхөө тухай ярихыг үл хүсэн, ахынх нь тухай, Павел хаана байгаа вэ? Чита хотдоо л байгаа юу? гэж асуув.

	— Тийм ээ, саяхан нэг захиа ирсэн

	— Тулалдахгүй байна гээд л боож үхчих шахаж байгаа биз дээ?

	— Үхэх нь холгүй байна... Ваня хэмээн нөхрөө дахин хүч нөлөөтэй, өөрийгөө арчаагүй жаахан чигээр мэдрэн, — Москва маань ер юу болдог бол! хэмээн асуув.

	Мэдэхгүй. Худал хэлэхийг хүсэхгүй байна. Тэгнэ гэж төсөөлөх юм алга. Тэгнэ ч гэж хэлж чадахгүй байна. Гэхдээ л дайнд ялагдана гэж бодох юм биш! Тэгж бодогдвол толгойноосоо таягдаж хаях хэрэгтэй. Миний чамд ярьсан цөм үнэн. Дайнд ялагдахгүй гэдгийг би ч чамд хэлж байна! Яасан ч ялагдахгүй! гэлээ.

	Синцов үүнийг Машагийн төлөө сэтгэл зовон миний буруугаас болоод Маша маань эргэлзэж гуйвчих вий дээ гэсэн байртай сүртэй хэлжээ.

	— Би ч бас өөрөө тэгж бодож байна, ялагдахгүй ээ хэмээн хэлээд Maшa нөхөр лүүгээ эгцлэн харж, — Би өөрийнхөө бодлыг ердөө л шалгах гэсэн юм гэв.

	Тэгснээ Машагийн царай гэв гэнэт тэс ондоо болон, санаа бодол нь алсад бэлчив. Синцов ч үүний нь дорхноо ажиглав.

	— Чи юу болов? гэхэд

	— Машин ирлээ, чимээ нь сонсогдож байна гэв.

	— Маша яаруу тэвдүү шинелиэ өмсөн, ийш тийшээ харснаа, ширээний шургуулга онгичин гар чийдэнгээ олж, хармаандаа санд мэнд чихээд шинель, үстэй чихтэй малгай зэргээ цөмийг нь өмсөөтэй чигээр Синцов өөд ухасхийн очиж, цээжинд нь наалдан ганц ч үг хэлэхийн тэнхэлгүй бүхэл бүтэн минут таг дуугүй зогсов.

	Харин Синцов энэ үед Машатайгаа холбоотой бүхнээс, өөрийнхөө амссан бүхнээс, өөрийнхөө өнгөрсөн, ирээдүйгээс бүрмөсөн зааглагдсан хүний сэтгэлийн эл хуль байдлыг амсан Машагаа тэвэрсээр байв. Маша нь германчууд тийш нисэж буй, тэгэх тэгэхдээ удахгүй ниснэ тэнд юу болж буйг нь мэдэх бололцоо олгох ямар ч хүч байхгүй, түүндээ туслахын тулд хурууг ч хөдөлгөх боломжгүй юм даа гэх Машагийнхаа төлөө хязгааргүй зовнин эмээх ганцхан сэтгэл л Синцовт үлдсэн байлаа... 

	— Яана чи, намайг машин хүртэл гаргаж өгнө үү? хэмээн өөрөөс нь хөндийрөнгөө Маша асууж, — Ердөө энүүхэн өнцөг дээр зогсож байгаа гэв.

	— Үгүй. хэрэггүй. Би танайханд харагдахыг хүсэхгүй байна. Ер нь чи надтай уулзсан энэ тэрийгээ хэн хүнд хэлсний хэрэггүй. Хүсвэл яах вэ, танайхны хэлдгээр дахин хүмүүс дунд орсон хойноо ярьдаг юм байгаа биз. харин одоо бол хэрэггүй. Та нарын ажил их осолтой ажил. Чамайг авчихсан хойноо ийм нөхрөөс нь болоод орхичихвол дэмий юм болно хэмээн гунигтайяа инээснээ, — «Орхичихдог ч болоосой» хэмээн агшин зуур тусгүй юм бодов.

	— Битгий тэгж яриач дээ!

	Синцов дахин тэврэн үнссэнээ тавиад, бараг л үүд рүү түлхэв. Маша эргэж харалгүй чигээр ширээн дээрээс боолттой юмаа аван үүдний өрөө рүү очив.

	Харин Машаг хаалга онгойлгон, хариугүй гардгийн даваан дээр Синцов хойноос нь гүйцэж очоод, дахин өөр лүүгээ эргүүлэн:

	— Хаашаа нисэхээ хэлчих. Ядаж хаахна явааг чинь баримжаалж байя гэв.

	— Смоленский район руу гэж Маша хэлэв.

	— Хянуур яваарай хэмээн огцом, амьсгаадаж түгдчин байж хэлэв, — Үнэг шиг, чөтгөр шиг, шулам шиг заль мэхтэй байгаарай. Тэдэнд л баригдууз гуйх юм л тэр! Чи дуулж байна уу? Гуйя чамаас! Би юу ч хүсэхгүй, цөм чухал бус... цөм онц биш, ганцхан чи минь л амьд байвал боллоо, би өөр юу ч хүсэхгүй. Ойлгож байна уу чи! гэв.

	Синцов солиотой мэт, Машагийнхаа мөрөн дээрээс дугтчин өөр үед бол хэн хэнд нь тэнэг юм шиг санагдах энэ үгсийг дахин дахин хэлсээр байв.

	Дараа нь гэнэт нэг мөсөн дуу чимээгүй болж инээмсэглэн гараа сунгаснаа Машаг гараа өгөхийг хүлээж байгаад гараа алган дээр нь тавимагц эелдэг дотно өвдтөл биш ч гэсэн чангаар атгав.

	— Баяртай, Маша минь! Миний Машенька... Маша, Маша... гэж дахин дахин хэллээ.

	Тэгээд гарыг нь тавьж эргэн тасалгаандаа оров.

	Маша хаалгаа бушуухан хаагаад шатаар доош гүйв.

	Бүр хашаан дундуур гүйж явахдаа цонх өөдөө эргэж харвал цонх нь цэлийтлээ онгойж харагдав. Дөнгөж гэгээрч буйн дунд нөхрийнхөө царайг бүүр түүрхэн олж харав. Синцов гараараа ч дохисонгүй, хойноос нь ч хашхирсангүй. Ердөө л цонхны цаана зогсоод л дув дуугүй харан хоцров.

	Маша мөн тэр өдрийнхөө өглөөний арван цагт сургуулийн захирлынхаа үүдний бяцхан өрөө буюу нарийн бичгийн даргын өрөөнд оров. Нарийн бичгийн дарга нь байсангүй, хаашаа ч юм явсан байв. Маша хэдэн минут хүлээн сууснаа санаа алдан цамцаа доош татан толийлгоод үүдийг нь цохив.

	— Ор гэсэн дуу дотроос сонстов.

	Маша орж хаалгыг нь хаагаад сургуульд байх гурван сарын хугацаанд ярьж дадсан ёсоороо.

	— Нөхөр хурандаа, танд үг хэлж болох уу? гэв.

	— Сайн байна уу, Артемьева гэснээ ширээний ард суугаа хүн бичиг цааснаасаа хөндийрөн, — Ямар хэргээр ирэв, гэж асуув.

	— Хувийн асуудал, нөхөр хурандаа!

	— Комиссарт орогтун.

	— Комиссар Москва явсан байна, нөхөр хурандаа. Гэтэл над яаралтай асуудал байна.

	— За тэгвэл яах вэ, суугаад хүлээж бай гэж хэлээд хурандаа Шмелев дахин бичиг цаасаа шагайв.

	— Би танд саад болж байна уу, нөхөр хурандаа? Тэгвэл би гараад хүлээе гэж Маша хэлэв.

	— Саад болсон бол хэлэх байсан шүү дээ хэмээн бичиг цааснаасаа толгой өөд таталгүй хариулав. Маша ч хананы дэргэдэх сандал дээр суун хүлээж эхлэв.

	Хурандаа Шмелев бол энэ сургуульд шинэхэн ирсэн хүн байв. Сургуулийн урьдах захирал долоо хоногийн урьд алга болсон агаад хүмүүсийн ярилцах нь тусгай даалгавраар нэг тийшээ нисжээ. Тэгээд маргааш нь түүний оронд энэ Шмелев хүрч ирсэн билээ. Шмелев шархтсаныхаа дараа эмнэлэгт хэвтэж байгаад ирсэн учир сургуулийн байрын гудмаар модон таягаа тулан, шархтай хөлөөрөө гишгэхийг оролдон нааш цааш түргэн түргэн шаламгай алхална.

	Нэр овог, нүүр царайг айхтар сайн тогтоодог ой сайтайгаараа ирснийхээ нөгөөдрөөс эхлэн сонсогчдын гайхлыг төрүүлсэн боловч ерөнхийдөө Машагийн сэтгэлд таалагдсангүй. Юу гэвэл Машагийн бодлоор бол тэднийг сургаж буй энэ ажил үйлсэд ерөөс хөнгөн хийсвэрдэх, олон үгтэй дэндүү хөгжөөн хөөртэй хүн шиг санагджээ. Хүнтэй ярьж байснаа заримдаа их инээдэмтэй ээрэн, толгойгоо гэдгэсхийлгэн, нүдээ ирмэдэг байв. Маша энэ ирмэдэг нь тоглож наадаж буй хэрэг биш, гэмтсэний ул мөр гэдгийг мэдэж байлаа. Түүнээс гадна энгэрт нь хадаатай буй Улаан тугийн хоёр одонг харсан агаад чухамхүү энэ дайнд фронт дээр шархтсан гэдгийг нь мэдэж байлаа. Гэлээ гэвч сургуулийн захирал дээр орох хүслэн нэг л байсангүй. Хэрэв ярих гэж хүссэн юмаа маргааш болтол тэвчин хүлээж чадах сан бол ховорхон инээж, бага ярьдаг комиссарынхаа эргэж ирэхийг хүлээх байсан билээ. Юу гэвэл комиссар өөрт нь илүү итгэл төрүүлдэг байлаа.

	Маша Шмелевийг харан хүлээсээр суув. Шмелев одоо ээрэх ч үгүй, нүдээ ирмэчих ч үгүй, тоглоом наадам хийх ч үгүй урьд нь Машагийн үзээгүй нүдний шил зүүчихсэн, бичгийн ширээний ард суугаад юм бичиж байлаа. Овгор буржгар үсэнд нь өтгөн буурал суусан агаад түүний учир нь үл олдох, хувьсамтгай инээмсэглэн байдаг нүүр одоо эцэж ядарсан, хөдөлгөөнгүй настай байрын харагдана.

	Шмелев Машагийн сууж байгааг лав мартсан бололтой, хоёр ч удаа санаа алдаад, хөмсгөө зангидсанаа зовуурьтай бодлыг өөрөөсөө зайлуулах мэт духаа ширүүн арчаад бичсээр байв.

	Маша нөхөртэйгөө уулзсан гэдгээ хэнд ч яриагүй байгаа билээ. Машины дэргэд, сэтгэл нь зовнин хүлээж зогссон Нюсягийн

	— Юу бол оо вэ? гэсэн асуултад, хэвтсэн чигээрээ өглөө болтол унтчихжээ гэж хариулсан билээ.

	Маша одоо ч гэсэн гүйцэд сэхээ орж амжаагүй байсан бөгөөд сургуулийн захирал ийм санаандгүй амсхийлт олгосонд нь баярлаж суув.

	Шмелев бичиж дуусаад дугтуйлан нааж хонх даран нарийн бичгийн даргаа дуудаж, сургуулийн орлогч захирал хошууч Карповт аваачиж өгөөд түүнийг урьд авсан тушаал ёсоор явагтун гэж хэл хэмээн тушаав.

	Москвагийн дэргэдэх байдал хүндэрсэнтэй уялдуулан хошууч Карповыг явж, Горькийн төмөр замын нэг станц дээрээс сургуульд зориулан нэмэлт байр хүлээж авах үүрэг өгсөн байжээ. Маша энэ тухай юу ч мэдээгүй байсан бол Шмелев сургуулийг ар тийш нүүлгэх бэлтгэлээр өчигдрөөс эхлэн оролдоод зав чөлөө муутай байсан учир зан муутай байжээ.

	— Наашаа ойртож суу, Артемьева хэмээн нарийн бичгийн даргаа гарсан хойно хэлээд. баруун гар талдаа ширээ түшүүлэн тавьсан таягаа авч зүүн талдаа тавив. Маша сандлаа ойртуулан суувал, — За таны юу хэлэхийг сонсъё гэлээ.

	Шмелев толгойгоо гэдгэсхийлгэн, зүүн нүдээ ирмэвэл тэр нь урьдынх шиг хөгжилтэй биш, харин их ядарч зүдэрсэн, гунигтай харагдлаа.

	Би өчигдөр чөлөөгөөр Москва орохдоо нөхөртэйгөө уулзлаа... хэмээн Maшa яриагаа эхлэв.

	— Таны нөхөр Синцов бил үү! хэмээн духаа яльгүй үрчийлгэн хэлснээ, — Иван, Иван „ гэхэд нь

	... Петрович хэмээн Маша уруу дуугаар өмнөөс нь хэлэв. Синцовын тухай Машагийн мэдэхгүй ямар нэг аймшигтай юмыг Шмелев мэддэг юм шиг санагдаад явчхав.

	— Улс төрийн удирдагч, фронт руу явснаас нь хойш та одоо болтол сургийг нь дуулаагүй байсан. Тэгвэл одоо уулзаа шив дээ. Москвад эргэж ирээ юү... хэмээн Шмелев яриагаа үргэлжлүүлэв.

	— Тиймээ, эргэж ирсэн гэж хэлэнгээ Синцовын тухай миний мэдэхгүй юмыг энэ хүн мэдэж байдаг ямар учиртай юм бол? гэсэн таавартаа сэтгэл нь зовнисоор байв.

	Гэтэл Шмелев Синцовын тухай зөвхөн Машагийн хувийн хэрэгт байсан төдийг л мэдэж байсан агаад энэхүү хувийн хэрэг өөр бас хоёр хувийн хэргийн хамт одоо түүний ширээн дотор байж байлаа. Өнөө шөнө курсийн гурван сонсогчийг германы ар тал руу хаях хэрэгтэй байсан тул тийш илгээхийн урьд ярилцахаасаа өмнө Шмелев тэдний хувийн хэргийг дахин үзэж судалсан байжээ.

	— Тэгвэл танай нөхөр эргэж ирээ юм биз дээ. Тэгээд юу гээ вэ?

	Шмелевийн урд суугаа хүүхдийн цонхигор, эрс шийдмэг царайтай залуухан эмэгтэй нөхрөө эргэж ирсний төлөө хааш нь ч битгий явуулаач хэмээн гуйх хүнтэй төсгүй байлаа. Тэгвэл яах гэж хүрч ирээд биеэ барихыг хичээн сэтгэл догдлон сууж байгаа хэрэг билээ?

	— Нэгдүгээрт хэмээн бүр Москвагаас ирэх замдаа бэлдсэн үгээ чичиргэнэсэн хоолойгоор эхлэн, — Хэрэв намайг тийш нь хаясан дараа, хүүхэдтэй болчихсон минь мэдэгдвэл би яах вэ? Би ингэх эрхгүй байснаа мэдэж байгаа ч гэсэн, хэрэв тийм байвал би яах вэ? гэв.

	«Ухайс даа, ингэхлээр айсан хэрэг байх нь. Нисэх дургүй байх нь!» хэмээн Шмелев бодов.

	Шмелев хүнийг таньж мэддэгээрээ бахархдаг байсан тул энэ удаад эндүүрсэндээ сэтгэл нь эвгүй болов.

	Тэгвэл өгсөн даалгаврыг биелүүлэхээр явж чадахгүй гэдэг асуудал тавьж байх шив дээ? хэмээн асуув.

	Маша дүрсхийн:

	— Та яаж ингэж бодож болно вэ, нөхөр хурандаа! гэж хэлэв.

	— Би бодъё гэсэн бүхнээ бодож болно хэмээн Шмелев хэлснээ эхнийхээ сэтгэгдлийн зөв, хоёр дахиа буруу байжээ» гэдгийг ойлгон баясав.

	— Би ухарч няцахын тулд сургуульд сайн дураараа ороогүй шүү гэж хэлснээ Маша нүүрээ халуу оргиж буйг мэдрэв.

	— Тэгэхийн тулд ороогүй гэдгийг чинь ойлгож байна гэж Шмелев яриаг таслав. Шмелев одоо эргээд түүнд туслахыг хүсэж, — Аа хэрэв тийм юм бол, биеэ бэлдсэн тэр зүйлээ хийх л гэж зорьсон юм бол надаас юуг нь асуусан юм бэ? Би эмч ч биш, мэргэлээч ч биш гэлээ.

	— Энэ явдал надад тэнд гэнэт саад хийж болзошгүй учраас л би асууж байна хэмээн Шмаковын чухамдаа ийнхүү эрс ширүүн аялгуугаар ярьж эхэлмэгц нь сэтгэл уужран хэлээд, — Тэгвэл би яах хэрэгтэй вэ? Би хэрэгтэй бүхнээ л хийх болно шүү дээ гэв.

	— Хэрэв тагнуулч хүн нөхцөл байдалдаа захирагдаж эхлэх юм бол түүнд юм бүхэн садаа болж болно. Харин нөхцөл байдлаа өөртөө захируулах юм бол садаа болох юм гарах ч үгүй. Хүүхэдтэй эмэгтэй хүн, өвгөд, сохор, дүлий, тахир дутуу хэн ч тагнуул байж болно. Тэд бүгдийг өөрийнхөө ч эсрэг, дайсны ч эсрэг эргүүлж болно. Энэ бүхэн уул хүнээсээ л, ажил үйлсийн ашиг тусын төлөөнөө өөртөө ямар нэмэлт бэрхшээл авч болох вэ гэдгээс л болно гээд хэсэг дуугүй болсноо хазгар хүн болж залилжээ хэмээн хардсан учраас нэг тагнуулч хөлөө зориуд хугалсан явдлыг би мэднэ хэмээн Шмелев нэмж хэлэв.

	Маша ширээнд түшээтэй буй таягийг өөрийн эрхгүй харав.

	— Энэ явдал аль хэдийн болсон бөгөөд над тохиолдсон юм биш хэмээн Машагийн харцын учрыг мэдсэнээ хэлж, — Сургуулийн захирлын хувьд таны асуултыг би албан үүрэгт чинь холбогдуулан авч үзэхгүй, харин амин хувийн асуудлын хувьд зөвлөгөө авах гэж байгаа бол манай эмчээс авагтун. Энэ далимд хэлэхэд тэр эмэгтэй хүн шүү гэв.

	«Шударга бүсгүй байна явуулж болно, урвачихгүй» хэмээн Maшa руу харангаа бодож суув.

	Шмелев яриа дууслаа гэж үзэн, албан хэргээр дахиад дуудна гэдгээ Машад хэлээд, явж болно гэж хэлэхээр завдтал Машагийн яриа харин дөнгөж эхэлж байв.

	Маша босоод гарч явахын оронд, хамгийн гол юмаа хэлээгүй байна гэж хариулав.

	Шмелев нүднийхээ булангаар цагаа харсан боловч (цаг мөч бүхэн түүнд үнэтэй байлаа) энэ эмэгтэйн дууны өнгө түүний яриаг таслахад саад болов. Маша сандалтайгаа бүр ойртож суугаад гараа урдаа салаавчлан ярьж эхлэв.

	Шмелев хүний яриаг сонсож сурсан байсны дээр харин гайхаж шогширч сураагүй хүн байв. Шмелев хүний яриаг сайн сонсож чаддаг байсан учир ярианд саад болж мэдэх мэдрэлийнхээ бухимдлыг хүртэл зориг гарган барьж чаддаг байлаа. Эхлээд ангиа эрээд ололгүй, өөр ангид орж байлдсан, дараа нь бүслэлтээс гарсан, дараа нь бас өөр ангид орсон, олзлогдсон, тэндээсээ зугтсан, эцсийн эцэст өөр дээр нь хүрч ирсэн нөхрийнхөө тухай яриагаар Маша Шмелевийн гайхлыг төрүүлж, мэдээж чадахгүй байлаа.

	Энэ үйл явдлын сэдэв ижил төстэй бусад ярианаас ч, фронтын шугамыг хоёр ч дахин нааш, цааш гаталж амжсан хүний хувьд хувийн туршлагаас ч гэсэн маш сайн мэдэх зүйл байлаа.

	Өмнө нь суугаа энэ залуу эмэгтэйн ярьсан зүйлийн эмгэнэлт агуулга Шмелевийн зүрхэнд хариу цуурай дэлдэв. Яагаад гэвэл энэ эмэгтэйн нөхрөөс сонссоноос ч долоон дор юмыг өөрөө дайсны ар талд үзэж амжсаны дээр гагцхүү тэсвэр хатуужил туршлага хоёр нь л алдаатай шийдвэр гаргахаас ангижруулж байсан үеийг санав.

	Энэ эмэгтэйн нөхөрт тохиолдсон явдал, Шмелевийн бодлоор үнэхээр хэцүү байсны дээр Синцов эцсийн бүлэгт хамгийн сайн талаар хандаагүй ч гэсэн түүнийг уг хэрэгт нь түүнээс өөр хэн ч гэм буруутай биш юм шигээр яллаж болохгүй мэт санагдаж байлаа.

	Маша Синцовыг Москвад орж ирсэн тухай яриад эцсийн эцэст цөм сайнаар эргэнэ хэмээн батлан хэлэх болов уу гэж хүлээн горилсон нүдээр Шмелев өөд харвал тэр нь яг тэгнэ гэж батлан хэлж чадсангүй. Тийм ээ, хэрэв нөхөр нь ямар нэг цэвдэг сэтгэлтэй амьтантай биш, хүн шиг хүнтэй тааралдах юм бол тэд нөхрийг нь фронт руу явуулж, ахиад л тулалдана. Харин ямар нэг хэнхэг амьтантай тааралдвал, яахыг бүү мэд. Тиймэрхүү хүмүүстэй учирсан хүн юу болж төгсөхөө хэзээ ч мэдэхгүй биз дээ? гэв.

	Маша ярих завсраа Шмелев өөд харан. өөрийнх нь үгний хариуд хааяа нэг «а—н—аа, a—н, —аа» «тийм—тийм» хэмээн зөвшөөрсөн үг, ингэж хэлэхийн чацуу царайд нь илэрч буй дургүйцсэн байдал, энэ хоёр өөр хачин байдал илэрч буйг нь мэдэж байлаа.

	Маша ярих юмаа цөмийг нь яриад дуусахад Шмелев дуусав уу гэж асуугаад, дууслаа гэж хариулахад нь: «За тэгвэл явж болно, сайн байна» гэж товчхон хэлэв. Маша бол харин сайн биш, муу байна гэж дотроо дургүйцэв. Шмелев бас мөн л Машагийн адил цөм сайн сайхнаар бүтээсэн хэмээх байсан боловч өөрийнхөө: «а, — на, — аа, a— н, — аа», «тийм— тийм» гэдгээсээ болон тэгж бүтэх эсэхийг нь мэдэхгүй байлаа.

	Машаг бүр босоод гарч явах гэтэл Шмелев түүнийг зогсоов.

	— Та байна шүү хэмээн Машагийн яриаг сонсож суух бүх үеийнхээ турш бодож суусан юмаа гэнэт шийдэн, — Нөхрийнхөө тухай саяын над ярьсан юмаа ахиад хэнд ч ярьсны хэрэггүй. Үүнийг би танд албан ёсоор хэлж байна. Би үүний чинь мэдлээ, бодолцож үзнэ, харин үүнийг надаас өөр хүн мэдээд байхын хэрэгцээ байхгүй. Ойлгов уу? гэв.

	Яагаад ингэж хэлсний нь Маша огт ойлгохгүй байсан боловч дахиад үүнээ давтан ярихгүй болох нь гэдэг бодлоосоо дотор нь онгойв.

	— Ойлголоо.

	— Арван долоон цагт бүлгийнхээ зааварлагчтай хамт над дээр ирнэ шүү. Явж болно.

	Маша гарав. Хаалгаар нарийн бичгийн дарга нь цухуйв

	— Хүлээж бай! хэмээн Шмелев хэлэв.

	Шмелевийн сэтгэл нь хөдөлсөн байсан учир хэдэн минут ганцаар байхыг хүсжээ.

	Зөвхөн өөрөө өөрийгөө хариуцах болсон үед айхыг бараг мэддэггүй Шмелев бусдыг хариулахдаа нэг их дуртай биш байлаа.

	Энэхэн хэдэн агшинд түүний толгойд бие биеэ ээлжлэн халж сольсон өдий төдий олон бодол жирэлзэн өнгөрөв. Саяны сонссон зүйлтэй нь уялдуулан курсийн энэ сонсогч эмэгтэйг германы ар тал руу явуулахаа болих уу, яах вэ? Шмелев өөрийнхөө хувьд гэвэл энэ эмэгтэйд зовох юмгүй, итгэл дүүрэн байсны дээр түүний нисэхийг нь болиулах шалтгаан алга гэж үзэж байв. Харин сургуулийн бусад хүн үүний хувьд өөр бодол баримталж болзошгүй учраас нислэгийг хойшлуулж болох байлаа.

	«Харин өөрөө яах бол? Өөрийг нь явуулахаар бэлдэж байгаад больчихлоо гэдгийг мэдэх юм уу тааварлаж болзошгүйеэ даа? Тэгвэл энэ явдал өөрт нь бөөн цохилт болно. Түүнийг өнөөдөр явуулах ёстой гэдгийг мэдээгүй байдаг юм аа ч гэсэн өдрөөс өдөр ирэх тутам явуулахаа хүлээгээд л байдаг, гэтэл явуулахгүй л байгаад байдаг, тэгэхлээр над итгэхгүй байна гэж бодно оо доо. Энэ бол тагнуулчин хүнд хамгийн муу зүйл. Ийм бодол өөрийг нь мэргэжилд нь үүрд тэнцэхгүй болгож мэднэ» хэмээн бодов.

	Хэрэв энэ курсийн сонсогч Артемьеваас сонссон зүйлийнхээ талаар Шмелев сургуулийн комиссартай Шмелев дээр орох нь ээ түүн дээр орсон нь дээр гэж үзсэн тэр хүнтэй нь ) ярилцвал муу хүн биш ч гэсэн, иймэрхүү юманд хэтэрхий албархуу хүн болохоор Артемьевагийн явуулахыг гарцаагүй хойшлуулах санал тавина. Тэгэх тэгэхдээ Шмелевийн эсэргүүцэж татгалзахад эвгүй байдлаар тэр саналаа тавина. Хэрэв өөрөө энэ тухай сургуулийн комиссарт юу ч юм хэлээгүй байтал, Артемьева өөрөө далан хэл дэлгэчихвэл сонсогч эмэгтэй Артемьеватай ярилцсан яриагаа нэг их учир холбогдолтойд үзээгүй, бас энэ зүйлээ хэнтэй ч зөвлөн ярилцаагүй байсан Шмелев бүр хачин байдалд орох ийм хэдэн зовлон байлаа.

	Энэ бүх учир байдал болон ажил хэргийн тусын үүднээс өөрийнх нь тулд явуулах хэрэгтэй, явуулахгүй байх ямар ч шалтгаан алга!

	«Явуулъя! Өөр дээрээ хариуцлагыг нь хүлээгээд, урьдчилан ямар ч яриа хэл дэлгэлгүйгээр явуулъя» хэмээн өөртөө хилэгнэн байж шийдэв.

	Энэ бүх бодлын үр дүн нь Машаг гарах гэхэд нь түр зогсоон, өөр бусад хүнд хэлсний хэрэггүй гэсэн тэр үгс байлаа. Тэгээд одоо шийдсэн ёсоороо болж, Маша гараад явчихмагц битүүдээ эгдүүтэй инээв. Өөрийнхөө итгэж найдсан тагнуулыг явуулах ёстой газар луу нь явуулах хэргийг шийдсэн сургуулийн захирал гэдэг ч мөн эрэлхэг хүн байх нь ээ! хэмээн өөрийгөө ёжлон бодов.

	«Ай, Шмелев, Шмелев. Энгэртээ одонтой, цээжээ цоо буудуулсан цэргийн хүн гэх, тэгээд иргэний хэрэг дээр болохоор хумсын чинээ ч зориггүй байх ч гэж дээ» хэмээн бүр Халхын голд байхад нь дайрч хэлсэн шууд дээд даргынхаа зэмлэлийг санав.

	«Хумсын чинээ ч» гэдгийн тухайд гэвэл арай ч тиймгүй байсан байх гэж бодоод одоо харин энгэртээ хоёр ч улаан тугийн одонтой. өдий төдий шинэ аюул зовлон амсчихсан, германчууд Москвагийн дэргэд тулж ирчхээд байгаа ийм үед хурандаа Шмелев чи зүрх сэтгэлдээ байгаа иргэнийхээ эрэлхэг зоригийг гаргах цаг боллоо шүү дээ. Одоо гаргахгүй юм бол хэзээ гаргах юм? гэдэг асуудал гарав.

	Халхын гол! Япончуудыг хэрхэн эд бод хийхийг өөрийнхөө нүдээр үзсэн хүн тэр дайнд амссан бүх зовлонгоо хоёрхон жилийн дараагаар дахиад цөмийг нь амсах гэдэг үнэхээр золгүй хувь биш гэх үү. Фронт дамжин, бүслэгдсэн арми руу нисэх, хамгийн муухай зүүдэнд ч үл зүүдлэгдэх аймшигтай явдал болж буй хотуудад тагнуулын ажил зохион байгуулах энэ бүхнээ германчуудад тавьж өгөх хэрэг үү? Зам гүүрээр манай мянга мянган олзлогдогсдын цуваа хөвөрч, тэр нэгэн үед Баян цагааны даваан дээр манай амжилтыг шийдвэрлэж байсан нөгөө танкнууд маань шатан хөглөрч буй энэ бүхнийг хараад зүрх сэтгэл хямран эргэлдэж байлаа!

	Тийм ээ, урьд Халхын голд болж байсан явдлуудаас олны нь энд урьдынхаас өөр орчинд үзэж байлаа. Шмелев японы цэргийг германыхаас дор гэж одоо үзээгүй боловч тэр цагт манайх техникээр ямар ч байлаа гэсэн тэднийхээс гурав дахин биш юм гэхэд хоёр дахин давуутай байлаа. Гэтэл одоо бид японых шиг тийм юмыг өөрсдийнхөө биеэр амсаж байна гэсэн чинь юу гэсэн үг вэ?

	«Ерөөс юмыг үнэн мөнөөр нь үзэх цаг болжээ, болох болохдоо аль хэдийн болсон. Бүр Финий дайны дараачаас эхлэн юмыг үнэн мөнөөр нь дуусан, бүр эцэс мухарт нь тултал харж чадсан бол бас хамгийн гол нь зохих дүгнэлтийг хийсэн бол одоо юм бүхэн өөр байх байсан ч байж юу магад. Гэхдээ одоо хождоогүй, хождоогүйгээр барахгүй, юм бүхэн дээр үнэн мөнөөр нь харах хэрэгтэй, тэгэх нь чухал байна!» гэж Шмелев бодож байлаа.

	Буй болсон байдлын тухай зохих үнэнийг сургууль дээр нь одоо хэр цөм ярьж өгөхгүй байна гэдгийг өөрөө өөртөө эгдүүцэн бодов. Хэн тэр вэ? Маргааш гэхэд германы ар тал руу хаягдан, тэгээд тэнд зөвхөн юмны үнэн байдалтай биш, бас энэ байдлын тухай хэт дэврүүлсэн цуурхал, худал суртал нэвтрүүлэг, гүжир гүтгэлэгтэй тааралдах тэр хүмүүст ярьж өгөх хэрэгтэй байлаа. Тэр тусмаа ийм юмтай учирна гэж биеэ зэхээгүй, өрөөнөөс нь дөнгөж сая гарсан энэ эмэгтэй шиг хүмүүст ярьж өгөх хэрэгтэй байлаа. Энэ байдлыг өөрчилж, тагнуулчдад юмыг үнэн мөнөөр нь зоригтой зүрхтэй мэдээлж эхлэх хэрэгтэй гэж бодов.

	Хэрэв ингэх бол их бага хэчнээн бэрхшээлийг даван туулах хэрэгтэй болох вэ гэдгээ бодон Шмелев духаа үрчийлгэв. Харин өөрийнх нь хувьд гэвэл ингэснээс дор хаяхад л хөлөө эмчлүүлж эдгэрүүлээд фронт дээгүүр дахин нисэж, өөрийнхөө биелүүлж дадсан ерөнхийдөө айж үзээгүй тэр, амар тэнцэн тавьсан осолтой даалгавруудынхаа нэгийг биелүүлж явбал хамаагүй хялбар байлаа!

	Онгоц фронтын шугамыг аль хэдийн гаталж, цагийн баримжаагаар бол Смоленскт дөхсөн байлаа.

	Салхитай шөнө байсан учир онгоц нэг үе үүлэнд орон, нэг үе гаран шидэгдсээр явав.

	Доод талд нэгэн хэвийн тас харанхуй дэвсгэрлэн, юм бүхэн тас харанхуй татаж, харин тэртээ дор гэрлийн цэг хэдэн удаа анивалзан өнгөрөхийг Маша хажуугийнхаа шилээр харж явав. Нэг удаа тэр гэрэл бүхэл бүтэн гинжин хэлхээ болон харагдав. Маша эхлээд тосгон байна гэж бодсоноо, дараа нь засмалаар цувж яваа германы машинууд болохыг мэдэв. Смоленск германчуудын гүн ар талд байсан учир тэд машиныхаа гэрлийг ч өнгөлөн далдлахгүй байв.

	Фронт руу нисэж байх болон гаталж явах эхний цагт Маша өөрөөс нь бүр цааш хаягдах хоёр нөхөд эрэгтэй, эмэгтэй хоёр хүнтэйгээ хоорондоо сүрхий ярилцаж явснаа сүүлдээ таг дуугүй болцгоов. Сэтгэл хэрхэн түгшиж яваагаа бие биедээ мэдэгдэхийг хэн нь ч хүсээгүй учир эцсийн эцэст тус тусдаа салан, онгоц дотор хөглөрч байгаа тэсрэх бодистой модон хайрцаг, эм хэрэглэл бүхий шуудайнуудын завсраар сууцгаав. Машагийн нөхөд эрэгтэй, эмэгтэй хоёр залуу хамт нисэж нэг дор үсрэх ёстой байлаа. Маша шуудайтай эм дээр хэвтээд энэ хоёр хамт буух юм, ямар над шиг ганцаар биш дээ хэмээн атаархаж явав.

	Шөнийн арван хоёр болж байв. Маша гэртээ Синцовын барааг харснаас хойш яг бүтэн хоног өнгөрч байлаа. Энэ эцэс дуусваргүй нэгэн хоногийн дотор өөрөө юу ярьсан, өөрт нь юу ярьсныг цөмийг нэгтгэн санаандаа хураах гэж оролдон нүдээ шийхийлгэв. Гэвч оролдоод оролдоод болсонгүй, цөм будилан хутгалдаж хэсэг хэсэг болон бутрав. Нэг бол германы тухай ярьж буй Синцовын хөмсөг зангидсан царай орж ирнэ, үгүй бол зааварлагчийн давтан хэлэхэд мэдвэл зохих сүүлчийн зүйл, гудамж байшин, нууц нэр, уулзах томьёогоо цээжлэн тогтоож байсан нь санаанд орж ирнэ, эсвэл «а, — н, — аа, a— н, — аа», «тийм— тийм» хэмээн суугаа хурандаагийн бодлого болсон царай нүднийх нь өмнө тусна, эсвэл өглөө нь байгаагүй, харин орой сургуулиасаа онгоцны буудал руу буцахад нь босчихсон байсан хаалт боолт, нүүр лүү нь тусаж байсан дэнлүүний гэрэл харагдах шиг болно.

	Дараа нь , бүр орой явуулахынхаа урьдхан гэв гэнэт: — Халхын голд байсан ах чинь одоо хаана бий вэ? гэж асуусан хурандаа дахин санаанд нь оров. Машаг ахыгаа Читад, — бий хэмээн хэлэхэд хурандаа хоёр таягаа хоёулыг нэг сугандаа аваад, нөгөө гараараа Машагийн мөрөн дээр тулан, ганцхан өөрт нь дуулдахаар тийм бүдэгхэн: «Нөхрийнхөө төлөө санаа бүү зовоорой. Цөм санасанчлан бүтнэ!» гэж хэлж билээ. Тэгээд гарыг нь удтал барин салах ёс гүйцэтгэхэд Машад их л утга учиртай мэт санагдаж билээ. «Цөм санасанчлан бүтнэ!» гэж хэлж билээ. «Цөм санасанчлан бүтнэ!» гэдгээрээ юу хэлэх гэсэн юм бол? Өөрийнх нь сэтгэлийг ердөө л тайтгаруулах гээ юм болов уу. Аль магадлан асууж, ямар нэгэн юм мэдэж байсан юм болов уу?

	Бас сургуулийн комиссар салах ёс гүйцэтгэн гарыг нь сэгсчээд, өөрийн бүдүүн баргил дуугаар: энд үлдсэн бүхэн чамд атаархаж байгаа гэдгийг санаж яваарай, Артемьева аа. Манайхны залуучууд цөм тийм өөрийнхөө амь насыг үл хайрлан, тулалдаанд орохыг яарч байна, цөм тэсэж ядан хүлээж байна гэж хэлж билээ. Хэдийгээр комиссар ч, түүний ярьж хэлдэг үг ч өөрт нь төлөв таалагддаг байсан бол энэхэн үед тэр хоёрын аль алин нь таалагдсангүй. Маша хэдийгээр хоцрохыг хүсээгүй, нисэхэд бэлхэн өөрийнхөө амь насыг хайрлахгүй байхаар зэхчхээд байсан боловч тэр үгс зүрх сэтгэлд нь бодогдож байсан юмстай огт хавирсангүй. Энэ бүхэн түүний ярьснаас шал ондоо байлаа.

	Маша онгоцонд одоо сүүлчийн минутыг өнгөрүүлж байна гэж бодоход ердөө л аймшигтай байв. Хачин аймшигтай байв. Маша эдүгээ болтол өөрийгөө төрөлхийн эрэлхэг зоригтой гэж тооцон, хэдхэн минутын дараа онгоцноос үсрэн бууж очих, тэрхүү, хөл доогуур хойш өнгөрч буй үл мэдэх, тас харанхуй уудам зайн тухай бодол буюу ийм аймшигтай санагдах юм гэж хэзээ ч бодоогүй явсан билээ.

	Онгоцны дарга жолоогоо хоёрдугаар нисгэгчдээ өгөөд, кабинаас гарч ирэн, Машаг гурван минутын дараа үсрэх цэг дээрээ очно гэж хэлэв.

	Маша шалан дээрээс босов.

	Нисгэгч шүхрийн тохируулгыг шалгаж үзсэнээ, Машагийн бүр чихэнд тулган:

	— Нэр чинь хэн бэ? хэмээн хамгийн сүүлчийн минутад энэ л хамгийн чухал байсан мэтээр асуув.

	«Вероника» хэмээн Маша шинэ нэрээ санасан боловч хуучин нэртэйгээ салахын ёс гүйцэтгэх адил:

	— Маша гэж хэлэв.

	Нисгэгч хаалга руу очиж, оньс татвал, хаалга нээгдэн хүйтэн агаар онгоцонд сад татан орж ирэв.

	Маша хаалга руу алхахад нисгэгч мөрөн дээрээс нь татан зогсоогоод. хэдэн агшин гараа мөрөн дээр нь тавьсан чигээр зогсов.

	Онгоцонд хонх дуугарав. Онгоцны жолооч кабинаас дохио өгч буй нь тэр байв. Гэтэл нисгэгч Машагийн мөрөн дээр гараа тавьсан хэвээр л байв.

	Хонх хоёрдох удаагаа дуугарав. Нисгэгч гараа авч,

	— За боллоо! гэлээ.

	Маша хаалга руу очсоноо, салхины цохилтод гэдрэгээ золтой л уначихсангүй урагш бөхийн хоосон зай руу алхав.

	Онгоцноос хамгийн сүүлчийн удаа сонссон зүйл нь гэвэл бүдэгхэн дөнгөж эхлэн чихнээ сонстоод чимээ тасалдсан гурав дахь хонхон дуу байв.

	
АРВАН ГУРАВДУГААР БҮЛЭГ

	Синцовыг районы намын хороонд ойртож явахад гадаа их хүйтэн, хөл хөдөлгөөнгүй, хоосон байв. Новадевичийн хажуухантай шингэн цэнхэр утаа тэнгэрт суунаглах нь бодвол шөнийн бөмбөгдөлтийн дараа ямар нэг юм шатаж дуусаж байгаа бололтой.

	Садовойн тойргийн өнцөгт Синцов утасны дэвтэрт тээглэн таварцаглав. Тэр дэвтэр «Ц» үсгэн дээр, — «Цитович A. В., Цитович Е. Ф., Цитович И. А.» гээд хуудас нь сөхөгдөн, тал нь шатчихсан зам дээр навсайж хэвтэв. Синцов бөхийн дэлгээстэй хуудсан дээрх нэрсийг уншаад, дэвтрийг авч хажуу тийш нь чулуудчихаад, өндийн харав. Хажууханд нь буй автомат утасны шовгорын шил нь хагарч ярьдаг утас нь тасраад алга болчихсон, ердөө л утасны үзүүр цухуйж байв.

	Булангаараа түлэгдсэн цаасны тасархайнууд хүйтэн салхинд хөөгдөн гудамжаар нэг хийснэ. Цаад тал нь хагарч цав гарсан шилтэй, наад талыг нь цөм цохичихсон онгорхой цонх бүхий идэш уушны дэлгүүрийн дэргэд нэг цагдаа, винтов барьж суран бүс бүсэлсэн хоёр энгийн хүн гурвуул жижүүрлэж байв. Синцов тэдэн рүү очих юм уу гэснээ үнэмлэх бичиггүйгээ гэнэт санаад баривчилж юу магад вэ хэмээн бушуухан цааш явав.

	Синцов таван мөчийн дараа урьдын цагт цагаан багана, шар туургатай байсан, харин одоо өнгөлөн далдлах зорилгоор зэгэл ногооноор толботуулан будсан эртний нэгэн харшийн дэргэд хүрч ирэв.

	Синцов хүйтэн зэс бариултай хаалгыг нь татан орлоо. Тийнхүү орохоосоо өмнө районы намын хорооны үүдэнд буй машинд хоёр хүн лац ломботой ууттай юм ачиж байхыг харж амжив.

	Үүдний талбайд, модон хашлаганы цаана мөрөндөө винтов өлгөсөн цагдаа зогсоно.

	— Танд юу хэрэгтэй вэ, хүн гуай! гэж цагдаа асуув.

	— Би районы намын хороон дээр орох гэсэн юм гэхэд

	— Хэн дээр! гэв.

	Голубев дээр хэмээн урьд нэгэн цагт өөрт нь гишүүний батлах өгсөн, районы намын хорооны нарийн бичгийн даргыг Синцов нэрлэв. Тэгэнгээ нарийн бичгийн даргыг солигдсон байх бий дээ хэмээн сэтгэл нь зовон түгшив.

	— Нөхөр Голубев эзгүй байгаа. Намын байгууллагуудаар яваа гэж цагдаа хэлэв.

	— Тэгвэл хэн дээр нь ч яах вэ. Хэн байгаа дээр нь оръё. Над ярилцах хэрэг байна... гэлээ.

	— Аа танд намын баримт бичиг байна уу?

	— Байхгүй... хэмээн хэсэг түгдэчсэний дараа Синцов хэлээд, — Гэхдээ би уулзаж ярилцах чухал хэрэгтэй хүн. Аль нэгийг нь дуудаад өгөөч гэлээ.

	— Чадахгүй, хүн гуай. Би харуултай байна, Ямар хэргээр яваагаа хэлчихнэ үү? Би дотуур утсаар дуудъя гэв.

	Энэ агшинд Синцовын ард орох хаалга дуугаран, цайвар үстэй цэвэрхэн аятайхан цамц өмсөж, дарга өргөн бүс бүсэлсэн намхан пагдгар залуу довжоо өгсөн гүйн гарч ирэв. Цамцных нь ар хормой сөхөгдөн, дороос нь гар буу ёрдойжээ.

	— Харахгүй юу, Евстигнеев, архиваа ачаад дуусчихлаа шүү дээ. Чи маргааш болтол барахгүй гээд л байсан! хэмээн цагдаагийн хажуугаар өнгөрөн, Синцовыг огтхон ч үл анхааран хөгжилтэй хашхирав.

	— Нөхөр Елкин хэмээн цайвар үст чийрэг залууг хажуугаараа гүйн өнгөрөхөд цагдаа дуудаад, — Намын тоо бүртгэлийн хэлтсийн эрхлэгч. Та энэ хүнд хэл гэв.

	Цайвар үст залуу нэрээ сонсоод эргэж зогсмогц

	— Елкин! Би байна аа, юу гээ вэ? гэж уриалгахан хэлэв.

	— Нөхөр Елкин хэмээн Синцов урагш алхан дөхөж, сөөнгөтөн гарч ядсан хоолойгоор дуугараад, — Над өөрт минь ямар ч үнэмлэх бичиг байхгүй. Гэхдээ би эндээс, энэ намын хорооноос урьд намын орлогчийн батлахыг ч, жинхэнэ гишүүний батлахыг ч авсан юм. Би тантай ярих туйлын чухал хэрэгтэй байна хэмээн энэхүү түргэн шалмаг залуу пүрш шиг хөл дээрээ үсрэн, коридороор одон бөмбөг адил бөмбөрчих вий гэмээр шалавхан гэгч хэлэв.

	Гэтэл Елкин хаашаа ч бөмбөрсөнгүй, харин ч бүр Синцовын өөдөөс алхаж дөхөв. Эхлээд энэхүү турж эцсэн горзгор хүнийг хаа нэг газар үзсэн юм шиг гэсэн байртай харснаа үгүй, үзээгүй юм байна гэж санав. Тэгээд ер нь үзсэн ч үзээгүй ч ач холбогдол байсангүй. Энэ өдрүүдэд районы намын хороон дээр чухал хэргээр аль олон хүн ирэхийг тэр гэх билээ.

	— Тийм бол яах вэ, надтай хамт орогтун. Энэ хүнийг оруулчих, Евстигнеев! гэлээ.

	Цагдаа юм ч хэлэлгүй зай тавин өгвөл, Синцов Елкины араас дагаж оров.

	Тэдний орсон тасалгаа их бишийн дээр цонх нь төмөр сараалжтай, хананд нь эргэн тойрон олон нүд, шургуулгатай картын сан тавьжээ. Картын сангийн бараг бүх нүд нааш татаастай хоосон байв. Тасалгаанд бичгийн хоёр ширээ, эвхдэг ор, бас өвс чихсэн матраас бүхий модон ор тавиатай байв. Эвхмэл орон дээр нэг хүн хар пальтогоор толгойгоо битүүлэн хучаад хэвтэж байв. Түүний толгой талд винтов буу хананд түшүүлэн тавьжээ.

	Елкин өөрөө модон орон дээр очиж cyугаад Синцовт түшлэгтэй сандал заан:

	— Суугтун! гэв

	Ойрхноос харвал цайвар царайтай тэр хүн маань тийм ч залуу хүн биш, нүүр нь жавхаалаг боловч ядарч зүдэрсэн байртай ажээ. Елкин суув уу, үгүй юү л тамхиа шүүрэн авч, зөөллөн имрээд, амандаа зуусан, өнгөрсөн хойно санан хайрцагтай янжуураа Синцов өөд сунгавал толгой сэгсрэв. Синцов өглөөнөөс юм идмээр арга тэр барагдан хүсэж байсан учир өлөн элгээр тамхи татвал хий огиулах байх хэмээн айв.

	— Таны хэлэхийг сонсъё!

	Елкин мөрөө өөд нь агзасхийлгэн, унтах гэсэн байнгын хүслэнтэйгээ аль хэдийнээс эхлэн тэмцэлдэж буй хүний маягаар нүдээ хэдэнтээ аньж нээв.

	— Миний нэрийг Синцов гэдэг. Сэтгүүлчийн Коммунист Институтэд суралцаж байсан. Мөн энэ районы намын хороонд орлогчоор нь ч, жинхэнээр нь ч элссэн... хүн гэлээ.

	— Үүнийг би ойлгож байна хэмээн Елкин тэвчээр алдан яриан дундуур нь орж, — Аа одоо харин яах гэж ирсэн юм бэ? гэв.

	Гэтэл Синцов одоо яах гэж ирснээ тайлбарлахын тулд урьд өмнө юу тохиолдсон бүгдээ цөмийг нь заавал тайлбарлах хэрэгтэй байлаа.

	— Би таны зав чөлөөгүй гэдгийг мэдэж байна гэснээ Елкиний нүд өөд харж, — Гэхдээ та миний үгийг арван минут сонсохгүй юу, хэрвээ бололцоо байвал тэр шүү дээ гэхэд

	— Яагаад болохгүй байх бил ээ? Ярь, ярь. Та районы намын хороон дээр ирсэн болохоос биш, гал түймэр дээр ирсэн биш... гэлээ. Синцов арван минутын дотор хамаг гол юмаа цөмийг нь ярьчихаж амжих юм шиг санасан боловч түүнээс хоёр дахин их хугацаанд ярив. Синцов районы намын хороон дээр ийнхүү өглөө эрт ирээгүй, өчигдөр орой ч юм уу, шөнө ирсэн бол Елкинд сонсох хүслэн хэчнээн байгаад энэ бүхний нь дуусан, бие алжаалгүй сонсох бололцоо олдох байсан уу ч, үгүй юу бүү мэд.

	Синцов яриагаа дуусаж дуугүй болсноо модон орон дээр байсан тамхи руу тэсэлгүй гар сунган авч татав.

	Елкин ээдрээтэй бодолд автан Синцов өөд дув дугайхан харав. Энэ хүн түүний үгэнд хэрэв итгэх юм бол зэр зэвсэггүй болсон, шархтсан, германчуудад олзлогдсон, дараа нь түүнээсээ зугтсан хэдий боловч фронтын шугамыг гатлаад, тэндээ, фронтод үлдээгүй, Москва руу, гэртээ хүрч ирсэн буюу ерөнхийд нь хэлбэл оргож боссон хэрэг үйлджээ. Гэлээ ч гэсэн Елкин өмнөө суугаа энэ хүнд туслахыг хүсэв. Яагаад? Өөрт нь тус болохоосоо ус болох зүйлс их байсан илэн далангүй ярианы нь улмаас л гол нь ингэж хүссэн биз ээ.

	— Гэтэл над ямар ч үнэмлэх бичиг байхгүй, тэгээд бас энэ ярьж байгааг минь баталж өгөх хүн нэг ч алга хэмээн анх эхэлсэн яриагаа дахин давтан, — Над тохиолдсон энэ явдлуудын аравдугаар сарын нэгэн хүртэлхийг нь бол бригадын дарга Серпилин баталж өгч чадна. Түүнийг нааш нь Москва руу эмнэлэгт хэвтүүлэхээр явуулсан. Гэхдээ энд байгаа юу, үгүй юу гэдгийг нь би мэдэхгүй байна. Нэгнээс хойшхыг нь бол баталж өгөх хүн нэг ч байхгүй гэлээ.

	Москвад хэрхэн орж ирснээ ярихдаа Люсиний нэрийг дурдсан боловч үнэнч шударгынхаа баталгаа болгож энэ нэрийг хоёр дахь удаагаа нэрлэх нь усанд унасан хүн зэгснээс барьж авахын адил энэ новшийн нэрийг барьж заана гэдэг Синцовт нэр төрөөс нь арай давсан хэрэг байлаа.

	— Баталж өгөх хүн хэн ч алга хэмээн бат нот хэлээд, босож ширээн дээр байсан консервын лаазанд тамхиныхаа ишийг хатган дарав.

	— Таны толгой одоо яаж байна? хэмээн Елкин эмнэлгийн тухай дурссанаас нь энэ тухай санан, Синцовын боолттой толгой өөд харан гэнэт асуув.

	— Зүгээр, яльгүй загатнаад л байна. Лав аньж байгаа бололтой гэлээ.

	Елкин модон орон дээрээсээ босон харайж, пүрштэй мэт богинохон хөл дээрээ тоодгонон тасалгаа дундуур нааш цааш холхив.

	— Районы намын хороон дээрээ ирсэн чинь мэдээж сайн хэрэг, харин танай батлахын тухайд гэвэл... гээд Елкин мөрөө ууртай бөгөөд гайхан хачирхсан байдлаар өргөн, тасалгаа дундуур дахин нэг тоодгоносноо, — Дахиад олгохгүй хэмээн Синцовын урд ирж эрс хэлэв.

	— Би одоогоор энэ тухай бодоогүй байна аа, нөхөр Елкин гэж Синцов хэлээд, — Намын батлахгүй хоцорно оо гэдэг юу гэсэн үг болохыг би ойлгож байна. Та над ганцхан би одоо хаашаа очиж тохиолдсон бүх явдлаа мэдэгдэн бүртгүүлж болох вэ, фронт руу байлдагчаар явуулж өгөөч гэсэн ганцхан гуйлтаа хэнд хэлэх вэ гэдгийг минь л хэлж өгнө үү. Районы намын хороо үүнд минь тусалж болох уу, үгүй юү гэлээ.

	Елкин мөрөө хавчив. Ямар ч л байлаа гэсэн намын батлах алдчихсан, бас тэгээд түүнийхээ дараа германчуудад олзлогдсон энэ хүнд Елкин яаж туслахаа өөрөө мэдэхгүй байлаа. Гэтэл энэ хүн өөр хаашаа ч биш, харин районыхоо намын хороон дээр, өөр хэний ч урд биш, харин Елкин өөрийнх нь өмнө зогсож байлаа.

	Нөхөр Голубев эргэж ирсэн хойноо над тусалж магадгүй болов уу? хэмээн Елкины дуугүй байхад арга төрөө бараад хэлэв.

	Елкин ердөө л гараа дохин сэгсрэв.

	— Голубев... Би өөрөө бараг бүтэн хоног олж хараагүй байна. Голубевыг одоо яаж үйлээ үзэж яваа гэж санана аа? Би хүртэл тав хоног унтаагүй явахад уу, тэгэхэд Голубев... гээд Елкин хоёр дахь удаагаа гараа дохин сэгсрээд, ер нь л районы цэргийн намын хороо руу очсон нь дээр байхаа даа хэмээн духаа үрчийлгэн байж хэлээд, — Тэднийхээс өөр хэнийх фронт руу явуулах билээ? Районы цэргийн намын хороо! хэмээн утсаа авах зуураа ярьсаар л байв.— Юферевтай ярих хэрэг байна. Районы намын хорооноос Елкин ярьж байна. Одоо хаа байгаа вэ? Яг хаахна яваа вэ? Аа тэгвэл яах вэ, дараа ярья. Районы цэргийн намын хороо алга гэж хэлээд утсаа тавьж, — Түүнийг одоо хаалт боолт барих ажил дээр. энүүхэнд, Крымын гүүр хавьд яваа гэж байна. Хошууч цолтой, Юферев гэдэг хүн байгаа. Тийшээ очиж олоод учир байдлаа түүнд ярь. Районы намын хороон дээр очсон, Елкин өөрөө явууллаа гэж хэлсэн ч болно. Намайг мэднэ гэв.

	Хамаг бэрхшээлийг нэгмөсөн шийдсэн энэ бодолдоо Елкины хүсэл нь бадрав.

	Хэрэв олохгүй, энээ тэрээ болбол дахиад хүрч ирээрэй. Тэгээд цагдаагаар намайг дуудуулаарай. Би найдвартай болгохын тулд Юферев рүү дахиад утасдан ингэж тохиръё! хэмээн бүх ярианы турш анх удаа «чи» гэж дуудав.

	Синцов санаа алдан, малгайгаа өмсөв. Яагаад ч юм энэ Юферевыг өөртөө өөдтэй юм огт бүтээж өгөхгүй хэмээн бодогдсон учир районы намын хорооноос нэг л явмааргүй байлаа.

	— Тэнд, Крымын гүүр орчим шүү. Түүгээр л эрээрэй хэмээн, энэ завсар Елкин хэлж тэнд зүүн, баруун талд нь Метростроевский Садовой хоёрын хавьд эргэн тойронд нь хаалт боолт барьж байгаа... гэв.

	Ийнхүү тайлбарлаж байснаа гэнэт: «Энэ хүн районы намын хорооноос гараад Юферев руу ч очилгүй алга болчихвол яана?! Энэ хүн чинь германчуудад олзлогдож байсан гэх, тэгээд Москвагийн одоогийн ийм байдалд ороод байхад юу эс хийхийг хэн мэднэ» гэсэн урьд ороогүй нэгэн бодол толгойд нь орж ирэв. Энэ бодол нь хэдийгээр одоо хүртэл бодож байсантай нь зөрчилдөж байгаа ч гэсэн эргэлзэж гуйвахад хүргэжээ. Энэ хүнд итгэн хийж буй зүйлсээ зөв гэдгээ хэн нэг хүнээр батлуулахыг Елкин хүсэв.

	— Эсвэл хүлээж байна уу та хэмээн дахин Синцовыг«Та» гээд, — Хүлээж бай л даа, суугтун гэв.

	Синцов дуулгавартайяа суув.

	— Хөөе, Малинин! гэж Елкин дуудав.

	— Юу гээ вэ? гэх бөглүү дуу сонстов.

	Орон дээр хэвтэж байсан хүн хөдлөн, пальтогоо хажуу тийш хаявал тэр хүн салаавчилсан гар дээрээ дэрлэн, унтаагүй сэрүүн хэвтэж байв.

	— Малинин энд нэг ийм явдал болоод байна, зөвлөлдөх хэрэг байна гэснээ Елкин модон орон дээрээ очиж суугаад

	— Та түрүүчийн ярьсныг товчхон дахиад ярьчих! хэмээн Синцов өөд эргэж хэлэв.

	— Дахиж яриад яах юм бэ хэмээн Малинин гэж нэрлэсэн тэр хүн дуугарч, — Би цөмийг нь сонссон, сэрүүн байсан... гэв.

	— Чи хэдийнээс хойш унтсангүй вэ?! гэж Елкин түргэн асуув.

	— Огт унтсангүй. Толгойгоо пальтогоор бүтээчхээд ч хэвтэж үзлээ, ялгаа алга нойр хүрдэггүй гэлээ.

	Малинины дуу яндангаас гарч буй адил их цаанаас, бөглүү сонстох агаад албаар ам нээлгэсэнд уурлах адил, үгээ зөөх мэт дүлж ядан дуугарна. Малинин бол гүн, гүн тууш үрчлээс бүхий ядарч зүдэрсэн байрын дүнсгэр ч гэсэн гоёмсог цайвар бор царайтай, буурал орж яваа үнсэн хөх буржгар үстэй, халзан толгой, өндөр эргэнэг дух, ууртай жимийсэн том амтай хүн байлаа. Малинин Синцов өөд гөлийтлөө ширтэн дуугүй хэвтсээр байв.

	— Сонссон бол юу гэж зөвлөмөөр байна? гэж Елкин асуув.

	— Наад хүндээ идэх юм өг. Талх цонхны тавиур дээр бий. Бас тэнд лаазтай загас байгаа, харин хутга... хэмээн Малинин нөгөө л дүнсгэр чигээр өгүүлэв. Тэгээд сая нэг хөдөлж, толгой дороосоо чийрэг том гараа сугалан авч, өмднийхөө хармаанаас тонгорог гаргаж Синцов руу сарвайгаад, — Май... гэснээ дахин гараа салаавчлан дэрлэв.

	— Нээрэн та ч өлсгөлөн байгаа шүү дээ хэмээн Елкин өнгөрсөн хойно сая санав.

	Елкин үсрэн босож цонхны тавиур дээрээс талхны булан, лаазтай загасны консерв авчран, тэндээ Синцовын өмнө бичгийн ширээн дээр тавив. Синцов тонгоргийг тэнийлгэн лаазыг нь онгойлгох гэснээ болиод. талхнаас нь нэг том хэрчим зүсэн авч, аль болохоор удаан зажлахыг хичээв.

	Малинин минут хэртэй өөр лүү нь харснаа гар сунган тонгоргоо аваад хутгыг нь эвхэн, нөгөө талын консервын хутгыг тэнийлгэн лаазны таг онгойлгож, тагийг нь гэдрэг нугалснаа, консервоо ширээн дээр тавиад, хутгаа эвхэж, Синцовын түрүүн талх зүссэн том хутгыг нь тэнийлгэн буцааж тавиад, дахин гараа дэрлэж, түрүүчийн хэвээр хэвтэв.

	Синцовын хэрхэн идэж буйг хоёр буюу гурван минут хэртэй нүднийхээ булангаар ажиглан хэвтсэнээ

	— Елкин чи наад хүндээ цай өгвөл зүгээр сэн гэв.

	— Цай маань хаа бий бил ээ? гэж Елкин асуув.

	— Ядаж буцалсан ус ч бол. Тэнд Таня авгайнд, дөрвөлжин саванд байгаа. Чиний залхуу хүрээд байвал, би босох уу даа? гэв.

	За яах вэ ээ, чи хэвтэж бай гэж хэлээд Елкин цонхны тавиур дээрээс хөнгөн цагаан аяга аваад гарав.

	Өөрөө хэд хэдэн герман алаа юу? хэмээн үүгээрээ өөрийнх нь юу ярьсан бүгдийг сонссоноо нотлон, Елкины гapсан хойно Синцовоос алагдахыг нь өөрөө үзсэн үү, ердөө л тэгж бодсон уу? гэлээ.

	— Нүдээрээ үзсэн гэхэд

	— Ид, ид битгий тавь хэмээн Синцовын талхаа хойш тавихыг хараад Малинин хэлэв. Тэгснээ ахиад юу ч асуухгүй гэдгээ ойлгуулан нүдээ анилаа.

	Елкин эргэж ирээд Синцовын өмнө буцалсан устай аяга тавив. Синцов гурван хэрчим талх идээд дараа нь консервоо дуустал идэхгүй сэн гэж оролдсон боловч биеэ барьж чадалгүй цөмийг нь хамж идчихээд, ам шалзлам буцламгай халуун ус хойноос нь уув.

	— Баярлалаа, явъя даа гээд Синцов босоход

	— За ямар зөвлөгөө өгмөөр байна, Малинин! гэж Елкин асуув.

	— Зөвлөөд байх юу байх вэ хэмээн Малинин нүдээ аниастай тэр чигээр хэлж, — Чи юу хийхийг нь цөмийг зөвлөсөн болохоор одоо хийх нь л үлдээд байна! гэв.

	— Баяртай! гэж Синцов хэлэв.

	— Сайн сайхныг хүсье гэж Малинин агшин зуур нүдээ нээн хэлснээ дахиад анив.

	Елкин Синцовтой хамт гарав.

	— Энэ хүн дахиад хүрч ирвэл, намайг дуудаад орхиорой хэмээн цагдаад хэлээд тэгэхлээр Юферев руу очно шүү! гэж Елкин дахин хэлэв. Синцов ч районы намын хорооноос гарч гудамжинд гарлаа.

	Хотын хөл хөдөлгөөнгүй хоосон байдал зүй ёсны санагдах өглөө эртийн цаг аль хэдийн өнгөрчихсөн байлаа. Гэтэл одоо тэр хөл хөдөлгөөнгүй байдал анхаарал татав. Зубовын гудамжны өнцөг дэх хагархай шилтэй дэлгүүрийн дэргэд урьдын хэвээр цагдаа холхисоор байсан боловч нөгөө винтов барьсан энгийн хоёр хүн нь алга болсон байв. Садовойн тойргоор ачааны машинууд цувж байв. Нэг нь Синцовын явж байсан явган хүний замын бараг дэргэдүүр хахир чахар дуугарган явж өнгөрөв. Дүүрэн зам төмөр, өргөст төмөр утас хоёр ачжээ. Тэвшнээс унжсан өргөст төмөр утас засмал зам зурна. Автобусны буудал дээр ч чемодан барьсан хэдэн хүн автобус хүлээж бүр цөхрөнгөө барсан бололтой зогсоно. Чемодан, боодолтой юм барьсан өөр хүмүүс Садовойн тойргоор явган цувна. Харин тэд өнөөдөр тун цөөхөн, өчигдрийнхтэй харьцуулахааргүй байв. Москва өчигдрийн бодох нь ээ өнөөдөр түгшүүр багатай, хариу няцаахад бэлхэн байдалтай байлаа.

	«Москвагийн төлөө эцсээ хүртэл тулалдана даа. Ингэхийн тулд ч хаалт боолт байгуулж байна. Винтов өгдөг юм бол энэ хаалт боолт дээр, хэрэг гарвал дотор нь, энэ хотын дүүрэг дотор үзэлцэнэ. Ингэхийн тулд ч хаалт боолт байгуулж байгаа шүү дээ. Над тэгээд винтов өгөхгүй гэж үү дээ! Энэ хаалт боолт дээр тулалдуулахаар винтов өгмөөргүй адгийн амьтан биш шүү дээ! Тэгж таарахгүй» хэмээн Синцов бодож явав.

	Районы намын хороо өөрт нь нэг их элэгсгээр биш ч гэсэн энгийн, итгэлгүй бишээр хандсанд сэтгэл нь тайвшрав. Түүнээс гадна районы намын хороо байдгаараа л байж байгаа, нарийн бичгийн даргаар нь өнөө л Голубев хэвээрээ, хашлаганы цаана цагдаа зогсон архиваа хаа нэг найдвартай газар аваачиж байгаа, утас ярьсаар, залгагдсаар буй, тэр ч байтугай Таня авгайд савтай буцалсан ус бэлхэн байж байгаа энэ бүхэн Синцовын сэтгэлийг нэг л тайвшруулж орхив.

	Өчигдөр өөрийн нь үзсэн үймэрч тэвдсэн Москвагийн энэ талд урьдын адил уужуу тайвуу, ажил хэргийн чанартай айж тэвдээгүй, районы намын хороотой өөр нэг Москва байж байв. Өчигдөр өөрт нь хэлхээтэй түлхүүр чулуудаж өгсөн байрын дарга шиг юмаар Москва дүүрсэн биш, үүнээс өөрөөр бодвол өчигдөр гэлээ ч мангуу хэрэг байлаа!

	Нэг талаас нь Метростроевскийг, нөгөө талаас нь Садовойн тойргийг боож байсан Крымын гүүр дээр Синцов хорин минутын дараа хүрч ирэв. Түрүүхэн Синцовын дэргэдүүр унжсан утсаараа засмал зам зуран харжигнасаар өнгөрсөн нөгөө ачааны тэргэн дээрээс одоо зам төмөр, өргөст төмөр утас буулгаж байв. Нөгөө нэг ачааны тэргэн дээрээс шуудайтай элс буулган чулуудаж харагдав. Метроны станцын цаад руу ордог нарийн гудамжинд баахан улс замын бөөрөнхий чулуунуудыг ховхолж байв. Тэд энэ ажилд бүр урьд шөнөөс орсон бололтой, бөөрөнхий чулууг уул овоо шиг овоолчихжээ. Метростроевскийн нэг хэсгийг боочихсон, хоёр эгнүүлэн газар зоосон дүнзнүүдийн завсраар шуудайтай элс өндөрлөн чигжжээ. Урд талд нь бас рельс төмөр, «н» маягийн гулдмай төмөр хоёрыг соёо адил босгон зоож байв. Тийм төмрүүдийг хэд хэдэн ачааны тэргэн дээрээс буулган, мөн тэр дор нь хэсэг хэсэг болгон тайрч, нэлээд цаахнатай нь төмөр тайрах гагнах автогеннын шоржигноон огцом огцомхон тасалдан дуугарна.

	Шинелийнхээ петлиц дээр саперын ангийн сүхний тэмдэг бүхий бэлтгэл дарга дэслэгч боомтын дэргэд зогсчихсон энэ тэрд тушаал заавар өгч байв.

	— Нөхөр дэслэгч ээ хэмээн Синцов түүн рүү дөхөж очин та хошууч Юферевыг хараагүй биз гэв.

	— Юферев уул нь энд байсан, саяхан над дээр хэдэн хүн авчирч өгөөд буцсан. Эргэж ирнэ л гэсэн юм сан хэмээн Синцов руу харалгүйгээр дэслэгч хэлэв. Дараа нь толгойгоо өргөж

	— Та юу гээ вэ, хаанаас явна вэ? гэв.

	— Намайг районы намын хорооноос явууллаа... гэхэд

	А та? хэмээн Синцовтой бас нэг зэрэг хүрэлцэн ирсэн бусад хүн рүү эргэж дэслэгч асуув.

	Тэнд хоёр эмэгтэй, нүдэндээ шилтэй, урт хүзүүтэй туранхай залуу, бас хачин төстэй, хоёулаа бас хүрээ нь унжсан хуучин бүрх малгайтай хоёр хорчгор өвгөн тус тус зогсож байв.

	— Бас районы намын хорооноос явуулсан, өөр хэн явуулах билээ! хэмээн хоёр эмэгтэйн нэг нь дуугарав.

	За тэгвэл зам төмөр, гулдмайнуудыг тэр тайрах газар аваачиж өгөөд бай. Тастчихсаныг нь нааш авчраад байгаарай. Тэгэхдээ тэр талд, хооронд нь яг ижилхэн зайтай, зоох зоох газар нь цувруулж тавиарай гэв.

	Сапер түргэн түргэн алхлан, гүүр хөндлөн гараад тастчихсан зам төмөр гулдмайнуудыг чухам хаахна зөөж тавихыг зааж өглөө.

	— Явъя, хоёулаа зөөе хэмээн Синцовт нүдэндээ шилтэй, урт хүзүүт залуу хэлэв.

	Синцов юм дуугаралгүй бөхийн, зам төмрөөс барьж аван бусадтай дамнан өргөхдөө ядарч зүдэрсэн ч гэсэн гар нь бapaг урьдын адил хүч чадалтай байгааг сэтгэл хангалуун мэдрэв. Эхлээд тэд зам төмрөө мөрөн дээрээ тавин дамнаж байснаа сүүлдээ замын ажилчдын адил бүдүүн төмөр утсаар дэгээ хийгээд шураг эрэгддэг нүхнээс нь оосорлон дамнаж эхлэв.

	Улс амьтан эргэн тойрон улам олширсоор л байв. Нэг хэсэг нь тайрсан, тайраагүй рельс, гулдмай төмрүүдийг нааш цааш зөөж байхад, нөгөө хэсэг нь төмөр лоомоор гүүрний тэндэх чулууг ховхчин бас Садовой тойргийн нөгөө талд хийгээр ажилладаг алх түг түг хэмээн тачигнаж байв. Зам төмөр гулдмайнуудыг хөвөнтэй цамц, комбинезон өмссөн өргөн ханхар цээжтэй нэг залуу автогеннээр тасалж байв. Тэгээд хоёр цаг хэртэй ажилласны дараа нөгөө тайрагч Синцовын дэргэд хамгаалах багаа сөхвөл эрэгтэй хүн биш, харин буржгар үс, ээтгэр хамартай хүүхэн байв.

	— Алив, алив, түргэлээч, зөөгөөрэй өвгөчүүлээ, та нараас болж миний хамаг ажил зогсоод байна хэмээн Синцов болон өөртэй нь хамт төмөр дамнаж яваа хүрээ нь буусан бүрхтэй ихэр юм шиг хоёр өвгөн рүү зүггүйтэн хашхирав. Энэ завсар тэдний хэзээний ярьж амжсан ёсоор тэр хоёр Номын танхимд ном зүйчээр ажилладаг ажээ. Эндээс холгүй, Садовойн дүүрэгт байдаг. Номын танхимын9 хуучин байшин бөмбөгдөлтөд нурсан учир хоёр өвгөн энэ тухай дахин дахин яриа дэлгэж, сэтгэл нь тун ч тайвширч өгөхгүй байв.

	— Ингэж явах ч гэж дээ, эвгүй юм. Би фронт дээр байсан одоо ч очно. Харин мухар олгой идээлээд, түүнээ авхуулах гэж эмнэлэгт хэвтээд гарсан. Ердөө л нэг долоо хоноод явна. Ийм үед мухар олгой өвдөж ч байх гэж дээ, ёстой л тэнэг хэрэг, тиймээ? Та юу гэж бодож байна? хэмээн урт хүзүүт, нүдэндээ шилтэй залуу маань Синцовт бүдэгхэн, нэрэлхүү дуугаар хэлээд, төмрөө дамнаж явах зуураа Синцов өөд харалган нүдээрээ нэрэлхэн ширтэв.

	Мухар олгой гэдэг чинь төдийд өвд, төдийд битгий өвд гэж тушаалаар болох эд биш, одоо яая гэх вэ дээ хэмээн Синцов сэтгэлийг нь тайвшруулав.

	— Та ер нь юм зөөсний хэрэггүй юм байна даа, аягүй бол оёос нь задарчихна... гэвэл.

	— Задрахгүй, холоо хэвтэнэ! хэмээн нүдэндээ шилтэй залуу маань оёос нь задрах эрхгүй юм шиг ууртай хэлэв.

	Тэд цаг юм уу, цаг хагас хэртэй төмөр зөөцгөөснөө, дараа нь зам дээр нүх ухаж байсан хүмүүстэй нийлэв.

	— Москвагийн газар ч хатуухан байх шив дээ! хэмээн хэн нэг нь хэлэв.

	— Өөрсдөд нь зориулж хэчнээн нүх ухсаныг германчууд мэдээгүй нь даанч харамсалтай, мэдсэн бол дороо л ухрах сан... 

	Тэр тоглоомыг зэмлэсэнгүй боловч, дэмжсэнгүй. Хүмүүс ажилдаа үнэн голоосоо улайран зүтгэж байв. Германы танкнууд ирдэг ч бай, үгүй ч бай, ямар ч л байсан танк эсэргүүцэх шонгуудыг өөр хаана ч биш, чухамдаа л энд, Крымын гүүрний зүүн талд, Садовойн тойрогт зооно гэдгийн тухай хэн ч дуугараагүй боловч цөмөөр ойлгож байлаа.

	Энэ үеэр баахан ачааны машин өргөст төмөр тороор ороосон төмөр шон, чагт төмөр авчирч буулгав. Тэдгээр чагт төмрүүдийг «н» маягийн гулдмайнуудад яаран тэвдэн гагнасан ажээ.

	— «Алх хадуур» дээр гагнаж байгаа юм хэмээн Синцовтой ажиллаж буй хүүхнүүдийн нэг хэлээд, — Манай нөхөр тэнд шөнөжин өдөржин ийм мянга түмэн чагт шон гагнаж байгаа... гэж над өчигдөр хэлсэн гэв.

	Синцов цаашдаа өөрөө хэрхэх бол гэдэг бодлоо ч умартан шунаг гэгч нь ажиллаж байв. «Яавал л яаг» хэмээн дараачийн төмрийг өргөх зуур дотроо бодов. Синцов энэ ажлаа хаян, үл таних Юферевыг хаа нэг газраас эрж явахыг хүссэнгүй. Районы цэргийн намын хороон дарга эргэж ирнэ гэсэн гэж дэслэгч хэлсэн болохоор эрье гэж бодсонгүй.

	Үдийн хэрд энд ажиллаж байгсад дээр хөвөнтэй цамц, саарал ноосон алчууртай хүүхэн хүрч ирээд:

	— Шөнө ажилласан эхний ээлжийнхэн хүүхдийн ордонд очиж хоолоо идэцгээ! Шөнөөс ажилласан нь л очно шүү! Сүүлд эхэлсэн нь тэвчээд хүлээж байна биз! Эхний ээлжийнхэн намайг дагаад хүүхдийн ордон руу очицгоо! гэж хашхирав.

	Синцов эхний ээлжийнхэнтэй явсангүй, харин хоёр дахь ээлжийнхэнтэй нэгэн том байшингийн хашаан дотор талд нуугдсан нэг дан харшид хүрч очив. Хүүхдийн ордныг аль эрт ар тал руу нүүлгэн, энэ харшид бэхлэлтийн барилга дээр ажиллаж буй хүмүүсийн хоол ундыг халаах, хооллуулах газар болгосон ажээ.

	Хүүхдийн ордонд ширээ сандал нь дан хүүхдийнх дэндүү намхан учир дэргэд нь явган суух буюу эсвэл бүр дээр нь сандайлж суугаад, үгүй бол хана налан зогсоод савтай шөлөө халбагадах хэрэгтэй болж байв. Шөлнөөс өөр юу ч өгсөнгүй. Гэрээсээ талх авч гараагүй нэгдээ нөөц ахиухантай нэг нь хуваалцаж байв. Харин шөл нь махан консервоор хийсэн арвайн будаатай, их тослог сайхан шөл байлаа.

	Синцов олзлогдоод явж байхдаа зам дээр, төрөх газрын тэнд түр зогссоноо санан, германчуудын тухай, тэдэнд Москвагаа өгөхийн нөхцөлгүй, өгч хэрхэвч болохгүй гэдэг тухай бодов.

	— Хэнд хийх вэ. Хэнд нэмэх вэ? хэмээн хөвөнтэй цамц, ноосон алчууртай хүүхэн хоол аягалан ширээнийхээ хулдаасыг шанагаараа тогшин хашхичсаар байв. Тэр хүүхэн хөвөнтэй цамцан дээгүүрээ хир тос болсон том хормогч зүүснээс бус нөгөө гадаа яваад ирсэн хувцастай яг тэр чигээрээ байв.

	— Хэнд нэмэх вэ, ажилчдаа, гурав дахь ээлжийнхэн ирээд цөмийг нь идчихнэ шүү! гэж байв.

	Синцов нэмүүлэв. Ер тэгээд их идэх тусам өлссөнөө улам ч мэдрэн, ерөөс сая л нэг ухаан сэхээ бүрмөсөн орж буй бололтой байв.

	Үдийн хоолны дараа харанхуй шөнө болтол ажиллав. Харанхуйтай агаарын түгшүүр яг зэрэгцэв. Метро хажуухан талд байсан учир Синцов бусад бүх хүний хамт тийшээ орлоо.

	Хүүхэд шуухадтай эмэгтэйчүүл метронд бүр түрүүн орчихсон гэр орондоо байгаа юм шиг дэр дэвсгэр, хөнжил гудсаа дэвсчихсэн шилтэй сүүгээ дэргэдээ тавьсан хэвтэх нь хэвтэж, суух нь сууж байлаа. Ийм байдалд бүр дассан хүүхдүүд нь дэр дэвсгэртээ ороод, юу ч болоогүй юм шиг амгалан унтацгаана.

	Синцов сул зай олж хана түшин, урт хоёр хөлөө урт гараараа тэврэн, нүүрээ өвдгөндөө наагаад суув. Гэдэс гарч, дулаацсандаа болоод нүд нь анилдаж эхэлбэл Синцов сэрье гэж оролдсон ч үгүй зоргод нь тавилаа. Синцов амьдарч дадсан ёсоороо өнөөдөр бас л нийтийн үйл хэргийн төлөө, бусад олонтойгоо хамт өдрийг өнгөрөөжээ.

	«Одоо түгшүүр дуусахаар гарч, тэр Юферевыг нь олъё байз...» хэмээн өөрийн эрхгүй толгой дийлж буй нойрон дундаа бодов.

	— Яльгүй цаашлаач! Би хүүхдээ тавиад орхиё! гэх эмэгтэй хүний дуу сонсов.

	Синцов нүдээ нээлгүй чигээр яльгүй зайчилснаа тайван унтаж буй хүүхэд хажуудаа тавихыг сонсов.

	— Өчигдөр ес дэх таран10 Москва дээр болсон гэж эрэгтэй хүн дуугарав.

	— Ингэх л хэрэгтэй. Онгоцоор онгоцыг нь угтах хэрэгтэй!

	— Чухамдаа л хорыг хороор эмчилнэ гэдэг чинь тэр л дээ гэж гурав дахь хүн хариулав.

	Тэгтэл залуухан эмэгтэй хүний бахдан эрдсэн дуу түүний үгийг таслан:

	— Тийм хүмүүст л байдгаа өгөхсөн! гэж дуугарав.

	— Өгч болно л доо, гэтэл тэдэнд чинь авах зав алга гэж нэг нь хариу дуугарав.

	Эргэн тойрон тараны тухай яриа болж, энэ яриа бүгдийн сэтгэлийг догдлуулав.

	— Германчууд ч одоо тийм дээрэнгүй нисэхээ больж байна шүү хэмээн нэгэн бүдүүн дуу чанга дуугарвал энэ үгийг цөм зөвшөөрөв.

	— Тийм шүү, больж байна нээрэн... 

	— Таранаас хойш л

	— Таранаас айж байхгүй юу... 

	Тэртэй тэргүй нойрмог байсан Синцовын бодол бүрмөсөн сарнив. Тэгээд өөрөө хаашаа ч юм нисэж байх шиг санагдана. Ийнхүү нисэж байх шиг санагдсанаа, толгойгоо өвдөг дээрээсээ хүч гарган байж гэдрэг татан хана налаад нам унтав.

	Тэгээд нэг хүн мөрнөөс нь зөөлхөн угзрахад сая сэрэв. Хөөе хүн гуай, хүн гуай... хэмээн дуудаж байв.

	Сэрээд харвал, метро бараг хоосон болчихсон, хаа нэгтэй л ганц хоёрхон хүн үзэгдэж, залуухан эмэгтэй гудсаа бөөрөнхийлөн, олсоор уяж байлаа. Хажууд нь үстэй малгай өмссөн таван настай хөвгүүн зогсож байв.

	— Би таныг татсан уучлаарай гэж тэр хүүхэн хэлээд

	— Та өчигдөр оройгоос авхуулаад ингэтлээ их унтахаар чинь би таныг ажлаасаа хоцорчхож магадгүй гэж бодлоо... гэв.

	— Тэгэлгүй яах вэ, тэгэлгүй яах вэ хэмээн Синцов босон харайж, юу... одоо хэд болж байна гэв.

	— Долоо болчхоод байна.

	— Долоо?!

	Синцов тэр хүүхэн өөд гайхан харснаа, бүтэн шөнөжингөө унтсанаа сая л ойлгов.

	Бүтэн хоног өнгөрсний дараа Синцов дахиад л өнөөх, районы намын хорооны байшингийнхаа үүдэнд зогсож байв. Цонхнуудын тал хагасынх нь шил хага үсэрч, байшингийн өнгөтэй ижил өнгийн наамал банзаар таглажээ. Районы намын хорооны жишүү харалдаа байх дөрвөн давхар байшин яг хутгаар зүссэн мэт тас татагдсан байв.

	Синцов нэг л ийшээ ирмээр санагдсаны дээр бас ирэх үндэс байжээ. Хэрэв Юферевыг олохгүй бол дахиад ирээрэй гэж Елкин хэлсэн байсан болохоор метроноос гараад шууд ийшээ ирэв. Өчигдөр Юферевыг олоогүй болохоор өнөөдөр ийнхүү иржээ. Синцов гадаа хаалга татан орж очвол цагдаа урьдынхаа суудал дээр байх бөгөөд өрөөсөн нүд, хацар нь боолттой байв. «Лав шил зүсчхэж дээ» гэж Синцов таав.

	— Нөхөр Елкиныг яаж дуудах вэ? хэмээн цагдаа руу очин асууж, — Дуудуулж болно гэж өөрөө хэлсэн юм гэв.

	— Өөрөө байхгүй. Шархтсан. Эмнэлэгт боолгож яваа... 

	— Хэзээ ирэх бол? гэвэл цагдаа мөрөө хавчив.

	Синцов хэрхэхээ мэдэхгүй өмнө нь зогссоор байв. Синцов бардан бүтнэ гэж итгэн хүрч иржээ. Елкинтэй лав уулзана. Елкин ч хэлсэн ёсоороо Юферев руу утасдчихсан байгаа, тэгэхээр эндээс шулуухан районы цэргийн зөвлөл рүү очиж ямар боловч хувь заяагаа шийдэгдэнэ гэж бодож байжээ. Гэтэл юм бүхэн дахиад ингэж өөрөөр эргэчихдэг ажээ. Яах вэ? Эндээ Елкиныг хүлээх үү, явж Юферевыг эрэх үү, аль эсвэл буцаад Крымынхаа талбай дээр очих уу?

	Шилний хагархай бутарсан шал руу гөлрөн, минут хэртэй гайхаш тасран зогсож байгаад өөдөө харвал харин нөгөө Елкинтэй цуг байсан хүнийг олж харав. Малинин нусныхаа алчуураар хөнгөн цагаан аяганы сэнжнээс жийрэглээд барьчихсан, ганцхан нэг рүү гөлрөн ширтсээр гудмаар дүнсийтэл бараатай гэгч нь алхаж явав. Малинин хэн рүү ч харалгүй явсаар Синцовын дэргэдүүр өнгөрснөө, бүр алсаас өөр лүү нь харсаар явсан мэт гэнэт эргэн зогсов.

	— Дахиад ирээ юү? хэмээн үглээ дуугаар асуугаад

	— Юферевыг олсонгүй юу? гэв.

	Синцов дуу шуугүй толгой сэгсрэв.

	— Елкинтэй уулзах гэж ир ээ юү? Елкин эзгүй байгаа шүү дээ хэмээн үүнийг Синцовт хэлэхэд их таатай байгаа юм шиг тийм царай гарган хэлэв.

	— Елкин районы цэргийн намын хороотой миний талаар юм яриа бол уу, та мэдээгүй биз? гэж Синцов асуухад

	— Юу ч яриагүй, мартсан байлгүй хэмээн Малинин ердийн л нэг ойлгомжтой юмны тухай ярьж буй мэт хэлэв. Тэгээд Синцовын. тэгнэ гэж огт санаагүй байтал цагдаад гэнэт, — Энэ хүнийг над дээр оруулчих. Явъя! гэж гүвтнэв.

	Ийнхүү Малинин урд нь цагаан төмөр аягатай буцалсан усаа барьсаар, Синцов ард нь , энэ дүнсгэр хүн намайг яах гэж дуудаа юм бол хэмээн эргэлдэж гайхсаар, хоёул өчигдрийн орсон тасалгаанд оров.

	— Суу! хэмээн Малинин модон ор өөд толгой дохин заагаад өөрөө аягатай усаа цонхны тавиур дээр тавиад хана налан зогсов.

	Өөрийнх нь ор цэргийн ёсоор засагдсан, нэг ч үрчлээгүй голигор байсан учир Малинин орон дээрээ суусангүй ажээ.

	— Их шархтуулаа юу? хэмээн Синцов модон ор луу нь эрүүгээрээ дохиж Елкиныг гэдгээ ойлгуулан асуув.

	— Хүзүүгээ зүсүүлчихсэн. Хурим болтол эдгэчихнэ ээ!

	— Сумны хэлтэрхийд тэр үү, шилэнд үү?

	— Хутгаар гэж хэлснээ Синцовын гайхсан харцыг харж, — Гайхаад байх юу байгаа юм? Москвад одоо хутга гарч ирээгүй гэж бодож байсан уу? Хотын луйварчид бас гар хумхиж суугаагүй ажлаа хийж байна шүү дээ... Елкин түүнд хошуу дүрэхгүй бол болохгүй шүү дээ... хэмээн сайшааж буй нь ч бүү мэд, зэмлэж буй нь ч бүү мэд Малинин хэлээд, — Шөнө явж байгаад дэлгүүр талж байхтай тааралдчихгүй юу. Тэгэхтэй зэрэг гар буугаа сугалаад л гараа өргө!.. гэхгүй юү. Тэгтэл нь хутга гялсхийгээд л явчихдаг байна. Харин ганцаар яваагүй нь яамай, муу луйварчныг дараа нь нам унагаасан байна билээ хэмээн дурамжхан ярив.

	Елкины үйлдлийг Малинины сайшааж буйг сая л ойлгож болох байв. Харин Малинин өөрийнхөө сурсан зангаар л тэгж дурамжхан ярьж байжээ.

	— Чи юунд нь гайхав? хэмээн Синцовоос дахин асууж, — Иймэрхүү үед, байгалийн хууль ёсоор хамаг шаар шавхруунууд өнгөн дээрээ хөвж гардаг юм. Заримдаа хувинтай ус руугаа хараад цөмөөрөө хог новшоор дүүрчихээ юу даа? гэж бодогдох ёс бий. Гэтэл үгүй ээ, тийм биш, зүггүйтэж байдаг юм! гэв.

	Малинин өөрийг нь тун их цухалдуулсан ямар нэг юмаа санаад тун тайвширч өгөхгүй байгаа бололтой байв.

	Хуучин дэглэмийн үеийн бясаанууд ч эгзэг нь таарвал гарч ирэхээр ангал цавын амсарт дөхөж ирчхээд байна! Өчигдөр би нэг тийм юмны хоншоор луу энэ гараараа өгөөд тавьчихсан... гэснээ хүнд нударгаа өргөн өөрийгөө гайхах адил харж, — Өнөөх тэвчээр тэсвэр маань хаачлаа? гэж өөрөөсөө асуух юм. Тэвчээртэй л байсан юм сан. Гэтэл гэнэтхэн тэвчээр алдах нэг өдөр ирдэг байна шүү... Тэгэхээр цэргийн намын хороог олсонгүй юм биз дээ? хэмээн өөрөө өөрийнхөө яриаг таслав.

	— Олсонгүй хэмээн хэлснээ өчигдөр Крымын гүүрний тэндэх боомтын барилга дээр ажилласан, шөнө нь метронд унтсанаа ярив.

	— Елкин чамайг эргэж ирнэ гэдэгт өчигдөр эргэлзээд л байсан. Зугтчих байх гээд л айгаад байна бил ээ? хэмээн Малинин инээмсэглэв.

	Хаашаа, яах гэж тэр бил ээ? гэж Синцов асуув. Чухамдаа л ёстой хаашаа, яах гэж зугтах билээ дээ. Би харин чамайг санаж байна хэмээн Малинин бас өөрөө өөрийнхөө яриаг таслан, — Би тэгэхэд Елкины энэ ажлыг хийж, чамайг анх элсүүлж авч байхад батлах затлахыг чинь би бичиж бэлдсэн юм. Би тийм хачин ойтой хүн. Намд элсэж буй мянга түмэн хүн миний гараар гарсан даа, хөөгдөж буй хүмүүсийг ч бишгүйдээ л үзсэн. Тэгээд хоёроос нэгийг нь тогтоочихсон байдаг юм.

	Энэ дүнсгэр хүн өөрийг нь намд хэрхэн элсэж байсныг нь санаж буйд учиргүй баярлан, өөрөө эргээд Малининыг санах гэж оролдсон боловч чадсангүй.

	— Аа чи санах гэж оролдсоны хэрэггүй хэмээн Малинин бодлыг нь тааж, — Энэ явдал рольтой биш, харин чамайг би санаж байгаа нь л рольтой байна. Эрхэм нөхөр минь, яаж ийм гай дайрав даа? хэмээн Малинин толгой сэгсрэв. Малинин Синцовт учирсан гайг бууруулж багасгах гэсэн бодол байсангүй тул өчигдөр эхнээс нь аваад дуусан дуустал нь нэг ч үг үсэг худал хэлээгүй биз цөм үнэн үү? гэв.

	— Цөм үнэн гэж Синцов хэлэв. Түүнд үнэмшүүлэхийн тулд өөр юугаа нэмж хэлэх вэ дээ? Малинин өөр лүү нь удтал дуугүй ширтэв. Намын тоо бүртгэлийн хэлтэст суусаар хөгширч яваа энэ дүнсгэр хүн хөгжил баясгалантай Елкин шиг тийм хоёр дахь нөөц бодолтой хүн биш байв. Түүнд хүмүүсийн тухай сайн юм уу муу гэдэг цорын ганцхан бодол байдаг байсан агаад нэг бол итгэдэг, үгүй бол итгэдэггүй хүн байв. Хэрэв нэг итгэвэл бүр дуусан дуустал нь итгэдэг, хэрэв ямархан нэг юм дээр үл итгэвэл ерөөс итгэдэггүй хүн байв.

	Хэрэв Синцовын яриа үнэн гэдэгт Малинин хумсын чинээ ч эргэлзсэн бол одоо шийдэхэд бэлэн буй юмаа хийхгүй сэн билээ. Харин Малинин ганцхан өөрөө үүнийг хийх бүрэн эрхтэй юу, үгүй юу гэдэгтээ л эргэлзэн зогссоор байв.

	«Эрхтэй! Өөрөө ч явна, өөрөө дэргэд нь явна... Губерт ч нотлон хэлнэ. Хэрэв нотолж чаддаггүй юм бол яах вэ харгалзаж азнана» хэмээн эцэст шийдэв.

	— Ингэхлээр байна шүү дээ хэмээн дуугүй байсны эцэст Малинин хэлээд, — Одоо районд коммунист батальон байгуулагдаад байгаа. Тэнд ганцхан нам, эвлэлийн гишүүд биш, бас нам бус идэвхтнүүд бий. Би ч өөрөө бас явна. Урьд шөнө өөрийнхөө явах эрхтэйг нотлоод, зөвшөөрөгдсөн.. Шөнө бас хэд хэдэн отряд эмхлэгдэн байгуулагдсан. Дарга нар нь одоогоор томилогдоогүй байгаа. Би өөрийнхөө отрядад ахлагч нь учраас чамайг өөртэйгөө хамт бүртгэчихье. Цагийн дараа батальон руу Плющих тийш явна. Яах вэ чамайг биччих үү? хэмээн асуугаад Малинин галифетэй өмднийхөө хармаанаас дундуур нь нугалсан сурагчийн нимгэн дэвтэр гаргаж ирэв.

	— Та юу асууна вэ? гэв.

	Малинин ширээ рүү очиж суун энэ том, мундаг нүүрэнд огтхон ч зохиогүй нэгэн жижиг шил цамцныхаа хармаанаас гаргаж зүүгээд, дэвтрээ нээн, нэрсийн жагсаалт дагуу хараагаа хөдөлгөв. Жагсаалтад хорин зургаан хүний нэр харагдав. Тэгээд үзгээ бэхэнд нь дүрж хорин долоо дахь дугаар тавин хичээнгүй гоёор «Синцов» гэж бичив.

	— Овог? гэвэл

	— Иван Петрович гэлээ.

	«И. П.» гэж Малинин бичээд, дардаг цаастай чулуун даруулаар дараад дэвтрээ өмднийхөө хармаанд хийв. Тэгсний дараа сая:

	— Батальоны комиссарт очиж илтгэе. Юу гэж шийдэх нь вэ?.. Би өөрийнхөө бодлыг хэлнэ гэв.

	Энэ сүүлчийн үг их ач холбогдолтой байсан ч гэсэн түүнээ нэг их онцолсонгүй. Малинин тоо бүртгэлийн ширээний ард арван зургаан жил суусан агаад хоёр жилийн урд хараа нь муудаад байцаагчийн ажилд шилжсэн ажээ. Энэ районд түүний бодол ялангуяа боловсон хүчнийг магадлан шалгах, итгэх үл итгэх тухай зүйл дээр маш үнэ хүндтэй хүн байлаа. Тэр тусмаа энэ өөдөөс нь харж суугаа хүний төлөө хариуцах хариуцлага их байсан агаад Малинин үүнээ гоц сайн ойлгож байсан ч гэсэн онцлон тэмдэглэсэнгүй.

	Комиссарт бас илтгэнэ гэж хэлсэн Малинины үг Синцовын чихний хажуугаар өнгөрөв. Синцов мөн өнөөдрийн дотор Малинины хамтаар Коммунист батальонд орох бололцоо нээгдсэнд хөл газар хүрэхгүй шахам баяртай байлаа.

	— Би таны энэ ачийг насандаа ч мартахгүй гэж хэлэв.

	— Санаад байхсах юу байгаа юм? хэмээн Малинин өөрийнхөө нөгөө дүнсгэр байдаг зангаараа хариулж

	— Харин чиний оронд шал өөдгүй муу амьтан олдсон бол л санаж байж хэмээн инээмсэглэв. Өчигдөр бас хориод хүн үеийн үед мартахгүй л гэж амласан. Чамд дахиад дайнд ороход чинь л тусалж байна! Чи ер нь тэртэй ч тэргүй ч очихоо л очно. Илүү дэмий л чирэгдэл байснаас биш чөтгөр авмарууд гэлээ.

	— За тэгвэл дуугүй болъё доо. Та над итгэж үнэмшсэнд л би баярлаж байна. Итгэхгүй байж болох шүү дээ, гэтэл та итгэж байна. Энэ л байна хэмээн Синцов хэлэв.

	Хүн бүхэнд итгэж болохгүй л дээ хэмээн энэ үгийг нь өөрийнхөөрөө, сонор сэрэмж муутай байна гэсэн гомдол мэтээр ойлгон Малинин ууртай дуугарч, — Хүн бүхэнд итгээд байвал ч амархан шүү заларна л даа. Чам шиг хүнээс харин юундаа залрах билээ.

	Чам шиг хүнтэй байхад зөвлөлт засгаа салхинд хийсгэчихгүй. Сахлаа хусах гэж бодсоноо болилоо хэмээн дахин өөр юм яриад

	— Чи харин хусвал хус. Тэнд миний сахлын хутга багс хоёр байгаа. Цаг ч байна шүү дээ... гэв.

	Синцов тэр дорхноо сахлаа савандан, гурван өдөр хусаагүй, автагдахад хэцүү болсон ширүүн сахлаа хусаж гарав.

	Тэнд цүр байх л ёстой юм сан, үүгээ эсгэчихсэн юм үү цус гоожиж байна хэмээн Малинин мөрөн дээгүүрээ эргэн харснаа нүүрээ огтолсны нь үзээд ийнхүү хэлэв.

	Тэгснээ цүр хаа байгаагаа хэлж амжсангүй. Үүд цохих чимээ гарч, Малинин дургүйцэн «За бас...» гэж дуугаран, хаалга чахран онгойв. Синцов ч цүр эрэхээ болиод эргэж харвал, гартаа үүргэвч цүнх барьсан, өндөр туранхай авгай зогсож байв.

	— За сайн уу, чамд үүнийг авчирлаа гэж түүний хэлэхэд Малинин урдаас нь тосож очив.

	Малинины эхнэр нь ирсэн юм байна гэдгийг Синцов ойлгоод яриаг нь сонсохгүй байхыг хичээн, хуссан сахлаа цэвэрлэж эхэлсэн боловч зарим яриа нь сонсогдсоор л байв.

	— Энэ чинь харин зүйтэй, хэмээн сайшаагаад, — энүүгээр яах юм бэ, хэрэггүй. Хэрэггүй л гэсэн бол хэрэггүй шүү дээ. Хоёр ээлжийнх болоо гэж хэлж байлаа.

	Ав ав, орхиод юугаа хийх бил ээ! гэж авгай нь зүтгэнэ. Гэтэл Малинин би ч ямар тэмээ биш, ачаа зөөгч гэж байхгүй шүү... хэмээн амандаа гүвтнэв. Дараачийнх нь хэсэг яриаг Синцов сонссонгүй. Тэгснээ Малинин:

	Май, энд дөрвөн зуу байгаа гэв.

	— Цөмөөр нь яах нь вэ? Өөртөө? гэж авгай нь хэлэв.

	— Одоо над мөнгөний хэрэг юу байх вэ? гэж Малинины асуухад энэ үг авгайг нь айлгасан бололтой, авгай нь усан нүдлэв.

	Синцов юмаа цөмийг нь хурааж цэвэрлэчхээд цаашаа юу хийхээ үл мэдэн, Малинин, авгай хоёр луу харалгүй буруу харан суусаар байв. Тэгээд «Одоо лав салах ёс гүйцэтгэн тэврэлцэж байгаа байх, юм ярьж байгаа бол маш бүдэг шивнэлдэж буй» гэж бодов.

	— Май, энэ өмд цамц хоёр гэж Малинин ардаас нь чанга дуугараад хуучин, нөхөөстэй боловч угааж индүүлсэн цэвэрхэн өмд цамц өвдөг дээр нь шидэв. Тэгээд чамайг харахад солих хувцасгүй шиг байна. Авгай илүү юмнууд аваад ирчихжээ гэв.

	Синцов эргэж харвал Малинины авгай тасалгаанд байхгүй байв. Тэр хоёр тийм сэмээрхэн, үл мэдэгдэм салах ёс гүйцэтгэсэн учир түүний гараад явчихыг нь Синцов мэдээ ч үгүй ажээ.

	Малинины сахлынхаа хутгыг үүргэвчиндээ чихчхээд, хагас цэргийн хөх костюм дээгүүрээ хуучин хар цэмбэн пальтогоо өмсөж мөн тийм хар цэмбэн малгай тавиад буланд байсан винтовоо авч мөрөвчилснөө,

	— За явъя гэв.

	Малинин гадаа гарч ирснээ явган хүний зам дээр зогсоод салахын өмнө сайн тогтоож авъя гэсэн шиг районы намын хорооныхоо байшинг нэг сайн ширтэв.

	— Та энд хэчнээн жил ажилласан бэ? гэж Синцов асуув.

	— Районы намын хороонд хорин гурван оноос эхлэн, энэ байшинд нүүж ирснээс нь хойш хорин зургаан оноос ажиллаж байна. Шил нь бүр хаант засгийн үеийнхээрээ цөм толь байсан юм хэмээн гэнэт нэмж хэлээд, — Гэтэл ганцхан шөнө, ганцхан бөмбөг бараг хамаг шилийг нь хага татчихаад мухлаг мэт сарампайгаар таглах хэрэгтэй болсон юм даа гэв.

	Синцовын адилаар Малинин ч бас өчигдөр уржигдрын юмыг харсан авч районы намын хорооны ажилтны хувьд өөрийнхөө байр сууринаас үзсэнээсээ мэдсэн нь их байлаа. Өчигдөр, уржигдар өнгөн талдаа ажил ид бужигнаж байсан ч гэсэн энэ өнгөн талын доод талд байдал үнэндээ аюултай байлаа. Асар их хэмжээгээр ар тийш нь нүүлгэж байсны дээр сүүлчийн шатан дээр учиргүй яаруу тэвдүү хөдөлгөсөн учир үймээн тэвдээн жинхэнэ болсноосоо ч илүү болж магадгүй байлаа. Дайсан фронт сэт татан, тэгээд тийш нь цадахаа мэддэггүй амьтны аманд хийх адил гартаа тааралдсан бүхнийг чихээд гурав хонож байгаа ч гэсэн байдал хүнд хэвээр л байлаа.

	Малинин өнөөдөр өглөө таван цагт бололцоог нь тааруулан салах ёс гүйцэтгэхээр орж уулзсан районы намын хороон дарга Голубев өөр лүү нь ширтэж ширтэж:

	— Өчигдөр тэвдэж байгаад чамайг батальонд явахыг чинь зөвшөөрч орхиж, харин өнөөдөр харамсаж байна. Чи над энд маань л хэрэгтэй хүн байсан юм даа... гэв.

	Тэнд? хэмээн, хэлснээр нь болоход бэлхэн байсан ч гэсэн намын хороон даргыг шийдээ битгий өөрчлөөсэй хэмээн зүрх сэтгэлдээ хүсэж байсан Малинин хэлэв.

	Тэнд ч бас хэрэгтэй л дээ. Таныг очингуут чинь л баpar тулалдаанд оруулах байх даа гэж Голубев хэлэв.

	Тэр хоёр кабинетдаа хоёулхан ажилладаг байсны гадна нэг дор найман жил ажилласан билээ.

	Москва маань өнөөдөр ямар шуу байна даа? Ердөө л... хэмээн Малинин лужир том алгаараа агаар хий зүсэн нэг бол ярьсны хэрэггүй, яривал түс тас шулуухан ярь гэдгийг хэлэв.

	Голубев ч түс тас шулуухан хариулав.

	— Өчигдөр миний санахад, байдал огт тодорхойгүй, тийм гэхийн эцэсгүй байсан. Одоо яльгүй цэгцэрч байна. Ямар ч нөхцөл байдалтай байлаа гэсэн Москвагаа л алдахгүй, гэхдээ хотын яг захад, тэр ч байтугай гудамжинд тулалдах хэрэг гарч мэднэ. Үүнийг тэгэхгүй гэх газар алга гэв.

	Районы намын хороон дарга иймэрхүү сэтгэгдэлтэй байсан агаад Малинин ч түүнд итгэхгүй байх үндэс байсангүй. Голубев бол үг бүрээ бодож цэгнэж ярьдаг, дутуу юм хэлдэггүй хүн болохыг Малинин арван хуруу шигээ сайн мэдэх билээ.

	«Үнэндээ ч гудамжинд тулалдах хэрэг гарч мэдэх л байх. Гудамжинд гэсэн маань юу гэсэн үг вэ. Тэр маань энд энэ Плющихийн гудамжинд л гэсэн үг шүү дээ! Энэ байшинд германчууд, тэр байшинд бид гэсэн үг. Эсвэл Крымын гүүрний цаад талд германчууд, наад тал нь бид байж, тэднийг төв рүү оруулахгүй байна гэсэн үг. Эсвэл нөгөө арван долоон онд юнкерүүдтэй гудамжинд тулалдсан шиг л, тэгэхдээ тоог нь зуу дахин өсгөсөн юм болно» хэмээн Малинин Синцовтой хамт Плющихн гудамжаар алхаж явах зуураа бодож явав.

	Малинин энэ бодолд дасахыг оролдож явсан боловч санаанд нь хэрхэвч багтаж өгөхгүй байв.

	Тэгээд удтал дуугүй алхсаны дараа Синцовт

	— Маргааш ердөө л шууд фронт руу явж ч магадгүй гэж хэлэв.

	Синцов толгой дохив. Синцов батальонд нь винтов олдох болов уу, үгүй болов уу, эсвэл фронт дээр очсон хойно шууд зэвсэглэх болов уу хэмээн бодож явав.

	Эдүгээ коммунист батальоны хуаран болж хувирсан фабрик заводын сургуулийн байр өндөр тоосгон хашааны бүр гүн дотор байв. Хашааны дэргэд хориод энгийн хүн бөөгнөрөн зогсоно.

	— Отрядын бусад нөхөд байгаа нь энэ. Эхлээд районы намын хороон дээр уулзацгаах юм уу гэснээ энд цуглахаар товлосон юм. Ажил хэрэгт шууд орсон нь дээр гэж Малинин хэлэв.

	Малинин гэнэт арван наймт шиг сэвхийлгэн винтовоо огшоож мөрлөчхөөд, цуглагсад руу гялалзтал алхан хүрч очив.

	Цуглагсдын олонх нь нүдэндээ шилтэй, нас дээр гарсан хүмүүс байсан агаад заримынх нь гарт үүргэвч цүнх, нөгөө заримынх нь гарт шуудай, хоёр хүнд жижиг чемодан, нэгэнд нь жижигхэн сагс хүртэл байв... Гурав юм уу дөрвөн хүн ангийн буу, хоёр хүнд винтов, нэг нь пальтоныхоо гадуур бүсэлсэн суран бүснээсээ гар буу зүүжээ. Юу байснаараа л хувцасласан байсан боловч аяллын үед хөнгөн шалмаг байхын тулд хувцсаа аль болохоор шавхийтэл өмссөн байв.

	Малинин Синцов хоёрыг очиход цуглагсад сагс барьсан буурал хүнээр доог тохуу хийцгээж байв.

	— Трофимов маань дахиад л загасанд явахаар бэлдчихжээ. Авгай нь мөн бэлдэж өгөв өө! Тэнд нь хоёр хоногийн идэх юм, «цагаан толгойт» байгаа даа бодвол... Яг л ёсоор нь!

	— Уурга чинь хаа байна, Трофимов оо? Мартчихаа юу, энэ чинь?

	— A— а, Малинин, Малинин ирлээ! хэмээн хэд хэдэн хүн зэрэг дуугарав.

	Түүнийг бараг цөмөөр мэдэж буй бололтой байв.

	Командаар ахмад маань ирснээс хойш жагсах цаг боллоо гэж нэг нь хэлэв.

	— Иконников хаа байна. Ирсэнгүй юу? хэмээн Малинин бүгдийг нь нүдээрээ бүртгэн үзсэнээ асуув.

	Иконников ирэхгүй хэмээн Трофимов гэж дуудаж байсан тэр сагс барьсан хүн хэлж, — Би хойноос нь очсон. Тэнд бүхэл бүтэн команд ажиллаад, зоорийг ухаж л байна. Тэд зооринд байгаа гэв.

	— Тэд амьд байгаа шинж байна уу, дуу чимээ өгч байна уу? гэж Малинин асуув.

	— Юм тогших чимээ гарч буйг нь бодоход одоогоор амьд л байгаа бололтой.

	Нэг нь царай барайн инээмсэглэснээ, зооринд дарагдсанаас сууцныхаа гадаа тулалдаж байгаад үхсэн нь дээр гэж хэлэв.

	— Иконников ирэхгүйгээс хойш бүгд бүрдэж л дээ! гэж Малинин хэлэв.

	Хоёр хоёроор жагсан, Малинин урд нь гарахад, Синцов хамгийн сүүлд ганцаар болов. Ийнхүү жагсаалаар цуван, энгийн хувцастай харуулын дэргэдүүр гарч фабрик заводын сургуулийн өргөн цэлгэр хашаанд оров. Харуул тэднийг юм хэлэлгүй оруулахдаа Малининтай энгийн маягаараа

	— Сайн байна уу, Алексей Денисыч! гэж мэндлэв.

	Энэ энгийн байдлаар мэндэлсэнд сэтгэл дурамжхан болсон Малинин сайн сайн уу? гэж дуугарав.

	Малинин шинээр ирэгсдээ хашаан дотор орхиод, хүрэлцэн ирсэн тухайгаа илтгэхээр батальоны комиссарт оров.

	Тэгээд эргэж ирэлгүй, хориод минут хэртэй удав. Эцэст нь урьдынхаасаа бүр ч дүнсгэр болчихсон гарч ирэв.

	— Трофимов хэмээн сагс барьсан хүнд хандан намайг байхгүй хоорондуур ахлаж бай. Өнөөдөр хичээл сургууль хийнэ. Өнөөдөртөө багтаж сумангийн дарга ирэх ёстой. Отряддаа өнөөдөр арван таван винтов авахаар болсон. Тэгээд учир нь олдоно биз. Ерөнхий сургууль есөн цагт эхэлнэ. Одоохондоо хуарандаа дулаацаж байж болно. Бидэнд баруун гар талаасаа хоёр дахь, арван есдүгээр өрөөг гаргаж өгсөн. Синцов чи гэснээ шүд нь өвдөж, үг хэлэх бүрийн тоолон өвдөж буй мэт өөр лүү нь харснаа үлд, комиссар дээр хоёул оръё гэж хэлэв.

	— «За хөөрхий эхэлж байгаа нь тэр дээ» хэмээн Синцов бодов.

	«За авчирлаа, асуугтун хэмээн батальоны комиссар дээр орсон хойноо Малинин нөгөө л дүнсгэр чигээр хэлэв.

	Батальоны комиссар сургуулийн ангид багшийн ширээний ард сууж байв. Ард нь шохойгоор эрээчсэн самбар байлаа.

	Малинин сурагчийн ширээг хажуулдан суув.

	Батальоны комиссар нэхмэл зузаан ноосон цамц дээгүүр хуучны Улаан тугийн одон зүүсэн хар хөх костюм өмссөн тавь эргэм насны цэвэрхэн хувцасласан хүн байв. Хажуугийн ширээн дээр нь тайлж хаясан савхин дээл, бугын арьсан сахлаг малгай хэвтэнэ. Бас өмнөх ширээн дээр нь хуй модных нь бөгсөн дээр дурсгалын үсэгтэй мөнгөн дөрвөлжин хадсан маузер буу байна.

	— Та суугтун хэмээн мэндлэхийн оронд Синцовт хэлээд, таныг хэрхэх тухай бодох хэрэгтэй байна. Би бол бидэнд ийм хүн хэрэггүй гэдгээ хэлсэн. Гэтэл нөхөр Малинин дургүй байна гэв.

	Миний дургүйцэх ямар хамаа байна, юу гэж л тушаана таны хэрэг шүү дээ! гэж Малинин хэлэв.

	— Яаж тушаадгаа ч санахгүй л байна хэмээн комиссар инээмсэглэж, — Харин дарга хувцас хунараа өмсөхөөр л яаж тушаадгаа санаад, тушааж эхэлнэ. Одоогоор бол зөвлөлдөж ярилцъя. Нөхөр Малинин над таны үйл явдлыг ерөнхий тойм байдлаар нь ярьж өгсөн хэмээн дахин Синцовт хандаж, гэхдээ та ямар нэг нарийн ширийн юмыг нь нэмж хэлмээр байна уу? гэж нэмж хэлэв.

	Комиссар ган адил гялтганасан бор саарал үсээ хажуу хойш нь гөлийтөл самнасны дээр инээмсэглэнгүй жимийсэн уруул, алтан хүрээ бүхий үнэт чулуун шилнийхээ цаанаас мөн тийнхүү инээмсэглэнгүй харсан нүд, ухаалаг гонзгордуу царайтай ажээ.

	— Би юугаа нэмэх вэ дээ хэмээн тэрхүү инээмсэглэнгүй нүд өөд нь харсаар Синцов хариулж, — Биеэ тамлахын нэмэр! гэв.

	Арга цөхөрсөндөө амнаас нь ийм бүдүүлэг үг гарсан боловч чухамдаа энэ түс тас үг нь комиссарт яагаад ч юм сайхан сэтгэгдэл төрүүлэв.

	— Ердөө л тамлана гэнэ шүү! Миний нэр германы ч гэсэн би таныг тамлах герман биш шүү. Нөхөр Малинины ярьснаас үзвэл та тэнд бишгүйдээ л тамлуулсан бололтой. Та харин татгалзаж чадах л юм бол татгалзагтун! гэсэн бодол л намайг эргэлзүүлээд байна. Хэрэв та энгийн хүн байсан бол ердөө л итгэх эсэхийн тухай асуудал байх сан. Түүн дээр тулбал нөхөр Малинин танд, би Малининд итгэж байна. Гэтэл та жинхэнэ цэргийн албан хаагч хүн. тийм болохоор бид таныг өөрсдөдөө аваад нууж дарсан юм шиг хэрэг болох юм биш биз? гэв.

	— Ээ ээ, Николай Леонодович, ямар юмны нь нууж дарах тухай яриа байх билээ дээ. Сонсоход ч этгээд гаж юм! хэмээн Малинин биеэ барьж чадалгүй хэлэв.

	— Та одоо жинхэнэ цэргийн хүн учраас өөрийнхөө өнгөрсөн явдлуудыг тайлбарлан фронт руу дахин явах томилолт авахын тулд тохирох байгууллага дээрээ очих ёстой. Миний бодлоор бол, энэ асуудлыг Онцгой хэлтэс эсвэл та мэдлийнх нь газарт байгаа болохоор тойргийн прокурор дээр очвол таарах байх. Тойргийн прокурорын хажууханд нь манайх байдаг юм, эндээс холгүй Молчанковкад бий! Танд тийшээ очихыг зөвлөх байна. Та над түүхээ яриад яриад миний шийдийг өөрчлөхгүй болохоор дахин ярьсны хэрэггүй. За ийм л байна, дууслаа хэмээн зөөлхөн боловч хайр найргүй шулуухан хэлэв. Тэгээд түүний эелдэг дөлгөөн байдал нь ердөө яриагаа илэрхийлж заншсан хэлбэр нь юм байна гэдгийг Синцов ойлгов.

	— Ядаж чи нэг дагавар хуудас бичээд өг л дөө, нөхөр Губер хэмээн Малинин гэнэт «чи» хэмээн хандаж хэлээд, — Тэгэхгүй бол наад хүнд чинь үнэмлэх бичиг гэж юу ч байхгүй шүү дээ. Харин районы намын хороон дээр надтай тааралдсан нь яамай, би зүс таньдаг юм гэв.

	— Тэгье л дээ хэмээн дургүйцсэн байдалгүйгээр, товчхон хэлээд, ширээн дээр байсан тэмдэглэлийн дэвтрийг сөхөн, хармаанаасаа автомат үзэг гаргаж эрэгдээд бичиж эхлэв.

	— Таны овог Синев бил үү хэмээн хоёр мөр юм бичсэн дараагаа асуув.

	Синцов хэмээн Синцов нэрээ залруулж хэлээд. И. П гэв.

	«Синцов И. П» хэмээн нэр овгийг нь бичингээ Губер дахин хэлээд, бас нэлээд мөр үг бичсэнээ гарын үсгээ зураад дэвтрээс хуудсаа тасалж дундуур нь хааш яаш нугалан Синцовт өгч, — Бидэнд тамга байхгүй, найдах л хэрэг! Итгээд хүлээж авбал сайн л хэрэг, итгэхгүй бол... гээд мөрөө хавчив.

	Явж болох уу? хэмээн царай нь зэвхийрсэн Синцов асуухад

	— Болно болно гэлээ.

	Синцов хорсон уурссаар цэргийн дүрмээр зүүн мөрөө даган тавхийтэл эргээд, уранхай савхиараа тас тасхийтэл алхалсаар гараад явчхав.

	Губер Малинин хоёр хоёулхан үлдэж дув дуугүйхэн өөд өөдөөсөө харав. Малинин! түүнээ санаа алдаж, ууртаа багтарч ядаж байв.

	Ярь ярь, Малинин, тэгэхгүй бол чинь чи багтарч үхэх нь, яатлаа цухалдана вэ. Албан ёсны бишээр яригтун, тушаал хараахан алга, би районы намын хорооны ивээлээр л одоохондоо комиссар байгаа шүү дээ, тэгээд бас чи бид хуучин танилууд шүү дээ... гэлээ.

	— Эелдэг дүртэй албархаг амьтан юм даа хэмээн Малинин царай нь чинэрэн, — Чи ер яаж бригадын комиссар байсан юм, би ойлгохгүй байна гэв.

	— Тэгэх тэгэхдээ бүр нэгдүгээр морин бригадад гээч хэмээн Губер инээмсэглэн, — Гэхдээ энэ маань аль дивангарын юм шүү дээ. Тэрнээс хойш хэчнээн ч оймс элээв дээ. Арван таван жил гадаадынхантай худалдаа эрхэллээ, эвдрээ байлгүй дээ... Асуудал ингэж л шийднэ шүү дээ гэв.

	— Тийм бололтой. Зүрх сэтгэлээ бичгийнхээ цүнхэнд мартчихаад, цүнхээ гэртээ орхичихгүй юу гэхэд

	— Ийм үг Малинин чамаас сонсоход их сонин байна. Чамайг нүдээр чинь юу гэж дууддаг билээ, мэднэ биз,

	— Мэднэ ээ, Малинин, Буренин гэж... хэмээн Малинин хэлэв.

	— За яг даа хэмээн Губер дахин инээж, — энэ чинь чи хорин жил районы намын хороонд байхдаа ганцхан тооноос өөр юм толгойд чинь орохоо болиод, асуудал болгоныг сурах бичигт байгаа юм шиг л хариутайгаа яг таарч байх ёстой гэж боддог болсноос чинь тэр л дээ! Гэтэл одоо чи гэнэт их ухаалаг амьдрах гэж шийдэв үү? Дайн гэдэг чинь юм бүгдийг арилгадаг эд тийм үү үгүй юү? Бүх журам горимыг таягдан хаяна, тийм биз? Дуулахгүй юмаа дуулах чинь энэ дээ гэв.

	— За яах вэ гэж Малинин хэлээд, — Цөмийг нь өөрөөр нь яриулахаас чи айсан гээд Синцов цаана нь зогссоор буй юм шиг хаалга руу хуруугаараа заан, — Өөрөөс нь сонсвол өөрөөр шийдчихнэ гэж айхгүй юу чи. Одоо өнгөрсөн хойно юугаа хийх вэ, — яриагаа тат! Дуугүй болоод, надтай иймээ тиймээ гэж үзэлцэхээ больсон чинь дээр байх... 

	— Юу нь дээр гэж? хэмээн биеэ хамгаалсан инээдэмтэй царай нь хувьсхийн улайгаад, — Би зөв л юм хийсэн, энэ хүн чинь цэргийн албан хаагч учраас прокурор дээр очиг. Тэнд шийдвэл зохих ёсоор нь шийдэг гэлээ.

	— Одоо юм бүхнийг тэгж зохих ёсоор нь шийдэж байгаа юм болов уу? гэж Малинин яриаг нь таслав.

	— За цөмийг нь ч байна уу, үгүй ч байна уу, ямар ч л байсан цэргийн прокурор учрыг нь олж чадна байх гэж би бодож байна. Тэгээд бидэнтэй бидэнгүй фронт дээр очно биз гэж Губер хэлэв.

	— За яамай яамай, дуугүй болж үз. Нэгэнт л хийчихсэнээс хойш, тайлбарлаад яах вэ, дуугаа тат хэмээн Малинин гараа дахин сэгсрээд, сандал дээрээсээ босон, хар нугас хэлбэртэй малгайдаа гараа хүргэн ёслоод, — отряд руугаа очихыг зөвшөөрнө үү? гэв.

	Синцов энэ үед Молчановкад байдаг цэргийн прокурорын байшинд дөхөж явлаа. Замдаа Губерийн бичиж өгсөн бичгийг хоёр ч удаа дэлгэн, хоёр ч удаа уншиж үзэв. Губерийн бичиг хачин гоёмсог, эрс шийдэмгийн дээр гарын үсэг нь их сүртэй байсан тул хэдийгээр тамгагүй ч гэсэн жинхэнэ үнэмлэх бичиг шиг санагдав. Түүнд «Москвагийн цэргийн тойргийн прокурорт» гэж бичээд, дор нь «Илгээх хуудас» «Нөхөр И. П. Синцовыг, хувийн учир явдлыг нь илтгүүлэхийн тулд илгээв. Фрунзийн районы Коммунист батальоны комиссар, бригадын бэлтгэл комиссар Н. Губер» гэсэн байв.

	Прокурорын байшингийн үүдэнд нэг хуучин «Эм» зогсож буйн дотор цэргийн жолооч үүрэглэн байв. Байшингийн цонхнуудыг тууш урт цаасаар тоонолжлон наасан боловч тэр нь тус болсонгүй тэн хагас нь хага үсэрчээ. Синцов хаалгыг түлхэн дотогш оров. Гол хаалганаас дотогш хоёр хаалга орсны нэг дээр нь харуул зогссон, нөгөө нь яльгүй онгойн, үүдэн дээр нь хэн ч байсангүй. Синцов энэ хаалгаар нь дамжин, бичгийн хоёр ширээ, хүлээгчдэд зориулсан түшлэгтэй сандлууд, ханандаа хоёр модон цонх бүхий нэг тасалгаанд орлоо. Хоёр цонхны нэг дээр нь «нэвтрэх бичиг олгоно»» нөгөө дээр нь «шуудан хүлээж авна» гэж бичээтэй байв. Гэвч хоёул хаалттай байлаа. Синцов эхлээд зөөлхөн цохиж эхэлснээ дараа нь улам чанга цохив. Хаалга онгойн, харуул цухуйж,

	— Юу гэж пижигнүүлээд байгаа юм бэ? Тэнд хэн ч, юу ч байхгүй, цохихын хэрэггүй гэж Cинцовт хэлэв.

	— Би прокурорынхон дээр орох гэсэн юм.

	— Тэнд харин хэн ч байхгүй цохихын хэрэггүй.

	— Тэгвэл танаас асууя.

	— Надаас ч асуугаад нэмэргүй. Гадагшаа гар! Нэвтрэх бичиг байна уу? хэмээн ширүүсэж гарав.

	— Байхгүй гэвэл

	— Тэгвэл танд энд хийх юм байхгүй, оруулахгүй... Гар гэм, мэдэж байна уу хэмээн харуул заналхийлэн хашхираад Синцов түүнд шахагдсаар гадаа гудамжинд гарчхав.

	Жолооч сууж байсан «Эм» аль хэдийн арилаад, гадаа гудамжинд юу ч үгүй хоосон байлаа. Харуулаас дахин юм асуугаад ашиггүй гэдгийг Синцов ойлгоод эндээ хүлээхээр шийдэв. Эрт орой хэзээ боловч прокурорын ажилтнуудын нэг нь гарах буюу ирэх ёстой гэж боджээ.

	Хүйтэн жаварт дагжин, прокурорынхоос нэг нь яагаад гарч, ордоггүй хэрэг вэ хэмээн тааварлаж ядан байшингийн урд талын явган хүний замаар бүтэн цаг нааш цааш холхив.

	Эцэст тэсэж чадалгүй дахин орлоо. Харуул өөрийг нь анх удаа үзэж буй мэт сэжигтэй, айхавтар харснаа:

	— Танд юу хэрэгтэй вэ? хэмээн ууртай асуув.

	— Та над прокурорын газрын жижүүрийг дуудаж өгч болохгүй юу? гэвэл

	— Танд хэнийг ч дуудаж өгөхгүй. Энэ дотуур явах ёсгүй, гарагтун, эс гарвал баривчилна шүү!

	— Баривчил л даа хэмээн Синцов уухайн тас хэлэв.

	Гэвч барих гэсэн бодол түүнд байсангүй бололтой.

	— Гарагтун, гарахгүй бол зэвсэг хэрэглэнэ шүү! хэмээн арга нь барагдан уурлаж, — Байшингийн урд ч бүү холхигтун, хориотой шүү гэв.

	Ингэж хэлээд тэр хүн винтовоо урагш сунган барив. Синцов винтов руу нь , өөр лүү нь чиглүүлсэн жадыг хэнэг ч үгүй баахан харснаа эргэж ганц ч үг дуугаралгүй гараад явчхав. Хүлээхээс өөр замгүй болов. Хэн нэг хүн гарах юм уу гаднаас ирэхийг яаж мэдэх вэ... Одоо байшингийн үүд хавиар биш, харин прокуророос жишүүхэн замын цаад талын явган хүний замыг алхаагаараа хэмжиж гарав.

	Гудамж сөнөсөн адил байлаа. Синцов цагийн баримжаа бүр алдаад дахин орохдоо «Баривчлуулъя байз. Гарахгүй гээд л адраад байя. Өөр яах вэ дээ? гэж боджээ.

	Ийнхүү шийдэн, хоёр биеэ залхааж гүйцсэн нөгөө гунигт царайтай цагдаатайгаа гурав дахь удаагаа учрахаар орж очив, Гэтэл энэ завсар харуул солигдчихсон байв. Эмэгтэй хүний царайтай хар хөмсөгтэй намхан улаан цэрэг харуулд зогсож байв.

	— Нөхөр байлдагчаа хэмээн хармаанаасаа бичгээ шуудхан гарган харуул дээр шулуухан хүрч очоод эрс шийдмэгээр — Миний илгээлт бичиг энэ байна. Жижүүрийг дуудаад өгнө үү эсвэл уламжлаад өгөөч. Над яаралтай ажил байна гэв.

	Улаан цэрэг бичгийг нь авмагц, Синцов гэдрэг нэг алхам ухран зогсов. Улаан цэрэг үүний нь үнэлэн, бичиг өгөгч өөр хоёрынхоо хоорондын зайг нүднийхээ булангаар хэмжсэнээ бичгийг уншлаа. «Бригадын бэлтгэл комиссар» гэсэн гарын үсгийг нь хүндэтгэх, тамгагүй бичигт эргэлзэх хоёр нь хэдэн хором хоорондоо тэмцэлдэв. Эцэст нь Синцов өөд нүднийхээ булангаар дахин нэг харж хажуугийн түмбүүчик11 дээр байсан утас авч

	— Нөхөр, прокурорын жижүүрээ, харуул илтгэж байна. Энд бригадын нэг комиссараас нэр нь гаргагдахгүй юм, бичигтэй хүн прокурор дээр орохоор ирээд байна. Түргэн оруулаач гэж гуйж байна... Мэдлээ!.. гээд, — Одоо жижүүр ирнэ хэмээн Синцовт хэлээд бичгийг нь буцаан өгөв.

	Таван минут хэрийн дараа гуравдугаар зэргийн цэргийн хууль цаазчин гарч ирэв. Саяхан яаран тэвдэн норгож самнаснаас үс нь гялалзан баруун хацар дээрээ хүрэнтэн чинэрсэн толботой туранхай залуу байв. Цэргийн хууль цаазчин тэр залуу утасдахын өмнө хацраа гар дээрээ дэрлэн ширээний ард унтаж байсан бололтой байв. Бичгийг нь авч уншин эргүүлж өгснөө Синцов өөд харав.

	— Яагаад тамгагүй байгаа юм?

	Коммунист батальонд тамга байхгүй гэдэг учрыг Синцов хэлэв. Жижүүр толгой дохив. Иймэрхүү энгийн тайлбарт тэр өдрүүдэд хүн гайхаад байх учир үндэс байсангүй.

	— Танд прокурор дээр ирэх чухамдаа ямар хэрэг гарсан юм? Таныг яах гэж нааш нь явуулсан юм бэ?

	— Намайг миний хувийн хэргээр нааш нь явуулсан юм гэж хэлээд Синцов, нүүр өөд нь харав. Энд, ийнхүү үүдний зайд зогсон, ярих ёстой бүх юмаа ярих хэрэг үү? гэж бодоод, — Та юм уу таны тушаах тэр хүн над хагасхан цаг гарган, миний хэлэх гэснийг сонсохгүй юу гэв.

	Жижүүр Синцов өөд дахин харав. Энэ хүний ядарч зүдэрсэн шударга, илэн далангүй царай итгэл төрүүлэв. Хувиас нь үнэндээ эрээвэр хураавар, биед нь таараагүй, оготордож жадайсан, хир тоос болсны дээр гутал нь ч гэж бүр авахын танаггүй болсон байв. Гэхдээ коммунист батальоноос ирсэн болохоор шинэ хувцас авна гэж бодон, олонх нь гэрээсээ юухан хээхэн муу юм өмсөж ирдгийг жижүүр caнав. Шударга биш хүмүүс иймэрхүү үед цэргийн прокуророос халуурхан явдаг болохоор ингэж ирсний нь бодоход үнэнч шударга л хүн байх гэж бодогдов.

	Гэхдээ энэ хүний ярих юмыг сонсож чадахгүй бас өөр хэн нэг рүү ч явуулж чадахгүй, бас энэ хоёр шалтгааныхаа аль алийг тайлбарлаж чадахгүйд хүрлээ.

	Үүний учир шалтгаан нь гэвэл цэргийн тойргийн прокурорын байшинд халаа солигдоод унтаж буй нэг харуул, одоо түүний оронд гараад байгаа нөгөө харуул хоёроос гадна гуравдугаар зэргийн цэргийн хууль цаазчин Половинкиноос өөр хэн ч байсангүй. Прокурорын газар уржигдар зохих газрын тушаал шийдвэрийг аваад Москвагийн дэргэдэх нэгэн станц руу нүүж байлаа. Архиваа ар тийш нь аль хэдийн зөөчхөөд, өдөр тутмынхаа албан хэргийг шинэ буусан байрандаа авааччихсан байлаа. Прокурорын байшинд уржигдраас хойш хоосон шүүгээ утас, хоёр харуул, энд хүрэлцэн ирэгсдийг шинэ хаягаар явуулах буюу утасдах, эсвэл хэлэх ёстой хүнд энэ хаягийг хэлж өгөх үүрэгтэй жижүүрээс өөр юу ч үлдсэнгүй. Жижүүр утасныхаа дэргэд дээд давхарт жижүүрлэх ёстой байсан учир Синцовтой энд доод давхарт ярилцаж болохгүй байлаа. Өөртэйгөө хамт дээш нь дагуулаад орох бас боломжгүй гэж үзэж байлаа. Яагаад гэвэл прокурорын байшингийн хоёрдугаар давхарт гарсан хэнд боловч тэднийх нүүгээд явчихсан нь тодорхой болох байлаа. Үүнийг гаднын хүн мэдэх ёсгүй байлаа.

	Жижүүр дотроо бололцоо бүхнийг цэгнэн бодоод, — За та тэнд нэвтрэх бичиг олгох товчооны өрөөнд хүлээж байгтун. Би жижүүртэй байгаа учраас таны яриаг сонсохоор ажлаасаа хөндийрч болохгүй байна. Харин сонсох бололцоотой хүний нь сулармагц би хэлээд орхиё. Нэг бол таныг дуудаад орхиуз, эсвэл бууж ирээд тантай ярилцана биз гэснээ хоёр цонх бүхий өрөөг харуулд хуруугаараа зааж, — Энэ хүн тэнд байж байг, би зөвшөөрье... гэж хэлэв.

	— За баярлалаа. Гэхдээ би бүтэн гурван цаг хүлээгээд байгаа юм сан гэж Синцов хэлэв.

	— Одоо яая гэх вэ, дахиад л хүлээхээс

	Синцов дахиад хэчнээн цаг хүлээхийг жижүүр мэдэхгүй байсан ч гэсэн хүлээ гэж хэлсэн үг нь хуурамч үг биш байлаа. Цагийн өмнө шинэ байрнаас дарга нарынх нь нэг утасдан, удахгүй хэсэг ажилтантайгаа хүрч очно гэж хэлсэн билээ. Жижүүр энэ ирэх хүмүүсийг санаандаа аван, Синцовыг «хүлээж бай» гэсэн байв. Жижүүр дээшээ гарч, Синцов ч хүлээж эхлэв. Синцов эхлээд мөч бүрийг тоолон тэсэж ядан хүлээж байснаа сүүлдээ цаг тооцоо алдаад нэг хэсэг зүүрмэглэв. Тэгснээ гэнэт давхийн сэрж сая дөнгөж сэрсэн хүний зангаар ум хумгүй тэвдүү гол хаалганы тэр лүү гүйн очоод, харуулд:

	— Намайг жижүүртэй яриулаад өгөөч! гэв.

	Эрс зоримог аялгуу харуулд нөлөөлөн, тэр нь дугаар эргүүлэн жижүүрийг дуудаад,

	— Таны хүлээлгэсэн тэр хүн чинь тантай ярья гэнэ. Утсаа өгөх үү гэв.

	— Цаанаас нь болно гэсэн хариу өгсөн бололтой, утсаа Синцовт өгөв.

	— За юу болоо вэ гэсэн дурамжхан дуу сонстов.

	— Нөхөр гуравдугаар зэргийн хуульч аа? Намайг хэн ч дуудаагүй юу? гэж Синцов асуухад

	— Хүлээж бай дуудна гэлээ.

	— Би ангидаа буцах хэрэгтэй байна хэмээн Синцов утсаар арга барагдан худал хэлж, — Би дураараа илүү цаг тэнэсэн болно шүү дээ гэв.

	Утсанд хэдэн агшин чимээгүй болов.

	— За яах вэ, та тэгтлээ яарч бачимдаад байгаа бол наанаа суугаад, прокурорт мэдэгдэх гэсэн юмаа цөмийг нь биччих. Бичээд дуусахаараа харуулд хэлээрэй. Нааш нь утасдахаар би бууж очоод авъя.

	Синцов утсаа чихэндээ барьсаар, бас хэдэн агшин зогсов. Жижүүрийн хэлснийг хийхээс өөр замгүй, өөр яахын ч аргагүй болов... Цаасанд итгээд, энд үлдээнэ гэдэг, за яах вэ учир нь олдоно биз, тэр цагт нь л болъё.

	«Эргээд батальон руугаа очъё байз» хэмээн гэнэт эрс шийдэмгий сэтгэл уужран бодов.

	Хөвөнтэй цамцныхаа хармааг ухан, Машадаа захиа бичихээр бүр районы намын хороонд байхдаа Малининаас гуйж авсан, дөрөв нугалсан цаасаа гаргаж нэвтрэх бичиг олгох товчооны өрөөндөө эргэж очоод, махийлгачихсан ч гэсэн бичиж дөнгөх иштэй үзэг олов. Үзгээ бичиж болох эсэхийг нь шалгаад, хоёр савтай бэхий нь нийлүүлэн цаасаа тэнийлгэн толийлгож, ширээн дээр нь цээжээрээ налан, цаасаа урж бүр бохиртуулж эхэлсэн үед нь хошуу үзгээ хааяа нэг тэгшлэн зассаар бодол санал ч үгүйгээр, зогсоо зайгүй хуудас дараа дараалан бичиж гарав.

	Синцовыг найм дахь хуудсаа бичин, бүх учир байдлаа тодорхойлж гүйцэх үед гадаа бүр харанхуй болж эхэллээ.

	Бичсэнээ дахиад цөмийг нь уншиж үзэх гэснээ цонх руу харснаа гараа сэгсрээд сүүлчийн хуудасны хамгийн доод талд:

	«Өөрийн бүх үйл ажиллагааны дотроос нэгд, бүслэлтээс гарч ирмэгц ойрхон байсан Онцгой хэлтэст заасан ёсоор нь очоогүй, нөгөө нь Москвад хүрч ирэх үедээ Шалган өнгөрүүлэх товчоон дээр очилгүй, тойрон гарсан энэ хоёр зүйлийг буруутай гэж үзэж байна. Дээр өгүүлсэн бүх баримт үнэн бодитой учир хүлээвэл зохих сахилга батын хариуцлагын бүх арга хэмжээг хүлээхэд бэлхэн байна» гэсэн сүүлчийн өгүүлбэрийг бичив. Гарын үсгээ зурж, cap өдөр тавиад сүүлчийн өгүүлбэрийг дахин нэг уншиж «сахилга батын» гэдэг үгний дараа «ба намын» гэсэн үг нэмж оруулав.

	Гол хаалганы тэнд очин, урьдын адил бас л жижүүрийг дуудаж өгөөч гэж харуулаас гуйвал тэр нь утасдав. Хэдэн мөчийн дараа жижүүр хаалган дээр гарч ирэн:

	— Биччихэв үү гэснээ Синцовын гараас хуудаснуудыг авч толгой талыг нь хараад үнэн зөв хаягласан эсэхийг нь харан дараа нь хуудаснуудаа эргүүлэн, төгсгөлийг нь гүйлгэн хараад танилцаж дууссан хойноо, таныг хаанаас эрж олох вэ гэдгээ бичсэн үү? гэв.

	— Бичсээн, эхэнд нь бий хэмээн Синцов: «Фрунзийн районы коммунист батальон, эдүгээ оршин буй хаяг нь: Плющихын гудамж, фабрик заводын сургуулийн хоёрдугаар байшин» гэж бичсэнээ жижүүрт харуулав.

	Тэгж харуулангаа, санаанд нь орон, Губерийн өгсөн бичгийг хармаанаасаа гаргаж

	— Гуравдугаар зэргийн нөхөр хууль цаазчин аа? Миний энэ илгээлт дээр намайг орой болтол байлгасан гэдгийг бичээд өгөөч. Тэгэхгүй бол дураар тэнэсэн хэрэг болно... гэв.

	Синцов ийнхүү яльгүй худал хэллээ. Юу гэвэл хэзээ буцаж очиход хэргийн учир байсангүй, харин прокурорын газар үнэхээр байсан гэдгээ Губерт үзүүлэх хэрэгтэй байсанд л уг хэрэг байв.

	— Тэгье л дээ, яах вэ, арван найман цаг хүртэл байсан гэдгийг чинь бичээд өгье гэж жижүүр хэлэв.

	— Хэрэв болбол тамга дарчхаарай!

	Жижүүр хөмсөг атируулан хоёрдугаар давхарт гараад дахин бууж ирэх, тэгснээ бас буцаж гарах болох нь гэж татгалзахаар завдан, үрчийснээ дараа нь бодлоо өөрчлөн зүрх нь чулуу биш болохоор Синцовын өнөө бичгийг шүүрч аваад, дээш гарч хоёр минутын дараа эргэж ирэв.

	— Май ав хэмээн өөрийнхөө уяхан сэтгэл гаргасанд дургүйцсэн эелдэг хүний цухалдангуй байдлаар Синцовт хэлэв.

	Синцов харанхуй гудамжинд гараад бичгээ дэлгэн үзэв. Түүнд дээр нь тамга байсангүй, гэхдээ «Москвагийн цэргийн тойргийн прокурорын газар» гэсэн жижигхэн тэмдэг дарсан байв. Тэр тэмдгийн доод талд: «Энэ оны аравдугаар сарын 18-ны өдрийн арван найман цаг хүртэл энд байв» гэж бичжээ. Дараа нь гоё гэгчийн том «П» тавиад цааш нь таталган бичсэн нэрийн нь бусад үсэг байсан боловч гаргалгүй өнгөрч билээ.

	Энэ орой эхний агаарын түгшүүр дууссан тэр дараахан Губер дээр харуулын дарга орж, хашааны хаалган дээр Синцов гэдэг хүн ирж, Губер таны чөлөөний хуудастай хуарангаас гадагш яваад эргэж ирлээ, одоо комиссар дээр opox ёстой гэж байна хэмээн илтгэвэл Губер инээмсэглэн, нүднийхээ шилийг засаад, тэр хүнийг оруул, бас Малининыг дууд гэж хэлэв. Губер дээр Синцов түрүүлж ирэв. Малинин алга л байв.

	— За яав,. нөхөр Синцов хэмээн Губер доогтой асууж Цэргийн прокурорын газар засвартай хаалттай байна уу, эсвэл та Молчановкийг олсонгүй юу, аль өөр учир гарав уу? гэв.

	Синцов Губерийн зурвасыг гарган урьд нь тавив.

	Губер тэр зурвасыг өөрөө бичээгүй юм шиг анхааралтай уншиж дараа нь эргүүлэн, жишүү бариад, прокурорын газрын жижүүрийн бичсэн: «Арван найман цаг хүртэл прокурорын газар байв гэсэн бичгийг тодхон уншив.

	— Таны хэргийн учрыг олоод, буцаагаад нааш нь явуулсан хэрэг болж байна уу? Тийм үү, үгүй юу? хэмээн бичгээс нүд салган өөдөөс нь харсаар Губер асуув.

	— Үгүй, тийм биш гэхэд

	— Тодорхой хэлбэл? гэлээ.

	Синцов прокурорын газар орхисон бичгийнхээ тухай яриа

	— Та тэнд, Малинины над ярьсан юмыг цөмийг нь бичсэн үү? гэхэд

	— Цөмийг нь хэмээн Синцов хариулав.

	— Юм нуугаагүй биз.

	Синцов мөрөө хавчвал, Губер тэнэг юм асууж гэж шударгаар бодов. Ямар юмаа нууж хаах билээ, энэ хүн хэрэв аймхай хулчгар этгээд байсан бол өчигдөр тэр дорхноо гүн ар тал руу амар хялбар шиг зугтаад арилчих л байсан, хэрэв овсгоо сэхээтэй байсан бол өөрийнхөө тухай худал үнэн юм хэлээд, аль нэг ангид орох л байлаа. Эдүгээ үнэмлэх бичгээ гээн, ангиа алдсан хүмүүс Москва Вязьма хоёрын хооронд алийг тэр гэх вэ?

	Тийм хүмүүс аль олон бэ гэдгийг бодон амандаа исгэрээд Синцов өөд харан, энэ хүртэл инээж байсан шигээ доогтой биш харин ердөө л нэг энгийн инээж чаддаг байдлаараа гэнэт инээмсэглэн:

	— Та суугтун, Малинин хүрээд ирнэ, тэгэхлээр зөвлөе гэж хэлэв.

	Губер өнөөдөр их сайхан зантай байв. Өглөө батальон зуун жаран винтовтой байснаа дахиад таван зуу нэмэгдэв. Одоо батальон дор хаяад винтовоор зэвсэглэсэн байсан учир гол нь маргааш фронтод ойрхон газар луу машинаар аваачиж буулгах л хэрэгтэй байлаа.

	Цаашдаа юу болох, бүх батальон тэр чигээрээ дивизийн бүрэлдэхүүнд орох уу, өөр бусад ангиудад хүч сэлбэн тарах уу гэдгийг Губер хараахан мэдэхгүй байлаа. Морин цэргийн хуучин улаан цэргийн хувьд эрхээ эдлэн байж Москвад үлдэх бололцоо олж, орлогчийнхоо командад ерөнхий захиргаагаа ар тийш нь нүүлгэн байж зүтгэсэн энэ хэрэг нь ажил хэрэг болоход ямар ч болов ойрхон болсон нь л хамгийн гол зүйл байв.

	Малинин орж ирээд Синцовыг харснаа ерийнхөө дүнсгэр зангаар духан дороосоо духайн харснаа толгой дохив.

	Май үүнийг үз... хэмээн Губер нөгөө бичгээ ширээн дээгүүр гулсуулан өгөхдөө нүднийхээ доогтой харцыг арай ядан нууж, — Нэг хүнд сурталтай нь юм бичээд явуулсан нөгөө бас нэг хүнд сурталтан нь захирамж буулгаад буцаагаад ирүүлжээ. Гэтэл дунд нь «амьд хүн гэснээ Синцов өөд дохиод нааш цааш яван үйлээ үзэж, энэ хүнд сурталтнуудаас болоод фронт дээр очиж чадахгүй явна. яах вэ энэ хүнд суртлыг дуусгавар болгон, сайн дурын, цэрэг Синцовыг чиний отрядад биччих үү, чи юу гэж бодож байна хэмээн баясгалантай инээмсэглэн, — Үүгээр хууль баяртай, зоргоор шийдэх явдал мандтугай болох уу? Аа? гэв.

	Гэвч Малинин тоглоом тохууг нь үнэмшсэнгүй

	— Тэгээд юу гэж шийдэж байгаа юм? хэмээн дүнсийн асуув.

	— Юу гэж шийдэх? хэмээн Губер нөгөө л баясгалантай чигээр эргүүлж асуугаад, — Бичиг нь над үлдэг, хүн нь гээд Синцов өөд дохин, — Чамд үлдэг гэж л шийдэж байна. Хэрэг гарвал би яах вэ цаасаа барьж унана, чи яах вэ, нөхөр Синцов тулалдаанд хэрхэн оролцсон төрх байдлыг нь барьж унах юм байгаа биз гэв.

	Сүүлчийн үгийг Губер үнэнээсээ хэлсэн боловч түүний төрөлхийн дуу хоолойн өнгөний дэргэд их сэтгэл хөөрөнгүй мэт сонстов.

	— Би итгэлийг хөсөрдүүлэхгүй. Энэ талаар санаа зовохгүй байж болно! гэж Синцов хэлэв.

	— Би ерөөс сэтгэл ховорхон зовдог хүн хэмээн Губер ширээний цаанаас босонгоо урьдын доогтой аялгуугаараа хэлэв. Губер угаас ер нь хөөрөнгүй сэтгэлтэй хүн байсан боловч түүнээ дандаа барьж зогсоодог байжээ. Энэ удаа ч тэгэв.

	— Явж болох уу? хэмээн Малинин дүнсгэрдүү дуугаар асуухад

	— Хэрэв юм хэлэх гээгүй бол явж болно гэлээ.

	— Юугаа хэлэх вэ дээ? Сая үүнээс өөрөөр шийдсэн бол районы намын хороон дээр очиж гомдол гаргах байсан

	— Сүүлчийн ганц бололцоог ашиглах байсан гэж үү? хэмээн Губер егөөдөхөд

	— Бүр яг гээд Малинин Синцов өөд эргэж, — Явъя! гэж хэлэв.

	 

	ҮЛДЭГСЭД ҮРЭГДЭГСЭД - 3 (e-nom.mn)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 Германаар гараа өрөг гэсэн үг.

	 Германаар суу! гэсэн үг.




	[←3]
	 “Дуугүй бай” гэсэн герман үг.




	[←4]
	 “Бий юу?” гэсэн герман үг




	[←5]
	 «Боллоо! боллоо!»




	[←6]
	 «Бушуул! бушуул!»




	[←7]
	 Доошоо. Газар хэвтээд! Хэвтээд! гэсэн герман үг




	[←8]
	 Эртний өмнөд Палестины хоёр хотын нэр. Судар домогт өгүүлснээр бол тэр хоёр хотын оршин суугчид их нүгэл үйлдсэн учир бурхан хилэгнэн галаар бороо оруулж, газар хөдөлгөн тэр хоёр хотыг эвдлэн бусниулжээ. Үүнээс үндэслэн орон балгадыг их сүйтгэхийг Содом, Гомморра боллоо гэдэг ажээ. Орч.




	[←9]
	 Зөвлөлтийн ном зүйн төв байгууллагын нэр. орч.




	[←10]
	 Таран гэж нэг онгоцыг нөгөө онгоцоор мөргүүлэхийг хэлнэ




	[←11]
	 Тумбочка буюу жижиг шүүгээ гэсэн үгийн сунжирсан хэллэг (ЦБ)

